
 Дөнья сүзе – бер бүлəк

Эшлəгəн вакытымда башымда бик кызыклы фикерлəр, идеялəр 
туа иде, əмма аларны тормышка ашырырга һич кенə дə мөмкинлек 
булмады. Укытучы эше шундый бит ул: вакыт җитми, төнлə эшлəр-
мен, язармын əле дип тə булмый, чөнки укытучының эше өйгə дə 
ияреп кайта... Лаеклы ялга чыккач, башымда йөргəн фикерлəремне 
туплап, киң катлау укучыларга газета-журналлар аша булса да 
җиткерермен əле, дип үземне өметлəндердем. Чыннан да, андый ва-
кыт җитте һəм мин җиң сызганып эшкə тотындым... 

Укыткан вакытларда, «их, менə моны шулай итеп укытырга 
иде; менə шундый материал булсын иде; шушы урында менə мондый 
аудиоязмалар кулланылса, дəрес тагын да үтемлерəк булыр иде», ке-
бек уй-фикерлəр аз килмəде башыма... Белгəннəремне укытучылар, 
килəчəк буынны тəрбиялəүчелəр белəн уртаклашасым, аларга аз 
булса да ярдəм итəсем килде... 

Үз гомеремдə бик күп гыйбрəтле хəллəрнең шаһиты булдым, 
ишеттем, тормышны күзəттем, катлаулы тормыш юлы узып, тормыш 
тəҗрибəсе туплаган абый-апалар, əби-бабайларның сөйлəгəннəрен 
күңелемə сеңдереп, үземчə нəтиҗəлəр дə ясап бардым, күп укыдым... 
Һəм шуларны җыйнап, педагоглар, ата-аналар, яшь буын игътибары-
на тəкъдим итəргə телəдем... 

Белгəннəремне халыкка җиткерүдə районыбыз газетасы 
«Авыл утлары», «Мөслим радиосы», «Татарстан яшьлəре» газетасы, 
«Тəртип-93.1 FM» радиосы иң зур таянычларым булды. 

Чыннан да, сүз – акыллы, гыйбрəтле, мəгънəле сүз – кеше өчен 
бер бүлəк ул. Сүзлəр аша җиткерелгəн гыйбрəтле хəллəр – тор-
мыш дəреслеге дə. Кабул итеп ал да күңелеңə сеңдер, куллан. Əлеге 
җыентыкны «Дөнья сүзе – бер бүлəк» дип атавым да юкка түгел. 
Дөнья сүзе – тормыш тəҗрибəсе туплаган, акны карадан аеру яшенə 
җиткəн картлар сүзе ул! Ташка баскан сүз – китап сүзе – килəчəк 
буыннар өчен дə бер бүлəк!

Китап һəм аудиоязмаларымны укып, тыңлап, аз булса да уңай 
мəгълүмат, белем һəм тəрбия, гыйбрəт алсагыз, диңгездəн бер тамчы 
дəрəҗəсендə булса да кешелəргə ярдəмем тиде бит, дип əйтə алыр 
идем, хөрмəтле укучыларым, тыңлаучыларым!

Автор

Туган телебез – татар теле!

Мөслим төбəге гүзəл табигате, ачык күңелле, бердəм, тырыш, 
хезмəт сөючəн, талантлы халкы һəм үзенə генə хас гореф-гадəтлəре, 
тарихы белəн данлыклы. 

Мөслим республикабызда татарлар иң күп яшəүче районна р ның 
берсе булып тора. Татар телендə матур сөйлəшүче, җор телле халык 
яши бездə! Сүз эзлəп кеше кесəсенə керми мөслимлелəр!

Соңгы берничə елда Татарстан Язучылар берлеге, республика-
бызда яшəп иҗат итүче шагыйрьлəр, язучылар Мөслимне үз итте. 
Юкка түгел, чөнки Мөслим – татар халкының милли хəзинəсен 
тəшкил иткəн атаклы шəхеслəрне, шагыйрьлəрне һəм язучыларны 
биргəн төбəк.

Һəр халык үз телен, яратып, «Ана теле» дип атый. Ана теле 
һəрвакыт беренче урында торырга тиеш, аның аша дөньяга, аң-
белемгə юл ачыла. 

Без, мөслимлелəр, яшь буынны гаилəдəн, балалар бакчасын-
нан башлап туган телне яратырга, кадерен белергə, сакларга һəм 
үстерергə өйрəтəбез. Мəктəплəр, балалар бакчалары, мəктəптəн тыш 
тəрбия үзəклəре, тел, миллəт мəсьəлəлəренə зур игътибар биреп, күп 
төрле чаралар, бəйгелəр үткəрəлəр. 

Ел саен татар теле һəм əдəбияты буенча республика күлəмендə 
үткəрелгəн бəйгелəрдə Мөслим районы укучылары призлы урыннар 
алып кайталар. Хəтта башка теллəрдə сөйлəшүче, рус классларын-
да белем алучы укучылар арасында да республика бəйгелəрендə 
җиңүчелəр шактый.

Җирле радио һəм телевидение тапшырулары татар телендə алып 
барыла. Районыбыз яңалыкларын, хезмəт алдынгылары, əдəбият, 
сəнгать, тел, əхлак турындагы тапшыруларны халык яратып карый, 
тыңлый.

2012 елдан башлап Мөслим радиосында лаеклы ялдагы татар 
теле һəм əдəбияты укытучысы Гөлфия апа Мөхəммəтгəрəева тап-
шырулар алып бара. «Тел күрке – сүз» тапшырулар циклында автор 
туган телебезнең байлыгы, матурлыгы, аның тормышыбызда тоткан 
урыны, роле турында үтемле һəм образлы итеп халыкка җиткерə. 
Тапшыруларны район халкы гына түгел, ут-күршелəребез Азна-
кай, Сарман районнары халкы да яратып тыңлый. Бүген Гөлфия 
апаның тапшырулары «Тəртип» радиосыннан да яңгырый. Без моны 

Мөслим төбəген тагын бер тапкыр бөтен Татарстанга таныту дип 
кабул итəбез. Гөлфия Мөхəммəтгəрəеваның тапшыру язмаларын 
бер җыентыкка туплап, халыкка җиткерергə уйладык. Бу язмалар 
мəктəплəр, анда эшлəүче укытучы-тəрбиячелəр, балалар, ата-ана-
лар өчен зур ярдəмлек, Туган теллəр һəм халыклар бердəмлеге елы 
уңаеннан райондашларыбызга бер бүлəк булыр, дип уйлыйбыз.

Туган телебез – татар теле – бик бай һəм матур тел! Һəркем, 
кулыннан килгəнчə, телебез үсешенə өлеш кертсə, миллəт тə, тел дə 
бетмəс! Килəчəк гасырларда да телебез саф, матур, кирəкле тел бу-
лып калсын иде!

Рамил Муллин,
Мөслим муниципаль район башлыгы 

Туган тел сагында

Бөтен гомерен мəгариф эшенə багышлаган Мөслим районы, 
Түбəн Табын урта мəктəбенең лаеклы ялдагы татар теле һəм əдəбияты 
укытучысы, Россия Федерациясе гомумбелем бирү мəктəплəренең 
Мактаулы хезмəткəре, Татарстан Республикасы Фəн һəм мəгариф 
министрлыгының Каюм Насыйри исемендəге бүлəк иясе Гөлфия 
Мөхəммəтгəрəева 2011–2012 елларда җирле радио аша «Тел күрке – 
сүз» исемле тапшырулар сəхифəсе алып барды. Аннан соң автор аны 
укучылар, укытучылар һəм ата-аналарга ярдəм йөзеннəн китап итеп 
тə чыгарды. 

Берничə еллар элек Татарстан радиосы аша филология фəннəре 
докторы Вахит ага Хаков бик матур, эчтəлекле тапшырулар оеш-
тырган булса, шулай ук тел галиме Илдар абый Низамов төрле гəзит 
һəм журнал битлəрендə шушы теманы яктыртып, миллəтебез, туган 
телебез турында фəнни дə, шул ук вакытта киң катлам укучылар-
га аңлаешлы телдə үз фикерлəре белəн уртаклашкан иде. Гөлфия 
ханымның əйтергə телəгəн фикере шул ук булса да, мəсьəлəгə үзенчə 
якын килə. Ул татар телендə иҗат итүче төрле авторларга да, җирле 
халык сөйлəменə дə мөрəҗəгать итə. Гөлфия ханымның күпьеллык 
педагогик тəҗрибəсе, белеме, үз өстендə ныклап эшлəгəне, баш-
ка галимнəрнең хезмəтлəре белəн танышлыгы ачык сизелə. Автор 
телебезнең байлыгы, аның төрле диалектлардан торуы һəм урта диа-
лектка кереп, əдəби сөйлəмнең үзəген тəшкил итүе турында бəян 
итə. Минзəлə сөйлəшенең үзебез дə сизми торган төсмерлəрен ул күп 
кенə мисалларда күрсəтеп бирə. Телебездəге кимчелеклəрне фаш итə. 
Əдəби телдə дөрес, аңлаешлы һəм сəнгатьчə сөйлəргə өйрəтə. 

Гөлфия ханым гомере буе туган телебез, аның килəчəге, яз-
мышы өчен борчылып яшəде. Ул – ихлас күңеленнəн миллəтпəрвəр 
кеше. Аның миллəттəшлəрен, яшь буынны туган теллəрен яраткан, 
əдəби телдə дөрес һəм матур итеп сөйлəшеп, туган теллəре белəн 
горурланып яшəүче күпкырлы шəхеслəр итеп күрəсе килə. «Тел 
күрке – сүз» тапшыруларының дəвамы булган «Тел дигəн дəрья бар» 
сəхифəсенең киң җəмəгатьчелеккə тəкъдим ителүе районыбыз хал-
кы, аның җитəкчелеге өчен бер горурлык, бəһале хезмəт. 

Мөҗəһит Əхмəтҗанов,
Татарстанның атказанган укытучысы, балалар шагыйре, 

Татарстан Язучылар берлеге əгъзасы. 

* * * 
Кояш астында ятып кызган тузан-туфрактан эсселек бөркеп 

хəлне алган вакытта көтмəгəндə саф һава бөркүче җил исеп куя да 
тəнгə əл-хəл кереп китə. Шуның кебек, телебез, рухыбыз язмышы ту-
рында борчылып йөргəн бер вакытта «Тəртип» радиосыннан Гөлфия 
Мөхəммəтгəрəева исемле ханымның ягымлы тавышы ишетелə баш-
лады. Аның нəкъ үзебезчə гади, шул ук вакытта кайгыртучан хислəр 
кушып сөйлəве генə түгел, нəрсə хакында гамьлəнүе дə тансык иде. 
Гомер буе балаларга халкыбызның күңел байлыгын тапшырып 
яшəгəн мөгаллимəбезнең белем бирү мəйданы нык киңəйде, аның 
нəкъ кирəк вакытта йөрəккə үткəреп əйткəн сүзлəре һəр тыңлаучы-
ның күңеленə барып җитə һəм урнашып кала. Ул беренче карашка 
билгеле нəрсəлəрне дə өр-яңа яклары белəн ялтыратып кую оста-
лыгына ия. Бу инде талант дигəн сүз, мөгаллимлек таланты. Күплəр 
кебек үк, мин дə Гөлфия ханымның сөйлəвен буленмичə тыңлыйм. 
Бу, сүз дə юк, сөйлəүченең осталыгы белəн ирешелə. 

Бу тавыш күп еллар яңгырап торсын иде дигəн телəктə калам. 

Фоат Галимуллин, 
КФУ профессоры.

2 март, 2021 ел.

Əссəлəмəгəлəйкүм, хөрмəтле миллəттəшлəр! 

Белгəнебезчə, 2021 ел – Татарстанда Туган теллəр һəм халыклар 
бердəмлеге елы. 

2014 елдан бирле «Тəртип» радиосында чыгып килүче «Тел 
дигəн дəрья бар» тапшырулары тупланган əлеге җыентык, мил лəт-
тəшлəребез өчен өстəл китабына əверелер дип ышанам. Тапшыруның 
авторы һəм алып баручысы – Мөслим районының лаеклы ялдагы 
укытучысы Гөлфия ханым Мөхəммəтгəрəева. Гөлфия ханым га-
сырлар буена формалашкан телебезнең бай хəзинəсен барлый һəм 
туган телебезгə карата сак булырга кирəклеген искəртə. «Тəртип» 
радиосындагы һəр тапшыруында, тел турындагы фикерлəр белəн 
беррəттəн, халыкчан мисаллар, əдəби əсəрлəрдəн өзеклəр дə ишетте-
рə тəҗрибəле мөгаллимə. 

«Кара əле син моны! Гап-гади бер авыл укытучысы, галимнəр 
авыз ачып тыңларлык тапшырулар алып бара «Тəртип» радиосын-
да!» – дип сөйлəде бер чыгышында Фоат абый Галимуллин. 

Хак сүзгə җавап юк. «Тəртип» радиосының шигаре:
Үткəн белəн көткəн арасында
Серле күпер килə саласы!
Түкми-чəчми милли хəзинəне
Чорлар аша озата барасы!

Менə шушы «серле күперне» салуда Гөлфия апа Мөхəммəтгə  -
рəе ва тапшырулары төп басмаларны тəшкил итə дисəм дə дөрес бу-
лыр. Ə инде əлеге җыентыкның Мөслим районы җитəкчелеге ярдəме 
белəн дөнья күрүе бу төбəкнең зыялылыгын раслый. Туган телебез-
гə, рухи кыйммəтлəребезгə, гомумəн, һəр кешесенə карата булган 
тирəн ихтирам һəм хөрмəт билгесе булып та тора, дияр идем. 

Тəртипле халык югалмый. 
Татар тəртипсез була алмый!

Ихтирам белəн, 
Ризəлə Исмəгыйлева, 

«Тəртип» радиосы баш мөхəррире.

I  б ү л е к

«ТЕЛ ДИГƏН ДƏРЬЯ БАР» 
(Радиотапшыру өчен материаллар)

I  к и с ə к

1. «И газиз туган телем!»

Хəерле көн, хөрмəтле радио тыңлаучылар! «Тел дигəн 
дəрья бар» тапшыруын башлыйбыз.

Тел дигəн дəрья бар,
Дəрья төбендə мəрҗəн бар.
Белгəннəр чумып алыр,
Белмəгəннəр карап калыр.

Тапшыруларыбызда менə шул тел дигəн дəрьяның хəзи-
нəлəре, сүзнең тылсымлы көче белəн якыннанрак танышырбыз, 
туган тел, сүз турындагы белемнəребезне баетырбыз, телебез, 
аның язмышы турында уйланырбыз.

«Без – татарлар, телебез татар теле, мөстəкыйль һəм төзек 
кагыйдəле камил тел ул», – дигəн татарның Ломоносовы Каюм 
Насыйри. «Тел ул буыннан-буынга ана сөте белəн күчə килгəн 
һəм күчəчəк иң мөкатдəс бер мирас булып, телен җуймаган 
миллəтлəрнең өстə ярылып яткан бердəнбер сыйфаты, билгесе-
дер. Тел, ниһаять, – туган ил, туган җир ул», – ди язучы Хəсəн 
Сарьян, образлы итеп. Мондый мисалларны бик күп китерергə 
мөмкин. Халкыбыз гомер-гомергə туган телгə битараф булмаган, 
аны хөрмəт иткəн, аның бөеклегенə дан җырлаган. Туган телне 
зурлап, Ана теле дип атаган. Димəк, Ана – газиз, берəү генə бул-
ган кебек, Туган тел дə берəү генə була. «Туган тел ул була бер 
генə, туган телнең кадерен бел генə», – дип акыллы киңəшен дə 
бирə халык.

«Татар халык мəкальлəре»нең икенче томында (Н. Исəн бəт) 
«Тел һəм сүз» дигəн бүлек бар. Анда халкыбызның тел турында 
иң үткен, иң оста, иң тапкыр, иң мəгънəле мəкальлəре туплан-

ган. Аларның һəркайсы үзе бер дөнья. Халык əйтсə, белеп əйтə 
инде ул.

Туган теленнəн йөз чөерүчелəрне, маңкортларны иллə дə 
яратмаган инде халкыбыз.

Бер егет армия хезмəтен тутырып авылына кайткан. 
Бөтен кеше белəн русча гына сөйлəшкəн була, ди. Имеш, 
гел урыс арасында хезмəт итə торгач, туган телен оныткан. 
Күрше егете белəн мунчага киткəннəр болар. Күрше егет бик 
үткен, шаян кеше булган. Мунчага кереп, лəүкəгə утыруга, 
ташка бер чүмеч су җибəргəн. Мунча бик эссе итеп ягылган 
булган. «Довольно!» – дигəн тегесе. Күршесе аңламаганга са-
лышып, тагын бер чүмеч су җибəргəн ташка. «Довольно!» – ди 
икəн тегесе. Шаян егет, башын җүлəргə салып, тагын бер чүмеч 
суны тондырган. Мунчада чыдап булмаслык эссе икəн. «Җитте, 
дип əйттем бит мин сиңа!» – дип кычкырып җибəргəн сол-
дат. «Күптəн шулай дип əйтəлəр аны, алайса «дəвүлне дə 
дəвүлне», – дигəн ди күршесе. «Алтыда белгəн Ана телең алт-
мышта да онытылмас», – дип, халык бик белеп əйтə.

Моннан берничə еллар элек, ТНВ каналыннан Муса Ма-
ликов турында ярты сəгатьлек тапшыру бирделəр. Муса 
Германиядə яши һəм укый иде ул вакытта. Немец телен өйрəнгəн 
(Казаннан киткəненə 5–6 еллар тирəсе), рус телен камил белə.  
Шунысы гаҗəп: тапшыру барышында сөйлəменə ник бер рус 
сүзен катыштырсын! Шəһəрдə туып-үскəн егет бит əле ул! Шун-
дый матур итеп саф татар телендə сөйлəде ул. Киеме гади, үзе 
гади, сөйлəме гади. Янына барып, аркаларыннан сөясем кил-
де, хəтта. Аның урынында үзен «əллə кем» итеп тойган берəү 
булса, Германиялəрдə укып йөргəн башы белəн татарча сөйлəп 
тормаган да булыр иде, бəлкем. «Мин татар телен сагынып 
кайтам», – ди ул. Язучы М. Мəһдиевнең зыялы шəхеслəр турын-
да бик кызыклы фикере бар. Якынчасы болайрак: зыялы (интел-
лигент) кеше кимендə берничə чит тел белергə, туган телендə 
дөрес, матур, төзек җөмлəлəр белəн сөйлəшергə, Көнчыгыш һəм 
Көнбатыш əдəбиятыннан мəгълүматлы, культуралы булырга 
тиеш, ди. Г. Тукайлар, Ф. Əмирханнар əнə шундый булган, ди. 
Муса Маликовны əнə шундый зыялы яшьлəребезнең берсе, дип 
саныйсы килə.

Телгə искиткеч зур ихтирам тау халыкларында көчле. 

Моның шулай икəненə бер мисал. Авар (Дагыстан) шагыйре 
Рəсүл Гамзатовның бер язмасы бар. Татарстан радиосыннан аны 
берничə мəртəбə диктор Камал Саттарова укуында ишеткəнем 
булды. Бик тə тəэсирле, мəгънəле язма. Мин аны үзем гаҗəплə-
неп, сокланып тыңлаган идем. Узган гасырның алтмышынчы 
еллар уртасында бер төркем совет язучылары, сəнгать əһеллəре 
Франциягə бара. Делегация составында Рəсүл Гамзатов та була. 
Франциядə ул үзенең якташын, миллəттəшен, Франциядə зур 
танылу алган рəссамны очрата. Рəссам Бөек Ватан сугышы чо-
рында пленга төшеп, Франциягə барып чыга. Шунда кала. Хəзер 
инде ул бай, мул тормышта яши. Француз кызына өйлəнгəн. 
Картиналары белəн дəрəҗəле күргəзмəлəрдə катнаша.

Туган илгə кайткач, Р. Гамзатов рəссамның туган авылын, 
туганнарын эзлəп таба, алар белəн очраша. Шундый зур, кө тел-
мəгəн хəбəрне ишетү өчен (аны һəлак булгандыр яки хəбəрсез 
югалган дип яшəгəннəр) барлык кардəш-ыру рəссамның ту-
ган йортына – саклясына җыела. Рəссамның əнисе дə исəн 
булып чыга. Һəммəсе, тын да алмыйча, кунакны тыңлыйлар. 
Шагыйрь сөйлəүдəн туктагач, Ана: «Рəсүл, ул синең белəн 
авар телендə сөйлəштеме?» – дип сорый. «Юк, без тəрҗемəче 
аша аралаштык. Ул француз телендə сөйлəште», – дип җавап 
бирə Р. Гамзатов. Шул вакыт Ана кара шəлен йөзенə кадəр 
тартып төшерə. «Бездə Аналар балаларын югалтканда шулай 
итəлəр», – ди шагыйрь. 

Бераздан Ана:
 – Юк, Рəсүл, син күргəн кеше минем улым булмаган. 

Ул күптəн үлгəн инде. Минем улым күкрəк сөтен имезеп үс-
тер гəн газиз əнкəсенең телен онытырга тиеш түгел иде. Син 
ялгышкансың, – ди. 

Үз туган теленнəн йөз чөергəн (əйе, йөз чөергəн, онытмаган 
ул аны) баласын Ана гафу итə алмый, ул аны үзе өчен, бик авыр 
булса да, үлгəнгə саный.

Тел бетə, тел бетə, дип сөйлəргə яратабыз. Аны кем бетерə 
соң? Патша заманында татар телен саклау, үстерү турында кат-
лы-катлы законнар да чыгармаганнар, киресенчə, татар халкы 
изелүдə яшəгəн. Ə халык иманын, телен саклаган! 1990 нчы 
елларда кабул ителгəн «Тел турындагы» Закон, Программаны 
беркем дə сызып яки алып ташламады. Барысы да үзебездəн 

тора. Битарафлык – менə нəрсə харап итə безне. Милли үзаңы 
югары булган халыклар телне беренче планга куялар. Чөнки 
тел халыкны, миллəтне берлəштерүче төп корал. Дөньяда үтə 
миллəтчел, бердəм, үзара ярдəмчел миллəт бар. Алар – яһүдлəр. 
Моннан 2000 еллар элек Рим легионерлары аларның дəүлəтен 
җимерə. Таркалган дəүлəтнең халкы дөньяның төрле ягы-
на сибелə. Əмма алар халык, миллəт буларак югалмыйлар. 
Бəлки, 2000 елдан соң кабат үз дəүлəтлəрен һəм онытыла бар-
ган борынгы яһүд телен – ивритны торгызалар, дəүлəт теле 
дəрəҗəсенə күтəрəлəр. Аларны берлəштереп торучы көч нəрсə 
дисəгез – ана сөте белəн сеңдерелгəн тел, дин, гореф-гадəтлəр 
һəм аларга хөрмəт, ихтирам.

Безнең туган телебез – татар теле дə бик матур, бай, 
аһəңле, бик борынгы бай тарихлы тел. Татар булуыбыз белəн 
горурланыйк. «Без – татарлар», – дип башыбызны горур тотып, 
килəчəккə ышанычлы адымнар белəн атлыйк. Тел язмышы 
халыкның үз кулында!

2. Сүз көче. Сүз артын сүз ачар

Сүз көчле ул, мəгънəле һəм сирəк булса,
Тыңлаучы да сүз аңлаучы зирəк булса.

С. Рəмиев.

Бүгенге тапшыруыбыз Сүз галиҗəнаплəре хакында булыр. 
Тел сүзлəрдəн тора. Тел галимнəре тарафыннан сүзгə дистəлəрчə 
билгелəмəлəр бирелсə дə, аның төп үзлеклəре ачыкланса да, тел 
белемендə кабул ителгəн уртак билгелəмə юк икəн əле. Берен-
че карашка искиткеч гади булып күренгəн сүз проблемасы тел 
белемендə иң катлаулылардан булып кала бирə. Əмма без ул 
ягын тел галимнəренə калдырып торыйк та, телдə сүзнең кул-
ланылышы, роле турында сөйлəшик.

Сүзнең иң беренче чиратта мəгънəсе булырга тиеш. Халык-
та мəгънəсез сүз сөйлəүчегə, гомумəн, игътибар бирмəгəннəр, 
андый кешене тыңлап та тормаганнар.

 – Сүзенең атасы-анасы юк, тузга язмаганны сөйли, ни үзе, 
ни сүзе, – дип нəтиҗə ясаганнар андыйлар турында.

Сүзнең бизəге дə бар.

Башкорт шагыйре Йосыф Гəрəй сүз турында болай дип яз-
ган:

 – Нинди генə сүзлəр юк. Нəфислəре бар! Күңелсезлəре. 
Мөлаемнары күп. Ачулылары. Хəтта, мəкерлелəре йөри телдəн-
телгə.

Ачык күңелле сүзлəр бик ишле. Моңлылар да аз түгел. 
Күңелсезлəр, купшылар, шатлар, ямьсезлəре дə җитəрлек.

Кайсыберлəре ялтырап тора, гүя зөбəрҗəт. Икенчелəре дөм 
караңгы. Əйтерсең, мунча ташы.

Бер уйласаң, сүз җанлы кебек. Хəтта кеше кебек алар. 
Берсе ачык йөзле, берсе шыксыз чырайлы. Төрле төс ала сүз. 
Ачу белəн əйтелсə, «зифа» да зифа түгел. Елмаеп туса, «юнь-
сез» дə күркəм. Калын тавышлы «нəлəт» каргыш икəн, шаян 
«дөмеккере» дə «яшə»гə тиң.

Сөйлəмдə, җөмлəдə һəр сүзнең үз урыны булырга тиеш. 
Язучы Ф. Хөснинең «Урынындамы сүзлəр – солдатлар?» дигəн 
язмасы бар. Əйе, язучы сүзлəрне солдатлар белəн чагыштыра. 
Һəр солдат үз урынында икəн, тəртип тə була. Сүз белəн дə 
нəкъ шулай. «О, бик зур һəм кодрəтле нəрсə ул – сүз. Əлбəттə, 
нəкъ үз урынын табып, үз төсмерлəрен салып əйткəндə», – ди 
Ф. Хөсни əлеге мəкалəсендə.

Берничə сүзгə тукталып алырбыз.
Татар телендə матур сүзенең 20дəн артык синонимик вари-

антын табарга була: гүзəл, чибəр, күркəм, күрекле, ямьле, нəфис, 
зифа, сылу, күңелле, коеп куйган кургашын, күзнең явын алыр-
лык, су сөлеге кебек, урта бармак шикелле һ.б. Əмма сөйлəмдə 
һəрберсенең үз урыны бар. Матурлык мəгънəсен белдерү өчен 
кайсын куллансаң да ярый түгел. Мəсəлəн, гүзəл сүзен алыйк. 
Язучы Г. Бəширов «Гүзəл фəкать үз урынында гына гүзəл» 
дигəн язмасында болай ди: «Матур синонимының бер вари-
анты ул. Əмма ул гади матурлыкны гына белдерми. Гүзəл үз 
иптəшлəренə караганда берникадəр аристократрак табигатьле, 
нəзберегрəк холыклы булу сəбəпле, ул матурлыкның иң югары 
дəрəҗəсе, иң нечкəсе, иң нəфисе, иң камиле белəн генə эш итə. 
Гүзəл машина, гүзəл урман, гүзəл йорт һ.б. дип əйтү мөмкин 
түгел. Əгəр инде бу сүз кешенең төс-битенə карата кулланыла 
икəн, ул кеше чиктəн тыш матур, тиңсез, соклангыч матур бу-
лырга тиеш.

Гүзəлсең син, матурсың син, матурсың,
Матурларның-матурыннан матурсың, – 

ди Г. Тукай.
Күрəсез, Г. Тукай да башта ук гүзəлсең, дип раслап куя. 

Аннан соң инде ул төшенчəне тагын да көчəйтə төшə, шул бер 
уңайдан аңлатып та бирə: гүзəл дигəнең «матурларның-мату-
рыннан да матуррак икəн».

Ямьле сүзе дə матурның бер варианты. Без, гадəттə, бу сүзне 
көн сүзе белəн бəйлəп кулланабыз: ямьле көн, көне бигрəк ямь-
ле. Лəкин өйлəре, бакчалары, ишек аллары ямьле дип тə əйтəбез 
(əмма ямьле кыз, ямьле егет түгел). ТНВ каналыннан «Халкым 
минем» тапшыруын бик яратып карыйм. Татарстаннан читтə 
яшəүче татарлар тормышын күбрəк яктырталар бу тапшыру-
да. Аеруча Чувашстанның Батыр һəм Комсомол районнарында 
яшəүче татарларга күбрəк тукталалар. Яшəп тə карый соң мон-
дагы «мишəр агайлар» дип куям кайчагында. Тапшыру азагын-
да, уңган-булган яшь киленнəр үзлəренең бер «фирменный» 
ризыкларын тəкъдим итəлəр. Менə шулар телендə ямьле сүзе 
ризык əзерлəгəндə, аны бизəгəндə (аеруча камыр ризыклары) 
еш кулланыла. – Менə шулай итсəң, ямьлерəк була. – Ямьлерəк 
булсын өчен менə шулай итəргə кирəк. – Менə бит, ямьле генə 
килеп чыкты.

Кеше тормышында аеруча роль уйнаган төшенчəлəрнең 
синонимнары, ягъни мəгънəдəш төрлəре күбрəк була икəн. 
Мəсəлəн, яшəү сүзенең якынча 17 төрле варианты бар. Халкы-
быз яшəү мəгънəсен əнə нинди матур сүзлəр белəн җиткерə белə: 
тору, гомер итү, көн итү, тормыш итү, тормыш көтү, тормыш 
кору, тереклек итү, дөнья куу һ.б. Һəр сүзендə тормыш итүнең 
нигезендə бары тик тырыш хезмəт ятканын аңлата кебек.

Бик матур яңгырамаса да, үлү сүзенə дə тукталыйк. 
Нишлисең, яшəү бар, үлем бар! Бу сүзнең 60ка якын варианты 
бар икəн: бетү, сүнү, китү, өзелү, күчү, теге дөньяга китү һ.б.

Вафат булу белəн һəлак булу дигəн вариант та бар. Болар 
икесе ике очракта кулланыла.

Урын өстендə ятып авырып яки кинəт үлгəн кешене вафат 
булды, дилəр. Ə сугыш кырында, я нинди дə булса фаҗигагə 
юлыгып үлүчелəрне һəлак булды дип əйтү дөресрəк.

Əче телле кешелəр була. Болар синең белəн вакланып 

тормыйлар. Үлү сүзе урынына катты, чукынды, дөмекте, 
тончыкты, кəкрəйде, кадалды, чукынып катты кебек 
энəле-чəнечкеле сүзлəрне сибəлəр генə. Үлем – болай да иң 
ачы хəсрəт. Үлгəн кеше кире кайтмый. Нигə аның артыннан 
шундый ямьсез, шыксыз сүзлəр əйтеп калырга инде. Үзең дə 
бу дөньяга мəңгегə килмəгəнсең бит! Синең артыңнан да шул 
сүзне əйтмəслəр дисеңме?

Үлем белəн бəйле тагын бер сүз.
Бер ир кеше сөйли: «Кайгылы чагым. Əни үлде, шуны 

күмеп килдек».
Язучы Рабит Батулла бер язмасында бу сүзгə тукталып, бо-

лай дигəн иде: «Иң дөресе – җирлəү булырга тиеш. Чокырны 
күмəлəр, хайван үлəксəсен күмəлəр, ə кешене җирлилəр, җир 
куенына тапшыралар, җир куенына иңдерəлəр. Адəм туфрак-
тан яратылган, туфрак булырга тиеш».

Ярар, яшəү һəм үлем мəсьəлəсен читкəрəк куеп, тагын 
берничə сүзгə күчик.

Алдарак, гүзəл сүзенə тукталган идек. Аристократ табигать-
ле сүз дип бəялəдек. Шундый сүзлəрнең тагын берсе – былбыл. 
Бу сүз сандугач сүзенең синонимы. Сандугач – җырчы кош, га-
шыйклар кошы. Сандугач исеме кергəн йөзлəрчə җыр-такмак-
лар иҗат иткəн халкыбыз. Халыкчан вариант дип атарга да 
була. Былбыл шагыйрьлəр телендə активрак кулланыла, асыл 
кош дəрəҗəсенə күтəрелə. Былбыл атамасы аеруча Борынгы һəм 
Урта гасыр татар əдəбиятында еш очрый. Былбыл сүзе төрки 
халыклар, мəсəлəн, əзəрбайҗан телендə бюль-бюль (җырчы 
Палад Бюль-Бюль оглы) булып яңгырый.

Р. Батулла пешекче (повар) сүзенең дə урынлы кулла-
нылмавын əйткəн иде. Пешекче нəрсəне дə булса пешеклəүче 
мəгънəсенə ия. Тавык, үрдəк, казны пешеклилəр. Суйган малның 
телен, түбəтəен, кырык картасын, итек басучылар казанга са-
лып итек пешеклилəр һ.б. Язучы бу сүз урынына ашчы (аш-су 
əзерлəүче) сүзен тəкъдим итə. Н. Фəттах, Р. Батулла да тарихи 
əсəрлəрендə бу сүзнең нəкъ шушы вариантын кулланалар.

«Туңгак алыпны ул (Туман каган) аучыларны юлга əзерлəргə 
дип чыгарып җибəрде, ашчыларга иртəнге ашны тизрəк өл гер-
тергə кушты». (Н. Фəттах. «Сызгыра торган уклар»).

Борынгы заманда бу сүзнең бавырчы варианты да кул-

ланылган. Күчмə тормыш белəн яшəгəн, аучылык белəн шө-
гыльлəнгəн төркилəрдə малны сую белəн иң əүвəл бавырын 
пешергəннəр. Бавыр пешерүне телəсə кемгə тапшырмаганнар. 
Бавыр пешерүче осталарны бавырчылар, дип йөрткəннəр. Тора-
бара бу сүз ашчы мəгънəсендə кулланыла башлаган. Шул ук 
Р. Батулла үзенең «Сөембикə» романында бавырчы вариантын 
куллана. «Сөембикə барысын да алдан ук əзерлəткəн булып чык-
ты. Аръякка чыккач, ханга да, ханбикəгə дə, ахирəтлəр белəн 
җансакчылар, бавырчылар, җылкычыларга да аерым-аерым 
тирмəлəр корып, хəйран гына зур бер авыл хасил иттелəр».

Мондый сүзлəрне мисалга бик күплəп китерергə булыр 
иде.

Ул сүзлəрне кая куясың, дип,
Сорасагыз миннəн əгəр дə, – 
Үз тəхетен эзлим һəрбер сүзгə
Язылачак яңа шигырьдə.

Шагыйрь М. Галиев əйткəнчə, һəр сүз үз тəхетендə бул-
сын иде. Шулай булганда, телебез тагын да матуррак, баерак, 
аһəңлерəк яңгырар иде.

3. Сүзлəрнең дə тарихы бар...

Тел белеменең этимология дигəн тармагы бар. Сүзгə-сүз 
тəрҗемə иткəндə, ул «чынын өйрəнү», ягъни сүзнең тарихын, 
килеп чыгышын өйрəнү дигəнне аңлата. Ни өчен теге я бу 
предмет шулай аталган? Этимология үз алдына шундый сорау-
ны куя.

Этимология – гаҗəеп бер дөнья ул. Аның эченə кереп кит-
сəң, белер-белмəс башың белəн тарих төпкеленə төшеп адашуың 
да мөмкин. Моның өчен телдəге тамырдаш сүзлəрне җыеп 
бетерергə кирəк. Əдəби телдəге сүзлəр генə җитми, диалектлар-
ны (җирле сөйлəм) белү зарур. Халыкның мифологиясе, этно-
графиясе, рухи һəм мораль культурасы белəн дə якыннан таныш 
булу талəп ителə. Сүз тарихы кардəш теллəрдəге охшашлыклар-
га нигезлəнеп тə өйрəнелə. Бу тармак турында тел галимнəре 
əнə шул фикердə. Киңкырлы эшчəнлек талəп ителгəнгə күрə, 
тел гыйлеменең бу тармагы белəн шөгыльлəнүчелəр əллə ни 
күп түгел. 

«Сүз тарихын ачу җиңел түгел, билгеле. Шулай да ул бик 
мавыктыргыч шөгыль, үзе бер дөнья. Кайчагында беренче ка-
рашка бөтенлəй мəгънəсез булып күренгəн сүзлəрнең дə гаять 
тирəн мəгънəсе ачыла», – ди тел галимəсе Ф.С. Сафиуллина.

Этимологлар сүз тарихын эзлəп ерак гасырларга сəяхəт 
итəлəр. Без көн саен куллана торган, чып-чын татар сүзе дип 
инанган бик күп сүзлəрнең берничə гасырлык тарихы бар икəн. 
Үз гомерлəрендə байтак үзгəрешлəр кичереп, телебезгə яракла-
шып, бүгенге көндə актив кулланылышта йөргəн бу сүзлəрнең 
«аксакал сүзлəр» булуына ышанасы да килми.

Татар теле – бик борынгы теллəрнең берсе. Аның тамыр-
лары көнчыгыш төркилəр (сөн, һуннар), шулай ук скиф-сармат 
кабилəлəренə дə барып тоташа. Татар телендə кулланыла тор-
ган байтак сүзлəрнең Көньяк Америкада яшəгəн майа, инк, ац-
теклар телендə очравы да гаҗəп түгелмени! Язучы Н. Фəттах 
əйткəндəй, телдəге курганнар, археологик катламнарының ачы-
луын көтə əле.

Берничə сүзнең килеп чыгышына тукталып китик. Мə-
сəлəн, безгə бик якын булган авыл сүзе. Авыл – рус теле аша 
күп теллəргə таралган татар-кыпчак сүзе. Борынгы төркилəр 
телендə «агыл» – киртəлəп алынган урын, кура, табыр сүзеннəн. 
Аг, аң – тамырыннан. Ə бу тамыр «ачык һавада мал-туарны 
туплап тоту өчен ясалган кура» дигəнне аңлаткан.

Үзебезнең төбəккə кагылышлы берничə атамага тукталып 
китик. Мəсəлəн, Мөслим сүзе. Мөслим исемле авыллар берничə. 
Чистай районында да бар Мөслим авылы. Чилəбе өлкəсенə ур-
нашкан Мөслим авылы бөтен илгə, дөньяга билгеле булды!

Мөслим – гарəпчəдəн «мөселман динендəге ир кеше, 
мөселман» дигəнне аңлата (итагатьле, əдəпле, тəрбияле, буй-
сынучан дигəн мəгънəдə). Ислам дине белəн килеп кергəн сүз. 
Риваятьлəргə караганда, Мөслимебезгə нигез салучы Мөслим 
исемле кеше булган. Бу гаҗəп түгел: гадəттə авыл исемен авыл-
га беренче нигез салган кеше яисə аның кушаматы, я шул 
тирəдəге табигатькə мөнəсəбəтле исемнəр белəн атаганнар.

Мөслимгə терəлеп диярлек Ык елгасы ага. Башкортстан  ның 
Бəлəбəй төбəгендəге калкулыклардан башланган бу елганың 
озынлыгы – 598 км. Шуның 48 километры Мөслим районына 
туры килə. Ык елгасының атамасына килгəндə, берничə караш 

яши. Ык елгасы урманнар арасыннан, тауларга ышыкланып 
ага. Шуңа күрə беренче исеме Ышык булган, ди. Əкренлəп, 
авазлар кыскару нəтиҗəсендə, Ык булып калган. Ык үзе ту-
рыдан-туры елга мəгънəсен белдерə дигəн караш та бар. Тел 
галиме Ф.С. Сафиуллина Җаек (елга һəм шəһəр исеме) сүзенə 
биргəн аңлатмасында җай, зəй, сай сүзлəренең елга мəгънəсенə 
ия икəнлеген əйтə. «Халыкта, җайның күрке яр булыр, ярның 
күрке тел булыр, дигəн мəкаль бар. Җай – елга икəн. Җай+ык 
дигəндə елга+елга төзелеше күзəтелə», – ди ул.

Чынаяк, кашаяк сүзлəре бар. Икесендə дə аяк дигəн уртак 
кисəк бар. Бу сүз борынгы төрки, монгол, тунгус теллəрендə 
булган. Савыт, касə, кечкенə табак мəгънəсендə йөри. Чына-
яктагы чын сүзе – кытай сүзенең синонимы. Кытайларны чин 
дип, Кытай илен Чин иле дип тə атыйлар. Фарфорны уйлап та-
бучылар кытайлар бит. Димəк, чынаяк – кытай савыты дигəн 
сүз икəн. Кашык аяк – кашык савыт була.

Узган гасырның 90 нчы елларында күп кенə атамаларның 
татарча вариантларын куллану модага кереп китте. Мəсəлəн, 
татарча булсын диптер инде, магазин сүзе урынына кибет дип 
сөйлəү, язуны мисалга алыйк. Магазин – үзе дə гарəп сүзе, ам-
бар, склад сүзлəренең күплек санын белдерə. Шунысы кызык: 
бу сүз безгə рус теле аша кергəн. Кибет – борынгы татар телендə 
«кəбит, кəбəт», ягъни «йөреп сатучының көймəле арбасы (шун-
нан русларның «кибитка» – көймəле чана, тəрəзəсез өй сүзе). Бу 
сүз гарəплəрдə күббəт – үн – чатыр, палатка мəгънəсен аңлата 
икəн. Чуваш телендə – кипет, типет; удмуртларда – кебит («ти-
мерче алачыгы, лавка» мəгънəсендə).

Удмурт дигəннəн, пилмəн сүзе дə безгə удмуртлардан 
кергəн. Удмурт телендə пель – колак, мəн – икмəк төшенчəсен 
белдерə икəн. Димəк, пилмəн – колаклы икмəк була.

Кузгалак – кузы колак кушылмасыннан тора. Кузы – бəрəн, 
ягъни бəрəн колагына охшаган үсемлек икəн.

Челпəрəмə сүзе фарсы телендəге чаһел парə – кырык кисəк 
дигəн сүздəн үзгəртеп ясалган.

Дəрес сүзе, мəсəлəн, чабагач белəн сугар өчен җəелгəн аш  -
лык җəемен (гарəпчə дəрəсə «җəю» тамырыннан) белдергəн. Тə-
нə фес гарəпчəдəн нибары «тын алу, сулыш» дигəн сүз. («Нə  фə-
 сə» – сулыш алу). Гадəттə бер җəем ашлыкны сугып бетергəч,

бераз ял итəлəр, сулыш алалар. Шуның шикелле, гарəп мəктəп-
лəрендə бераз «ашлык сугып – укып алгач, тəнəфес – сулыш 
алу ясаганнар. Шаяртып əйтелгəн дəрес (ашлык сугу – уку) 
һəм тəнəфес (сулыш алу – дəрес алмаштыру) сүзлəре тора-
бара бик җитди терминнарга əверелгəннəр. Дөрестəн дə, дəрес, 
уку – ашлык сугуга тиң, бик күп көч, энергия талəп итə.

Мондый мисалларны бик күплəп китерергə булыр иде. 
Əмма... Беренчедəн, безнең вакытыбыз чиклəнгəн. Икенчедəн, 
тыңлаучыларны ялыктырасы килми. Сүзлəр тарихы белəн кы-
зыксынучыларга Рифкать Əхмəтҗановның Татарстан китап 
нəшриятында басылып чыккан «Татар теленең кыскача тари-
хи-этимологик сүзлеге» (2001) дигəн китабын тəкъдим итəм. 
Бу хезмəт татар теленең төп сүзлек фондын этимологик яктан 
яктыртуның беренче тəҗрибəсе булып тора. Əлеге китап белəн 
танышканнан соң, чынлап та, этимологиянең үзе бер дөнья бу-
луына ышанасың.

4. Дөрес сөйлибезме?

Кайбер радио һəм телевидение дикторларының, яшь 
артистларның, җырчыларның кирəкмəгəн, тиешле-тиешсез 
урында «х» авазын авыз тутырып əйтүлəрен ишеткəч, ко-
лакка мамык тыгып куярдай булам мин. Мəсəлəн. дикторлар 
сөйлəмендə хəм, хава торышы, хəрвакыт, шəхəр, хəйкəл, 
əхəмият, мөхим, хəлак, хəлакəт сүзлəре аеруча еш кулланыла. 
Һəм, һава торышы, һəрвакыт, шəһəр, һəйкəл, əһəмият, мөһим, 
һəлак, һəлакəт бит дөресе һəм ничек нəфис, колакка ятышлы 
яңгырый. Һ авазы урынына х кулланып, телебезне чын-чынлап 
«хəлак итəбез», «хəлакəткə» юлыктырабыз бит.

Радио-телевидение «хам»лап торгангадыр инде, авыл ба-
лалары арасында да (теле русча ачылган яки рус классында 
белем алган шəһəр балалары турында əйтеп торасы да юк) бу 
авазларны дөрес кулланмаучылар арта бара. Язма эшлəрдə дə 
иң күп хаталар х, һ авазы кергəн сүзлəрдə ясала.

Əдəбият, радио-телевидение, театр, матбугат – тел культу-
расын тəрбиялəүчелəр алар. Əдəби тел үрнəклəрен алар бирергə 
тиеш. Ə бит əдəби, дөрес сөйлəм авазларны дөрес əйтүдəн баш-
лана. Татар теле бик тə аһəңле тел бит ул! Авазларны дөрес 



20

əйтмичə, телебезнең яңгырашына, сафлыгына, моңына никадəр 
зыян салабыз.

Азмы-күпме фонетика белəн таныш кешелəр белə булыр: 
татар телендə «в» тартык авазы (ирен – теш) юк. Без аны рус 
теленнəн һəм рус теле аша кергəн сүзлəрдə генə очратабыз: ва-
гон, ваза, вертолёт, велосипед, телевизор, врач һ.б. Татар теленə 
«уау» авазы хас. Əмма ни гаҗəп: бик күплəр «уау» авазын кул-
лануны культурасызлык, «авыллык» (үзлəре авылдан чыккан 
«агач культурныйлар») билгесе дип саный. Аwыл сүзен авыл, 
wакыт сүзен вакыт, Wəлиев сүзен Вəлиев дип əйтү культура-
сызлык кына түгел, наданлык билгесе дə.

Шулай ук сөйлəмдə н, ң авазларын дөрес кулланмау очрак-
лары да күзəтелə: миңга, сиңга, минең (минем), анарга, аңгар. 
Сиңəргə əйттем дигəнне ишеткəч, артыма авып китə яздым 
хəтта.

Соңгы елларда сөйлəмдə, радио-телевидениедə, матбу гат 
битлəрендə, хəтта,  əдəби əсəрлəрдə кайбер сүзлəрне, мəгънə-
лəренə игътибар итеп тормыйча, кайсы да ярар, дигəн  ке  бек 
куллану активлаша бара. Мəсəлəн, ошый – охшый, əзер – хəзер, 
шаһит – шəһит, мəхəббəт – мəһабəт, мəкаль – мəкалə һ.б. Ə бит 
бу сүзлəр бер-берсеннəн аваз составлары ягыннан гына түгел, 
мəгъ нəлəре белəн дə бик нык аерылалар. Мондый сүзлəрне 
мəгънə аермалыгын белүнең иң җайлы ысулы – русчага 
тəр  җемə итү. Мин укучыларыма шул алымны тəкъдим итə 
идем. Ошый – нравится, охшый – похож, əзер – готов, хə зер – 
сейчас, мəхəббəт – любовь, мəһабəт – великолепный, мə каль – 
пословица, мəкалə – статья, шаһит – свидетель, шə һит – бу 
сүзнең мəгънəсе – Аллаһ юлында үзен корбан иткəн, ислам 
дине өчен корбан булган, шул юлда һəлак булган; динен, илен 
яклап сугыш кырында һəлак булган, хак эш өчен сугышып 
үлгəн яки гаепсез корбан булган кеше. Рус теленə турыдан-
туры тəрҗемəсе юк. Шахиды, – дип əйтəлəр.

 – Миңа ул язучының иҗаты охшый. Кызның керфеклəре 
ромашка таҗларына ошаган. Авыл уртасындагы мəхəббəт 
мəчет тирə-юньгə нур чəчеп утыра. Сезгə тигез мəһабəт телим. 
Мин бер мəкалə əйтəм, кебек җөмлəлəрне укыгыз да нəтиҗə 
ясап карагыз инде.

Радиодан «Сабырлык» мөнəҗəтен əйтəлəр:

Сабыр иткəн бəндəлəрне
Шахитлардан киткəн, дилəр.
Яки, Кол Шəриф, Кол Шəриф
Шахит китте яклап Казанны, – 

дип җырлый берсе. Үзенең шəкертлəре белəн бергə, кулына 
кылыч тотып, урыс баскынчыларыннан туган шəһəрен саклап 
һəлак булган атаклы Сəетебез, Казанны яклап Мəскəүгə сви-
детель булып киткəн буламыни инде?! Моның ише җырларны 
ишеткəннəн соң, «Чүлнең ак кояшы» («Белое солнце пустыни») 
дигəн мəшһүр фильм герое Верещагин əйтмешли, «за державу 
обидно!»

Тел байлыгы – халыкта. Халык теленə игътибар итик. 
Əдəби əсəрлəрне күбрəк укысын иде балаларыбыз, яшьлəребез. 
Соңгы елларда телевизор, компьютерлар ала аларның алтындай 
вакытын. Җанлы сүзне алыштыра аламы соң алар? Тукайлар, 
Əмирханнар, Дəрдемəндлəр, Ибраһимовларның, Мəһдиевлəрнең 
əсəрлəрендə əдəби телнең, халык сөйлəменең энциклопедиясе 
тупланган. Тукай əйткəнчə, «...эчем пошса, ...рухым төшсə»:

Шул вакытта мин кулыма китап алам,
Аның изге сəхифəлəрен актарам.
Рəхəтлəнеп китə шунда җаным, тəнем,
Шуннан гына дəртлəремə дəрман табам.

5–6. Җырның һəм сүзнең «ертыгы» буламы? 
«Ертык» сүзлəр һəм «ертык» җырлар

Радиодан, телевизордан нинди генə җырлар агылмый көн дə-
вамында. И. Шакиров əйткəндəй, җырлаучылар күп, җыр чылары 
гына бармак белəн генə санарлык. Җырларны тың ла ганда, ничек 
ятлап бетерəлəр микəн бу сүзлəрне, дигəн иронияле сораулар 
да килə башка. Чөнки күпчелек җырларның башыннан азагына 
кадəр 5–6 сүздəн торган тезмə кабатлана да кабатлана.

Элек (һаман да шул СССР заманында инде) халыкка чыгар-
ганчы, һəр җырны, шигырьне, спектакльне, концерт програм-
маларын энəсеннəн җебенə кадəр тикшерə торган худсоветлар 
булган. Əдəби əсəрлəр (хикəя, повесть, романнар) ничə цензор 
кулыннан үткəн! Аның урынына халыкка əдəбият, сəнгать 
əсəрлəренең иң-иңнəре генə җиткерелгəн.



22

Хəзерге җырларның бөтенесе дə бер баудан ишелгəн, дип 
əйтəсем килми. Əлбəттə, сүзе дə, көе дə, башкаручысы да тəңгəл 
килгəн җырлар да шактый. Андый җырларны тыңлаган саен, 
тыңлыйсы гына килə. Лəкин сүзе белəн колакны ерта торганна-
ры да җитəрлек. Ə сүз бик зур роль уйный бит телдə!

Шəһəрдə туып-үскəн, теллəре күбесенең ярымтатарча, 
ярымрусча ачылган җырчылар (хəзер күбрəк сəхнəдə шулар) 
сүзгə артык əһəмият бирмилəр, көйне беренче планга куялар. 
Х, һ, ң, м, в, уау авазларын бөтенлəй диярлек санламыйлар. Ми-
нен (минем), миңəргə (миңа), синен (синең), сина (сиңа), хава, 
авыл, гəм (гамь), нəк (нəкъ) дип сибəлəр генə.

Сүзлəрне сайлап кына, һəр сүзнең тəмен белеп язган язучы 
М. Мəһдиевнең «Торналар төшкəн җирдə» повестеннəн бер 
өзек:

«Ул арада радиодан концерт башланды.
Артистлар, дикторлар авыл йортларында үзлəрен күпме 

тикшергəннəрен, күпме бəягə дучар булганнарын белəлəрме 
икəн? Мин гаҗəплəнеп тыңлап утырам: Энҗе белəн Флүдə ике 
уйларга бер дə шик калдырмый торган «билгелəрне» чəпəп кенə 
баралар.

Флүдə. Менə тыңлагыз, Ренат Ибраһимов җырлый. Иллə дə 
чибəр, мөлаем ир инде. Мин шул кешегə гашыйк. Хəтта Илья-
сым да көнлəшми, мине аңлый. Ходаем, тагын «Төсле җыр» 
икəн. «Мəһабəт (мəхəббəт диясе урынга) шатлыктан тора ул!» – 
дип, яшел тавыш белəн кычкырып харап итə инде үзен. Нинди 
зур талант!

Һəм Ренат нəкъ шул вакытта шулай кычкырып алды».
М. Мəһдиевтəн тагын бер өзек:
«Радиодан Һ. Такташның «Урман кызы» җыры яңгырый:

Нигə, нигə синең шаян күзлəр
Күзлəремə болай багалар?
Нинди көчлəр, сөйлə, нинди көчлəр
Керфек очларыңнан тамалар?

Җырчы иптəш, Такташ абыең тамалар дими бит, агалар, 
ди. Тамалар дип язса, Такташ булмый инде ул!»

Шулай итеп, җырларның сүзлəрен алыштырып җырлау да 
берни тормый җырчыларга!

Менə тагын берсе җырлый:

Кайдан килдегез безгə?
Батмаенча диңгезгə.
Менə икенчесе:
Əйдə, əйдə.
Кайда, кайда?
Əйдə барыйк урманга.

Ə И. Шакиров бу җырны болай дип җырлый: («Əйдə ба-
рыйк урманга» җыры).

Əйдə, əйдə.
Кая, кая?
Əйдə барыйк урманга.

Татар телендə юнəлеш килеш дигəн килеш бар. Ул килешнең 
сораулары – кемгə? нəрсəгə? кая? Менə бу җырларда кая? сүзен 
куллану дөрес, чөнки юнəлеш мəгънəсе ята бу сүздə.

– Бер терлекче агай печəн төяп фермага бара икəн. Үзе йөк 
өстендə.

Каршысына бер егет очраган.
– Кайда барасың, Шəрифулла агай? – дигəн.
– Йөк өстендə барам бит, күрмисеңмени! – дигəн агай.
– Юк, син мине дөрес аңламадың. Кай тарафка юл тоттың, 

диюем иде, – дигəн егет.
– Мин дөрес аңладым-аңлавын, син дөрес əйтмəдең. Менə 

хəзер җавап бирəм инде: фермага барам, – дигəн дүрт класс 
тəмамлаган авыл агае.

Дүрт класс белеме булган авыл агае кадəр дə татар 
телендəге килешлəрне куллана белмəгəн башың белəн ни дип 
сəхнəгə, бөтен галəмгə ишетерлек итеп радио-телевидениегə 
чыгарга инде!

Җырларда килəчəк заман хикəя фигыльлəрнең дə башын 
əйлəндерəлəр. «Эссе» төркеме җырлый:

Киттек авылга,
Тынычлык табырга.

Үлергə, көлергə, сүнергə һ.б. шундый фигыльлəрне дөрес 
куллану кагыйдəлəренə бер-ике тапкыр күз төшерсəлəр, алай 
итеп җырламаслар иде, бəлкем.

«Болар сиңа нигə кирəк соң? Худсовет члены булдыңмы 
əллə?» – дип, ризасызлык белдерүчелəр дə булыр. Бөек ша-
гыйребез Г. Тукай əйткəнчə: «Җырлар – халкыбыз күңеленең 

тутыкмас саф вə раушан көзгеседер». Шундый саф, якты 
көзгебезне тутыктырмыйк əле. Бүгенге көннəрдə радиодан иң 
еш яңгыраучы жанр – җырлар. Җыр конкурслары да, Аллага 
шөкер, үткəрелеп кенə тора. Радиога, сəхнəгə чыккансың икəн, 
син инде, җырчы иптəш, бөек Туган телнең илчесе. Ə илчегə 
бик зур җаваплылык йөклəнə. Шулай булгач, Туган телеңнең 
дəрəҗəсен төшермə! Авыл сəхнəсендə җырлыйсыңмы, район-
ныкындамы, əллə шəһəрнекендəме – моңың белəн бергə һəр 
авазың, һəр сүзең тыңлаучы күңеленə үтеп керсен.

Инде «ертык сүзлəр» турында да берничə сүз. 90 нчы еллар-
да телебезгə без архаизмнар (иске сүзлəр) дип атарга күнеккəн 
сүзлəр əйлəнеп кайта башлады. Инкыйлаб, иттифак, җөмһүрият, 
икътисад, сəнəгать, мəдəният, мөхəррир, рəис, сəркатиб, корыл-
тай, шигарь, тəгъбир, иҗтиһад һ.б. сүзлəр. Белеп һəм белмичə 
кулланучылар да шактый бу сүзлəрне. Сəнгать белəн сəнəгать 
(промышленность) сүзлəрен бутап сөйлəделəр һəм яздылар бер-
ара. Шундый мəзəк тə йөрде əле. Имеш, авыл хуҗалыгы инс-
титутын тəмамлап авылга агроном булып килгəн шəһəр егете 
сөйлəмем татарча булсын дип, арттырыбрак җибəрə.

– Югары басуга бодай, Аралык басуга борчак мəдəнияте 
(культурасы диясе урынга) чəчтек, – дип отчет бирə.

Татар теле укытучысы буларак, аеруча соңгы егерме елда 
балалар, укучылар сөйлəмендə «шаккатризм»нар барлыкка 
килүгə игътибар иттем. Фигыльнең юклык формасын кул-
лануда шактый «ачышлар» ясалды: укымасмын, бармасмын, 
əйтмəсмен, килмəсмен, хəтта укымармын, əйтмəрмен дигəн ва-
риант та бар. Нəмəчек (ничек) дигəн сорау алмашлыгы да бар-
лыкка килде. «Байый» телебез!

Матбугатта, радиода: «Фəлəн районда яки шəһəрдə картлар 
йорты, балалар йорты ачу тантанасы булды», – дип сөйлəүлəр 
ишетелə. Бу тантаналы вакыйгамы инде!

Телдə «Вакыт күпме?», «Вакыт ничə?» дигəн сорау җөмлə 
дə еш ишетелə. Вакытны белəсе килгəндə, сəгать ничə, дип 
сорау дөрес. Кайбер кеше болай дип сорасаң, əллə чын, əллə 
юри, Хəсəн Сарьян əйтмешли, идиотларча, сəгатем бер генə, 
дип җавап бирə. «Вакытны бер, ике, өч дип санамыйлар, ан-
нан соң вакыт ул бик күп – чиксез. «Биш вакыт унбиш ми-
нут», димилəр, ə «биш сəгать унбиш минут», дилəр. «Алай да 

була – булмасын» мəкалəсендə Х. Сарьян байтак «ертык» (ул 
аларны мəгънəсе бозык сүзлəр дип атый) сүзлəргə туктала. Шу-
лардан берничəсе:

– Əдəби əсəрлəребездə хəзер бик əдəпле егетлəребез күренə 
башлады: сөйгəн кызларының кулын сорыйлар. Əйтсəм – əйтим 
инде: элеккелəр яучы җибəреп кызның үзен соратканнар.

– Янə шигырьне уку бар, сөйлəү бар: карап укыса – укый 
була, яттан сөйлəсə – сөйли була. Əмма бу ара шагыйрьлəребез, 
ни сəбəптер, халык алдына чыкты исə, «Мин сезгə хəзер берничə 
шигырь укыйм», дияр дə, ике кулын селти-селти, яттан шигырь 
сөйлəп җиппəрер.

Вакыт чыкты түгел, вакыт бетте; радиолардан яңгырый 
торган аязучан болыт, алмашынучан болыт та дөрес түгел – 
болыт алмашынмый, болыт аязмый.

– Республика юлларында яңгыр ява, – дип əйтə башла-
дылар. Анысы тагын нинди яңгыр икəн – юлга гына ява тор-
ган?..

Мондый мисаллар телебездə тулып ята. Юри генə, əгəр ва-
кытыгыз булса, шундый сүзлəрне теркəп, язып барып карагыз 
əле.

Чыгышымны Х. Сарьянның югарыда телгə алынган мəка-
лəсендəге өзек белəн тəмамлыйм: «Табигать безгə күрергə күз, 
ишетергə колак, сөйлəргə тел биргəн. Болар һəркемнең яшəвен 
якты, моңлы, җырлы иткəн өч гүзəл шəйдер. Тел – бер, ə без 
мең! Шуңа күрə без аны меңебез мең яктан бозмыйк. Киресенчə, 
меңебез мең яктан үстерик, баетыйк!»

7. Тел, лөгать, гадəт вə əхлак алмашып...
(Татар телендə алынмалар һəм варваризмнар)

Безнең туган телебез – бай, яңгыравыклы, моңлы, аһəңле, 
борынгы тел. Моның шулай икəнен белү өчен тарихка, 
сүзлеклəребезгə күз салу да җитə. 1958–64 нче елларда мəктəп 
укучылары, студентлар, укытучылар, телгə мəхəббəте, кызык-
сынуы зур булган аерым кешелəр ярдəме белəн, Г. Ибраһимов 
исемендəге Тел, əдəбият һəм тарих институтының тел секто-
рында миллионлап, игътибар итегез миллионлап, сүздəн тор-

ган картотека төзелə. Күңелгə үзеннəн-үзе, «əллə кем түгел 
без, əмма ким түгел без əллə кем булганнардан», дигəн җыр 
юллары килə. Шулай итеп «Татар теленең аңлатмалы сүзлеге»н 
төзү эше башлана һəм ул 1970 елга əзерлəнеп бетə. Сүзлекнең 
беренче томы – 1977 елда, икенче томы – 1979 елда, өченче томы 
1981 елда басылып чыга. Меңлəгəн сүзне үзенə туплаган бу өч 
томлы сүзлек – хəзинəбезне халыкка җиткерүче, телебезнең 
байлыгын дəлиллəүче зур хезмəт.

Əмма бер генə халык та аерым, үзе генə яши алмаган ке-
бек, бер генə тел дə үз байлыгы белəн генə яши алмый. Телиме 
халык, телəмиме – үзе аралашып яшəгəн халыклар, күршелəре 
белəн тел, сүз, гадəт вə əхлак алмашып яши һəм яшəячəк. Татар 
халкы да шулай эшлəгəн.

Хəзерге татар əдəби теленең сүзлек составы бик борын-
гы чорга – төрки халыкларның барысы өчен дə уртак булган 
төрки телгə барып тоташа. Идел буена күченеп килгəн баба-
ларыбыз алга таба фин-угор халыклары, урыслар белəн арала-
шып яшəгəн. Ислам дине кабул иткəннəн соң, телебезгə бик күп 
гарəп-фарсы алынмалары үтеп кергəн. Рус теле аша һинд-ев-
ропа сүзлəре килеп кергəн. Татар телендə үзенең күплеге, кул-
ланылыш ешлыгы ягыннан гарəп-фарсы һəм рус алынмалары 
аерылып тора.

Алынмалар телебездə ныклап урнашып калганнар, та-
тарлашканнар, яңа сүзлəр ясау өчен нигез булып хезмəт итə 
башлаганнар. Гарəп теленнəн кергəн дөнья, җөмлə, галим, 
фикер, китап, рəсем, сəгать, җавап, гадəт, мисал һ.б., фарсы 
теленнəн кергəн сəүдə, рəвеш, начар, шəһəр, бəхет, һөнəр һ.б. 
сүзлəрнең алынмалар икəнен дə сизмибез. Арыш, сука, мүк, 
салам, уҗым, буразна, эскерт, кəбестə, бүрəнə, мич, кəҗə 
сүзлəрен рус теленнəн кергəндер дип уйлап та карамыйбыз. 
Менə бу сүзлəр телебезгə монгол теленнəн: нарат, чаган, кияү, 
кодагый, мəңге; ə кəрəз, милəш, поши, пилмəн, бүкəн, лепкə, 
морж сүзлəре угро-фин теллəреннəн кергəн. Руслар төрки һəм 
татар теллəреннəн һəм алар аша: деньга (тəңкə), алмаз, алтын, 
амбар, аршин, башмак, богатырь (баһадир), буран, каран-
даш (кара таш, ягъни графит), книга (кенəгə), казна, кибит-
ка, арбуз (карбыз), аркан, беркут (бөркет), колпак (калфак), 
ямщик (ямчы) һ.б. сүзлəрне кабул иткəннəр.

Татар теленə бик күп сүзлəр, алда əйтелгəнчə, рус теле аша 
башка теллəрдəн дə кергəн. Алар арасында немец, француз, 
инглиз, испан, итальян һ.б. теллəрдəн кергəн сүзлəр күп; грек, 
латин тамырларына барып тоташа торган сүзлəр шактый һəм 
актив кулланылышта йөри.

Югарыда санап үтелгəн чит ил сүзлəрен дөньяның бик күп 
халыклары куллана. Аларны халыкара яки интернациональ 
сүзлəр дип атыйлар. Телебездз киң кулланылышта йөрүче био-
логия, педагогика, партия, репертуар, абзац, вахта, спорт, 
фильм, ария, музей, вермишель, вымпел, катер, революция, 
томат, мотор, парад, гастроль, галстук, чемпион һ.б. шундый 
меңлəгəн сүзне санарга булыр иде.

Заманында (20 гасырның башы һəм беренче яртысында 
да күзəтелə бу хəл), аерым теллəр тарихында, интернациональ 
сүзлəрдəн ваз кичəргə тырышу, аларны үз сүзлəре белəн ара-
лаштырырга телəү күренеше дə була. Чүлмəкчедəн күрмəкче, 
дигəндəй, бу хəл татар телендə дə булып ала. Шул чорда (20 га-
сыр башы) журналда чыккан бер өзек: «Безнең ат белəн барачак 
еремез тик утыз чакрым чамаларда гына улып, йитмеш чакрым 
бу йөрткеч берлə барылачак булдыкыннан, без бик тиз генə бу 
йөрткеч туктавына барып җиттек. Без килгəнче, бу йөрткеч 
күптəн килеп, беренче кычкыртуы булган да икəн, шунлыктан 
без тиз генə туктауга бардык та ике тəңкə егермешəр тиенгə 
күренгечлəр алып утырдык» (йөрткеч – поезд яки пароход, 
туктау – вокзал яки пристань, күренгеч – билет). Бу мисал 
Ф.С. Сафиуллина, М.З. Зəкиевнең «Хəзерге татар əдəби теле» 
(2002) дəреслегеннəн алынды.

1909 нчы елда «Шура» журналында, башка теллəрдəн 
алынган сүзлəр кулланмыйча, саф татарча язылган материал-
лар бирүне сорап мəкалə басыла. Алынма сүзлəр урынына нин-
ди генə сүзлəр кулланылмый ул язмаларда. Хəтта үзебезнең 
сүзлəргə əйлəнеп беткəн гарəп-фарсы сүзлəре мəктəп, мəдрəсə 
урынына белек өе, белек йорты, белем урыны, белем йор-
ты, уку йорты, уку өе, уку урыны, уку-язу урыны; калəм 
сүзе урынына бетəү, язгыч, язу карасы; дөнья – ачын, ачун; 
илче урынына – ялавыч; поезд – ут арбасы, пароход – ут 
көймəсе кебек сүзлəр тəкъдим ителə. Əмма бу сүзлəр халык 
арасында яклау тапмый. Узган гасырның 90 нчы елларында да 

бу күренеш кабатланды. Компьютер (санак, кампитр), вожа-
тый (əйдəман), зонтик (кулчатыр), букет (гөллəмə) һ.б. сүзлəрне 
мисал итеп китерергə булыр иде. Мин үзем бу сүзлəрнең 
телебездə кулланылуына каршы түгел. Əмма иҗтимагый тор-
мыш белəн тыгыз бəйлəнгəн, халыклашкан һəм киң кулланы-
лыш тапкан алынмаларны телдəн тиз генə чыгарып ташлау 
мөмкин түгел.

Ана телендə сүз була торып башка тел сүзлəрен куллану 
белəн алынма сүзлəр кулланышын бутамаска кирəк. Алынма 
сүз теге яки бу төшенчəне белдерү өчен телнең үзендə башка 
сүз булмаганлыктан кулланыла. Телнең үзендə кирəкле сүз бу-
ла торып, аның урынына алынма сүз куллану урынсыз. Башка 
тел сүзлəрен урынлы-урынсыз куллану – гади сөйлəмнең үзенə 
бер төре – варваризм булып санала. «Катыштырма вə лəкин 
телгə телне» дигəн тапшыруыбызда бу турыда сөйлəгəн идем 
инде.

Варваризм – латинча «чит илнеке» дигəн мəгънəне белдерə. 
Борынгы заманнарда да сугышлар, яу чабулар булып торган. 
Яу белəн килүче чит ил кешелəре үз теллəррендə сугышка 
əйдəүче, дəртлəндерүче сүзлəрне кычкыра-кычкыра килгəннəр. 
Римлелəргə Европадан килүче кабилə-халыкларның сүзлəре 
ерактан вар – вар – вар булып ишетелгəн. Шунлыктан чит 
ил кешелəрен алар варварлар дип атаганнар. Сугыш, яуның 
максаты – җимерү, талау, үтерү. Кешелек иҗат иткəн, корган, 
төзегəн рухи һəм матди байлыкларны кыру, вəхшилəрчə җиме-
рү дə варварлык дип атала.

Варваризмнар гади сөйлəмдə генə түгел, əдəбиятта да оч-
рый.

19 нчы гасыр һəм 20 нче гасыр башы татар əдəбиятында, 
галим-голəмə, дин əһеллəре арасында гарəп-фарсы, төрек 
алынмалары, укымышлылыкны күрсəтү максатыннан булса 
кирəк, еш кулланылган. Мəсəлəн, Г. Тукайның башлангыч чор 
иҗатына караган байтак шигырьлəрен сүзлексез укып, аңлап та 
булмый. Төрекчелекнең йогынтысы аеруча көчле аның бу чор 
иҗатында. Əмма заманында Дəрдемəнд, Ф. Əмирхан, Г. Камал 
кебек шəхеслəребез бу күренешкə каршы чыкканнар.

Əдəбиятта варваризмнар куллануның үз максатлары бар. 
Язучылар үз əсəрлəрендə персонажның тел үзенчəлеклəре 

аша аның нинди образ икəнен, җəмгыятьтə тоткан урынын 
күрсəтү өчен дə варваризмнар кулланалар. Г. Ибраһимовның 
«Тирəн тамырлар» романыннан Гайфул сөйлəменə игътибар 
итик:

 – Кичə «Байрак»тан кайтып җитү белəн Паларусов миңа 
аягүрə генə докладовать итте. Мин аңа əйттем: «Син, ди-
дем, неправильно поступать иткəнсең, дидем. Обвиняемыйга 
каршы меры пресечения принимать иткəндə, осторожно бу-
лырга кирəк, дидем. Белəсең, ул бит каты кеше. Миңа возра-
жать итте: минем, ди, арестовать итəргə довольно ышанычлы 
основаниелəрем бар, ди.

Гайфул сөйлəмендə, игътибар итсəгез, рус сүзлəре кирə-
геннəн артык күп. Автор Гайфулның сəнəктəн көрəк булып 
китү юлында рус сүзлəрен кулланып, үзен тəҗрибəле, дəрəҗəле 
белгеч итеп күрсəтергə телəвен чеметеп ала.

Н. Фəттахның «Сезнеңчə ничек?» əсəреннəн өзек.
 – Алайса без икəү? – диде Бəхти, Ида белəн икəү генə 

калгач. – Разрешите!
 – Что же поделаешь с вами, – диде Ида, русча. Ул кайчак-

та Казанның татар кызлары кебек, үзенең яхшы тəрбия кешесе 
икəнлеген күрсəтү өчен, үз туган телен начар белүче булып кы-
лана торган иде.

Матур əдəбиятта чит тел сүзлəре шул миллəтнең тор-
мыш-көнкүрешен, сөйлəмен тасвирлау өчен дə кулланы-
ла. Мəсəлəн, Н. Дəүлинең «Җимерелгəн бастион» романында 
немец сүзлəре күренгəли, чөнки вакыйга Германиядə бара. 
Г. Ибраһимов «Казакъ кызы» романында дала, казах халкының 
тормышын, гореф-гадəтлəрен белеп тасвирлый. Əсəр казах 
сүзлəре белəн бик нык сугарылган. Персонажлар сөйлəмендə 
генə түгел, автор сөйлəмендə дə казах сүзлəре тулып ята. Язучы 
казах халкының яшəешен тулысынча күз алдына бастыру өчен 
бара бу алымга. Аннан соң татар һəм казах теллəренең туган-
дашлыгы, күп кенə казах сүзлəренең татарларга аңлаешлы бу-
луы белəн дə аңлатыла бу алым.

Шулай ук персонажның икенче бер халык вəкиле 
икəнен сиздерү өчен дə варваризмнар кулланыла. К. Тин-
чуринның «Зəңгəр шəл» драмасында качкыннар тормышы 
белəн бəйле күренешне искə төшерик. Питрəйнең сөйлəм 

рəвешеннəн (кайсы миллəт кешесе икəне əйтелми) аның чуаш 
кешесе икəне, Мишканың рус вəкиле булганлыгы сизелə. Яки 
Г. Ибраһимовның «Тирəн тамырлар»ында Паларусов сөйлə-
мендə дə чуаш акценты үзен нык сиздерə.

Варваризмнар кайчакта чит иллəр алдында баш июче 
персонажларның сөйлəмен күрсəтү өчен дə кулланыла. Рус 
язучысы Л.Н. Толстой «Сугыш һəм тынычлык» романында 
русча сөйлəшкəндə француз сүзлəре катнаштырып сөйлəүче 
рус аристократларының сөйлəмен күрсəтү өчен варваризмнар 
куллана. Заманында татар буржуаз миллəтчелəре сөйлəмендə 
арабизмнар (гарəп теленнəн кергəн сүзлəр) тулып торган. Əдəби 
əсəрлəрдə андыйлардан да көлгəннəр.

Фольклор əсəрлəрендə, аеруча җырларда, такмакларда 
юмористик, шаян аһəң бөркү нияте белəн дə варваризм-
нар кулланыла. Бу очракта алар җанлы сөйлəмдəгечə, халык 
җырларындагыча бирелə:

Əнə килə автомобиль –
Төягəннəр дрова,
Яр өстенə яр сөяргə
Кемнəр бирде права?
Əнə килə автомобиль –
Төягəннəр семечка.
Яр өстенə яр сөясең –
Бу нинди привычка?
(М. Мəһдиев. «Торналар төшкəн җирдə»).

Өстəлемнең уртасында
Бер йомарлам атланмай.
Ярым ташлый, дип курыкмыйм,
Яңалары гатавай.
Приходи к варатам, мин сине бик яратам.

Соңгы елларда, аеруча 21 нче гасыр башыннан, илебез-
гə, телебезгə Европа теллəрендəге сүзлəр ургылып керə 
башлады. Хəтта алар кайбер рус сүзлəрен дə кысрыклый-
лар. Тəкъдим итү (представление) – презентация, ил башлы-
гы – президент, предприниматель – менеджер, вступление в 
должность – инаугурация һ.б. Магазин, ларек, акционерлык 
җəмгыятьлəре дə күбесенчə чит тел сүзлəре белəн атала. Үзебезнең 
Мөслимебездə дə «Эдельвейс», «Гарант», «Эльдорадо», «Феникс», 

«Аэлита», «Карина», «Самсон» кебек үтə яңгыравыклы исемнəргə 
ия сəүдə нокталары бар. «Чишмə», «Бəхетле», «Бəрəкəтле», «Миз-
гел», «Айсылу» ничек матур яңгырый!

Шəһəр җиренə барсаң, эченə кереп карамасаң, кайсы ма-
газин, кайсы кафе, кайсы ни икəнен дə белеп булмый. Чөнки 
күбесенең исемнəре чит тел хəрефлəре белəн язылган. Теле-
визордан бирелə торган рекламаларны карасаң тагын! Рек-
ламалар карарга ярата торган бер агай, магазинга барган да 
сатучыдан: «Миңа Солдаты дигəн теш пастасы белəн Сəмəй 
сабын бир əле, рекламада шуларны бик мактыйлар», – дигəн. 
Солдаты, дигəне колгейт, сəмəй дигəне камей сабыны икəн. Ин-
глиз телендəге сүзлəр язылганча гына укылмый икəн ул.

Сүземне йомгаклап, шуны əйтəсем килə: никадəр телебез 
сагында уяу торсак, аңа игътибарлы һəм ихтирамлы булсак, 
шуның кадəр телебезнең дəрəҗəсен дə күтəрербез, аның бер 
телдəн дə ким түгел икəнен башкаларга да җиткерербез.

8. Катыштырма вə лəкин телгə телне...

Тел телне баета, дисəлəр дə, чит сүзлəрне кирəгеннəн артык 
куллану, бутау телне чүпли генə. 20 нче гасыр башында ук атак-
лы шагыйрь Дəрдемəнд болай дигəн:

Кил, өйрəн, и туган бер башка телне,
Бүтəн теллəр белү яхшы һөнəрдер.
Катыштырма вəлəкин телгə телне,
Тел уйнатмак наданлыктан əсəрдер.

«Телнең сафлыгын, табигыйлеген, чисталыгын саклап 
сөйлəү – һəркемнең намус эше. Лəкин без бу турыда кайчак 
онытып җибəрəбез», – ди тел галиме Ф. Сафиуллина.

Шагыйрь Ш. Галиев үзенең бер мəкалəсендə телне чүплəү-
челəрне «телбасарлар», «сүз браконьерлары» дип атый.

«Ике телне бергə катыштырып сөйлəүдəн бара торгач, 
бер бозык, эшкə яраксыз тел генə туар», – дигəн язучы М. Га-
фури. Моннан 80 еллар элек язылган «Чуар тел» мəкалəсендə 
М. Гафури базар сатучылары, авыл агайларының сөйлəменнəн 
мисаллар китерə дə:

 – Əле югарыда мисал итеп күрсəтелгəн агайлар русча 
укымаганнар. Инде русча укыган татарларның телне бозып 

сөйлəгəннəрен тыңлап торсаң – ис китəр! Алар, шөбһəсез, яр-
тысыны русча, яртысыны татарча гына сөйлилəр. Эшлəр шу-
лай барса, үз телемез белəн укуның базары да төшə башласа, 
20–30 елдан соң саф татар теле белəн язылган китапны аңлаучы 
да булмый башлар. Татар сүзенең нинди мəгънəдə икəнен 
лөгатьлəрдəн (ягьни сүзлеклəрдəн) генə карап белə башларбыз.

Никадəр алдан күреп, белеп язгансың, Мəҗит агай! Эшлəр 
шуңа таба бара да инде!

Кайбер кешелəрнең сөйлəшкəнен тыңлап торганнан соң, 
Дəрдемəнд сүзлəре белəн җаваплыйсы килə башлый:

Урысча күп сүзең, азы татарча,
Белалмыйм, кем син – урысмы, татармы?
Ничектер, белмəдек исем-шəрифең:
Хəсəнме, юкса, Иванмы, Макармы?

Безнең Мөслим төбəге халкының төп өлешен татарлар 
(89,1%) тəшкил итə (Ə. Əхмəтгалиев. «Мөслим төбəге», 2003 ел). 
Язучы, тəрҗемəче К. Миңлебаев бер мəкалəсендə, хəтта, менə 
кайда ул татарның əдəби теле, дип, Мөслим, Сарман төбəклəрен 
атаган иде. Юри генə, сынау рəвешендə, бер-беребезнең 
сөйлəмен тыңлап карыйк əле. Һич икелəнми əйтə алам, саф 
татарча сөйлəм килеп чыкмаячак! Татарчасы була торып, рус 
сүзенə барып ябышабыз инде. Ə яшьлəребез телендə хəтта 
урта яшьтəгелəр дə аңлап бетерə алмаган «клёвый», «крутой» 
дигəн сүзлəр тулып ята. Үзлəре аңлап, белеп куллана микəн бу 
сүзлəрне, дип, аптырап та куясың кайчак.

 – Авылга кайтып килəсе бар иде. Астануфкыга чыксам, 
галасават итеп басып торасы булыр инде, пожалый.

 – Мин дə бу субботада кайтырмын дигəн идем дə, не полу-
чится. Мужикның однокласснигы өйлəнə икəн, на старости лет, 
пригласительный җибəргəннəр. Бармасаң, тоже нехорошо! Всё 
таки, воскресенье кич белəн булса да əйлəнеп килергə кирəк 
булыр авылдан.

47 сүзнең 18е рус теленнəн алынган сүзлəр!
Атна исемнəрен хəтта əбилəрнең дə күбесе русча вариантта 

гына куллана.
 – Бу суббутыда Корьəн ашына барасым бар.
 – Дүшəмбе кайсы көн соң əле ул? Ə-ə, панидилник бит 

əле!

Халыкта, еракка китеп кара, дигəн əйтем бар. Чит иллəрдə 
яшəүче татарларның радио-телевидение аша чыгыш ясаган-
нарын тыңлап торам да хəйраннар калам. Финляндия, Аме-
рика, Австралия, Төркия, Германия, Швеция һ.б. иллəрдə 
яшəүче миллəттəшлəребез кимендə 3–4 чит телне белə. Шуның 
өстəвенə сөйлəмнəре саф татарча. Дөрес, азмы-күпме акцент 
сизелə, ул аларның сөйлəменə бер бизəк кенə. Сөйлəмнəренең 
акыллы, мəгънəле, тыйнак булуы сокландыра. Чып-чын зыя лы 
кешелəр! Менə бер мисал.

Моннан берничə еллар элек Татарстан радиосыннан Фин 
илендə яшəүче бер ханым белəн əңгəмə биргəннəр иде. Анда 
яшəүчелəр фин, швед, немец һəм халыкара теллəрнең киң 
таралганы – инглиз телен дə  белəлəр. Татарлар үз туган тел лə-
рен беренче планга куялар.

 – Сез ничек шулай 4–5 тел белəсез, татар телендə дə шун-
дый чиста һəм дөрес сөйлəшəсез? Без бер чит телне дə юньлəп 
өйрəнə алмыйбыз, – дигəнгə ханым:

 – Ə без балаларыбызга иң элек туган телебезне өйрəтəбез. 
Өйдə татарча гына сөйлəшəбез. Миллəттəшлəребез белəн дə 
фəкать туган телебездə генə аралашабыз, – дип җавап бирде.

«Башка телне өйрəнəсе булсаң, ул вакытта үз телеңнең 
кагыйдəлəрен белү кирəк. Чөнки кеше үз туган телен яхшы 
белмəсə, башка телгə төшенə алмас, тик бик озак вакытлардан 
соң гына күнегə алыр», – дигəн бит Каюм бабабыз да.

Бездə хəзер нихəллəр? Менə бу мəзəктəгечəме?
Хəйрулла агай оныгын мактап бетерə алмый: 
– Бик башлы малай: теле русча ачылды, инглиз мəктəбендə 

укый! Хəзер татарчаны да төшенмə кели!
Туган телне өйрəнүне иң азакка калдырсак, мишəр агай 

əйтмешли, «келəп» кенə калмабызмы?
Йомгаклап шуны əйтəсе килə: телгə игътибарсыз, сак-

сыз карауга юл куелмаска тиеш, əлбəттə. Татарча сөйлəшəсең 
икəн, бик əйбəтлəп татарча сөйлəш, инде русча сөйлəшсəң, рус 
сүзлəрен ватма-җимермə!

9–10. Матурлык йөздə түгел – сүздə. 
Халык теле – чəчəкле болын

Безнең бүгенге телебез – əдəби сөйлəм теленең ниге-
зендə – гади сөйлəм, халык теле ята. Кайчандыр, дөресрəге, 
19 нчы гасырның соңгы чирегенə кадəр, җанлы сөйлəм теленə 
якын халыкчан телдə язу əдəбиятта кире кагылган. Халык 
теле – урам теле, дип каралган. Бөек мəгърифəтчебез К. На-
сыйри моңа каршы чыга. «Ялган яла бу! Без – татарлар, 
телебез – татар теле, мөстəкыйль һəм төзек кагыйдəле ка-
мил тел ул. Бүтəн теллəрдəн бер дə ким түгел», – ди. Ул татар 
теленең əдəби һəм фəн теле була алуын, шуңа хакы һəм сəлəте 
барлыгын исбат итте. Аның башка теллəрдəн артта торуын 
фəкать эшлəнмəгəнлегеннəн генə күрде. Аны практик һəм 
фəнни эшкəртү юлында зур, кыю эшчəнлек күрсəтте.

Татар əдəбиятында халык сөйлəменə якын телдə язу-
ны Габделҗаббар Кандалый башлап җибəрə. Шуңа күрə дə, 
аның шигырьлəре халык арасына таралып, халыклашып китə. 
Габделҗаббар бабай шигырьлəре буларак, гасырлар дəвамында 
халык күңелендə яши. Г. Кандалыйның шигырьлəре китап 
булып, фəкать 20 нче гасыр урталарында гына чыга. Кан-
далыйның беренче җыентыгын əзерлəгəн Җəвид Алмаз ха-
лыктан җыеп туплый шагыйрьнең шигырьлəрен. Онытмаган 
халык үз телендə, гади халык телендə язылган шигырьлəрне. 
Күңел түрендə, йөрəк түрендə йөрткəн байлыкны, əманəт итеп, 
буыннан-буынга тапшырган.

Халык теле алга таба матур əдəбиятка Я. Емельянов, 
Г. Тукай, Ф. Əмирхан, Г. Колəхмəтов, Г. Камал, М. Гафури, 
Г. Ибра   һимовлар иҗаты аша килеп керə.

Əдəби телебезгə нигез булып торган гади халык сөйлəме 
турында булыр алдагы сүзебез.

Гади халык сөйлəме – болын кебек ул. Болында да бит 
төрле матур чəчəклəр, үлəннəр, үсемлеклəр генə үсми. Тигəнəге 
дə, ара-тирə кычытканы да, билчəне дə, хəтта агулы үсемлеге 
дə очрый. Халык теле дə шулай төрле, бай! Матур, мəгънəле, 
үткен сүзлəр белəн бергə тупаслары, дорфалары да шактый. 
Халык теле җанлылыгы, тасвирлауга байлыгы белəн аерылып 
тора. Җор һəм тапкыр сүзгə, сүз уйнатуга да урын җитəрлек 

анда. Юмор һəм үтергеч сатирага да урын бар. Фразеологик 
əйтелмəлəр дə, диалектизмнар да, үткен чагыштырулар да, 
мəкаль-əйтемнəр дə тулып ята халык сөйлəмендə.

Чыгып шылу, чəлү, шəһəргə ычкыну, олагу, эш хөрти, 
быжгыту, уҗым бозавы, көзге чебеш, ызначит, мишəйт итү, 
эсвижи, дачурта, лутчы, гүпчим, самай, биштəн төргəн, 
түбəгə менеп төшү, ыржаю һ.б. кебек сүзлəр көндəлек тор-
мышта бүген дə актив кулланылышта йөри.

«Бер утыруда бер кирпеч ипи белəн олы коштабакка са-
лынган ботканы сыпырып салды». 

«Котны алып, Батан бакчасындагы аюлар кебек акырма 
əле», – дип ачуланды тəмам батырайган Фəтихəттəй (Г. Ə.)

«Шул Сəйфи чулактыр əле, оятсыз бəбəк. Шул маташтыр-
гандыр, үлəт ялагыры!» (Г. Б.)

Мин язмаларымда халык язучысы М. Мəһдиевтəн ми-
саллар китерергə яратам. Беренчедəн, ул минем иң яраткан 
язучым. Икенчедəн, М. Мəһдиев авыл тормышын, аның гореф-
гадəтлəрен, кешелəрен, телнең бөтен нечкəлеклəрен белеп яза 
торган язучы иде. Үзенең бер герое əйткəндəй, «люби» очрак-
ка мисал китереп була аның əсəрлəреннəн. Геройлары – гап-
гади авыл кешелəре. Беркатлы, үтə ярдəмчел, эшчəн, һөнəрле, 
сəлəтле, сүзгə оста кешелəр алар. Автор һəр героен сөйлəм 
теле аша ача, дисəк тə хата булмас. Һəрберсенең үзенə генə хас 
сөйлəм үзенчəлеге бар. Япон Яһудин кушаматы йөрткəн Ис-
ламгали агай («Бəхиллəшү» повесте), «Каз канатлары»ндагы 
бераз сакаурак Фəхрелислам, искиткеч кунакчыл Галлəмгали 
агайлар, «Кеше китə – җыры кала»дагы Шəйхи карт нəкъ менə 
сөйлəмнəре аша ачылып, күз алдына тулы канлы образ булып 
килеп баса.

«Исламгали агай үзенең имəндəй таза, яшь килеш ике кул-
сыз калу фаҗигасен искə төшермəс өчен һəрвакыт көлкеле тема 
тудыра, эзлəп таба, кыскасы, гел ялган сөйли иде.

 – Танкка кадəр разведротада булдым мин. Мине фа-
шистлардан белмəгəн кеше юк иде. Гитлер əйткəн ди əллə ничə 
тапкыр: Мəскəүдəн – Левитанны, Беренче Украина фронтын-
нан Ягудинны тотып китерегез, һəр икесенең башына йөзəр 
мең марка акча түлим, дип əйткəн ди. Шуларны пирвый усакка 
асам, дип əйткəн ди.

Бервакыт урман аланында чолганышта калгач, 800 фашист-
ны əсирлеккə алдым.

Ирлəр елмаешты. Хатын-кыз таң калды.
 – Ул тиклем халыкны нишлəттең? – диде сугыш темасын 

аеруча яратучы Хəерниса.
 – Нишлəтим? Эш таптым. Бер колхозга алып бардым да 

атна буе чөгендер чүбе утаттым. Аннары ике көн буе бəрəңге 
басуында колоратурный жук чүплəттем. Эшлəсеннəр. Талый 
белделəр бит.

 – И ходаем, теге корткыч коңгыз шул вакытта ук булган 
икəн...

 – Булмыйни? Фашист-собакаларга ияреп килде инде ул 
безнең илгə». («Бəхиллəшү»).

Шəйхи карт, сугыш башланганнан бирле, Германия турын-
да гына сөйли:

 – Ярманда  түлке машина күп инде анда, – ди. – Батыр лык-
ка безнең солдатка чыкмый инде чыгуын, əмма лəкин тегелəр 
машина күп булу белəн алдыралар. Аларның бит тегендə-мон-
да барганда карты-карчыгы да бисəпилкегə генə утырып чаба 
(«Кеше китə – җыры кала»).

Гади сөйлəм сүзлəре гомумхалык сөйлəм теленə карый-
лар, сөйлəмгə эмоциональ-экспрессив төсмер бирəлəр. Гади 
сөйлəм, халык сөйлəме – ирекле сөйлəм, интонацион сөйлəм 
ул. Аны калəм əһеллəре урынлы итеп матур əдəбиятта персо-
наж сөйлəмендə кулланалар. Кискен, төксе əйтелүлəре белəн 
аерылып торсалар да, əдəби телне баетуда билгеле бер чыганак 
ролен үтилəр алар.

Гади сөйлəм сүзлəренең бер төре булган вульгар сүз-
лəргə тукталып китик. Вульгаризм – латинча «гади, тупас» 
мəгънəсен аңлата. Əйтелеше ягыннан гаять тупас, дорфа, 
төксе, бозылган сүзлəр һəм тəгъбирлəр. Сүгенү сүзлəре, аяу-
сыз сөйлəшү, кеше шəхесен тəмам түбəнсетү сүзлəре керə 
вульгар сүзлəргə.

Ш. Галиевнең «Котбетдин мəзəклəре»ннəн берсе.
«Көтмəгəндə башланды сүз. Кибетче хатын бер егеткə:
 – Кычкырма, тупас, – диде.
 – Син үзең ахмак, – дип җавап бирде тегесе.
 – Ник алай сөйлəшəсез, паразитлар! – дип кычкырып 



37

җибəрде чираттан бер хатын. Ире дə бу тəртипсезлеккə чыдый 
алмады:

 – Һай, əшəке халык, туктыйсызмы, дуңгызлар! – дип өстəде.
Минем дə тел кычытты, лəкин дəшмəдем, сүземне эчтəн 

генə əйтеп чыгып киттем: «Этлəр белəн эт булганчы, дəшмə, 
Котбетдин».

М. Мəһдиевтəн бер өзек.
Сүгенү, дорфа сүз сөйлəүне халык зур хурлык дип сана-

ган.
Бер вакыйга хəтердə: кемгəдер кунак булып килгəн яшь 

бер ир урамда тавыш чыгарган, сугыша башлаган. Сүз белəн 
тыя алмагач, ирлəр ат дилбегəсе алып чыгып аның аягын-ку-
лын бəйлəделəр дə урам уртасындагы чирəмгə сузып салдылар. 
Теге сүгенгəн саен башына бер чилəк чишмə суы коеп торды-
лар. Кыйнашу-сугышу, алдашу, сүгенү – авылда бик хурлыклы 
эш исəплəнə иде.

 – Фəлəн кеше бик ямьсез сүз əйтте, шул авызлары белəн 
ничек ризык кабар икəн ул, – дип карчыклар сөйлəнə иде. («Тор-
налар төшкəн җирдə»).

Менə бит, элек авылда ничек булган! Ə хəзер! Артына 
утырганы, аягына басканы, ире-хатыны, əбисе-бабасы сүгенə, 
бер-берсенə нинди генə тупас сүзлəр əйтми. Бала-чага, олы 
кеше бар дип тору юк – аяусыз сөйлəм! Балаларның телен 
дə эшəке сүз белəн ачтырабыз бит, җəмəгать! Аларның шул 
сүзлəрне əйтүеннəн рəхəтлəнеп көлəбез, кабатлатабыз. Дорфа, 
тупас җавап бирүлəрен бер «егетлек» итеп күрше-күлəн, та-
ныш-белешкə җиткереп торабыз. Ананы телгə алып сүгенгəн 
балалар, яшүсмерлəр яныннан ишетмəгəнгə салынып, бита-
раф кына үтеп китəбез. Əнə бит сугышка, яки 50–60 нчы ел-
ларга кадəр авылда сүгенүчелəрне ничек акылга утыртканнар 
бергəлəп!

 – Хəзер əйтеп кара син аларга, үзеңне пычракка ко-
ендырырга да күп сорамаслар. Измəңне дə изеп ташлар-
лар хəтта, – диярлəр күплəр. Шулай инде, ни чəчсəң, шуны 
урырсың, ди бит халык.

«Халыкның иң зур байлыгы, иң кадерле рухи хəзинəсе, 
һичшиксез, аның теле. Халык үзенең телен, оста бакчачы ке-
бек, яман җиллəрдəн, рəхимсез салкыннар куырудан саклап, 

мең еллар буена үстереп килгəн, аны өзлексез баетып, матур-
лап, иң тирəн фикерлəрен, иң нечкə хислəрен дə аңлатып бирер 
дəрəҗəгə җиткергəн», – ди язучы Г. Бəширов «Без кем идек...» 
мəкалəсендə. Мең еллар дəвамында безгə мирас булып калган 
телебезне чүп басуына əйлəндерсəк, ата-бабаларыбыз рухы 
рəнҗемəсме?!

11. Ни башына ни кунган...

Бүгенге тапшыруыбызда сөйлəм барышында очрый торган 
кайбер җитешсез күренешлəргə тукталырбыз.

Халкыбыз сүзгə, сөйли белүгə, сөйлəм оештыруга тəнкый-
ди карашта. Сөйли белү – сəнгать. Əлбəттə, буш сүз сөйлəп, 
кешенең алтындай вакытын алу ягында түгел халкыбыз. Аз 
сөйлə, лəкин сүзең үтемле һəм мəгънəле булсын. Авыз эчендə 
ботка пешерүчелəрне, əйтəсе сүзен əйтə алмыйча, су буе җөмлə 
төзеп сөйлəүчелəрне, сүз болгатучыларны, кирəкмəгəн урында 
телен тыя белмəүчелəрне мəкаль-əйтемнəрендə, мəзəклəрендə 
утка тотарга да күп сорамый халык.

Кайберəүлəр сүз табарга иренүдəнме, əллə шулай гадəткə 
алгангамы, сүз урынына ни-ни кыстырып сөйлилəр. Мондый 
кешелəрнең ни əйтмəкче булуларын да юньлəп аңлап булмый. 
Бигрəк тə кабаланганда.

...Шулай, бер агайның күркəсе читəн башына кунган икəн. 
Агай аны куып төшермəкче булган. Күркə ялгыш читəн казы-
гына кадалган. Агайга, күркəне үлгəнче суярга кирəк бит инде. 
Өйгə карап, кулларын болгый-болгый, кабаланып кычкыра 
башлаган: 

– Ни башына ни кунган иде, ниткəн идем, нитте дə китте. 
Ни китерегез əле нитəргə!

Ягъни:
 – Читəн башына күркə кунган иде. Куган идем, казыкка 

кадалды. Пычак китерегез əле суярга!
Беркем дə агайның ни əйтергə телəгəнен аңламаган. Шулай 

итеп, күркə дə үлеп əрəм булган.
...Ни-ни дип сөйлəүче бер кеше үлем түшəгендə ята икəн. 

Янына улы килеп: 
– Əти, миңа нинди васыять сүзең бар? – дигəн.



39

Бу кеше малаена болай дигəн:
Ниеңдəге ниеңне нитə күрмə ниеңə,
Ниеңнең дə ние була, ул да нитəр ниенə.

Улы бу сүзлəрне аңлый алмаган. Ə əтисенең болай дип 
əйтүе булган:

Эчеңдəге сереңне сөйли күрмə дусыңа,
Дусыңның да дусы булыр, ул да сөйлəр дусына.

(Бу мисаллар Н. Исəнбəтнең «Балалар фольклоры» кита-
быннан алынды; Казан, 1984).

Ə бертөрле кешелəр сөйлəшкəндə сүз тəртибенə бөтенлəй 
дə игътибар итмилəр, кирəккə дə санамыйлар. Мондый очракта 
ни акыллы, ни тиле сүзлəр килеп чыга. Яки кинəт кенə килеп 
туган киеренке хəллəрдə, курыкканда, кабаланганда, ашыккан-
да да кеше сүз тəртибен чуалтырга мөмкин. Фольклорчы-галим 
Н. Исəнбəт сүз тəртибен бутап, чуалтып сөйлəүне матавыклар 
дип атый. Халыкта матавык хəллəр, матавыкка юлыгу, мата-
выктан чыгу кебек гыйбарə нигезендə дə буталчык мəгънəсе 
ята.

Бер кеше сыерга печəн салыйм, дип печəнлеккə менгəн дə 
егылып төшкəн. Ахылдап өйгə кергəн дə малаена: «Хəсəн ба-
лам, абзар түбəсеннəн егылып төштем. Уттан күзлəр күренде. 
Син бар, печəнгə сыерны сал», – дигəн. (Н. Исəнбəт «Балалар 
фольклоры»).

Абзар түбəсеннəн башың белəнрəк тə төшсəң, моның ише 
сүзлəрне генə сөйлəп калсаң ярый əле.

Менə берəү сөйли: «Чəчен маңгай каплаган» (маңгаен 
чəч каплаган, дияргə тели булса кирəк). Эттəн арт (арттан эт), 
кулыңнан кесəңне ал (кесəңнəн кулыңны ал), чəчеңне үреп 
тара (чəчеңне тарап үр), абзарны сарыкка ку (сарыкны абзар-
га ку), бер күкəең тавык салган (бер тавыгың күкəй салган) 
кебек мисаллар көндəлек сөйлəмдə очрап тора.

М. Мəһдиевтəн бер өзек: «Кəшфи... Абдулның күлмəк 
җиңен тотты.

 – Аның өчен чөнки... Аның өчен чөнки, – дип кабаланган-
да, Чулак Абдул аның кулына сугып җибəрде.

 – Минем күлмəк җиңенə ябышырга яшең баш əле, – диде 
Абдул, кыза төшеп». («Исəнме, Кəшфи абзый»).

Дулкынланудан, борчылудан, гаҗəплəнүдəн дə кешелəр 

иҗеклəрне, авазларны бутарга, бер урыннан икенче урынга 
күчерергə мөмкин. Мондый күренеш телдə метатеза дип ата-
ла. Мəсəлəн, укучылар арасында, хаф сава (саф һава), ярым-
шарлар картасын – шарымярлар картасы дип, рус теле 
дəреслəрендə задано на дом урынына, надано за дом, задано 
на ном, старастепенный член дип сөйлəү гадəти хəл.

М. Мəһдиевнең «Фронтовиклар» романыннан тагын бер 
өзек:

«Сəхнəгə Тəлгать атылып чыкты. Əсəргəн күзлəре белəн 
клубның түшəменə карады да кадалды да калды. Артта борчыл-
дылар. «Мендəрем дə мендəрем, дип пышылдадылар. Берничə 
секундтан Тəлгать кычкырып əйтеп салды: «Шилень».

Халык гөр килеп көлде. Малай каушады. Ул «Шинель» 
дигəн шигырь сөйлəмəкче икəн. Шулай да бер тын алгач, 
киртəсенə төште. Чатый-ботый китереп сөйлəп китте».

Кайбер кешелəрнең сөйлəмендə инде, һəм, əйеме, əйе бит, 
шулай бит, шулаймы, димəк, чыннан да, значит (кайбер 
кеше нəчит дип кенə җиппəрə), действительно (соңгы икесе 
ир-атлар сөйлəмендə күбрəк очрый) сүзлəре бик еш кабатла-
на. Мəктəптə ачык дəрес биргəн укытучылар, җавап бирергə 
торып баскан укучылар аеруча «чирли» бу сүзлəр белəн. 
Җыелышларда ирекле чыгыш ясаучылар (алдан əзерлəнеп 
килмичə, кəгазьгə карамыйча гына сөйлəүчелəр), телдəн интер-
вью бирүчелəр сөйлəмендə дə еш кулланыла əлеге сүзлəр. Суга 
батучы саламга тотынган шикелле, сүз тапмый торганда буш-
лыкны тутыру яки сүз бəйлəү өчен кулланыла бу сүзлəр.

Тагын шундый күренешлəрнең берсе – сүз кабатлау, ка-
батлап сөйлəү. 

М. Мəһдиевнең «Фронтовиклар» романыннан бер мисал.
«Сабир Ишмуратович тамагын кырды.
 – Моңа бары тик мин генə гаепле, иптəшлəр, – дип, шак-

тый ышанычсыз хəлдə башлап җибəрде ул сүзен. – Əйе, мин 
генə гаепле. Дөрес, бу класс безнең иң кыен коллектив. Яңа 
укытучылар – мин күз алдында тотам, əлбəттə, иптəш Су-
лимов белəн иптəш Сəлəхиевне – бу коллективны рəткə салу 
өлкəсендə бик энергично эш башладылар. Бик энергично эш 
башладылар. Инде килеп, инде килеп, шушы эш процессында, 
шушы эш процессында (борчылган вакытта директор һəрчак 

шулай кабатлап сөйли) күңелсез картиналар чыккан икəн, моңа, 
кəк директор, мин генə гаепле, мин генə гаепле. Иптəшлəр, без 
бу мəсьəлəне бик тирəнгə җибəрмик, үзара бетерик. Мин кəк 
директор, кəк директор, сүз бирəм, безнең коллективта моннан 
соң андый эшлəр булмаячак, булмаячак...».

Ə бит гадəти шартларда, үзара аралашканда сөйлəмнəрен-
дəге əлеге кимчелеклəрдəн азат андый кешелəр. Чыннан да, 
кешенең психикасы белəн бəйледер инде бу хəл.

Шулай да, мондый сөйлəм тыңлаучылар өчен ялыктыр-
гыч. Бер үк сүзне еш куллану, кабатлау чыгышның эффектын 
шактый киметə.

АКШ президенты Авраам Линкольн (1860–1865 елларда 
идарə итə) сенаторлар яки халык алдында ясаячак биш ми-
нутлык чыгышын да атналар буе əзерлəгəн. Бакчада, аллея-
лар буйлап йөри-йөри, үз-үзенə сөйлəп караган. Хəзер дə АКШ 
президентларының чыгышларын телевизорлардан күрсəткəлəп 
алалар бит. Президентның һəр җөмлəсенə диярлек торып ба-
сып кул чабалар сенаторлар. Мəгьнəле, кирəкле сүз сөйлəгəнгə 
бит ул. Сүз – ышандыру, тəэсир итү көченə ия булганда 
тыңлаучыларда əнə шундый көчле реакция күзəтелə. Сүзе 
эштəн аерылмаган ораторның сөйлəме дə əнə шундый зур көчкə 
ия. Атаклы педагог, психолог, язучы Дейл Карнеги (америкалы, 
1888–1955 елларда яшəгəн) үзенең «Публика алдында чыгыш 
ясаганда ничек итеп үзеңдə ышандыру көче тəрбиялəргə һəм 
тыңлаучыга тəэсир итəргə?» дигəн хезмəтендə бик кызыклы 
мисаллар китерə, ораторлык серлəренə төшендерə. Публика, ха-
лык алдында еш чыгыш ясаучылар менə шушы хезмəткə ешрак 
мөрəҗəгать итсеннəр иде. Халкыбыз да ораторлык сəнгатенə 
битараф түгел.

· Булган оратор бар халыкны авызына каратыр,
  Булыр-булмас оратор болгатыр да таратыр;
· Йөрəктəн чыкмаган сүз йөрəккə кермəс;
· Сүзең кыска булсын, кулың оста булсын.
Əлеге мəкальлəр сөйлəгəн сүзлəребезне, фикерлəребезне 

тагын бер кат дəлилли кебек.

12–13. Кем син? Нəселең кем синең? 
(Туганлык мөнəсəбəтен, нəсел-нəсəп, кардəш-ыруны 

белдерүче сүзлəр)

Нəсел-нəсəп дигəннəн, гарəпчəдəн алынган бу ике сүз бер-
берсенə якын, əмма бөтенлəй үк бердəй булмаган ике төшенчəне 
белдерə. Нəсел-кан кардəшлəреннəн берəү булса, нəсəп-никях, 
кодалык мөнəсəбəтлəрендə торган кеше.

Туган телебез нəсел-нəсəп атамаларына иң бай теллəрнең 
берсе. Татар телендə 400гə якын шундый сүз – термин барлыгы 
билгеле икəн. Бүгенге яшь буын бу турыда белəме? Белсə дə 
берничə төрен генə белəдер. Мəсəлəн, ата-ана, əби-бабай, онык, 
җизни (җизнəй), апа, абый, ерак əби, ерак бабай, эне, сеңел һ.б. 
берничə сүз.

Еш кына балалардан, яшьлəрдəн: «Бу кеше безгə кем була 
соң? Ул безнең туганмыни?» – кебегрəк сорауларны ишетергə 
туры килə. Яки үзлəренə: «Безнең туган дисең дə, ничек туган 
тия соң ул сиңа? – дисəң, – əй, двоюродный, троюродныймы 
шунда, – дип, русчалатып кына җавап бирəлəр. – Двоюродный, 
троюродный дигəнне ничек аңлыйсың? – дисəң, аптыратма əле, 
дигəндəй, кул гына селтəп китеп баралар». Ул двоюродный, 
троюродный дигəннəре туган телебездə менə болай була икəн.

1. Бер ата-ана балалары (ул-кыз) бер-берсенə карата җенес-
лəрен аермыйча, туганнар була.

2. Туганнарның балалары бер-берсенə (двоюродный) ту-
дык (ир заты), тудыка (хатын-кыз).

3. Бер ата-анадан соң өченче буын вəкиллəре бер-берсенə 
тума (ир), тумача (кыз туган) дип əйтəлəр.

4. Дүртенче буын тора-ят, торачы булалар. Ир-егет тар-
магыннан тора-ятларның бер-берсенə кыз бирергə, кыз алырга 
хаклары бар.

5. Бишенче буын туа-ят, моннан ары җиде-ят дип атала.
400 сүзне тикшерə китсəк, сүз бик озынга сузылыр, шуңа 

күрə нəсел-нəсəпне белдерүче берничə сүзгə тукталып китəрбез. 
Сүзне ата-анадан башлыйк.

Ата кеше – ир кеше, гомумтөрки эр сүзеннəн. Ул «герой», 
«батыр», «киң күңелле» дигəн сүз.

Ана сүзе дə гомумтөрки характерда булса да, кардəш 

теллəрнең барысында да бар, дип əйтеп булмый. Мəсəлəн, та-
тар теленə иң якын теллəрнең берсе – башкортларда əсə (мон-
голча əчə, əҗə, эҗе). Татар телендə Ана сүзенең анакай, анай, 
əнəй, əни, əнкəй, инəй, инəкəй һ.б. төрлəре еш очрый. Мөслим 
районының төньяк-көнчыгыш, көнчыгышына урнашкан 
авылларда инəкəй, инəки дип əйтү бар.

Əтинең, əнинең ата-анасы балаларга əби, бабай була. Сы-
наганым бар: Мөслим районының Яңа Усыга кадəр өлешендə 
сөйлəм йомшаграк. Башкортстан татарларының сөйлəменə хас 
үзенчəлеклəр үзен сиздерə монда. Тат. Бүлəр, Урəзмəт, Əмəкəй, 
Баек, Карамалы якларында əби-бабайны шундый матур итеп 
əбкəй, бабкай дип əйтəлəр! Иске Карамалыдан соң тел каты-
ланган кебек. Бу якта əти-əни (əткəй-əнкəй), əби-бабай китə. 
Əнинең ата-анасын ерак əби, ерак бабай дип атыйлар. Əби-ба-
байга дəү əни, дəү əти дип дəшү безнең якларга кереп кенə килə. 
Лəкин соңгы елларда шəһəр балалары телендə давани, дава-
ти, хəтта дивани (диванага да ерак калмаган), «атика бабай», 
«атика ани», «атика эби» кебек» «яңа атамалар» активлаш-
ты. Саф татарча яңгыраган, колакка ятышлы əбкəй, бабакай, 
əбием, бабаем кебек сүзлəргə җитəме соң инде!

Без үскəн чорларда, аңа кадəр бигрəк тə дүрəнəй, дүрəтəй 
(зур əни, зур əти) дигəн сүз бар иде. Минзəлə төбəгенə хас бул-
ганча, «з» авазы «д»лаштырылганга күрə, үзгəреш кичергəн 
бу сүзлəр. Əтинең олы абыйсын һəм аның хатынын шулай дип 
атаганнар. Гаилəдə 3–4 малай булса да, бары тик яше буенча 
иң зурысына карата гына кулланылган бу сүз. Димəк, дүрəтəй, 
дүрəнəй титулы туганнарның берсенə генə – иң өлкəненə 
генə бирелгəн. Хəзер бу сүзне өлкəн яшьтəгелəр телендə генə 
ишетергə мөмкин. Бик матур, мəгънəле сүз, югыйсə.

Башкортстан татарлары телендə əтинең я əнинең əнисен 
нəнəй, картый дип атау киң таралган.

Безнең Мөслим төбəгенə (гомумəн, көнчыгыш регионга) 
хас диалекталь (җирле) апай, апаем сүзе бар. Ул бездə үзеңнəн 
кечкенəлəргə эндəшү сүзе.

 – Син аны, апай, болайрак эшлəп кара əле.
 – Апаем, сиңа шəһəрдəн нəрсə алып кайтыйм?
Бу сүзнең апа сүзенə бернинди мөнəсəбəте дə юк икəн. Бо-

рынгы заманнарда болай дип малайларга эндəшкəннəр. Ул «ал-

пай» (алып-батыр, баһадир), «алпаем» – батыркаем, үскəнем 
сүзеннəн килə икəн. Тора-бара үзеңнəн кече кыз балаларга ка-
рата да əйтелə башлаган. Бу турыда Башкортстанда яшəүче тел 
галиме Рифгать Əхмəтҗановның бер язмасын табып укыгач, 
үземə зур бер ачыш ясаган кебек булдым.

Казан, Арча ягында бу сүз олы яшьтəге хатын-кызга карата 
апа мəгънəсендə кулланыла (Газизə апай, Хəдичə апай). Безнең 
апай, апаем дип үзеңнəн кечелəрне атаганга, алар гаҗəплəнə 
торган иде.

Апа сүзе күбрəк очракта урта яшьлəрдəге хөрмəтле ханым-
га эндəшү сүзе булып (бу мəгънə кардəшлеккə карамый) кулла-
ныла. Үз апаң мəгънəсендə тута, түтəй, түткəй, абыстай һəм 
башка сүзлəр килə. Əлбəттə, хəзерге яшь буын бу сүзлəрне кул-
лану ягында булмас, «кеше көлүдəн» куркырлар.

Өйлəнəсе егетлəр алга таба кəлəш (ярəшелгəн кыз), 
бикəч (яңа төшкəн килен), хатын (ханның җефете, ханбикə), 
хатынының əти-əнисе – каенатай-каенана (əмма бездə əби-ба-
бай дип атау гадəткə кергəн), каениш, балдыз, баҗа, кода, кода-
гый, кодача кебек сүзлəрнең нəрсə аңлатканын белсен иде һич 
булмаса.

Булачак килен исə, иренең ата-анасы, ир ягы туган-ту-
мачасы турында да бераз мəгълүматлы булсын. Ирнең ата-
анасы – каенана-каената; биана, биата. Соңгысы дөресрəк ва-
риант. Чөнки борынгы гадəт буенча, килен ягы – хан ягы, ə 
кияү ягы – би ягы дип каралган. Би – эре хуҗа, җир-су, байлык 
иясе, баш кеше. Би – хатыны өчен дə хуҗа, баш кеше. Шуннан 
биемнең атасы, биемнең анасы атамасы килеп чыккан. Турыдан-
туры эндəшкəндə килен бианайга – əни, əнкəй, биатайга – əти, 
əткəй дияргə тиеш.

Ирнең абыйсы – биага, апасы – бикəм, энесе (киленнəн олы-
рак булса) янагай, җанагай, кечерəк булса – каенэне, биэнем, 
сеңлесе – каенсеңел, бисеңел була.

Гаилəдəге ирлəрнең хатыннары бер-беренə килендəш 
була.

Элек татар гаилəлəрендə матур апа, мулла абзый, муллати, 
шəкерт абый, чибəр җиңги зур апа, алмапа, абыз түти, чибəр 
апа һ.б. шундый матур, мəгънəле сүзлəр кулланылган. Мишəр 
халкында бу сакланган əле. Бездə дə кайбер гаилəлəрдə əйтелə 

торгандыр. Лəкин алга таба бу төшенчəлəрне куллана белүчелəр 
булырмы?

Мулла абзый, муллатти, шəкерт абый, абыз түти, аб-
зый сүзенең нигезендə укымышлылык, белем мəгънəсе ята. 
Абыз – гарəпчə хафиз – яттан сөйлəүче шагыйрь дигəнне 
аңлата. Корьəнне яттан белүчелəрне «Корьəн хафиз» дип ата-
ганнар. Алга таба бу сүз туганлык термины булып киткəн. 
Татар халкының күп гасырлык традициясе буенча, гаилəдə, 
ичмасам, бер кеше укырга, белем алырга тиеш булган. Һəм, 
гадəттə, гаилəдə икенче баланы абызлыкка əзерлəгəннəр 
(чөнки беренче бала əти-əнилəренə эшкə җигелгəн). Шулай 
итеп абыз – икенче балага карата кулланылган. Беренче бала 
еш үлə торган заманнарда абыз иң өлкəн туган булып кала 
килгəн. Шуннан абзый – хөрмəтле, укымышлы ир кеше, абыз 
тутай – абыстай – укымышлы хатын атамалары килеп чык-
кан.

Нəсел-нəсəп атамаларында теге яки бу чорның əхлагы, 
рухи кыйммəтлəре ачык чагылыш тапкан. Хəзер дə без аларны 
белеп һəм урынлы куллансак, бу атамалар кешелəр арасындагы 
мөнəсəбəтлəрне бизəп, матурлап торыр иде.

14. Ни хəлең бар, кеше туганым? 
(Исəнлəшү, хəл белешү).

Кешелəр бер-берсен нинди генə сүзлəр белəн сəламлəми-
лəр: «Исəнмесез! Исəннəрмесез! Əссəлəмəгалəйкүм! Сəлам! 
Салют! Привет! Чао! Хау ду ю ду!»

Бер-берсен сəламлəгəндə төрле ил халыклары бик күп-
тəннəн бирле кулланган хəрəкəтлəр, ишарəлəр тагын да төрле-
рəк. Берəүлəр бил тиңентен иелеп баш игəннəр, икенчелəре 
кулларын маңгай һəм йөрəк тирəсенə куйганнар, өченчелəре 
бер-берсенə теллəрен күрсəткəн, дүртенчелəре исə бер-берсенə 
борын очлары белəн орынганнар. Аксөяк хатын-кызлар, бор-
галана-сыргалана, тез чүккəннəр, ə мəшһүр мушкетёрлар, 
гəүдəлəрен иеп, эшлəпəлəрен селкеп торганнар. Король гвардия-
се офицерлары үкчəлəрен шартлатып, башларын күкрəклəренə 
салындырып сəламлəгəннəр. Хəрбилəр əле хəзер дə бер-берсенə 
честь биреп китə. Берəүлəр ерактан кул болгап сəламли, 

икенчелəре кочаклашып ук ала. Əнə ике кыз бер-берсенə аты-
лып килделəр дə, «пəп» итешеп алдылар, ни турындадыр тиз-
тиз генə сөйлəштелəр дə йөгереп китеп тə бардылар». («Үзең 
нинди – көзгең шундый»).

Əйе, башка кеше белəн очрашу вакыйгасын кешелəр 
төрлечə билгелəп үтəлəр. Сəлам бирергə телəмəү яки бирелгəн 
сəламне алмау – һəрчак һəм һəр халыкта да зур əдəпсезлек һəм 
тирə-юньдəге кешелəргə хөрмəт күрсəтмəү билгесе булып са-
налган. Чөнки баш иеп хəлеңне белүгə, сəлам биргəндə əйтелə 
торган кыска гына сүзлəргə бик зур һəм бик мөһим эчтəлек са-
лынган. Беренче карашка гади генə булган «исəнмесез» сүзе 
менə нинди мəгънəгə ия: «Мин сине күрəм, кеше. Син миңа 
ошыйсың. Белеп тор: мин сине хөрмəт итəм һəм синең дə миңа 
хөрмəт белəн каравыңны телим. Мин сиңа иң кадерле нəрсəлəр: 
исəнлек, тынычлык, шатлык, бəхет телим».

Бүгенге тапшыруыбызда халкыбызның исəнлəшү, хəл 
белешү, шөкер итүгə бəйле берничə сүз – төшенчəгə тукталыр-
быз. Исəнлəшүне белдерү өчен хəзерге көндə иң актив кулла-
нылышта йөри торган сүз – «исəнме», «исəнмесез» сүзе. Кай-
бер кешелəр, уенын-чынын бергə кушып, бу сүзгə каршы: 

– Исəн булмасам, əллə духтыр булдыңмы? – дип җавап 
бирə. Яки, исəн булмасам, каршыңда басып тормас идем бит, – 
ди.

 – Үзең исəн-саумы? Гаилəңдə тынычлыкмы? Йорт-
җирең, мал-туарың иминме? – дигəн мəгънə дə салынган бу 
сүзгə. – Аллага шөкер! – дип кенə җавап бирəсе, югыйсə. 
Гаеп итеп əйтүем түгел: тагын шундый кешелəр була, синең 
сəламеңне дə алып тормыйча, аһ-ваһ килеп, үзенең чирлəрен 
саный башлый. Тыңлап торасың да, шушы кадəр чир белəн бу 
гомер ничек яшəгəн икəн бу кеше, дип уйлап куясың. Өеңдə, 
ихатаңда, урамда үз аягың белəн йөрерлек хəлең, мөмкинлегең 
булганда, ашый-эчə алганда, үз йомышыңа йөри алганда, өстəл 
тулы ризыгың булганда, ике кулыңны күтəреп дога кыла алган-
да, мең тапкыр, Аллага шөкер, диясе генə!

Хəзер өлкəннəр, шулай ук дини-əхлакый тəрбия алган 
яшь  -лəребез арасында да, əссəлəмəгалəйкүм, дип сəлам бирү 
ак тивлаша бара. Ислам дине тоткан ата-бабаларыбыз гомер-
гомергə шушы сүз белəн бер-берсен сəламлəгəннəр. Лəкин со  -

вет чорында тəрбиялəнгəн берничə буын өчен əссəлəмəга лəй-
күм сүзе «мəчет картлары» сүзе буларак кабул ителде.

«Əс Сəлам» сүзе Аллаһы Тəгалəнең исемнəреннəн бу-
лып, сəлам бирү «Аллаһы Тəгалəнең исеме сезнең белəн, сез 
Аллаһының саклавында», димəктер. Сəлам бирү «əс Сəламү 
галəйкүм», «Сəламүн галəйкүм», «Сəламүн галəйкə», «əс 
Сəламү галəйкə» кебек җөмлəлəрнең һəрберсе белəн була 
ала. Сəлам кайтаручы «вəгалəй күмүс Сəлам», «вə галəйкəс 
Сəлам» рəвешендə əйтə. Сəлам бирүче» əс Сəламү галəйкүм вə 
рəхмəтуллаһи вə бəрəкəтуһү» дисə, бигрəк тə яхшы. Иң яхшы 
рəвеше «əс Сəламү галəйкүмдер». (Бу юллар Идрис хəзрəт 
Галəветдиннең «Сəлам бирə белəсеңме?» дигəн китабыннан 
алынды. Яр Чаллы, 5 нче бит, 2011 ел.)

Сəлам бирү, ул сəламне ала белү – тəрбиялелек билгесе дə.
«Рəсүлебезгə бер төркем яһүдилəр: «Əссəəмү галəй-

күм», – диделəр. (Əссəəмү – агу, үлем, дигəн сүз). Яһүдилəр, 
Рəсүлебез бу сүзне Əссəлəмү дип аңлар, дип уйладылар. 
Рəсүлебез, аларга сезгə дə, дип төртелмичə генə матур итеп 
җавап бирə. Рəсүлебезнең бу сүзе халкыбызның, таш атсалар 
да, син аш ат, дигəн гыйбарəсенə туры килə». (Илдар хəзрəт 
Хəйруллинның «Ислам дөньясында мең дə бер сорау» китабын-
нан, Уфа, 2009, 144–145 нче битлəр).

Халкыбызда өйгə кергəндə, кергəч сəламлəшү, хəл-əхвəл 
сорашуның үзенчəлекле яклары бар. Язучы М. Мəһдиев бу ту-
рыда менə ничек искə ала:

 – Тынычлык, иминлек бик кадерле. Ул безнең халыкның 
рухына сеңгəн иде. Əнə шуңа күрə карчыклар кеше өенə килеп 
кереп түргə узгач, сəкегə əдəп белəн генə янтаеп утырып, болай 
сүз башлыйлар иде:

 – Хəерле бəрəкəт бирсен йортка, исəн-сау торамсыз?
Безнең авылда «исəнмесез» дип түгел, əнə шулай мəгънəле, 

озын итеп сəламлəшəлəр иде. Ирлəр исə урамда очрашканда, 
йортка кергəндə бик гади сүзлəр белəн болай исəнлəшəлəр:

 – Ни хəллəрдə тагын? Яки, ни хəллəрдə ятасыз тагын?
Мондый исəнлəшүдə ниндидер кайгыртучанлык, əдəп, 

əхлак нормалары чагыла, тынычлык, иминлек телəү сизелə 
иде». («Торналар төшкəн җирдə» əсəреннəн).

Йортка дога кылып, хəл-əхвəл сорашу халкыбызның бик 

матур гадəтлəренең берсе. Шунысы куанычлы: əлеге гадəт 
хəзер дə дəвам итə.

Шулай ук аерылышканда кешелəр белəн саубуллашыр-
га кирəк. Бу алар арасында дошманлык юк, үзара яхшы 
мөнəсəбəтлəр дəвам итəчəк, дигəнне аңлата. Гадəттə, сау бу-
лып торыгыз, исəнлектə күрешергə язсын, күрешкəнчегə 
кадəр, исəн булыгыз, сау бул, хуш сүзлəрен аерылышканда, 
чыгып киткəндə əйтəлəр. Хуш сүзендə мəгънə аермалыгы бар. 
Мəңгелеккə аерылганда (үлем алдыннан), яңадан очрашмас-
лык, күрешмəслек булып аерылганда хуш сүзен кулланалар.

 – Хуш дип əйтмим əле, күрешербез, бəлки, гомер 
көзлəрендə булса да! – дигəн шигырь юллары исемə төште əле. 
Мин дə сезгə хуш дип əйтмим əле. Күрешербез, иншаллаһ!

15. Алла боерса, хатын, ишек ач! (дəвамы).

Берəр эшкə керешер алдыннан, килəчəкне планлаштырган-
да Аллаһ боерса, Алла бирсə, Аллаһы телəсə, Ходай кушса, 
Ходай насыйп итсə, Аллага тапшырып кебек сүзлəрне кул-
ланабыз.

Элеккерəк заманда бер кеше йомыш белəн калага барырга 
җыена икəн. Хатыны:

 – И синкəем, иртəгə бара алырсыңмы икəн? Көн дə бо-
зылырга тора. Əллə бүтəн вакытка калдырып торасыңмы 
сəфəреңне? – дигəн.

 – Кичектергесез эшлəрем бар. Барам булгач, барам, – дигəн 
ире.

 – Алла бирсə! – дип əйт дигəн хатыны.
 – Бирсə дə барам, бирмəсə дə барам! – дигəн тегесе. Ярар, 

икенче көнне иртəн үк ир юлга кузгалган. Ярты юлга җиткəч, бара 
торган җирдəн, аты егылып үлгəн моның. Тиресен булса да тунап 
алыйм, ичмасам, берəр файдага ярар, дип, атын тунап ятканда, 
моның янына стражниклар килеп чыккан. Үземнең атым, дигəнгə 
дə ышанмыйча, кулга алып, төрмəгə ябып куйганнар. Гаепсез 
икəнен ачыклаганчы, атна-ун көн үткəн. Ярар, чыгарганнар моны. 
Авылына кайтып җиткəн бу көч-хəл белəн. Капка төбенə җитəр-
җитмəстəн үк: «Алла бирсə, хатын, ишек ач!» – дип кычкырып 
җибəргəн ди. Монда инде аңлатма кирəк түгел!



49

Шулай ук, иншаллаһ сүзе дə – Аллаһ боерса сүзенең сино-
нимы. Иншаллаһ, кайтырбыз. Иншаллаһ, башкарып чыгарбыз, 
эшлəрмен, иншаллаһ.

Сөбханалла (Аллага – дан) – машалла. Соклану, гаҗəплəнү, 
хуплауны белдерү өчен кулланыла торган сүз. Шагыйребез 
Г. Тукайның «Сөбханалла, сөбханалла» дигəн шигыре бар.

Сабый чакта укытканда мине хəлфə,
Рəхмəт аңар, өйрəтте бик яхшы нəрсə:
 – Сөбханалла, диеп əйтү тиеш, – диде, – 
Бер мəн яңа гына тулган айны күрсə.

Шагыйрь сөйгəненең йөзен, башын тулган айга, кашларын 
яңа туган айга охшата да:

Укыйм чынлап: «Сөбханалла, сөбханалла!» – ди.
Əгəр күрсə шул матурны Гайнетдиннəр,
Гади генə Котбетдиннəр, Шəмсетдиннəр,
«Сөбханалла!» дию кая аларга соң!
Укымаган алар, бернəрсə белмилəр.
Əгəр, хəлфə, мин дə шулай надан булсам,
Синнəн гыйлем алалмыйча калган булсам, 
Əйтер идем, шулар кебек мин гыйрфансыз 
        (аң-белемсез, надан):
«Əй-йəй, бигрəк матур икəн чукынган кыз!»

Кеше өстендə берəр матур кием яки өендə яхшы җиһаз 
күрсəк, иң башлап, каян алдың, ди күбебез. Котлы булсын, 
диясе бит, югыйсə. Ягъни, бəхетле язмыш (кот – бəхет дигəн 
мəгънəне аңлата) телим. Киемең өстеңдə, җылы тəнеңдə тузсын. 
Тагын да матуррагын алырга язсын, яки алган җиһазыгызның 
да файдасын, куанычын күрегез, дигəн мəгънəлəр ята бу сүздə. 
Котлы булсын, дигəнгə, рəхмəт, диясе генə кала.

Еш кына, рəхмəт белəн тун тектереп булмый, коры 
рəхмəт, рəхмəткə генə эшлəү, рəхмəтне кесəгə салып бул-
мый, теге рəхмəтең дə бернəрсəгə дə ярамады һ.б. шундый 
сүзлəрне əйтеп, рəхмəт сүзенең дəрəҗəсен төшерəбез. Ə бит 
рəхмəт – Аллаһының 99 исеменең берсе. «Аллаһының 99 
исеме бар. Боларны санаган кеше җəннəткə керер», – диелə. 
(«Дога – и исми əгъзам», «Дəгъват» нəшрияты, 4 нче бит, 2011). 
«Исми əгъзам» догасы менə болай башлана: «Һүəллааһу лəə 
илəəһə иллəə һүə əр-Рəхмəнү əр Рəхимү» (шунда ук). Рəхман 

һəм Рахим сүзлəре рəхмəт тамырыннан барлыкка килгəн икəн 
бит. Ə рəхмəт сүзе шəфкать, мəрхəмəт, аяу, кичерү дигəнне 
аңлата. Аллаһ сиңа да мəрхəмəтле, шəфкатьле булсын; гаеп-
гөнаһларыңны кичерсен, ягъни. Коры рəхмəт, рəхмəткə генə 
йөрү дип əйтеп, без Аллаһыны танымыйбыз, аның исеменнəн 
йөз чөерəбез икəн бит! Элек əби-бабайлар балаларга күбрəк 
рəхмəт җыярга кушалар иде. Рəхмəт үзеңə рəхмəт булып кай-
тыр, дилəр иде. Ул вакытта бу сүзлəрнең нинди тирəн мəгънəгə 
ия икəнлеген аңламасак та, йөгерə-йөгерə суын да ташыдык, 
карын да көрəдек, утынын да керттек, сыер-сарыгын да көтүдəн 
каршы алдык авыру яки карт-карчыкларның, əлбəттə, рəхмəт 
хисабына. Күрше-коланга да ярдəм итə идек. Хəзерге бала-чага 
акча өмет итə. Тəрбиясе шундыйдыр инде.

Элек бер бай кеше үзенə ярдəм иткəн икенче берəүгə, 
рəхмəт əйтсəм күп була, дип, бер сыер биргəн икəн, дип сөйли 
иделəр безгə.

Урыс та бит, спасибо, ди. Спаси бог, сүзеннəн. Аллаһ сак-
ласын, Аллаһ ярлыкасын, дилəр алар да.

Сəлам бирүдəн башлаган идек, менə кая кадəр килдек! Гап-
гади генə күренгəн сүзлəр нинди тирəн мəгънəлəргə ия икəн!

Кешелəр белəн аралашу, сөйлəм барышында тирə-яктагы 
вакыйгаларга үз мөнəсəбəтеңне белдерү өчен кулланыла тор-
ган сүзлəр əле болар белəн генə бетми. Күңелебездəн аларны 
барлыйк һəм үз урыннарында матур итеп куллана да белик.

16–17. Исемнəр бакчасына сəяхəт
Кеше исемнəре, күренекле татар-башкорт шагыйре Шəехза-

дə Бабич əйткəнчə, гаҗəеп бер бакча. Аның байтак кына хатын-
кыз исемнəренə карата күңел түрендə калырдай шигъри юллар 
тупланган «Исемнəр бакчасында» дигəн əсəре бар.

Гөлнур туташ, гөлең бар бит, нурың бар бит,
Күзеңдə сур, күкрəгеңдə нурың бар бит,
Сигез оҗмах каршысында синең белəн
Җир мактанган: «Минем дə бер хурым бар», – дип.
Айзирəк кыз, ай зирəк кыз, үткер теле,
Изгелəрдəн-изгерəктер, юктыр кере.
Əй Зөлəйха, бер елмайсаң исертəсең,
Бер минутта биш туңдырып, биш эретəсең.

Җимеш бакчасында төрле агачлар үскəн кебек, исемнəр 
бакчасында да төрле җимешлəр – исемнəр бар. Безнең телебездə 
күркəм исемнəр бик күп. «Халкыбыз кеше исемнəре дөньясында 
мəгънəви матурлыкка омтылуның классик үрнəклəрен тудыр-
ган. Үзенең идеалларын һəм тарихын чагылдыра торган исемнəр 
хəзинəсен барлыкка китергəн», – ди «Татар исемнəре сүзлеге»н 
(1981) төзеп бастырган тел галиме Г.Ф. Саттаров. Аның бу кита-
бына – 10 мең, төрдəшлəре белəн 15 мең кеше исеме тупланган. 
Автор хəзерге татар исемнəре хəзинəсен җиде катламга аерып 
карый. Боларга борынгы заман исемнəреннəн башлап, гарəп-
фарсы алынмалары, рус теленнəн һəм аның аша Көнбатыш 
Европа теллəреннəн кергəн интернационал исемнəрне һəм 
1917 нче елдан соң барлыкка килгəн яңа исемнəрне кертə.

Соңгы 10–15 ел дəвамында газета-журналларда исемнəр 
турында шактый гына язмалар, бəхəслəр урын алды. Төрле 
фикерлəр бар. Яшьрəк буын яңача, заманча исемнəр кую ягын-
да. Өлкəн буын исə аларның ялгышларын кабатламаска, та-
тарча, мəгънəле, аһəңле исемнəр сайларга чакыра. Чыннан да, 
1930–40 нчы елларда, аеруча интеллигенция вəкиллəре арасын-
да тузга язмаган яки интернационал исемнəр кую модага кергəн 
була. Бу уңайдан язучы Рабит (Роберт) Батулла менə нəрсə ди:

 – Балага үз миллəтеңнең исемен кушарга кирəк. Ул, əлбəттə, 
ата-ананың шəхси эше, əмма баланың шул исем белəн гомер буе 
яши се бар. Халыкның ул Европа исемнəренə авызы да көйлəнмə-
гəн. Миңа авылда Рабит дип эндəшəлəр иде. Кечкенə энемə əти 
Эдуард дип кушарга телəгəн иде. Миңа ул вакытта 16 яшь. 
Сугыша-талаша, аңа Рəсим дип куштырдым. Хəзер энем кунак-
ка килгəн саен: «Абый, миңа матур исем куштыргансың», – дип 
рəхмəтлəр укый. Үз тəҗрибəмнəн чыгып, улларыма матур, чын 
татар исемнəре – Нурбəк һəм Байбулат дип куштым. Балага исем 
кушканда ата-аналар əдəбиятка да мөрəҗəгать итсеннəр иде. Анда 
Сөембикə, Тархан, Фəрһад кебек матур исемнəр бик күп».

1970–80 нче елларда исə бертөрлерəк исемнəр басып алды 
балалар дөньясын. Аларны бер урынга тупласаң, 20гə дə тул-
мас, мөгаен. Илнар, Илнур, Алмаз, Ленар, Динар, Айдар, Айрат, 
Рөстəм, Руслан, Лəйсəн, Эльмира, Эльвира, Алсу, Гүзəл, Айгөл, 
Гөлнара, Лилия һ.б. исемнəр класс саен икешəр, өчəр очрый иде 
хəтта. Бер авыл мəктəбендə бит ул!

Балага исем сайлаганда, ул исемнең җыйнак төзелешле, бо-
зылмый торган, җиңел əйтелешле һəм барыннан да бигрəк яхшы 
мəгънəле һəм аһəңле булуы зарур, ди акыл утырткан өлкəннəре-
без һəм дин əһеллəребез. Авар шагыйре Рəсүл Гамзатовның 
исемнəр турында бик кызыклы фикере бар: «Хатын-кыз исе-
меннəн наз, гүзəллек, ягымлылык, җылылык бөркелеп торсын. 
Ə ир-ат исемендə көч-куəт, гайрəтлелек, ныклык, батырлык, 
кыюлык кебек сыйфатлар чагылсын», – ди ул. Борынгы бабала-
рыбыз да нəкъ шулай уйлаган. Татар халкында кеше исемнəренең 
иң борынгы өлешен тəшкил иткəн төрки исемнəр əнə шул ту-
рыда сөйли. Аларның күбесен əле хəзер дə яратып кушалар. 
Мəсəлəн, Арыслан, Тансык, Булат, Тимер, Айсылу, Арзу, Таңсылу, 
Алтынчəч, Айгөл һ.б.

Телебездəге исемнəрдə иң зур катлам – гарəп-фарсы сүз-
лəре. Сан ягыннан иң зур күпчелекне гарəп исемнəре тəшкил 
итə һəм алар бүгенге көндə дə актив кулланыла.

Кеше исемнəре коллекциясе яңа исемнəр белəн байый 
тора. «Шəһри Казан» газетасының 17 март (2011) санында 
кеше исемнəре турында шактый бай материал бирелгəн иде. 
2010 елда яңа туган сабыйларга кушылган иң популяр исемнəр 
турында да мəгълүмат бар. Малайларга: Тимур, Əмир, Кəрим, 
Əскəр, Данияр, Ислам, Радмир, Камил, Гадел, Морат, Шамил, 
Тимерхан исемнəре кушылган икəн. Кызларга исə Сафия, Ка-
милла, Мəликə, Милана, Азалия, Амалия, Самира, Ралина, Диа-
на, Ясминə исемнəре куелган. Малайларга татарча яңгырашлы 
исемнəр бирелсə дə, кызлар һаман «Европалашу» ягында.

Бер танышым оныгына нинди исем куярга микəн дип киңəш 
сорый. Кыз балага матур, мəгънəле исемнəр күп инде ул, дим. 
Мəсəлəн, Зəйнəп, Зөлəйха исемнəрен куя башладылар, соңгы ва-
кытларда, дим. «Һи, ул исемнəрне бездə Дəйнəп белəн Дөлихага 
əйлəндереп бетерəчəклəр», – ди бу. Хəзер инде без (Мөслим, 
Минзəлə, Актанышлар) дə əкренлəп «з» авазын «д»лəштерүдəн 
арына барабыз, бозмаслар иде əле (соңрак танышымның оныгына 
Милана исеме куйганнарын ишеттем). Татар халкы əйлəндерергə 
ярата инде ул. Соңгы ун елда кызларга Алинə, Алисə, Камилə, 
Адилə, Газизə, Ясминə кебек исемнəр куя башладылар. Лəкин бу 
исемнəрне Алиса, Алина (хəтта Алена), Камилла, Аделя, Ази-
за, Жасминга əйлəндерүне чүпкə дə санамыйбыз! «Шəһри Ка-

зан» газетасының алда əйтеп кителгəн санында «Əти-əнилəргə 
киңəшлəр» бүлегендə мондый пункт бар:

 – Мода артыннан кумагыз. Мода тиз бетəчəк, ə исем 
гомерлеккə калачак.

Шулай инде, яшьлəр үзлəренчə уйлый, картлар үзенчə. Əле уз-
ган гасырның 50 нче еллар азагында булган хəл. Мəүлет аенда бер 
яшь гаилəнең улы туа. «Улым, Мəүлəветдин кушыйк балага», – ди 
икəн яшь ирнең əнисе. «И əнкəй, ул этдин-метдиннəр күптəн бет-
те инде», – дигəн улы һəм балага заманча исем куйдырган. Шулай, 
һəр заманның үз законы, үз җыры. Лəкин өлкəннəр сүзендə акыл, 
тəҗрибə барлыгын да онытмаска кирəк.

Адəм баласының язмышы исеменнəн билгелəнə, дилəр 
бит. Гата, Һибəт, Нияз, Һəдия, Наил, Наилə исемнəре «бүлəк» 
мəгънəсенə ия. Аллаһ бүлəге, ягъни. Мондый исемнəр куелган 
кеше озын гомерле була, ди, чөнки бүлəкне кире алмыйлар (əмма 
берəү дə мəңгегə килмəгəн). Шул исемнəргə ия булган берничə ке-
шене белəм. Əллə ничə үлемнəн калып, озын гомер кичергəннəр 
күбесе. Габбас – кырыс, Сəгадəт – бəхет, уңыш, Гаяз – ярсу мəгъ-
нəлəренə ия икəн. Азат, Ирек, Илгиз, Илгизəр исеме кушыл ган 
малайлар башбирмəс булалар, ди. Чөнки ирекле, хөр, буйсынмас 
дигəн мəгънə ята бу исемнəрнең нигезендə.

«Чит илгə баргач бер кыздан исемен сорадылар. Зания 
дигəч, гарəплəр аптырап китте. Зания ул – фахишə дигəн 
сүз. Ишетүемчə, шуннан соң ул кыз исемен Саниягə алыш-
тырган», – дип яза Р. Батулла.

Кызлар өчен бик матур, мəгънəле исемнəр: Лəйлə, Хəят, 
Мəдинə, Мəликə, Газизə, Əминə, Мəрьям, Язилə, Дилəрə, 
Дилбəр, Кадрия, Ширин. Һəр заманга яраклы исемнəр!

Малайлар өчен: Рəшит, Муса, Салават, Сөлəйман, Сəйдəш, 
Искəндəр, Газиз, Хəйдəр, Хəсəн, Газинур исемнəре бик муафикъ 
булыр иде.

Кеше исеме – шəхес турында вакыт чиклəрен белми торган 
тарих хəбəрчесе, аның мəңгелек үлемсез ядкаре, хатирəсе.

Яхшы исем кыйммəт барсыннан да,
Аннан тугры дусны күрмисең;
Безнең хакта мəңге ядкарь саклап,
Картаймыйча яши һəр исем.

(Гамзат Цадаца)



54

I I  к и с ə к

СҮЗЛƏР ҺƏМ ГЫЙБАРƏЛƏР ДӨНЬЯСЫНДА

Телдəге сүзлəр – алар халыкның сүз, тел байлыгы гына 
түгел, ə шул халыкның тарихы да. Сүзнең килеп чыгышын 
тикшерə башласаң, ничə гасырлык тарих төпкеллəренə төшеп, 
заманнар, чорлар аша үзебезгə əйлəнеп кайтырга була. Сүзлəр, 
гыйбарəлəр – тəрбия чарасы да. Аларга тирəн мəгънə, фəһем са-
лынган. «Тел күрке – сүз» тапшыруларының берсендə бу тема-
га бераз тукталган идем («Сүзлəрнең дə тарихы бар» язмасы). 
Алга таба телебездə урын алган, кулланылышта йөрүче яки 
ялга туктаган сүзлəр һəм гыйбарəлəр турында сөйлəшербез, 
дөрес кулланылырга тиешле вариантлары белəн танышырбыз.

Сүз турында белəбез инде. Ə нəрсə соң ул гыйбарə? 
Гыйбарə – сүз əйлəнмəлəре, əйтемнəр, телебездə гаять киң та-
ралган тел күренешлəре.

1. Маңкорт

Хайван дияр идең – аңы бар,
Мəет дияр идең – җаны бар,
Ярлы дияр идең – малы бар,
Ахмак дияр идең – саны бар.
...Һəммəсе, лəкин юне юк,
Кеше дип əйтерлек җире юк.

(Илдус Гыйлəҗев. «Маңкорт»)

Бу атама соңгы 25–30 ел эчендə телебездə киң кулланылыш-
та йөри башлады. Кыргыз халык язучысы Чыңгыз Айтматовның 
«Гасырга сузылган көн» («Бер көн – бер гомер» дигəн тəрҗемə 
варианты да бар) романы аша кереп китте. Милли хислəрен, та-
рихи хəтерен югалткан, туган телен һəм мəдəниятен оныткан, 
шəхси файда өчен үз халкы мəнфəгатьлəрен корбан итə торган 
кешелəрне сыйфатлаучы төшенчə бу.

Борынгы заманнарда кыргыз далаларын басып алган жун-
жуаньнар үз кулларына төшкəн əсирлəр белəн бик рəхимсез 

кыланганнар. Аларның күбесен коллыкка сатканнар, ə үзлəре 
янында каласы əсирлəрнең башына шри дигəн башлык киде-
реп, җəзалый-җəзалый, хəтерен җуйдырганнар. Шри башлыгы 
дөя тиресеннəн ясалган. Кырып алынган башка шри кидереп, 
кол аны сала алмаслык итеп бəйлəп куйганнар. Берничə көннəн 
каты тирене тишеп чыга алмаган чəч эчкə – баш тиресенə таба 
үскəн, колның миен томалаган. Нəтиҗəдə, җəзаланучының мие 
бутала, исе-акылы югала. Ис-акылсыз, аңсыз кол маңкорт була 
да инде, ягъни миен корт ашаган, мисез кеше. Татарча яңгырашы 
мəнкорт булырга тиеш.

Маңкорт үзенең кем икəнен, кайсы ыруг кешесе икəнен, 
туган җирен, хəтта үзенең исемен белми, балачагын, əти-
əнисен хəтерлəми – кыскасы, ул үзенең кеше затыннан булуын 
аңламый. Карусыз, күндəм, буйсынучан һəм зарарсыз була. 
Маңкорт, эт кебек хуҗаларын гына таный, башкалар белəн ара-
лашмый. Бар белгəне – тамагын туйдыру. Кушкан эшне сукыр-
ларча бирелгəнлек белəн тырышып башкара. Маңкортларга иң 
пычрак, авыр эшлəр эшлəткəннəр. Алар, иясе ни кушса – шуны 
берсүзсез үтəгəннəр. Ч. Айтматов əсəрендəге маңкорт та, ху-
җасы кушуы буенча, ук атып, үзенең газиз анасын үтерə.

Маңкортлык миллəт, халык өчен куркыныч күренеш. Ул 
миллəтне юкка чыгаруга китерə, коллык психологиясе тəр бия -
  ли. Ə дəүлəт өчен коллар белəн идарə итү җиңелрəк. Миллəт-
пəрвəр затларыбыз маңкортлыкка каршы чыгалар.

Иң асыл ирлəрең бүген нинди иман тапты?
Җылы урын, тамак, дан, диеп, денен, телен сатты.
Сатарга əзер сине дə – үз əнкəсен, халкым!
... Уйсыз, мəнсез маңкорт бүген
Милли бакчаң таптый, оялмый һич, халкым! 

(Рəдиф Гаташ)

2. Тели белсəң – телəк...

Көндəлек проблемалар, тормыш-көнкүрештəге авыр хəл 
ителə торган мəсьəлəлəр, башка килгəн кайгы-хəсрəтлəр, бор чу-
мəшəкатьлəр, авырлыклар турында сөйлəшкəндə, еш кына, ярар, 
исəнлек кирəк, барысы да җайланыр, дигəннəрен ишетергə ту-
ры килə. Шул уңайдан бер гыйбрəтле мисал. Бервакыт, исəнлек 

кирəк, дигəнгə, урта яшьлəрдəге бер ир: «Мин исəн булып, 5–6 
ай, кеше күзенə карап, кеше ярдəмен көтеп, больницада ятып 
карадым инде. Элекке əби-бабайлар, исəнлек-саулык кирəк, 
дип, бик белеп, дөрес əйткəннəр. Саулыгың, сəламəтлегең бул-
ганда гына яшəү матур һəм мəгънəле икəн», – диде.

Чыннан да, əби-бабаларыбыз һəр сүзнең хасиятен тоеп, үз 
урынында кулланган. Балаларга телəк телəгəндə дə, иң элек 
исəнлек-саулык, аннан, бəхет, тəүфыйк сораганнар.

Бəхетне кем ничек аңлый бит. Мəсəлəн, исəн-сау бу-
лу – үзе бəхет. Исəн-сау кеше бəхетне үзе таба (минем белəн 
килешмəүчелəр дə булыр). Лəкин бəхет тəүфыйк белəн булган-
да гына озын гомерле. Тəүфыйксыз бəхет озакка бармый.

Радио-телевидениедəн, газета-журнал битлəрендə бирел-
гəн котлауларда яки юбилейлар уңаеннан оештырылган мəҗ-
леслəрдə бер күңелгə тия торган сүз шактый калыплашып 
китте. Телəклəр телəгəндə, ата-аналарга, балаларыгызның 
рəхəтен күрергə язсын, дилəр. Мин үзем бу тезмəне аңлап 
бетерə алмыйм. Дөньяның, тормышның рəхəтен күреп, тоеп 
була. Ə ата-ана баласының файдасын күрергə тиештер, 
бəлки. Үстергəн балаларыгызның куанычларын, файдасын, 
миһербан-шəфкатен күрергə язсын дию дөресрəк булмыймы 
икəн?

Олыгая башлаган кешелəр авызыннан: «Аз авыру – асат 
үлем» яки «аз авыру – җиңел үлем бир, Ходаем», – дип 
телəк телəү еш ишетелə. Тели белсəң – телəк, тели белмəсəң – 
имгəк, дигəне дə бар бит əле аның. Асат, җиңел үлем нинди була 
соң ул? Минем аңлавымча, үлгəнеңне белми дə каласың, дигəн 
сүз бу. Ə кайсы очракта белми-сизми калырга мөмкин? Нинди 
дə булса көчле катастрофага (машина, самолёт, корабль, тепло-
ход), фаҗигагə очраса, шундый үлем көтə кешене. Көтмəгəндə 
башыңа каты əйбер белəн сугып та теге дөньяга җибəрергə 
мөмкиннəр сине. Белми дə, сизми дə каласың! Күп инде мон-
дый мисаллар. Лəкин болар берсе дə юньле үлем түгел, хəерле 
үлем түгел. Элекке əби-бабаларыбыз «аз авыру – хəерле үлем» 
дип телəгəннəр. Ягъни үз өеңдə, үз урыныңда, балаларың, 
якыннарың янында, барысы белəн дə бəхиллəшеп, əйтəсе 
сүзлəреңне əйтеп, 1–2 көн булса да урын өстендə ятып үлүне 
күздə тота əлеге гыйбарə. Үлем бервакытта да җиңел була ал-

мыйдыр ул. Читтəн карап торучыга җиңел кебек тоелса да, җан 
бирүче кеше үзе генə белəдер моны.

Райондашыбыз, язучы, Г. Тукай бүлəге лауреаты Фоат абый 
Садриевның «Таң җиле» романын укымаган кеше сирəктер 
яки бөтенлəй юктыр. Əсəрнең төп герое Нуриасманың хəле 
авырайгач, аның янына балалары, якыннары, ахирəт дуслары, 
күршелəре җыела. Ул аларга бəхиллеген биреп (каенсеңлесе 
Бəриядəн кала), чиста урын-җир өстендə таң алдыннан бакый-
лыкка күчə.

«Нуриасма түземсезлек белəн таңны көтте. Ул гомере 
буе таң белəн торды, таң белəн ятты. Җир йөзендə таңнан да 
матур нəрсə юк. Таң атканда бөтен нəрсə – сулар-һавалар да, 
үлəннəр, чəчəклəр, җилəк-җимешлəр дə шифалы. Барлык терек-
лек иялəренең җан җылысы җир өстенə җəелгəндə, таң җиле 
булып исə...

Менə таңның ал нурлары өйгə керде.
 – Килдеңме? – диде Нуриасма. – Рəхмəт... Мин сине 

көттем... Тагын күрдем... Нурыңны күзлəремə алам...
Аның тавышы ишетелер-ишетелмəс кенə чыкты, сүзлəрнең 

дə кайберлəре генə аңлашыла иде.
 – Əллə саташа инде? – дип пышылдады Маһинур.
 – Тавышланмагыз, таң белəн сөйлəшə ул, – диде Мосал-

лия.
 – Тиздəн мин китəрмен... – диде Нуриасма. – Мине ямьсез 

итеп күрсəтмə... Мине юксынма, балаларны да үзең белəн то-
рырга күнектер...

Ул матур итеп елмайды». 
     (Ф. Садриев. «Таң җиле»)

Яшь түкмəгез хушлашканда – 
Җирдə бармы китми калган?!
Ай калыксын, сулар аксын,
Кош сайрасын, талга кунып,
Су сибегез бисмиллалап,
Рəнҗемəсен гөллəр сулып! – 
Күзəтермен малай булып,
Чардуганнар арасыннан...

(Рим Идиятуллин, 
Башкортстанда яшəп иҗат итүче шагыйрь.)

3. Хикмəтле гыйбарəлəр. Сүзлəрнең дə хикмəте бар...

Бүгенге тапшыруыбызда телебездə кулланыла торган та-
гын берничə гыйбарəгə тукталырбыз.

Кыз авырмы, тоз авырмы? Элек бу сорауны өйлəнергə 
авырсынучы кешегə бирə торган булганнар. «Кыз алу авыр 
түгел, мəһəре авыр. Анысын да түлəр идек, аннан да бигрəк, 
казнага түлəү өчен тоз ташу авыр, димəктəн калган сүз», – ди 
бу турыда галим Н. Исəнбəт. 

Россиядə, 17 нче гасырда, ничəмə төрле салымнар өстенə, 
һəр өйлəнгəн кеше казнага бер пот тоз салымы да түлəргə 
мəҗбүр ителгəн. Ул тозны көньяк Тоз Түбə һəм Баскынчак 
(хəзерге Казахстан) күллəреннəн арба белəн ташыганннар. Та-
тарлар өчен бу бик авыр һəм табигатькə ят, начар эш булып то-
елган. Чөнки, алар уенча, тоз ул, су һəм һава кебек, табигатьтə 
буш һəм түлəүсез яткан гомуми бер азык. Өйлəнү чыгымна-
ры тоту өстенə, никах салымы өчен, меңнəрчə чакрымнан тоз 
ташып йөрергə мəҗбүр ителүгə хөкүмəткə каршы бунтлар да 
(«тоз бунтлары» – 1648 ел) күтəрелгəн.

 – Кайчан кайтыр – яз кайтыр. Яз кайтмаса – көз кайтыр. 
Йөге белəн тоз кайтыр. Тоз артыннан кыз кайтыр.

Бу такмазада тозга яз китүченең көз көне генə əйлəнеп кай-
та алуы əйтелə.

Менə бит, нинди заманнар булган, дияргə генə кала. Бу 
безнең тарихыбыз да.

Элегрəк, совет чорында, менə бу əйтем популяр иде:  
«Ях  шылык эшлə дə суга сал – балык белер, балык 
белмəсə – халык белер». Без, укытучылар да, заманында, ба-
лаларга бу əйтемне аз кабатламаганбыздыр. Ə бит бу əйтем 
идеологиягə туры китереп җайлаштырылган булган. Əби-
бабайлар аны болайрак əйткəн: «Яхшылык эшлə дə суга 
сал – балык белер, балык белмəсə – Халикъ белер, ягъни 
Аллаһы Тəгалə белер». Аллаһы Тəгалəнең 99 исеме бар, шуның 
берсе – Халикъ (йəə Халлəку, йəə Аллаһу). Əйе, һəр кылган 
гамəллəребезне күрүче һəм белүче, дөрес итеп бəялəүче – бер 
Аллаһтыр.

Ахыры хəерле булсын. Без, хəзерге заманның сабырсыз, 
чəүчəлəк бəндəлəре, берəр авырлык, башка бəла килсə, ах-ух 

килəбез, төшенкелеккə бирелəбез, хəтта яшисе килмəс дəрəҗəгə 
җитəбез. Ə элекке əби-бабаларыбыз телендə бик мəгънəле һəм 
тынычландыра торган сүз булган: ахыры хəерле булсын!

Якташ шагыйребез, шулай ук Тукай премиясе лауреаты, 
Яңа Сəет егете Зөлфəтнең менə мондый дүрт юллы шигыре 
бар.

Кара кайгы була ак бəхеткə,
Ак сөюгə – кара хыянəт.
Ак яшəүне кара үлем кисə,
Ак-карадан тора бу хəят.

Элек заманда берəүнең бик яхшы аты булган. Атка кызы-
гучылар, яхшы гына бəягə сораучылар да булган, лəкин хуҗасы 
атны беркемгə дə сатмаган. Бервакыт утлап йөри торган 
җиреннəн ат югалган. Күршелəре əйтə икəн: «Менə, кешегə дə 
сатмадың, үзеңə дə булмады!» Ə ат хуҗасы исə: «Ахыры хəерле 
булсын», – диюдəн башка сүз əйтмəгəн. Бер атна-ун көннəн теге 
югалган ат үзенə унлап ат ияртеп кайтып кергəн.

Атларны өйрəткəн вакытта, хуҗаның улы, ат өстеннəн 
егылып төшеп имгəнгəн.

 – Ат-ат, дия торгач, улыңны имгəттең, – дип гаеплəгəннəр 
тагын авылдашлары.

 – Ахыры хəерле булсын, – дигəн агай, сүз озайтып тор-
мыйча.

Озакламый сугыш башланган. Авылның гренадердай ир-
егетлəре сугышка китеп үлеп калганнар. Агайның улын, гарип 
булганга, сугышка алмаганнар. «Синең, ичмасам, гарип булса 
да, улың үз яныңда, безнекелəрнең сөяклəре кайларда исраф бу-
лып ятадыр?» – дигəннəр авылдашлары, күз яшьлəре белəн.

Ата-баба гадəте буенча,
«Хəерле...» дип башлыйк эшлəрне,
Хəерле таң, хəерле көн телик,
Хəерле дип телик кичлəрне.

 (Ш. Җиһангирова)
Ни булса да хəерлегə юрыйк! Шулай итсəк, эшлəребез 

һəрчак уң булыр!

4. Үзеңнеке үзеңə кайтсын

Кемгəдер яхшылык, игелек кылсаң, чын күңелеңнəн ярдəм 
итсəң, үз изгелегең үзеңə кайтсын, дилəр. Үзеңнеке үзеңə 
кайтсын дигəне дə бар. Ике əйтем арасында, бер караганда, 
аерма юк та кебек. Ничек кенə бар əле? Алдагы хикəябез шуңа 
мисал. Галия исемле ханымның сөйлəгəннəреннəн:

«Мин гомерем буе икейөзле булдым. Үзем җиңел хо-
лыклы. Тиз аралашучан, гел җиңел эшлəрдə генə эшлəдем. 
Яшем 18 дə юк иде əле, чибəр генə егеткə кияүгə дə чыгып 
куйдым. Каенанам бик акыллы хатын иде. Бер генə бала ту-
дырып өлгергəн, ире асылынып үлгəн. Нəрсə өчен икəнен дə 
белмəгəннəр. Мин, каенанам бик сабыр булганга, дус яшəгəн 
булып кыландым. И яратмадым инде үзен. Үзе гел җайлап, 
бөтен эшне эшлəп, тормышны үз җилкəсендə алып баргач, 
миңа талашырга җай юк кына бит. Ə минем өйгə хуҗа булып, 
ирем белəн генə яшисем килə. Иремə охшаган бер малай, үземə 
охшаган бер кыз да табып куйдым. Балаларның ничек үскəнен 
дə белмим, каенанам үстерде, минем бер гаебемне дə иремə 
сөйлəмəде. Яшьлек галəмəте булгандыр инде, эчкəли башла-
дым. Бер чит ир белəн йөреп алдым. Каенана өйдə юктыр, дип 
белеп, өйгə бер алып та кайткан идем, өстебезгə кайтып керде. 
Утырып елады гына. Бервакыт малаем үлем хəлендə кала. Кае-
нанам, машина табып, баланы больницага алып китə. Ə мин 
ул вакытта сөяркəм белəн идем. Кичкə генə кайттым. Балам 
турында ишеткəч, больницага йөгердем. Улыма операция яса-
ганнар, каенанам аны саклап утыра иде. Миңа шундый итте-
реп карады, лəкин авыр сүз əйтмəде. Шуннан соң эчүемне дə, 
йөрүемне дə ташладым.

Ул яхшы булган саен минем ачуым килə, гаебен эзлим. 
Иремə гел зарланам. Туйдым каенана белəн яшəүдəн, үзем 
хуҗа булып яшисем килə, дим. Балалар үсте бит инде, ялгыз 
ирлəр күп, əниеңне берəрсенə кияүгə бирергə кирəк, дим. 
Ирем мине бик ярата, аерылып китүемнəн курка. Юк гаепне 
бар итеп, миңа ярарга тырышып, əнисен рəнҗетə. Ураза ва-
кытларында сəхəр ашаганда, кич намаз укый башласа, утны 
сүндереп, счётчиктан пробканы алып куя, өйдəн куа. Ул та-
бынга утырганчы, без өстəлдəге ризыкларны ашап куябыз. 

Андый вакытларда да сүз əйтми, шыпырт кына догаларын 
укып, табында калганны ашый да, табынны җыештырып, 
аминын тотып китеп бара. Ə бер көнне ирем бер бабай ияртеп 
кайткан. «Əнине сиңа кияүгə бирəм, алып кит бүген үк», – ди. 
Əнисе бүлмəсенə кереп елады».

Галиянең каенанасы бик сабыр карчык булып чыга. Бар-
лык əр-хурларга да түзə. Пышылдап кына Ходайдан үзенə 
сабырлык сорый. Үзе гел елмаеп, ап-ак яулыктан, чиста кие-
неп йөри, беркемгə зарланмый. Беркөнне Галия эшкə китəргə 
əзерлəнеп йөри. Каенана иртəнге эшлəрен бетереп бүлмəсенə 
кереп ята. Галия инде чыгып китəм дигəндə генə, ул аны үз 
янына чакырып ала. «Галия, бүген никтер хəлем юк. Сыер-
ны да авырлык белəн көтүгə кудым. Ятып торам бераз. Ми-
нем белəн ул-бу була калса, бəхил барыгызга да. Балалар 
үсте инде, иреңне караштыргала, əтисе кебек була күрмəсен. 
Синең белəн яхшы яшəдек, рəнҗемим. Үзеңнеке үзеңə кайт-
сын, балам», – ди.

Галия эштəн кайтуга, каенана мəңгелеккə күчкəн була 
инде.

 – Каенанам үлгəч, кеше янында еласам да, эчемнəн бик 
сөендем. Иркенəеп калдым, шундый рəхəт! – ди ул.

Əмма Галиягə шул рəхəттə озак яшəргə насыйп булмый. 
Каенананың ел ашын уздыруга, ире асылынып үлə. «Нигə 
икəнен дə белмəдем, язу да калдырмаган, ичмасам», – ди ха-
тын. Шуннан тормышның бөтен нужасы аның җилкəсенə кала. 
34 яшендə, хəтта өйлəнергə дə өлгермəгəн улы, бабасы һəм 
əтисе язмышын кабатлый. Кызы төрмəдəн чыккан берəүне йорт-
ка кертə. Өйдəге бөтен əйберне сатып эчеп бетерəлəр. Хəзер 
Галиягə үз өендə урын юк. Пенсия алганын саклап кына тора-
лар. Кызы исə: «Хатыны үлгəн берəр бабайга кияүгə чык, без-
не дə ашатырсың, үзең дə тук булырсың», – дип мыскыллый. 
«Күземне йомам да, каенанам, ирем белəн яшəгəн вакытларны 
уйлап сагынам. Шул вакытларны кире кайтарасым килə», – ди 
ул. Каенанасы каберенə барып елый. «Бир миңа бер киңəш. Гае-
бем нəрсəдə? Ничеклəр яшим?» – ди, өзгəлəнеп. Үзе җавабын 
да бирə: «Исəн булса əйтер иде, Аллаһ бар ул, Галия. Барысы да 
үзеңə кайтты. Хəзер соң инде, дияр иде», – ди.

(«Татар мөселман календареннан», 2005 ел).

Үткəн гомремнең əрнүе йөрəгемнəн китмидер,
Зая үткəн яшь гомерлəр янə əйлəнеп килмидер.
Бераз гомер сөрер өчен үстергəн буйларымны,
Алданрак уйламадым хəзерге уйларымны.

(19 нчы гасыр шагыйрəсе 
Газизə Сəмитова)

5. Байлыгыңа масайма, дəрəҗəңə таянма, 
саулыгыңа инанма!

Безнең халыкта саран сүзенең берничə синонимы кулла-
ныла: саран, жмут (русларның жмот сүзеннəн), кысмыр, куркүл, 
комсыз, карун... Саранлык – кеше тормышын күңелсезли, 
бəхетен киметə торган күренеш. Пəйгамбəребез дə үзенең бер 
хəдисендə: «Гөнаһлы кеше генə саранланыр», – дигəн. Саран 
синонимының мəгънə ягыннан иң югары ноктасында торган 
карун сүзенə тукталып китик.

Карун – татар телендə саранлык символы. «Ул бит карун, 
аннан кыш көне бер уч кар да ала алмыйсың», – дигəн сүзлəрне 
телебездə шактый еш кулланабыз.

Карун сүзе безнең телебезгə «Корьəн»нəн кергəн икəн. 
Димəк, Карун – Корьəни шəхес, тарихи шəхес. Карун (Карун 
əл-Абад) – Муса пəйгамбəрнең кардəше икəн. Ул бик бай бул-
ган. Риваятьлəргə караганда, аның хəзинə ачкычларын берничə 
баһадир көчкə күтəреп йөргəн. Ул алтын капкалы, алтынланган 
сарай төзеткəн хəтта. Үзенең байлыгы белəн бик масайган. Ка-
веме аңа: «Байлыгың белəн масайма, Аллаһы мактанчык ларны 
сөймəс», – дип тə карый. Əмма Карун, тəкəбберлəнеп, кардəше 
Муса галəйһиссəлəмнəн көнлəшə һəм аның дəрəҗəсен үзенə 
алырга тели.. Аллаһы Тəгалə Карунны кисəтеп əйтə: «Аллаһның 
сиңа биргəн мөлкəтеннəн зəкəт, сəдака биреп, ахирəт көненə 
əзерлəн. Дөньядагы өлешеңне дə онытма. Аллаһы сиңа бай-
лык биргəн кебек, син дə кешелəргə юмарт бул». Карун Аллаһы 
Тəгалəнең бу үгет-нəсихəтенə каршы: «Бу байлыклар миңа бары 
тик гыйлемем аркасында гына килде», – ди.

Бу бəндəнең саранлыгы чиктəн ашкан була. Үзенең кар-
дəшлəренə һəм кавеменə аз гына да өлеш чыгармый. Тəкəббер 
булганы өчен, Аллаһы Тəгалə əмере буенча, Карунны йорты-ние 

белəн җир йота. «Без Карунны зиннəтле сарайлары белəн бергə 
җиргə уптырдык. Аллаһы каршында аны якларлык беркеме дə 
юк иде. Ул үзен-үзе якларлык хəлдə дə түгел иде», – диелə. Бу 
өзеклəр «Татар дини календаре»ннан» (2013 ел) алынды.

Бу хакта «Нəүрүз» бəетенең борынгырак вариантында да 
телгə алынган.

Күрмəймесез Карунны,
Тотты кырык сарай алтынны,
Ахыр аны җир йотты,
Нəүрүз мөбарəкəбад.

«Татар мөселман календаре»ннан тагын бер өзек тəкъдим 
итəм: «Байлык гөнаһ түгелдер. Эшлəп акча табу гыйбадəттер. 
Аллаһы Тəгалə «нигъмəтлəремне кулланганнарны сөярмен», 
«эшлəгəнгə бирəмен» ди. Хезмəт нəтиҗəсендə тупланган 
байлык хəлəл вə мөбарəктер. Ə менə эш сөймəү, ялкаулык 
нəтиҗəсендə фəкыйрьлеккə төшү яки булган акчаңны хəрам 
максатларда сарыф итеп ярлы-ябагай булу хəрамдыр.

Аллаһы Тəгалə сабыр иткəн фəкыйрьне сөйгəн кебек, шөкер 
иткəн байны да сөя. Лəкин шунысын да онытырга ярамый: бай-
лык белəн масаеп, тəкəбберлəнеп йөрү хəрам була».

(«Татар мөселман календаре», 2011, 37 нче бит).
Халкыбызның бөек шагыйре Г. Тукайның «Бəндəлəр» ди-

гəн шигыре бар. Байлык җыеп, зур дəүлəткə ия булып та, хал-
кына, кавеменə ярдəм итмəгəн заман каруннары турында ачы-
нып язган шигырендə мондый юллар бар:

Нинди күп бездə ятимнəрне талаучы бəндəлəр!
Җантимерлəрнең итек астын ялаучы бəндəлəр.
Ярлыга ярты тиен артса, җылаучы бəндəлəр,
Күзгə, ачларны аяп, төкрек сылаучы бəндəлəр.
Бездə бар комган, читек, казылык сатучы бəндəлəр,
Бармы ачларга сынык икмəк атучы бəндəлəр!

Сəламəтлек, байлык, дəрəҗəнең безне сынар өчен бирел-
гəнен онытмасак иде!

6. Тырышлык бəхет китерер, ялкаулык ачтан үтерер

Телебездə сыйнфый катламнарны белдерүче сүзлəр ара-
сында фəкыйрьлек төшенчəсен аңлатучы берничə сүз бар: 
фəкыйрь, мохтаҗ, ярлы-ябагай, гидай, былазау, хəерче, 
саил че, телəнче. Болар синоним сүзлəр булса да, мəгънə ае-
рымлыклары бар. Фəкыйрь – гарəп сүзе булып, нəрсə салсаң 
да агып бетə торган тотрыксыз тишек чилəкне яки чокырга ба-
тып чыга алмый җəфалануны аңлата. Ярлы – үзебезнең төрки 
сүзе булып, чигенə чыгып, ярга килеп терəлеп, менə-менə ярдан 
төшеп китеп һəлак булу кебек төшенчəне аңлата.

Байлар, байлар бал эчə,
Урта байлар сыра эчə.
Ярлы мескен ни эшлəсен,
Ярга ятып су эчə.

Фəкыйрьлек, ярлылык, хəерчелек – ислам диненең 
ярат   маган, аңа каршы көрəшкəн күренешедер. Шуның өчен 
мөселман, ризык һəм тормыш-көнкүрешен, яшəешен хəлəл итү 
өчен көн-төн тырышырга тиеш, диелə. Ялкаулык, эш сөймəү, 
биргəнне көтеп яту, эчкечелек аркасында яки малыңны хəрам 
максатларда кулланып фəкыйрьлеккə төшүне дə халык та, дин 
дə мактамый. Кеше сəламəт икəн, яшь һəм үз көчендə икəн, 
һөнəре бар икəн, үз алдына башкалардан ким-хур булмаска 
дигəн максат куйган икəн – ул ничек булса да фəкыйрьлек бат-
кагына чуммаска тырыша.

Əйе, байлыкны, яхшы тормышны булдыру бик җиңел 
түгел, əмма аны туздыру, юкка чыгару өчен бик аз вакыт та 
җитə икəн.

Кайчандыр бер хикəя укыган идем. Хикəянең исеме дə, 
авторы да хəтеремдə калмаган, əмма эчтəлеге, гыйбрəтлелеге 
белəн күңелгə сеңеп калган ул.

Узган гасырның унсигезенче-унтугызынчы елларында 
булган хəл (комбедлар шул елларда төзелгəн һəм эшлəгəн).

Бер авылда, тавык кетəге хəтле генə өендə, җиде баласы һəм 
пошмас, юбалгы, билəмче хатыны белəн авылның ата ялкавы 
Кəтəнə Хəйрулла яшəгəн. Җирен дə юньлəп чəчмəгəн, 5–6 тавык-
тан һəм бер кəҗəдəн башка малы да булмаган. Революция булып, 
власть эшче-пролетариат кулына күчкəннəн соң, авылда да шак-

тый үзгəрешлəр була. Кəтəнə Хəйрулласын авылның иң ярлы, 
фəкыйрь кешесе буларак, комбед (комитет бедноты – ярлылар 
комитеты) рəисе итеп куялар. Комитет карары белəн, рəисне 
авылның элекке бае яшəгəн зур, матур йорт ка күчерəлəр. Бай, 
гаилəсе-ние белəн, Аклар армиясенə ияреп, качып киткəн була. 
Иң беренче эш итеп, комбед рəисе, байдан калган яхшы атны 
җигеп, тарантаска җиде баласы һəм хатынын утыртып, үз ка-
рамагына кергəн авыллар буйлап кунак булып, ашап-эчеп йөри. 
Бу эш бер айга сузыла. Көз, аның артыннан кыш җитə. Байдан 
калган утынны ягып бетергəннəн соң, чират яхшы мебельлəргə, 
аннан соң идəн һəм түшəм сайгакларына җитə. Язга чыккан-
да, өйдə бернəрсə калмый диярлек. Бары тик басып йөрер өчен 
берничə сайгак кала. Байдан калган кием-салымнар да озакка 
җитми. Чөнки хатын аларны юып мəшəкатьлəнми, каралганна-
рын мичкə ташлап яндырып бара.

«Эшлəргə өйрəнмəгəн хуҗалык итə белмəс», «Ярлылык-
ка дару юк, ялкаулык белəн кушылса», – дип халык белми 
əйтмəгəн шул.

Байлыгы да бит аның өстəп торсаң гына арта. Шунысы 
да бар: үзең эшлəп тапкан байлыкның гына кадере, бəрəкəте 
була.

Хəерче – бик ярлы кеше. Хəерчедəн телəнчегə бер адым.
Бер карчык яшəгəн ди. Җыйнак кына өе, тавык-чебеш, кəҗə 

асрый торган кечкенə генə булса да абзары булган. Өсте-башы 
да, ашау-эчүе дə үзенə күрə ярыйсы гына. Əмма үзе гел зарлана, 
мескенлəнə икəн.

 – И мин хəерче бит, минем ише хəерчене кем тыңласын, 
минем ише хəерче кемгə кирəк? – ди икəн, җае чыккан саен. 
Бервакыт, ут чыгып, əбинең бер əйберсе калмый янып беткəн. 
Менə хəзер карчык əйтə икəн: «И-и, элек мин бик бай булган-
мын икəн! Менə хəзер мин чып-чын хəерче. Торыр җирем дə, 
ашар ризыгым да, кияр киемем дə калмады».

«Күпне өмет итсəң, аздан коры калырсың», дигəннəре 
шулдыр, мөгаен. Олыгайгач, булганына да шөкер итеп яшəү дə 
ярыйдыр.

Байлык – бер айлык, хəерчелек саклап тотсаң – гомерлек, 
дисəлəр дə, кешелек һəрвакыт камиллеккə, яхшы яшəүгə омтыл-
ган. Чөнки ярлылык, фəкыйрьлек – миллəт, җəмəгатьчелек һəм 

дəүлəт өчен дə куркыныч күренеш. Ə юньле дəүлəт, үз чиратын-
да, халкы, ватандашлары турында даими кайгыртырга тиеш.

7. Хикмəт əйтə белүдə

«Əйтə белгəн авызда йомычка да йомры була, əйтə белмə-
гəн авызда йомырка да дүрткырлы була», – ди халык мəкале.

Бер патша төшендə бөтен тешлəре коелып беткəнне күрə. 
Бер төш юраучы моңа əйтə:

 – Синең барча балаларың, кардəшлəрең үзеңнəн элек 
үлəрлəр.

Патшаның бик ачуы килеп, бу юраучыны төрмəгə яптыр-
ган.

Икенче көнне патша күрше шəһəрдəн икенче бер төш юрау-
чыны чакырткан. Анысы əйткəн: «Син барча балаларыңнан 
һəм барча туганнарыңнан озынрак гомерле булырсың».

Патша бу юраучының сүзенə бик шатланган. Аңа бик күп 
бүлəклəр һəм акча биреп, үз янына алдырган.

Бер галим янына төш юратырга дип ике кеше килгəн. 
Аларның берсе: «Əллə нинди төш күрдем. Авыз-борыным-
нан кып-кызыл кан килə, имеш, – дип төшен сөйлəгəн. – Бу 
төшемнең тəкъдире ни булыр икəн?» – дигəн.

 – Бəрəкалла, балам, гаять хасиятле төш күргəнсең. Бəхет 
сиңа көлеп баккан. Тиз көннəрдə дəүлəтең тагын да артып, эше-
гез уңышлы булыр, – дигəн галим.

 – Карагыз инде, икебез дə бер үк төрле төш күр гəн-
без, – дигəн икенчесе. – Минем дə авыз-борынымнан кисəк-
кисəк кан китə, имеш.

Төш юраучының йөзе үзгəреп киткəн: «Əй, балам, җитте, 
җитте. Зинһар, төшеңне сөйлəмə. Сездəн бəхет киткəн. Тəңре 
синнəн йөзен борган», – дигəн.

 – Менə сиңа, икебез дə бер үк төшне күрсəк тə, икебезгə 
ике төрле юрадың, – дигəн тегесе, аптырап. – Моны ничек 
аңларга?

 – Дөрес, икегез дə бер үк төш күргəнсез. Лəкин бу кеше 
«авыз-борынымнан кан килə», диде, ə син «кан китə», дидең.

Риваятьлəргə караганда, өйдəн бер җиргə чыкканда 
яки киткəндə өйдəгелəргə: «Мин киттем, – дип əйтергə яра-

мый. – Мин фəлəн җиргə барып кайтыйм əле», – дияргə кирəк 
икəн.

Авыздан чыккан сүз – атылган ук. Аны кире кайтарып кире 
урынына куеп булмый. Шуңа күрə телгə килгəн һəр нəрсəне 
сөйлəү кирəк түгел. Кешенең əйткəне – ният итүдер. Ə ниятнең 
изгесе һəм яманы була. Изгесе тиз генə тормышка ашмаса да, 
яманының аягы кызурак атлаучан. Уйлап сөйлəүгə ни җитə!

8. Яхшы сүз – җан азыгы, яман сүз – баш казыгы

«Яхшы эшкə эреп китəм, балавыз мин.
Мактап сөйлим изге эшне – бал авыз мин», – 

ди бөек Тукае быз үзенең бер шигырендə. Лəкин тормышта 
күбебезгə бал авызлы, тəмле телле булу җитеп бетми кебек. 
Шулай шул. Кайчакта кəефлəр төшеп киткəндə, башка бер-бер 
кайгы-хəсрəт, борчу-мəшəкать килгəндə, берəрсе хəлеңə кереп, 
бер-ике җылы сүз, юату сүзе əйтсə, хəл бермə-бер җиңелəеп 
китə. Хəтта елыйсы килə, күздəн берничə бөртек яшь чыкса, 
тынычланып ук каласың. Була шундый вакытлар: кəеф шəп, 
бөтен дөньяны кочарлык булып очынып йөрисең, кешелəргə, 
тирə-ягыңдагыларга гел яхшылык кына эшлисе килə. Шул 
вакытта бер тар фигыльлесе җаныңа тиярлек итеп бер-ике 
сүз əйтеп куя. Шул минутта җир əйлəнүдəн туктаган, кояш 
сүнгəн кебек була, атылган кош кебек канатларың салынып 
төшə. «Бер сүз җитə җанны яраларга, бер сүз җитə сагышлар-
дан араларга», – дип, бик дөрес əйтəлəр. Бер уйламый əйтелгəн 
сүз кеше язмышын əйлəндереп капларга мөмкин. Хөсетлек, 
көнчелек белəн əйтелгəн берничə сүз төрмə һəм үлем белəн 
тəмамланырга мөмкин. Заманында мондый очраклар йөзлəрчə, 
меңнəрчə булган. Шəхес культы елларын искə төшерү дə җитə.

Җан азыгы булырлык яхшы сүз сөйлəр өчен кешедə акыл, 
тəҗрибə, мəгънə һəм сабырлык булырга тиештер.

Элегрəк заманда бер авылда бер егет өйлəнергə булган. Сай-
лаган пары матур, бик акыллы, тыйнак, мəгънəле, лəкин ятим 
икəн. Каената киленне ошаткан, хəер-фатихасын да биргəн. Ə 
каенана ятим кызны үзлəренə тиңсенмəгəн. Бик тузынган, тик 
авырлык белəн булса да ризалашкан. Туйлар узган. Кыз егет 
өенə күчеп килгəн. Килен бик эшчəн, олыны олы, кечене кече 

итə, ирен ир итə белгəн. Лəкин каенана киленгə, җае чыккан 
саен, төртмə сүз əйткəлəп тора, гел кара көеп йөри икəн. Килен 
каенананың төртмə сүзлəренə пырлап китми, сабыр гына, ма-
тур гына итеп җавап бирə икəн.

Беркөнне килен, кояш чыкканчы уянып, чыбылдык артын-
нан чыккан. Каенана аяк өстендə икəн.

 – Тордыңмы? – дигəн ул килененə.
 – Тордым, – дигəн килен.
 – Тордым, əнкəй, дип əйтсəң телең корыр идемени? – дигəн 

каенана.
 – Тордыңмы, кызым, дип əйтсəң, тордым, əнкəем, дип 

əйтермен, əнкəй, – дигəн килен.
Икенче юлы килен ире куенында озаграк ятып, чыбылдык 

артыннан чыгарга соңлаган.
 – Бик озак йоклыйсың, килен, – дигəн каенана.
 – Бигрəклəр дə тəмле малай үстергəнсең, əнкəй, яныннан 

һич торып китəсе килми, – дигəн килен.
Өченчесендə, киленнең токмач кискəнен күзəтеп торган 

каенана:
 – Озак мыштырдыйсың, килен, – дип əйткəн ди.
 – Синең кебек нечкə итеп кисəргə тырышам бит, əнкə-

ем, – дигəн ди килен. Ə каенананың токмачы, дөресен əйткəндə, 
бик үк нечкə булмаган, ди.

Менə шундый җаваплары белəн килен акрын-акрын 
каенанасының ихтирамын яулаган. Каенана да килененə кара-
шын яхшы якка үзгəрткəн.

Бервакыт килен, бала табар көннəре якынлашкач, күңелсез-
лəнеп йөри икəн.

 – Пошынма, кызым, – дигəн каенана. – Ир бала туса, үсеп 
буйга җитəр дə синең кебек инсафлы кызга өйлəнер; кыз туса, 
минем сыман каенана булгач, синдəй килен белəн рəхəтлəнеп 
яшəр, – дигəн.

Менə шулай яши-яши атналар, айлар, еллар узган. Каенана 
картаеп, үлем түшəгенə егылган. Озакламый якты дөнья белəн 
хушлашкан. Килен яулык чите белəн күзлəрен каплап елый да 
елый икəн.

 – Каенанаң өчен нигə шулкадəр өзгəлəнəсең? – дигəннəр 
аңарга.

 – Ул мине һəрвакыт елмаеп каршы алды, шуңа күрə мин 
аны елап озатам, – дигəн килен.

(Бу мисал Т. Миңнуллинның «Килен белəн каенана» яз-
масыннан бераз кыскартылып бирелде. Т. Миңнуллин «Утырып 
уйлар уйладым», 1997 ел, 77–78 нче битлəр).

«Кешелəргə аш бирегез, аларга изгелек телəп, яхшы сүзлəр 
əйтегез», – диелə пəйгамбəребез хəдисендə дə. Баш казыгы бу-
лырлык сүзлəр түгел, җан азыгы булырлык сүзлəр генə сөйлəсəк 
иде!

9. Алай димə!

Мин бу чыгышымны əзерлəгəндə, «Татар дини календа-
ре», «Татар мөселман календарь»ларына мөрəҗəгать иттем. 
«Корьəн»нəн китерелгəн сүрəлəр, аятьлəр, пəйгамбəребез 
хəдислəре дə əлеге басма чыганаклардан алынды.

Безнең татарларда əле хəзер дə: «Уф, Аллаһ!» – дип əйтүче 
кешелəр күп. Бигрəк тə берəр бəла-казага юлыкканда, курык-
канда, алҗыганда, берəрсе бик аптыратканда, нəрсəгəдер ачу 
килгəндə һ.б. шундый очракларда бу сүз еш əйтелə. «Уф» дигəн 
сүзнең мəгънəсе – «туйдырдың инде» дигəнне аңлата икəн. 
Ягъни алай əйтү Аллаһы Тəгалəгə тел-теш тидерү булып сана-
ла. Кайбер тəфсирчелəр «уф» сүзен татарчага «тьфү», «төкерəм» 
дип тə бирəлəр. Димəк, мəгънəсез, тиеш булмаган, гарык ителгəн 
нəрсəгə гарəп телендə «уф» диелə икəн. «Уф!» – канəгатьсезлек! 
Икенче мəгънəсе: тырнак астындагы кергə дə шулай əйтелə 
икəн. Шулай булгач, бу сүзне урынлы-урынсыз телебездə кул-
ланудан сакланырга кирəк.

Əле Аллаһы Тəгалəгə генə түгел, ата-анага да «уф» дип 
əйтергə ярамый. «Əл-Исра» сүрəсенең 23 нче аятендə Аллаһы 
Тəгалə: «Аларга (ягъни ата-анагызга) «уф» (туйдым сездəн) дип 
тə əйтмəгез. Аларны битəрлəмəгез, икесенə дə яхшы мөгамəлəдə 
булыгыз», – ди.

«Əгəр дə ата белəн анага «Уф!» дип əйтергə ярамаса, тыел-
са, Аллаһы Тəгалəгə бигрəк тə алай əйтү дөрес булмый!» – ди 
Идрис хəзрəт Галəветдин үзенең бер язмасында.

«Иртəгə эшлим!» – дип əйтмə. Иртəгə нəрсə буласын 
Аллаһы Тəгалəдəн башка беркем дə белми. Болай дип əйтүне 

Аллаһы Тəгалə тыйган. «Берəр эш башлар алдыннан һичбер ва-
кытта да, мин моны иртəгə, һичшиксез, эшлəячəкмен, димə, 
диелгəн («Кəһеф» сүрəсе, 23 нче аять). Аллаһы шул ук аятьтəн 
соң, дəвам итеп «иншəАллаһ» (Аллаһ телəсə) дип əйт дигəн. 
Əгəр бер кеше «Аллаһ телəсə, иртəгə эшлим, дип əйтсə, аның 
сүзе дөрес һəм хəерле була». (Идрис хəзрəт Галəветдин «Татар 
дини календаре», 2013 ел, 15 август бите).

10. «Үзеңə үлем телəмə!»

«Дөньяда бер көн торасым килми» яки «үлсəм иде», «ник 
кенə үлмим икəн» кебегрəк җөмлəлəрне күңелсезлеклəргə 
юлыккан яки авыру кешелəрдəн ишеткəнегез яки үзегезнең дə 
əйткəнегез бардыр. Аллаһының илчесе галəйһиссəлам əйткəн: 
«Үзенə килгəн зарар сəбəпле, берегез дə үзенə үлем телəмəсен. 
Əгəр дə кирəк булса: «Əй Аллаһ, яшəвем минем өчен хəерле 
булса, мине яшəт; үлемем минем өчен яхшырак булса, мине ва-
фат ит!» – дип əйтсен».

Ягъни, бу хəдистəн аңлашылганча, күңелсезлеклəр сəбəп-
ле, бəндəгə үз-үзенə үлем телəү тыела. Чөнки үлем телəү зарар-
лы нəтиҗəлəргə китерə. Кешенең җаны зəгыйфьлəнə, ул ярсый, 
өметсезлеккə бирелə. Үзеңə үлем телəү – наданлык галəмəте, 
диелə исламда. Чөнки кеше үлемнəн соң нəрсə буласын белми. 
Бəлки, ул җəһəннəмгə ташланып, тагын да начар хəлдə калыр. 
Шуңа күрə сабырлык, сабырлык һəм тагын бер кат сабыр-
лык сорала адəм баласыннан. Элекке əби-бабалар, үзенə үлем 
телəгəн кешегə Ходай Тəгалə, өеп чир бирермен, дигəн дип тə 
əйткəннəр.

Ислам галимнəре өметсезлеккə бирелгəн, үзенə үлем те-
лəүче бəндəлəргə болай дип җавап бирə: «Кайгы-хəсрəтсез, 
борчуларсыз, авырлыкларсыз тормыш тулы, бөтен була алмый. 
Нəкъ менə шундый сынаулар адəм баласын тынычландыра, 
чистарта, сафландыра, саваплар язылуга бер шарт була».

Чыгышымны Пəйгамбəребезнең бер фикере белəн 
тəмамлыйм. «Үлемне телəмəгез берүк. Яшəргə омтылыгыз. 
Хəятны (ягъни тормышны, яшəүне) үлемнəн өстен күрегез. 
Əлбəттə, тормышыгыз гыйбадəт һəм Ислам диненə хезмəт 
белəн үтсен». («Татар мөселман календаре», 2009 ел).

11. Көнче көне көенеч

Халыкта көнче, көнчелек, көнлəшү сүзе дə яши. Ак 
көнлəшү, кара көнлəшү дигəне дə бар. Кара көнлəшүне, икен-
че төрле хөсетлек – дип əйтəлəр. Бу сүз безгə гарəп теленнəн 
кергəн.

Хөсетлек – башка кешедə булган нигъмəтнең, ягъни мул-
лык, байлык, дəрəҗə, бəхетнең юкка чыгуын телəү. Телəү генə 
дə түгел, сүзлəре, кылган гамəллəре белəн дə кешегə зыян салу. 
Хөсетле бəндə – үчлекле, үзеннəн артыграк булган кешелəрне 
күрə алмас дəрəҗəгə җитүче; кешелəргə килгəн бəла-казага, 
зыянга, авыруына, төрле бəхетсезлеклəргə бəхет кошы тоткан-
дай сөенүче. «Йөрəктə хөсетлек йөртү, кемнəн булса да чынлап 
торып көнлəшү – хəрам», – диелə Исламда. Ходай Тəгалə һəр 
бəндəсенə ризык һəм нигъмəтлəрне бүлеп биргəн. Син никадəр 
генə хөсетлəнсəң дə, билеңнəн югары сикерə алмыйсың, 
бəлки, үзеңə гөнаһ җыеп, ярык тагарак янында калуың да бар. 
Пəйгамбəребез дə көнчелекне яман сыйфатларның берсе дип 
атый. «Ут утыннарны яндырып, юкка чыгарган кебек, көнче 
кеше үзенең изге гамəллəрен юкка чыгара», – ди.

Кара көнлəшү кешегə һəрьяктан зарарлы. Кемнеңдер хөсет-
леге аркасында берəү күп төрле авырлыкларга дучар ителə, 
күңелсез хəллəрдə кала. Хөсетлек кылучыга аның җаны рəнҗи. 
Ə җан рəнҗеше бик көчле нəрсə ул! Хөсетле кешенең үзенең дə 
борчылып йөреп сəламəтлеге какшый, рухи көче дə кими, ул 
арый. Хөсетлек аны күңелсезлеккə өстери, гөнаһ кылдыра.

Адəм баласы тарафыннан Җир йөзендə беренче мəртəбə 
кылынган хөсетлек – Кабил белəн Һабил вакыйгасын гына 
искə төшерик. Кара көнчелек аркасында, бер туган икенчесен 
һəлак итə! Əйе, хөсетлек бервакытта да юньлелеккə илтми. Те-
левизордан күрсəтелə торган фильмнарның кайсын гына алсаң 
да (аеруча сериалларда) хөсетлек күренеше белəн очрашмый 
калмыйсың. Димəк, бу кешелекнең, җəмгыятьнең авыруы, 
рухның сəламəт булмавы.

Русларның Виктор Астафьев дигəн язучысы бар иде. «Пат-
ша-балык» («Царь-рыба»), «Бəхиллəшү» («Последний поклон») 
һ.б. бик күп əсəрлəре белəн таныш ул китап укучыларга. Үзе 
зур язучы булса да, олыгайган көнендə, ул мондый фикергə 

килə. «Язучылар, – ди ул, – дөньяны болгатучылар. Язучы-
лар язган əсəрлəрне укыганчы, халык «Библия» укыса, күп 
мəртəбə тəртиплерəк, əдəплерəк, əхлаклырак булыр иде», – ди. 
Үзе рус кешесе, христиан динендəге кеше буларак, ул «Библия» 
ди. Мөселманннар Корьəнне, яһүдлəр Тəүратны, гомумəн, кем 
нинди дин тота, шул диннең тəгълиматын чагылдырган ки-
тапларын укыса, дип аңларга кирəк бу юлларны. Хаклык юк бу 
фикердə дип əйтеп кара!

Башка кешелəрнең яхшы эшлəренə, уңышларына көнлəшеп 
карау, аларга карата хөсетлек күрсəтү, яманлык кылырга тыры-
шу халык əхлагында да кискен гаеплəнə.

«Көнче көлмəс, хөсетле тынмас», «Хөсет кеше дус бул-
мас, булса, күңеле хуш булмас», «Хөсет үзе кылалмый, кыл-
ган кешене күралмый» кебек мəкальлəр халкыбызның мондый 
күренешне хупламавын күрсəтə. Халкыбыз шулай ук көнчелек 
хисен җиңə белергə, аны яманлыкка түгел, ə яхшылыкка хезмəт 
иттерергə кирəклеге турында да фикер йөртə. Моның өчен 
канəгатьлек күрсəтү зарур. Чөнки, халык əйткəнчə, «канəгать 
кешедə көнчелек булмый, көнче кешедə канəгатьлек бул-
мый».

Əгəр дə кеше үзендə булмаган сыйфатка кызыгып, шуңа 
омтылса һəм шул ук вакытта башкаларның иминлегенə зарар 
телəмəсə, монысы ак көнлəшү дип атала. Халкыбыз бу туры-
да менə болай ди: «Кешенең яхшы эшенə көнчелегең килсə, 
аннан уздырып эшлə». Ягъни башкаларның уңышына карап 
көнлəшмим, гарьлəнмим дисəң, үзең дə алар сыман булу өчен 
тырышырга, көч куярга кирəк.

... Ягымлырак булыйк кешелəргə,
Таш атканда, əйдə, аш атыйк.
Яман сүздəн, каты бəгырьлəрдəн
Кешелекне саклыйк!

(Шагыйрə Лилия Садриева.)

12. Кешегə баз казыма...

Халык телендə «Кешегə баз яки чокыр казыма – үзең 
төшəрсең» дигəн əйтем бар. «Явызлыкка – явызлык, яхшы-
лыкка – яхшылык» (ягъни явызлык үзеңə явызлык булып, ях-
шылык исə яхшылык булып кайта) дигəне дə бар. Кайберəүлəр 
телендə, явызлыкка явызлык белəн, яхшылыкка яхшылык 
белəн җавап бирергə кирəк, мəгънəсендə дə кулланыла. Рус 
телендəге «око за око, зуб за зуб»тан тəрҗемəгə охшаган. Татар 
телендə «үкегə үке» («око за око») варианты да очрый. Ə бит 
халкыбыз: «Таш атканга да аш ат», – ди. Якташ шагыйрəбез 
Лилия Садриеваның шул турыда бик мəгънəле шигыре бар.

Таш атканга аш ат, балам, – диеп
Өйрəттелəр безне əнкəйлəр.
Таш атканга əле олырак ташны
Сайлый төсле хəзер үскəннəр.

 – Үзеннəн дə яманрак бул син,
Игелек юк хəзер кешедəн...
Балаларын шулай тиргəгəнен
Күпме аналардан ишетəм.

Ташка каршы күпме таш атыла...
Əрнесə дə йөрəк,
Шул ташларга каршы тору өчен
Күпме түзем кирəк!

Пəйгамбəребез Мөхəммəд галəйһиссəлəмгə дошманлык 
итүче Əбү Лəхаб дигəн кеше булган. Ул пəйгамбəребезне үтерү 
нияте белəн үзенең ишек каршысына тирəн генə бер чокыр ка-
зыта. Аны кеше күзенə күренмəслек итеп каплаттыра. Аның 
максаты – пəйгамбəребезне шушы чокырга төшереп күмеп кую 
була. Кояш батып, ахшам вакыты җиткəч: «Əбү Лəхаб каты 
авырып ята, ислам динен кабул итəргə тели», – дигəн сүзне 
җиткерү өчен пəйгамбəр янына илче җибəрə. Илчедəн шул 
сүзлəрне ишеткəч, Мөхəммəд галəйһиссəлəм Əбү Лəхабның 
өенə юл тота. Килеп җитеп, чокырга төшəргə бер адым кала, 
Җəбраил фəрештə пəйгамбəребезгə Əбү Лəхабның мəкерле 

ния тен ачып сала. Пəйгамбəр, бу хəбəрне алгач, борылып өенə 
кайтып китə. Тəрəзəдəн күзəтеп торучы Əбү Лəхаб Мөхəммəд 
галəйһиссəлəмнең ишек яныннан кире борылып китүен күреп, 
чокыр казуын онытып, йөгереп чыга да үзе казыган чокырга егы-
лып төшə. Чокыр бик тирəн булганлыктан, никадəр азап ланса да, 
аннан чыга алмый. Дуслары иртəн генə аны күреп, озын баулар 
төшереп, чокырдан чыгарырга тырышып карыйлар. Əмма тыры-
шулары бушка була. Əбү Лəхаб гафу сораганнан соң, Мөхəммəд 
галəйһиссəлəм килеп, аны чокырдан кулы белəн тартып чыгара. 
(«Бəхетлелəр календаре» 2013 ел, 244–245 нче битлəр).

Менə тагын халык арасында йөри торган бер риваять.
«Əүвəл заманда бер хатын яшəгəн ди. Аның бик булдык лы, 

акыллы ире һəм дүрт улы булган. Уллары да əтилəренə охшап, 
уңган-булган, акыллы, матур булып үсеп җиткəннəр. Бервакыт 
əтилəре улларын дөнья күрергə алып чыгып киткəн, əнилəре 
озатып калган. Ялгыз кешенең башына ни генə килми?! Бу 
хатынның башына да бер бозык уй килгəн.

 – Тукта əле, юри генə сынап карыйм. Явызлык эшлəсəң, 
явызлыгың үзеңə кире кайта, дилəр. Хак микəн. Хəзер бик 
уңайлы вакыт: ирем дə, балаларым да читтə. Үзем ничек тə саг-
рак булырга тырышырмын, – дигəн.

Бик уңдырып ипи салган бу. Берсенə агу кушкан. Ипилəрен 
мичтəн чыгарып, сəкегə тезеп куйган. Ипилəрнең хуш исе тирə-
юньгə таралган, тəрəзəдəн урамга кадəр чыккан. Менə шул вакыт 
болар турыннан бер хəерче узып бара икəн. Ул, икмəк исенə ал-
данып, бу өйгə кергəн, ашарга сораган. Хатын аңа юри агу кушы-
лган ипине биргəн. Хəерче сөенгəн: «Менə əйбəт булды. Хаты-
ным, балаларым белəн бергə утырып ашарбыз», – дип, икмəкне 
капчыгына салган һəм рəхмəтен əйтеп, юлын дəвам иткəн.

Кайту юлында бер имəн төбендə ял итеп ятучы биш ирне 
күрə. Болар моннан, аз булса да икмəгең юкмы, дип сораган-
нар. Хəерче булса да, теге кеше юмарт булган. «Болар бишəү 
бит. Сынык-санык белəн генə туймаслар. Теге бөтен ипине би-
рим əле. Берəр мəрхəмəтле бəндəсе очрап, тагын бербөтен ипи 
бирер», – дип, икмəкне теге кешелəргə бүлгəлəп биргəн дə ки-
теп барган. Тегелəр ипине ашаганнар, бераздан тəгəрəшеп үлеп 
тə киткəннəр. Хатын яшəгəн авылга да бу хəбəр килеп җиткəн. 
Хатын, күңеле белəн сизенеп, теге имəн янына киткəн. Имəн 

төбендə үлеп яткан ирен һəм улларын күргəн. Ул шунда бары-
сын да аңлаган, əмма соң булган шул инде».

Менə бу мисаллар явызлыкның бервакытта да ахыры 
хəерле булмавын тагын бер кат раслый түгелме?

Йөрəк урынында ташлар типсə,
Таш бəгырьлəр булса күбебез,
Якты тормыш көткəн бу заманның
Килəчəген ничек күрербез?

(Лилия Садриева.)

13. Нəүширвандай гадел...

Үтə гадел кешегə (андыйлар сирəк булса да очрап куя) 
«бигрəк гадел инде, əйтерсең, Нəүширван патша», дилəр. Та-
рихта андый патша булган. Аны тарихи китапларда күбрəк 
Ануширван дип бирəлəр. Татар халкы телендə Нəүширван яки 
Əнүширван рəвешендə кулланылган.

Əнүширванның фарсы (иран) теленнəн турыдан-туры 
тəрҗемəсе – «үлемсез җан» дигəн мəгънəне аңлата. Əнүшир-
ван – безнең эраның 5 нче гасырында идарə иткəн Иран патша-
сы, диелə легендаларда.

Легендалар Əнүширван патшаның үтə акыллы, бик гадел 
булуы турында сөйли. Аның турында Фирдəүсинең «Шаһнəмə» 
поэмасында да сөйлəнелə.

Менə аның гаделлеген раслаучы бер легенда.
«Гадел атамасына ия Нəүширван патша бервакыт ауга 

чыга. Ул бер җəнлек аткач, үзенə пешереп бирүлəрен əмер итə. 
Əмма ауга чыгучыларның тозы булмый. Бер хезмəтче күрше 
авылга тоз алырга китə. Аны көткəн арада патша əйтə:

 – Хезмəтчем тоз өчен хакын түлəсə иде.
 – Патшабыз, тоз өчен түлəмилəр. Сезнең патшалыкта 

яшəүче кешелəр үз патшаларына ярдəм итə алулары өчен шат-
ланачак кына.

 – Юк, əгəр дə патша бер уч тозны бушка ала икəн, иртəгə 
аның ярдəмчелəре, вəзирлəре йомырка, соңыннан тавык, бəрəн 
һ.б. таптыра башлый... Һəм менə шундый начар гадəт əгəр дə 
бездəн башлана икəн, без гомер буе каргышта яшəрбез, – дигəн 
Əнүширван патша». («Татар дини календаре», 2013). 

«Бервакыт, Əнүширван үз патшалыгындагы халыкның тор-
мыш-көнкүреше, илнең баймы əллə хəерчелектə яшиме икəнен 
белергə телəгəн. Моны белү өчен ялган хəбəр тараткан. Имеш, 
патша бик каты авырый. Дəва бер генə: җимерек бер бинаның 
ватык кирпече. Сөекле патшаларына дəва – ватык кирпеч кисəге 
эзлəп, халык илнең төрле тарафына таралган. Лəкин патша сарае 
янындагы мəйданга барысы да буш кул белəн əйлəнеп кайткан-
нар. Чөнки патшалыкны əйлəнеп чыгып та бер генə җимерек 
бина, бер генə җирдə дə аунап яткан кирпеч кисəге таба алма-
ганнар. Илдə шулкадəр тəртип, һəркемнең тормыш-көнкүреше 
уңайлы, бөтен җирдə төзеклек икəн, байлык җирдə исраф булып 
ятмый икəн!

Башларын иеп басып торган халкы каршына чыккан пат-
ша, барысын да гаҗəпкə калдырып, сөенеченнəн кычкырып 
җибəргəн:

 – Аллага шөкер! Ходаем мине бервакытта да рəхмəтеннəн 
һəм ярдəменнəн ташламады. Аның ярдəме белəн мин халкым-
ны, илемне мохтаҗлыктан коткарганмын. Ə кирпеч ватыгы бер 
сəбəп кенə иде. Минем илемнең ни дəрəҗəдə төзек икəненə чын 
күңелемнəн инанасым килде! – дигəн».

Җир кешелəре гомер-гомергə гаделлек, гадел патша турын-
да хыялланган. Үзенең идеалларын əкиятлəрдə, дастаннарда, 
əдəби əсəрлəрдə гəүдəлəндергəн. Əнүширван патша да халык 
идеалының бер чагылышы.

Əгəр дə мин фəлəккə
   (күк йөзенə, галəмгə) тəңре булсам,
Ватып аны яңа бер дөнья корсам, – 
Кабул булып бөтен изге телəклəр,
Бəхеткə ирешер иде барлык инсан.

(Гомəр Хəйям)

14. Тартасыңмы, саласыңмы?

Телдə читлəтеп əйтү, кинаяле сөйлəм дигəн төшенчə бар. 
Əдəбиятта бу төшенчə аллегория дип атала. Телдə кулланы-
ла торган мəкальлəр, мəсəллəр аллегориягə корылган. Изге 
«Корьəн» китабын да аллегорик китап, дилəр. Шуңа күрə аны 
телəсə кем шəрехли алмый, тəфсир яза алмый. Дин гыйлемендə 

дə, дөньяви гыйлем диңгезендə дə «ат уйнатканнар» гына бу 
эшне башкара ала торгандыр.

Халкыбыз акыллы сүз сөйлəүгə, кешенең фикерлəү дəрə-
җəсенə зур игътибар биргəн:

«Акыллыга сүз əйттем: тыңлады да белде.
Тинтəккə əйттем: кычкырды да көлде».

Халык авыз иҗатында кинаяле сөйлəмгə нигезлəнгəн 
мəзəклəр дə шактый.

Бер егетнең əтисе үлеп киткəн. Шуннан соң егет, бер кешегə 
дə сəлам бирмичə, борынын чөеп йөри башлаган.

 – Нинди акыллы егет иде, атасы үлгəч, бик əдəпсезлəнде, 
масая башлады, – ди икəн авыл картлары.

Беркөнне егет урамнан узып барганда, картлар моны 
туктатып: «Бу нинди əдəпсезлек! Нишлəп сəлам бирми үтеп 
китəсең?» – дигəннəр.

Егет аптырап калган. 
– Мин бит əтинең васыятен үтим. Үлəр алдыннан ул ми-

ңа: «Улым, кешелəргə сəлам бирмə, үзлəре сиңа сəлам бир сен-
нəр», диде бит, – дигəн.

Картлар көлешкəннəр дə егеткə васыятьнең мəгънəсен 
төшендереп биргəннəр.

 – Атаң сиңа: «Эшкə иртə бар, кешелəр синең эшлəгəнеңне 
күреп, яныңнан узганда, сине зурлап, сəлам биреп китсен нəр, – 
дигəн. – Əгəр соңга калсаң, ул вакытта синнəн элек бар-
ган кешелəргə син үзең сəлам бирергə тиеш буласың бит, – 
дигəннəр.

Монысы хəзерге замангарак карый торган мəзəк.
Бер егет үзенə кыз сорарга барган. Кыз йортында булачак 

кияүне əзерлəнеп көтеп торалар.
Кызның əтисе бик акыллы һəм хəйлəкəр кеше икəн – егетне 

сынап карамакчы булган.
 – Тартасыңмы? – дип сораган егеттəн бабай буласы кеше. 

Кияү, əлбəттə, сорауны туры мəгънəдə аңлаган. Иптəшлəре 
белəн очрашканда, тəмəке суыргаласа да, суфыйланып, юк, дип 
җавап биргəн.

 – Саласыңмы? – дип, икенче соравын биргəн бабай. Сыра-
хəмердəн дə баш тартмаган кияү, бу сорауга да башын аска иеп 
кенə, юк, дип котылган.

Бабай буласы кеше кызына таба борылган да:
 – Кызым, син бу егеткə барма, бер рəхəт тə күрмəс сең, – 

дигəн.
Мəҗлестəгелəр барысы да аптырап калганнар. Үзе тарт-

мый, үзе салмый, үзе карап торуга да ару гына күренə. Мондый 
кияүне көндез шəм яндырып эзлəсəң дə таба алмассың! Моңа 
хəзерге заманда нинди кияү кирəк микəн? – дип уйлаганнар 
кунаклар эчлəреннəн генə.

Бераздан бабай телгə килеп: «Тартасыңмы?» – дигəн сүз, 
тор мышны, дөньяны тарта алырсыңмы дигəн сүз иде. Ир кеше
үз гомерендə өй салырга тиеш. «Саласыңмы?» – дигəнем, əнə шу-
ңа ишарə иде, – дигəн. «Тормышны тарта алмаган, үз гомерен дə 
бер өй дə сала алмаган кешегə ничек итеп ышанып кыз бир мəк 
кирəк!» – дигəн бабай, сүзен йомгаклап. Бабай кеше, бу очракта, 
кияү буласы кешене төрле яклап сынап караган. Беренчедəн, ул 
кияүнең фикер йөртүен, акыл ягын, сүз мəгънəсенə төшенүен, 
тапкырлыгын, чослыгын тикшергəн. Икенчедəн, кияү кеше 
икейөзле түгелме? Күңелендə – бер, телендə икенче фикер ят-
мыймы? Ялганчы түгелме? Өченчедəн, кияү югалып кала тор-
ган кеше түгелме? Телəсə нинди ситуациядəн чыга алырлыкмы? 
Ышанычлымы? Килəчəктə гаилəсенə терəк булырлыкмы?

Менə, егетлəр, кияү буласы кешелəр. Бу фикерлəрне кола-
гыгызга киртлəп куегыз. Сезгə дə шундый бабай туры килсə, 
бервакытта да югалып калырга тырышмагыз.

Сары сандугачлар тоттырмас, уяу егет үзен оттырмас!

15. Аллаһ ризалыгы өчен

Кешелəр белəн сөйлəшкəндə, аралашканда «шул кешегə 
күпме яхшылыклар эшлəдем, ярдəм иттем – барыбер белми», 
дип гаҗизлəнүчелəрне, яки «шуны эшлəдем əле, моны эшлəдем 
əле» дип өч тиенлек эшлəре белəн мактанучы, үзлəрен рек-
ламалаучыларны да ишетергə, күрергə туры килə. Алдагы 
чыгышларның берсендə «Яхшылык эшлə дə суга сал – балык 
белер, балык белмəсə – Халикъ, ягъни Ходай белер» дигəн 
гыйбарəгə тукталган идек. Өлкəн буын кешелəреннəн дə «Аллаһ 
ризалыгы өчен», «Аллаһ белер» кебек сүзлəрне ишетəбез. Ягъни 
эшлəгəн эшлəреңне, кылган изгелеклəреңне кеше күрсен, кеше 

белсен, сине мактасыннар дип эшлəмə. Болай итүнең бер сава-
бы да булмый. Киресенчə, синең кылган изге эш-гамəллəреңне 
беркем дə сизми-белми калсын.

Риваятьлəрдə сөйлəнгəнчə, бер падишаһ (аны Гомəр хəлифə 
дип тə бирəлəр), караңгы төшүгə, өстенə җəймə каплап, арткы 
ишектəн генə чыга да, каядыр китə икəн. Шактый вакытлар уз-
гач, кабат шул арткы ишектəн кайтып, сараена кереп китə икəн. 
Баш вəзире моны берничə көн күзəткəн дə, бер дə бер көнне 
яшеренеп кенə патша артыннан киткəн. Патша, караңгы аулак 
урамнар буйлап шактый баргач, шəһəр читенə чыгып, гади ха-
лык яши торган төбəктəге бик фəкыйрь генə өйнең ишегеннəн 
кереп киткəн. Вəзир патшаның чыкканын ике-өч сəгатьлəп 
көткəн. Патша чыгып, кайтыр юлына борылуга, вəзир теге 
өйгə кергəн. Бəлəкəй генə, əмма бик чиста-пөхтə өй эчендə, 
түрдəге ап-ак урын-җир өстендə, бик чиста киемле бер əби уты-
ра икəн. Əби – карт, авыру, җитмəсə, ике күзе дə сукыр икəн. 
Вəзир əбинең хəл-əхвəлен белешкəн. Əле генə чыгып киткəн 
кешенең кем булуын сораган. Əби исə: «Мин бер ятим, авыру 
карчыкмын. Бер изге күңелле бəндə, байтактан мине тəрбиялəп 
тора. Һəр көн килеп, өйлəремне җыештыра, урын-җиремне, өс-
башымны алыштыра, аларны юып китерə. Тамагымны туйды-
рып, ашарыма-эчəремə калдырып китə. Ул бəндəгə Аллаһының 
мең-мең рəхмəте яусын!» – ди.

Мондый мисалларны, никадəр генə бүгенге əхлактан зар-
лансак та, көндəлек тормышта да очратып була. Райондашы-
быз, балалар шагыйре Мөҗəһит Əхмəтҗановның «Матур 
кешелəр бар» шигыре əнə шул хакта:

Шундый матур кешелəр бар арабызда, 
 күңел күзен ачып карагыз ла.
Нурлар балкып тора йөргəн юлларында, 
 ут уйната алар гади кулларында.
Теллəрендə бары күркəм сүзлəр генə, 
 күпне өмет итмəс алар үзлəренə.
Вəгъдəлəре иман булыр, ялган булмас, 
 беркайчан да алар яман гамəл кылмас.
Дəрəҗəгə омтылмаслар, тыйнак алар, 
 гаделлектə сине кат-кат сынар алар.

Туганнарга туганнарча мөнəсəбəт, 
 күрешергə чыгып торыр һəрчак сəбəп.
Шундый матур кешелəр бар, күрəсездер, 
 əле бергəлəшеп гомер сөрəсездер.

Бер əбинең сөйлəгəннəреннəн: «Теге дөнья»га баргач, кай-
бер бəндəлəр «мин фəлəн кешегə шундый яхшылык эшлəдем, 
төгəн кешегə изгелек кылдым, миңа оҗмах тиеш», дияр ди. Ан-
дыйларга əйтерлəр ди: «Кемгə яхшылык эшлəгəнсең, оҗмахны 
шуңардан сора», – дип. Кешенең белгəне бар, белмəгəне чүл ко-
мыннан да күбрəк. Ни эшлəсəң дə, Аллаһ ризалыгы өчен, дип, 
чын күңелеңнəн эшлəргə кирəк.

Картлар сүзендə хикмəт бар икəнен дə онытмыйк!

16. Белəсем килгəн иде...

Берничə ай дəвамында радио аша «Сүзлəр һəм гыйбарəлəр 
дөньясында» тапшыруы барды. Радиодəреслəрдə телебездə 
кулланыла торган байтак кына сүзлəр, гыйбарəлəргə тукта-
лып, тел гыйлеме буенча белемнəребезне тулыландырдык. Ра-
дио тыңлаучыларыбыз телебезгə карата битараф түгел икəн. 
Урамда очратып та, телефон аша да, таныш-белешлəр аша да 
үзлəренең рəхмəтлəрен, фикерлəрен белдерəлəр, кайбер сүзлəр 
һəм гыйбарəлəрнең мəгънəсе, тарихы белəн кызыксынуларын, 
белергə телəүлəрен дə əйтəлəр. Бүгенге йомгаклау чыгышы «Тел 
дигəн дəрья бар» тапшыруларын даими тыңлап баручыларның 
берничə соравына нигезлəп əзерлəнде.

1. Шундый сүзлəрнең берсе – «мур кыргыры» тезмəсе. 
Сөйлəмдə бу тезмə сүз өлкəн һəм урта яшьтəгелəр телендə 
кул ланыла əле. Гадəттə, бу сүзне кəҗəлəргə карата əйтəлəр: 
мур кыргыры кəҗə. Күрше-тирəң, авылдашларың белəн 
ызгышасың, дошманлашасың килмəсə, кəҗə яки күркə асрама, 
дилəр бит. Чөнки бу ике җан иясе, файдалы яклары күп булуга 
карамастан, бакчаларга тынгы бирми. Күркə суган түтəллəрен 
үз күрсə, кəҗə ирек сөюче хайван буларак, бөтен дөньясын 
иңли, куганны да белми. «Җир дə йотмый, чир дə алмый, мур 
кыргыры кəҗəне», – дип, халык юкка гына əйтмəгəндер.

Мур сүзе безгə урыс теле аша латин теленнəн кергəн. 
Урыс һəм латин телендə яңгырашы – мор. Татар телендə киң 

əйтелешле о авазы булмаганлыктан, халкыбыз телебезгə җай-
лаштырып, бу сүзне мурга əйлəндергəн булса кирəк. Тел галиме 
В.Х. Хаков фикеренчə: «Милли əдəби телдə кайбер сузыкларның 
тараюы һəм моның норма булып китүе, борын-борыннан кып-
чак кабилə теллəренə хас үзенчəлек булып санала. Мəсəлəн, о 
авазының у га якын рəвештə əйтелə башлавы шуның ачык ми-
салы: йок – йук, йол – йул, тон – тун, ток – тук һ.б.» (В.Х. Ха-
ков «Тел – тарих көзгесе», Казан. 2003, 127 нче бит).

Мор – борынгы Римда үлем алласының исеме (морг сүзе дə 
шуннан ясалган). Телдə йогышлы авырулардан, эпидемиялəрдəн 
кешелəрнең һəм хайваннарның массовый рəвештə кырылуы 
мəгънəсендə йөри. Фəндə «кара үлем» дип атала тоган чума, 
холера авырулары шундый куркыныч авырулардан санала. 
Безнең халык аларны «үлəт чире», «мур» дип атаган. Димəк, 
«мур кыргыры» – «үлəт кыргыры» мəгънəсен аңлата икəн.

2. Кəнитил, кəнитилле эш нинди мəгънə аңлата? – дигəн 
сорау булды.

Бу сүз (ягъни канитель) безгə рус теле аша француз телен  -
нəн кергəн. Алтын яки көмеш йөгертелгəн нечкə генə чыбыклар-
дан үреп ясалган, тегү-чигү эшендə кулланыла торган җеп, ука-
лы җеп. Кəнитил белəн чигү бик мəшəкатьле, үрчемсез, катлаулы 
эш булган. Шуңа күрə вак, озакка сузыла торган, катлаулы, чете-
рекле, мəшəкатьле эшлəрне кəнитильле эш дип атаганнар.

Кəнитилле калфак, кəнитильле кəлəпүш – кəнитил, ягъни, 
укалы җеп белəн чигелгəн калфак яки кəлəпүш була.

3. Хак, нахак, бинахак, бəнəхак сүзлəре нəрсəне аңлата 
һəм алар арасында нинди аерма бар?

Хак – гарəп теленнəн кергəн. Төп мəгънəсе – дөрес, чын, 
гадел.

Нахак – хак сүзенең антонимы, киресе. Ягъни, дөрес 
түгел, гадел булмаган, хаксызлык, яла, əлəк. Нахактан ябыш-
кан бəладəн саклан, ди халык.

Сөйлəмдə, «нахактан сакла, Ходаем» дигəнне ишеткəн бар. 
Ə халык хак, нахакны бергə кушып, хагыннан-нахагыннан, ди. 
Шулай дөресрəк буладыр. Хагыннан да, нахактан да ераграк 
йөрергə язсын барыбызга да.

Бинахак, нахак сүзе кебек үк, хаксызга, урынсызга, 
гаепсезгə, дигəнне аңлата. Би – гарəп-фарсы алынмалары ал-

дыннан юклыкны белдереп килə торган алкушымча (татар 
телендəге – сыз – сез кушымчасы мəгънəсендə). Мəсəлəн, би-
хисап (хисапсыз), бичара (чарасыз), биһуш (һушсыз) бигаять 
(чиксез, гадəттəн тыш, искиткеч).

«Хəерле көн»! – дидем сандугачка – 
Үзəклəрне өзеп сайрады
... Бинахакка мине рəнҗетүче
Берəүгə дə үпкəм калмады.

(Рим Идиятуллин)

Бəнəхак сүзе сүзлеклəрдə бирелмəсə дə, диалекталь сүз 
буларак телдə бинахак мəгънəсендə кулланыла. Язучы Нəбирə 
Гыйматдинова иҗатында бу сүз очрый. «Бəнахакка яла ягыл-
ган Талип исемле бу малайны, билгеле, еллар үтə-үтə Акъяр 
хəтереннəн сызды» («Син түгел бу, син түгел»... бəяны, «Идел», 
№3, 2013 ел).

Хөрмəтле радио тыңлаучылар! Тапшыруларга карата бита-
раф булмаганыгыз, игътибарыгыз, рəхмəтлəрегез өчен үзегезгə 
дə рəхмəт!

Кадерле татар телем, сөекле туган телем!
Гомеремне Туган телгə багышладым – ялгышмадым!
«Телем», диеп җырлап торам, халкымны зурлап торам,
Былбыл кошлы гөлбакчада – сандугачлы телбакчам да –
          алсу таңнар аттырам.
Татар теле – сандугачлы телбакчам, тургайлы 
      күңел бакчам!
Татар бəхете – туган телем! Аңлачы, шуны, халкым!

(Тел галиме һəм шагыйрь Гомəр Саттаров.)



83

I I I  к и с ə к

НИ ӨЧЕН БОЛАЙ ƏЙТƏБЕЗ?

1. Кереш чыгыш. Картлар сүзен капчыкка

Хөрмəтле радиотыңлаучылар! Бүгеннəн башлап «Ни өчен 
болай əйтəбез?» тапшырулар сəхифəсен башлап җибəрəбез.

Туган телебездə мəкаль һəм əйтемнəр, канатлы сүзлəр 
дистə меңнəр белəн исəплəнə. Алар күп гасырлар дəвамында 
төрле-төрле юллар белəн иҗат ителгəннəр. Сөйлəм барышында, 
ситуациягə карап, көндəлек тормышта да, əдəби əсəрлəрдə дə 
халык телендə «картлар сүзе» дип аталган мəкаль-əйтемнəребез 
кулланылып тора. Мəкальлəр нигезендə хикмəт, фəлсəфи фи  кер, 
тапкыр һəм үткен йомгак, нəтиҗə, тормыш тəҗрибəсе ята. Без 
мəкаль һəм əйтемнəрне, канатлы сүзлəрне урынын белеп, аңлап 
кулланабызмы? Əлбəттə, өлкəн яшьтəгелəр сөйлəмендə алар 
үз урынында белеп кулланыла. Əмма яшьлəр, балалардан еш 
кына: «Нигə алай дип əйтəлəр? Бу сүз нəрсəне аңлата?» – кебек 
сорауларны еш ишетергə туры килə. Урта буын кешелəреннəн 
дə: «Əби-бабай яки əти-əни шулай дип əйтə иде», – дигəнне 
ишетəбез, ə нəрсəне аңлата соң ул, ни өчен алай əйтəбез, дисəң, 
күбесе җилкəсен генə сикертə.

Мəкаль һəм əйтемнəр өчен төп җирлек: реаль тормыш 
хəллəре, халыкның əкият-мəзəклəре, кыйссалары, миф, рива-
ять-легендалар. Аеруча фольклор əсəрлəренең, гадəттə, «кыйс-
садан хиссасы», ягъни җыйнак, тапкыр əйтемгə салынган мо-
рале, сөземтəсе була. Тора-бара шулар төп тексттан аерылып, 
мəкаль яки əйтем булып китə.

«Татар халык мəкальлəре»нең өч томлыгын төзеп, халык-
ка җиткергəн атаклы галим-фольклорчы Н. Исəнбəт: «Нəрсə ул 
мəкаль?» – дигəн сорауга болай дип җавап бирə:

«Сөйлəшкəндə сүзгə ямь һəм куəт бирү өчен көнкүрештə 
күп сыналган дəлил яки шигъри бер мисал урынында əйтеп 
йөртелə торган кыска, лəкин бер тирəн гомуми мəгънəне эченə 
алган төгəл җөмлəле халык хикмəте əсəрлəре мəкаль дип 
əйтелə». Ул əйтем сүзе турында да үз фикерен белдерə: «...бездə 
мəкаль белəн беррəттəн, əйтем дигəн бер сүз үзенə мəйдан 

алды. Ул мəкаль дигəн сүздəн бер дə калмый. «Тəтəй бара, мин 
дə барам» дигəн кебек, һəркайда «мəкаль һəм əйтемнəр» булып 
йөри. Хəтта хəзер болар икесе бер үк төрдəн булган сүзлəрме, 
бер үк жанрмы, мəгънəдəшме, түгелме – яхшылап белер хəл 
дə юк. Бу хəл мəкальнең бездə жанр буларак та əлегə хəтле 
яхшылап өйрəнелмəгəн булуын күрсəтə, – ди». («Татар ха-
лык мəкальлəре», 1 том, 2010 ел, 12 нче бит). «Татар теленең 
аңлатмалы сүзлеге»ндə (Казан, «Мəгариф» нəшрияты, 2005 ел) 
əйтемгə мондый бəялəмə бирелгəн:

 – Тотрыклы һəм гадəттə образлы тəгъбир – ягъни, нинди 
дə булса мəгънə, я фикер белдергəн сүз тезмəсе, сүз əйлəнмəсе.

Тапшыруларыбызда əнə шул «хикмəтле энҗелəр» булган 
мəкаль-əйтемнəребезнең телдə кулланылышы, мəгънəлəре, 
килеп чыгышлары белəн танышырбыз. Мин чыгышларымны 
əзерлəгəндə, Н. Исəнбəтнең «Татар халык мəкальлəре» өч том-
лыгыннан, танылган фольклорчы Хуҗи ага Мəхмүтовның 
«Язылмаган кануннар» (Казан, 1995 ел) китабыннан, халык авыз 
иҗаты əсəрлəреннəн файдаландым. Бүген без тел өлкəсенə ка-
гылган берничə мəкальгə тукталырбыз.

Дөньяда иң татлы нəрсə дə тел, иң ачы нəрсə дə тел, ди-
гəн мəкаль-əйтем бар. Күчмəлек чорында, Болгар дəүлəте, Алтын 
Урда чорында да бездə чичəннəр мəйдан тоткан. Чичəннəр – 
шагыйрь-импровизаторлар, сүз осталары, оста бəхəсчелəр, 
җырчылар алар! Телгə чичəн телнең маен тамызып, сүзнең ба-
лын агызып сөйлəр, ди бер мəкаль. Татар дөньясында да атаклы 
Җирəн чичəн булган. Менə шул Җирəн чичəнгə шул заманның 
ханы, чичəннең акылын, тапкырлыгын сынау йөзеннəн, иң тат-
лы нəрсə пешереп китерергə кушкан. Җирəн чичəн, аш өенə ки-
леп, тəмлəткечлəр салып, тел пешереп китергəн. Ханга тел бик 
ошаган. «Инде иң ачы нəрсəне китер», – дигəн хан. Җирəн чичəн, 
аңа тозлап, борычлап тел китергəн.

Əйе, тел белəн иң матур, татлы һəм иң ямьсез, зəһəр, ачы 
сүзлəрне дə əйтеп була.

Татарга тылмач кирəкми, дигəн əйтем бар. Кирəкмəгəнгə 
сүзгə кысылып, сүз аңлатучыларга карата əйтəлəр.

Татар ханлыклары чорында рус, Литва, Польша шикелле 
кенəзлеклəрдə татар илчелəре белəн аралашу өчен тəрҗемəчелəр 
тотканнар. Ханнан килгəн илче, кенəзгə сүзен əйткəч, янындагы 

тəрҗемəчегə «телем ач!» дип, үз əйткəнен тəрҗемə итеп бирергə 
кушканнан, «тылмач» сүзе ясалган. Бу сүз «толмач» рəвешендə 
ул теллəргə дə кергəн, ягъни тəрҗемəче мəгънəсендə.

Телдə, тузга язмаганны сөйлəмə əйтелмəсе бар. Н. Исəн-
бəт мəкальлəр җыентыгында аның «тозга язмаган» вариан-
тын да китереп, болай ди: «Элек Болгар җирендə кəгазь ясый 
белмəс борын, каен тузына язудан калган сүз. Хəзер бу сүзне 
аңламыйча, тозга язмаганны сөйлəмə, дип тə əйтəлəр. Шуның 
белəн «тозсыз, мəгънəсез сүз сөйлəмə» дигəнне китерəлəр 
(«Татар халык мəкальлəре», 2010, 364 нче бит). 

Хəзергə шулар, алдагы тапшыруларда шундый мəкаль-
əйтемнəр белəн танышуыбызны дəвам итəрбез. Бүгенгə сау 
булыгыз!

2. Əгəр Дəүлəт сукыр булмаса....

Татар халык мəкальлəре арасында бик үткеннəре, политик 
эчтəлеклелəре дə бар. Шундыйлардан берсе: «Дəүлəт сукыр 
булмаса, аксак кулына кермəс иде».

Аксак Тимер Идел буйларына һөҗүм итеп, Болгар шəһəрен 
алганда, бик күп алтын-көмеш хəзинəлəр һəм əсирлəр кулга 
төшергəн. Аннан соң ул: «Бу кулга төшкəн кешелəр арасын-
да хикмəт иялəре бармы?» – дип сораган. Аңа бу шəһəрдə бик 
хикмəт иясе сукыр бер шагыйрь булуын əйткəннəр. Аксак Ти-
мер аны үз каршысына китерткəн. Сукыр шагыйрь, думбрасын 
чалып, аңа Болгарның данлы батырлары, байлыклары турында-
гы хəллəрне хикəя кылып җырлаган. Аксак Тимер, гаҗəплəнеп 
тыңлап торганнан соң, аның исемен сораган.

 – Минем исемем – Дəүлəт, – дигəн тегесе.
Аксак Тимер тапкыр телле кеше булган. Көлгəн дə: 
– Шулай итеп Дəүлəт сукыр булдымыни? – дигəн.
Сукыр шагыйрь аңа җавап кайтарып: 
– Əгəр Дəүлəт сукыр булмаса, аксак кулына кермəс 

иде, – дигəн.
Мин дə беттем, патша да бетте

Татар фольклорында Мокыт атлы (тулы исеме Мөхəммəт-
җан) аңсыз, аңгыра, үзе ярлы бер герой бар. Ул аңгыралыгы 
аркасында еш кына мəзəк хəллəргə кала. Əмма беркатлы 

фикерлəве аркасында кызык-кызык, мəзəк җөмлəлəре, Мокыт 
əйткəндəй, кереше белəн халык телендə еш кулланылган.

Əлеге əйтемнең килеп чыгышының тарихы.
Бервакыт авылдагы халыктан имана салымы җыя баш-

лаганнар. Түли алмаганнарның əйбер-карасын язалар да кара-
выл өенə алып китəлəр икəн. Мокыт агайның да мендəрен ала 
башлаганнар. Мендəрен бирмəскə була, барып ябышкан икəн, 
мендəр ертылып, йон тузган. Алай да мендəрне алып киткəннəр. 
Мокыт агай урамның икенче ягыннан мендəрне озата бара, үзе 
бот чабып:

 – Мин дə беттем, патша да бетте! – ди икəн.
 – Нишлəп патша бетсен! – дигəч:
 – Əнə бит, минем ертык мендəремə калган! – дип җавап 

биргəн, имеш.
Патшалар, идарəчелəр темасына тагын бер əйтелмə: Да-

мокл кылычы. Əйтелмəнең төп чыгышы борынгы грекларның 
бер риваяте белəн бəйлəнгəн.

Борынгы Грециядəге Сиракуз патшасы Өлкəн Дионисий 
Беренченең (б.э.га кадəр 432–367 нче елларда яшəгəн) якын 
кешелəре арасында Дамокл исемле бер вельможа булган. Ул 
патшаның бəхетеннəн бик көнлəшкəн. Моны белгəн Диони-
сий патша Дамоклны үз урынына тəхеткə утырткан, патша-
ларга күрсəтелə торган бөтен кадер-хөрмəтне күрсəттергəн. 
Дамокл куанычыннан нишлəргə дə белмəгəн. Тик бер мəлдə 
ул, ничектер, түшəмгə күтəрелеп караган... Һəм куркудан ка-
тып калган: нəкъ аның баш өстендə нечкə генə кылга бəйлəп 
куелган авыр кылыч асылынып тора икəн. Имештер, шун-
да Дионисий əйткəн: «Менə, Дамокл, син минем язмышыма 
кызыгасың. Тəхеттə утыруның нинди хəвефле булуын күрдең-
ме инде?» – дигəн. «Дамокл кылычы астында яшəү», «Дамокл 
кылычы асылынып тору» – һəрвакыт куркыныч астында, 
хəвеф-хəтəр көтеп яшəү мəгьнəсендə кулланыла.

Ил, дəүлəт башында торучыларга камил акыл, тəүфыйк, 
сабырлык, тыйнаклык, ил-көннəргə тынычлык-иминлек телəп, 
саубуллашып торабыз. Килəсе очрашуга кадəр!

3. Һəр сүзнең мəгънəсе була. Картның васыяте

Мəкальлəр күчерелмə мəгънəгə ия. Аларны аңлый белергə 
кирəк. Туры мəгънəдə аңлап көлкегə калучылар да күп булган 
элек. Ай саен кыз ал, авыл саен өй сал, һəркөн саен бал да 
май, дип васыять əйткəн ди бер карт үлəр алдыннан улын ча-
кырып.

Карт дөньядан киткəч, улы уйлап-уйлап торган да: «Тук-
тале, əти миңа бик яхшы васыять əйтте бит, тотарга кирəк 
моны», – дип, ай саен кыз алып аера, авыл саен өй салып, көн 
саен бал белəн май гына ашап яши башлаган ди. Билгеле, эшне 
болай корып җибəргəч, ата байлыгы озакка җитəме? Бер ел да 
үтмəгəн, тəмам бөлеп, хəерчегə калгач, беркөн авыл башына 
чыккан да, бер тиреслек башына менеп, түбəтəен учлап, башын 
тотып утырган ди бу. Шулай үз хəленə үзе шаккатып утырган-
да, моның яныннан бер карт үтеп бара икəн. Сəлам биреп яны-
на туктаган да, хəл-əхвəл сораша башлаган. Егет, артык хəл юк, 
дип ык-мык иткəч, карт əйткəн:

 – Сереңне яшермə, турысын əйт: нəрсəдəн болай аптыра-
дың? Бəлки, минем сиңа файдалы киңəшем тияр, – дигəн. 
Шуннан соң егет тə чишелгəн: «Шуңа аптырадым, бабай, əллə 
мин җүлəр, əллə атам? Менə атамның өч васыятен тотыйм 
дип, шундый бер хəлгə калдым əле», – дип, картка əтисенең 
васыятьлəрен сөйлəп биргəн.

Шунда карт егеткə əйткəн: «Əй улым, улым! Син атаңның 
васыятен аңламагансың икəн. Аның ай саен кыз ал, дигəне 
«өеңнəн читкə китеп, кəсептə йөреп, аена бер генə кайтсаң, һəр 
мəртəбəсендə хатының сиңа яңа өйлəнгəн кəлəшең кебек сөекле 
булып күренер» дигəн сүз; «авыл саен йорт сал» дигəне, «авыл 
саен белеш-таныш яса, кешелəр белəн яхшы белешлəнсəң, 
һəрвакыт үз йортың кебек итеп барып керерсең; «ашаган саен 
бал да май» дигəне, «эшлəп тамагың ачкан вакытта гына аша, 
шул вакыт сиңа икмəк белəн тоз да бал белəн май кебек булыр» 
дигəн сүз ул. Хуш, улым, юлыма киттем əле мин», – дип, карт 
урыныннан торып киткəн.

Бу егет карт күздəн югалгач кына исенə килгəн. Юк, бу 
тикмə карт түгел, дип, һəрбер əйткəн сүзен зиһененə салып уй-
лап торган да, атасының васыятен яңача аңлап, яңача эш итə 

башлаган. Шуның белəн тормышы төзəлеп, бəхете алга китеп, 
егетебез яңадан аякка баскан ди.

Морҗадан төтен чыгару əйтеменə тукталып китик. Бу 
əйтем, башкалар рəтеннəн, башкалар кебек үк тереклек итү, 
тормыш алып барырга сəлəтле булу дигəн мəгънəдə йөри.

Өйнең морҗасыннан төтен чыга икəн, димəк, анда кемдер 
яши, тереклек итə, өй җылытыла, ризык пешерелə.

Бер кешенең типсə тимер өзəрдəй таза, лəкин бик ялкау 
улы булган. Беркөнне əтисе улының шундый булуына бик эче 
пошып, болай дигəн: «Юк, улым, булмас синнəн, морҗадан 
төтен чыгара алмассың син», – дигəн.

Егет əтисенең бу сүзлəрен туры мəгънəдə аңлаган. Бик 
гарьлəнеп, өй түбəсенə менгəн дə, янар-янмас кына пыскыган 
мичнең морҗасына тас каплап куйган. Өй эченə төтен тулган. 
Теге кеше төтеннəн качып ишегалдына чыккан икəн, морҗа 
кырында басып торган улы:

 – Əти, əллə төтен чыга башладымы? Менə мин дə төтен 
чыгара алам бит! – дип кычкырган, имеш.

 – Үзе ахмакның – сүзе ахмак, – дип юкка əйтмəгəн шул 
халык.

4. Алтын канат атаң бар, көмеш садак анаң бар

Мəкальлəр арасында ата-ана, бала турындагылары да шак-
тый.

Əни кулы йомшак була
Əүвəл заманда ике килен-килендəш булганнар. Берсе гел – 

ир бала, икенчесе гел кыз бала таба икəн. Менə тагын болар ике-
се дə балага узганнар. Ир бала тапканы – кыз, кыз бала тапканы 
ир бала көтə икəн. Шулай өметлəнеп йөргəндə, беркөнне болар 
тагы элеккечə бериштəн бала табып куйгач, үзара сөйлəшкəн-
нəр дə, шул көнне үк бəбилəрен алыштырып, берсе икенчесе-
некен бала итеп алып үстерергə булганнар. Билгеле инде, бу 
хакта балаларның үзлəренə белдермəгəннəр, һəрберсе ят əнине 
үзенеке дип белеп үсə. Беркөнне шулай бу киленнəр, балаларын 
алып, каената йортына кунакка килгəннəр. Киленнəрнең бер-
се икечесенең кулындагы үз баласын кочаклап алып, сөйгəн-
сөйгəн дə кире биргəн. Шуннан бу бала үзен асрап үстергəн 

киленгə килгəн дə, үз анасына таба карап: «Əни, нигə теге 
апаның кулы бик йомшак?» – дип сораган, имеш.

Əти, чуманыңны алып кайтырга онытма
Элек заманда бер юньсез кеше үзенең картаеп хəлдəн тай-

ган атасын, чуманга утыртып, каядыр илтеп ташларга җыенган 
ди. Аның шул тирəдə генə уйнап йөрүче малае бу хəлне күреп 
тора ди. Əтисенең янына килгəн дə: «Əти, чуманыңны алып 
кайтырга онытма!» – дигəн.

Атасы: – Нəрсəгə ул, улым? – дигəн.
 – Син дə Дəү əти кебек картайгач, мин дə сине шул чуман-

га утыртып илтеп ташлармын, – дип җавап биргəн улы, имеш.
Үзең ата-анаңа ни күрсəтсəң, үзең дə шуны күрерсең, 

дигəнгə ишарə. Ата-анага кадер күрсəткəн, бала-чагадан кадер 
күрер, – ди халык.

Бала булганы бала була, чага торганы чага була
Элек бер җирдə берничə кеше дөньядан зарланып уты-

ралар икəн. Берсе, авыр сулап: «Əйе шул, заманалар авыр, 
бала-чага күп, чыгымнар зураеп китте, бер дə җиткереп 
булмый», – дигəн.

 – Баласы бала, чага дигəне ни соң ул? – дип сораганнар 
аңардан.

Яннарында бала-чагадан күп җəфа күргəн өченче карт бар 
икəн. Ул əйткəн: «Шул балалар арасында чага торганы була, 
шунысын чага дип əйтəлəр», – дигəн.

Бала өчен ананың – йөрəге, атаның белəге авырта; ата 
йөрəге таудан өлкəн, ана йөрəге диңгездəн тирəн; ата-ана 
йөрəгенең тирəнлеген балалар белми; улның ояты – атага, 
кызның ояты – анага кебек мəкальлəр ата-ана – бала 
мөнəсəбəтлəренең никадəр тирəн, катлаулы икəнлеген тагын 
бер кат раслый.

5. Үз өемдə үз көем

Татар халкында йорт салу, йорт тоту, йорт кадере кебек 
төшенчəлəр алгы планда тора. Үз гомерендə бер йорт салып 
кермəгəн ир кешенең халык арасында абруе булмаган. Хəлле 
хəленчə үз куышын булдырырга тырышкан. Үз өеңə җитəме, 
əйтеме əле хəзер дə киң кулланылышта.

 «Ай-һай, минем үз өем, киң сараем, бүз өем» мəкале бо-
рынгы мəкальлəрдəн санала. Ул атаклы Җирəн чичəннəн калган 
сүз икəн. Хан аның акылыннан һəм авторитетыннан файдала-
ну өчен үз янында тотасы килсə дə, Җирəн чичəн хан талəбенə 
күнмəгəн, һаман үз өенə кайтарырга сораган. Хан аны кайта-
рып җибəргəн дə, шымчыларына: «Барыгыз, өем дə өем, дигəн 
чичəннең өен күрегез, анда ни сөйлəгəнен тыңлагыз», – дигəн. 
Җирəн чичəн хан каласының тышында бик ярлы кечкенə генə 
алачыкта яши икəн. Шул өенə кереп, сəкесенə сузылып яткан. 
Аягы сыймыйча ишектəн чыгып тора, үзе кəефлəнеп, нидер 
сөйлəнə икəн. Шымчылар, бу ни сөйли икəн, дип тыштан колак 
салсалар, Җирəн чичəн: «Ай-һай, минем үз өем, киң сараем, бүз 
өем», – дип җырлап ята, имеш.

Һəркемгə үзенең кечкенə генə алачыгы да патша сарайла-
рыннан да газиз дигəн сүз.

Киез өем – бүз өем, керсəм-чыксам үз өем; карт булса 
да ир булсын, кыек булса да, өй булсын; начар булса да үз 
куышың булсын; өе барның – иле бар, иле барның – көе бар 
кебек мəкальлəр алдагы фикерне раслый гына.

Халык йорт тотмас, тормыш итə белмəүчелəрне дə чемет-
кəлəп тора.

«Тормышны көт – мəңге торам дип, үлемеңне көт – иртə-
гə үлəм» дигəн мəкаль безне тырышып эшлəп көн күрергə, баш-
калар арасында ким-хур булып, мескен булып яшəмəскə өнди.

Хөрмеш дигəн бер ялкау булган. Аның Иван дигəн бер бе-
леше булган. Бу бик еш Иванга барып кунак була, ашап-эчеп, 
тамагын шунда туйдырып кайта икəн. Үзе: «Миңа да кил, 
кунак булырсың, минем тормышны күреп китəрсең», – дип 
белешен үзенə чакырып китə икəн. Бервакыт Иван ат белəн 
Хөрмешкə килгəн. Хөрмешнең тормышы бик ярлы икəн. Бе-
лешен ничек кунак иткəндер, анысы билгесез. Бераздан Иван 
китəргə əзерлəнə башлаган. Киткəнче атын эчермəкче булып, 
чилəк сораган. Хөрмеш аңа бер ярык табак чыгарып биргəн. 
Күрəсең, аның чилəге дə булмаган. Иван ярык табакны кулына 
алып карап торган да: «Əй Хөрмеш, Хөрмеш, шушымыни инде 
синең тормыш?» – дигəн, имеш.

Халык юкка гына, тора белсəң тормыш, тора белмəсəң, ор-
мыш, димəгəн шул!

6. Карама түшенə, кара эшенə

Халкыбызның эш, хезмəт турындагы мəкальлəре бик 
күп. Фольклорчы-галим Н. Исəнбəт «Татар халык мəкальəре» 
җыентыгының беренче томына əлеге темага 1446 мəкаль һəм 
əйтем урнаштырган. Халкыбыз гомер-гомергə эш сөйгəн, 
һөнəрле, намуслы хезмəт белəн көн күрүчелəрне, тəвəккəл, ты-
рыш кешелəрне хөрмəт иткəн; иренчəк-ялкауларны, булдык-
сызларны, кеше җилкəсенə салынып яшəүчелəрне, йокы яра-
тучыларны тəнкыйть утына алган.

Эшлəгəн – үлмəс, эшлəмəгəн – көн күрмəс; эше юкның ка-
дере юк, кадере юкның кабере юк; тəвəккəллек – ярты бəхет; 
эштəн көлмə, көлке булырсың; һөнəрле үлмəс, ачлык күрмəс; 
эше юк – эт сугарыр; ялкауга көн дə ял; тəвəккəл таш ярыр, бул-
дыксыз баш ярыр; эшлəгəнгə эш язган, бəхетсезгə йокы язган, 
ди һ.б.

 – Ай-вай, эшлəгəн кеше нидəн бай? – дигəн ди Мокыт 
агай да.

Мокыт агай һаман да байлык табарга хыялланып ята, 
тəрəзəдəн карап, күршелəренең һаман тырышып эшлəгəннəрен 
күрə, аларның кесəсендəге байлыкны санарга ярата икəн. Шу-
лай ятып, үз кесəсендə бер тиен акчасы да калмагач, беркөнне 
тəрəзəдəн күрше йортларга карап башын селкеп торган да, əнə 
шулай дип кычкырган, имеш.

Күп сүз бозау имезер, артка таяк тигезер
Беркөнне такылдык Шəрифə сыер саварга чыккан җирен-

нəн читəн аркылы гына күрше хатын белəн сөйлəшеп тора 
икəн. Бозавы муенчагын салып килгəн дə сыерны имəргə то-
тынган. Шул вакыт ире арттан килеп җитеп, кинəт: «Бозавың 
имə!» – дип кычкырып, Шəрифəнең артына таяк белəн китереп 
суккан. Шəрифə сүздəн айныган, лəкин бозау да сөтне имеп 
бетергəн булган шул инде.

Эшлəгəндə сүзгə мавыкма, дигəн мораль чыга əлеге 
мəкальдəн.

«Кушканны эт эшлəр, үзе белеп адəм эшлəр» мəкален 
баласына аңлатмаган əти-əни, əби-бабай сирəк булгандыр за-
манында.

Элекке заманда бер картның үсеп буйга җиткəн бер углы 

булган. Угылны өйлəндерергə кирəк бит инде. Карт улын ияр-
теп, күрше авылга кəлəш сайларга киткəн. Бер җирдə кызлар 
җыелышып тора икəн. Шулар яныннан үткəндə, карт улын 
кыйнарга тотынган. 

– Ник улыңны кыйныйсың, бабай? – дигəннəр кызлар.
– Ничек кыйнамаска! Ни əйтсəм – шуны тыңлый, ни 

кушсам – шуны эшли, – дигəн бабай. 
Кызлар, бабайны җүлəргə санап, шаркылдап көлгəннəр. 
– Əйткəнне тыңлагач, улың бигрəк тə акыллы икəн, бабай. 

Кыйнама улыңны, – дигəннəр. 
Бабай улына: «Монда сиңа ярарлык кыз күренми, əйдə 

киттек», – дип, улын икенче авылга алып киткəн.
Бу карт шулай авылдан авылга малаен кыйнап кыз эзлəп 

йөрсə дə, һəркайда җүлəр исеме алып, килен табудан тəмам 
өметен өзеп, кайту юлына борылган. Шулай бер авыл башында 
кер чайкарга төшеп баручы бер кызны күргəч, карт гайрəткə 
килеп, малаена салган да җибəргəн. 

– Чү, бабай, ник улыңны кыйныйсың? – дигəн кыз. 
– Əйткəнемне тыңлый, кушканымны эшли, шуңа кый-

ныйм, балам, – дигəн карт.
 – Бик дөрес итəсең, кыйна, бабай, кыйна! Аның инде тың-

лап эшлəр чагы үткəн, үз эшен үзе белеп эшлəр чагы җиткəн. Куш-
канны эт эшли, үзе белеп адəм эшли, – дигəн. Шуны ишеткəч, 
картның бердəн йөзе ачылып киткəн, көлеп җибəргəн. 

Улына: «Менə, улым, өйлəнəм дисəң, син өйлəнерлек кыз 
шул инде, син шуңа өйлəн», – дип əйткəн, имеш.

Инде шушы темага грекларның да бер легендасын китереп 
үтик.

Сизиф эше яки михнəте? – дигəн əйтемне күплəрегезнең 
ишеткəне бардыр. Авыр, алҗыткыч, очсыз-кырыйсыз, лəкин нə-
тиҗəсез, əрəм хезмəт дигəн мəгънəдə кулланыла ул. «Борын гы 
заман тарихын» укыган кешелəр белə булыр: грекларның леген-
дар герое Гераклга соңгы – уникенче батырлыгын күрсəткəндə 
Тартарга – үлеклəр патшалыгына төшəргə туры килə. Ул анда 
бик гыйбрəтле, куркыныч, сəер хəллəр күрə. Əнə бер кеше ты-
рышып-тырмашып зур бер ташны текə тау башына тəгəрəтеп 
менеп бара. Инде менеп җитəргə бер адым гына калды дигəндə, 
таш аска тəгəрəп төшеп китə. Кеше таш артыннан тау итəгенə 

төшə, кабат ташны югарыга күтəрə – тагы таш аска тəгəри. Бу 
хəл берөзлексез кабатлана. Бу кеше Коринф патшасы Сизиф 
була. Дөньяда чакта эшлəмичə генə кеше милкен үзлəштереп 
яшəгəне өчен, ул мəңгелеккə əнə шундый каты җəзага хөкем 
ителгəн икəн...

Халык əйтсə, хак əйтə, дип, бүгенгə сөйлəшүне тəмам-
лыйбыз.

7. Авызын ачса, үпкəсе күренə

Бу əйтемнең өч төрле мəгънəсе бар. Берсе – артык ябык, 
арык булу. Икенче мəгънəсе – бик ярлы, хəерче тормышта яшəү. 
Тагын бер мəгънəсе – үзенең кимчелеклəре яхшы билгеле бул-
ган мохитта урынсызга мактанучы кешедəн көлеп əйтү.

Фольклорчы Хуҗи Мəхмүтов «Язылмаган кануннар» 
китабында (1995, 90 нчы бит) бу гыйбарə турында болай ди: 
«Борынгы заманда бу əйтем табышмак буларак əйтелгəн. 1303 
елда кыпчак телендə язылган «Коман мəҗмугасы»нда ул «Ау-
зум ачсам өпкəм көрүнүр» формасында бирелгəн. Җавабы да 
бар: «Ол – эшик ачса, от күрүнгəнидер», ягъни «ул – ишек 
ачкач, күренə торган ут» рəвешендə теркəлгəн». Табышмак-
та элекке тирмə, ягъни, киез өй сурəтлəнгəн. Тирмəнең учагы 
ишек каршында булган. Ишекне ачуга, ярымкараңгы тирмə 
эчендə кызыл ялкын күзгə ташланган. Нигездə мал асраучы-
лык белəн көн күргəн кыпчакларның тирмəне хайван образы 
аша сурəтлəнүе, ялкынның терлек үпкəсенə охшатылуы та-
бигый күренеш.

Атланма, билен сындырырсың!
Əле кулга кермəгəн, керəчəге дə бөтенлəй өметсез нəрсəлəр 

турында инде булып җиткəн кебек итеп хыялланырга яратучы-
лардан көлеп əйтелə торган гыйбарə. Килеп чыгышы халык 
мəзəге белəн бəйле.

Бер дə бер көнне бик фəкыйрь тормышлы бер кешенең малае 
бер тавык йомыркасы табып кайткан ди. Атасы улына: «Улым, 
бу йомырка безгə зур байлык китерə ала, – бит дигəн. – Без бу 
йомырканы күрше əбинең тавыгы астына салып чебеш чыга-
рырбыз. Чебеш үсеп җитəр дə, килəсе елга шушындый матур-
матур йомыркалар салыр. Без ул йомыркаларны сатарбыз да, 

сарык бəрəне алырбыз. Бер-ике елдан сарыкларыбыз күбəер. 
Өч-дүртен сатып, кырыкмыш тай алырбыз. Ул ике елдан са-
банга җигəрлек ат булыр, өченче елында бик матур бер колын 
да китерер...»

Атасы шулай дигəч, малае шатланып: «Ул матур колынга 
атланып, мин чабып китəрмен, əйеме, əти?» – дигəн.

Атасы ачуланып: «Атланма, билен сындырырсың!» – дип, 
өстəлгə китереп суккан икəн, учындагы йомырка ватылып, 
əллə кайларга чəчрəп киткəн.

Халык телендə бу мəкальнең «булмаган бия, тумаган 
тай, атланып билен сындырма», «тумаган тайның билен 
сындырырсың», «алмаган ат, тумаган колын» вариантлары да 
киң таралган.

8. Атсыз авыруның аты корысын

Каюм Насыйри үзенең «Лəһҗəи татари» сүзлегендə татар-
ларның томау, бизгəк кебек авыруларны «атсыз» дип йөртүлəре 
турында язган. Чөнки, халыкның ышануынча, күп кенə 
чирлəрнең исемнəрен телгə алмау аларны булдырмый калуда 
мөһим шарт булып саналган. Əгəр авыруның исемен əйтсəң, 
ул ишетə дə, кешегə авыру килə, дип шомланганнар. «Атсыз 
авыруның аты (исеме) корысын. Авыруның колагы сак. Атын 
атама – адашып китсен» кебек гыйбарəлəр шул җирлектə бар-
лыкка килгəннəр.

Мəсəлəн, халыкта, арпа дисəң – арта, бодай дисəң – 
бетə, дигəн əйтем бар. Күз кабагы читенə чыга торган эрен-
ле кечкенə шешне арпа, дилəр. Күзгə арпа чыкса, аны юри 
«бодай» дип атаганнар, шулай итсəң, шеш бетə, имеш. 
Республикабызның көнчыгыш төбəгендə арпа дисəң – арта, 
бетчə дисəң – бетə варианты кулланыла. Бу гыйбарəлəрнең 
килеп чыгышы борынгы табу (тыю мəгънəсен аңлата) 
күренеше, ягъни билгеле бер шартларда нинди дə булса 
сүзлəрне яки эш-хəрəкəтне тыю йоласы белəн дə бəйлəнгəн. 
Аерым сүзлəргə табу салу һəм алар урынына алмаш сүзлəр 
куллану ярдəмендə борынгы кешелəр сүзнең тылсым 
көченнəн файдаланырга, үзлəре өчен хəвефле затны, чирне 
сүз ярдəмендə буйсындырырга, яхшы якка үзгəртергə ом-

тылганнар. Мəсəлəн, татар халкында елан күрсəң, елан дип 
оран салырга ярамый, камчы дияргə кирəк, дигəн фикер бар. 
Елан дисəң – чага, елата, камчы дисəң, тик ята, я əкрен генə 
шуышып китеп бара еланың.

Еланны корт дип атау да бар. Елан дисəң – елышып килə, 
корт дисəң – корый. Йөрəгенə төшкəн кандаланы да халык ки-
бəк дигəн. Шулай дисəң, теге каһəр, кибеп, кибəккə əйлəнə икəн 
(кандала, дисəң – кадала, кибəк дисəң – кибə). Бу күренешлəр, 
шулай итеп, сүзнең тылсым көченə ышану белəн бəйле.

9. Мифологик образларга бəйле мəкаль-əйтемнəр

Татар фольклорында мифологик образлар белəн бəйле 
хикəятлəр, əйтемнəр шактый. Шундыйларның берсе – «Аңа 
бичуралары булыша, ахрысы». Имештер, бичура хатын-кыз 
затыннан була. Башына өрпəк-өчпочмаклы яулык салып йөри: 
бəрəңге базларында, идəн асларында, ташландык мунчаларда 
тора, имеш. Бичура төнлə өйгə кереп, юылмыйча калган савыт-
сабаның барысын да ялап чыга. Əгəр савытта күңеленə ошама-
ган нəрсə очраса, кулына элəккəн бар əйберне, төрлесен төрле 
якка ыргыткалап-бəреп, ватып-сындырып чыгып китə. Шуңа 
күрə төнгə савыт-сабаны юмыйча өеп калдырырга ярамый 
икəн. Əгəр йортыңа бичура иялəнсə, бик сак булырга кирəк. 
Ара-тирə бичураларның яхшылары да очрый икəн. Шундый 
бичура иялəшсə, өй хуҗасы байый ди. Ни кирəк булса, бичура 
барын да табып китерə икəн. Бичура бар чагында бай гына тор-
ган кешелəр, яхшы бичура китсə, ярлыланалар икəн.

Эше үрчемле кеше турында: «Аңа бичуралары булыша, 
ахры», – дип əйтү əнə шундый ышануга нигезлəнгəн.

Бичура белəн бəйле тагын бер əйтелмə: бичура урлады-
мы əллə? Бичураның тагын бер яраткан шөгыле – ул, еш кына, 
бер җиргə куелган нəрсəне икенче урынга яшерə ди. Шуңа күрə, 
өйдəге берəр əйберне эзлəп-эзлəп тə таба алмый аптырагач: «Кая 
гына китте соң? Бичура урладымы икəн əллə?» – дилəр. Кайча-
гында, бичура, куй əйберне үз урынына, дилəр. Ни хикмəт, бе-
раздан əйберне элек куйган урыннан табасың да.

Пəри башка, җен башка – берише əйбернең арасында аер-
ма бар, дигəнне аңлата.

Пəри – Иран мифы, ə Җен – гарəпнеке. Шулай булуы белəн 
дə, чыннан да, башка. Пəри – гүзəл кыз мəгънəсендə.

Пəри кызы! Ник чыктың да юлларыма,
Утлы кызыл гөллəр тотып кулларыңа?
Гөллəреңне ыргытып бер елмайдың да,
Ник яшерендең, төренеп таң нурларына? 

(Һ. Такташ. «Таң кызы»)
Кол Галинең «Кыйссаи Йосыф» поэмасын искə төшерик. 

Йосыф искиткеч чибəр, аңа тирə-якта тиңнəр юк. Барысы да 
аны күреп соклана, матурлыгы телдəн-телгə сөйлəнелə. Берара 
Йосыфта шушы сыйфаты белəн горурлану, масаю булып ала. 
Шул чорда Ходай Тəгалə əмере белəн Йосыфның юлы пəрилəр 
шəһəре аша уза. Монда аңа игътибар итүче дə булмый, чөнки 
пəрилəр гүзəллеге янында Йосыфыбыз урта матур дəрəҗəсендə 
генə икəн!

«Халыкта пəри сүзе гарəпнең җен сүзенə тагылып, мөсел-
ман пəрие һəм мөселман түгелгə аерылып, икесе дə кешегə ка-
гыла һəм саташтыра торган явыз мифлар булып киткəн», – ди 
Н. Исəнбəт һəм «пəри туе, пəри алыштырган» кебек мисал-
лар китерə («Татар халык мəкальлəре», 3 том, 764  нче бит). 
Əкиятлəребездə шулай ук дию пəрие мифологик образы да еш 
очрый.

Латинда, руста пəри – изге мəгънəсендə.

10. «Йөзек кем кулында булса, шул – Сөлəйман»

Легендалар буенча, Сөлəйман пəйгамбəр дөньядагы бар  -
лык патшалар өстеннəн генə түгел, бəлки, кош-кортлар, җəн-
леклəр, җиллəр, җен-пəрилəр, диюлəр өстеннəн дə хакимлек 
иткəн. Мондый чиксез кодрəткə ул тылсымлы йөзек ярдəмендə 
ирешкəн. Аллаһы Тəгалəнең 99 исеме арасыннан иң бөек исеме 
язылганга күрə, бу йөзек хуҗасына җен-пəрилəрне, кош-корт-
ларны, җил-суларны үз ихтыярына буйсындырырлык кодрəт 
бирелгəн. Əгəр йөзеге югала калса, аның бөтен көч-кодрəте 
юкка чыккан.

Бервакыт, Аллаһының рəхмəте белəн, икенде намазына 
кадəр Сөлəйманга гаиптəн атлар бирелə. Сөлəйман атларның 
матурлыгына соклана, аларны уйнатып, икенде намазын оны-

тып кичектерə. Шуның өчен Аллаһы Тəгалə аның патшалыгын 
алып, бəлага тарта. Бер кичне йөзеген хатыны янында калдырт-
тыра. Сөлəйман сурəтенə кергəн бер җен йөзекне алып китə, 
шуның белəн Сөлəйманның кулыннан патшалык та китə. Аның 
тəхетенə, Аллаһының кодрəте белəн, əлеге йөзекне алган җенне 
утырталар. Соңрак Сөлəйман пəйгамбəр тəүбə итə, Аллаһыга 
кайта, йөзекне кулга төшереп, яңадан патша була.

«Власть хокукы кем кулында булса, шул көчле, шул хаким», 
дигəн мəгънə ята əлеге əйтемдə. Сөлəйман йөзеге – чиклəнмəгəн 
хакимлек, кодрəт, буйсындыру көче символы.

«Бар да үтə» дип язылган Сөлəйман балдагына
Сөлəйман патша никадəр акыллы, гыйлем булса да, аның 

тормышы бик тынгысыз икəн. Бервакыт ул киңəш сорап акыл 
иясе янына барган. «Ярдəм ит, зинһар, акыл иясе. Чыгырым-
нан чыгарлык чакларым була. Нишлим?» – дигəн. Акыл иясе 
аңа бер балдак биргəн. «Ки шушы балдакны. Анда бар да үтə, 
дип язылган. Бик нык ачуың килгəндə яки бик нык шатланган-
да, шул язуга кара», – дигəн. Сөлəйман патша акыл иясенең 
сүзлəрен тыңлаган һəм үзенə тынычлык тапкан. Бервакыт ул 
бик нык тузынган, ачуыннан шартлар дəрəҗəгə җиткəн. Ку-
лындагы балдак та ярдəм итмəгəн. Ул, ачуыннан, балдакны 
бармагыннан суырып алган да суга ыргытырга уйлаган. Шул 
вакыт балдакның эчке ягына язылган язуга күзе төшкəн. Анда, 
монысы да үтəр, дип язылган булган ди.

Сөлəйман үлде, диюлəр котылды
Бу мəкаль Н. Исəнбəтнең «Татар халык мəкальлəре» 

җыентыгына теркəлгəн (3 том). «Диктатор үлеп, кемнең дə бул-
са эшенə комачау калмауга мисал», – дигəн искəрмə дə бирел-
гəн. Белүебезчə, җеннəр Сөлəйман пəйгамбəргə хезмəт итə. 
Алар Сөлəйман пəйгамбəр телəгəнчə, биек-биек өйлəр салган-
нар.

Сөлəйман пəйгамбəрнең, Ходай Тəгалə билгелəгəн гоме-
ре беткəч, мөнбəрдə басып торган хəлдə, җаны алына. Аның 
үлгəнен җеннəр дə, кешелəр дə белми. Үлгəн хəлдə, таянып тор-
ган таягын кортлар ашап өзгəч кенə ул җиргə егыла. Шуңа кадəр 
җеннəр бу, безгə карап тора дип, һаман эшлилəр дə эшлилəр, 
егылгач кына, котылдык, дип качканнар ди.

11. Аю хезмəте күрсəтү

Бу əйтем «белмичə, урынсыз ярдəм күрсəтеп, күңелсезлек 
китереп чыгару» дигəн мəгънəдə кулланыла. «Аю хезмəте 
күрсəтү» əйтелмəсе русчадан «оказать медвежью услугу»дан 
калькалаштырылган булырга тиеш», – ди фольклорчы Хуҗи 
Мəхмүтов. Ə рус теленə ул И.А. Крыловның «Пустынник и 
медведь» мəсəленнəн кереп киткəн. И.А. Крылов аны рус халык 
əкиятенə нигезлəп язган булган. Бу əкият татар халкы арасын-
да да таралган. Аны венгр галиме Габор Балинт 1870 елда ук 
Казан өязендə язып алган һəм 1875 елда Будапештта бастырып 
чыгарган. Менə ул əкият.

Əүвəле бер мужик белəн аю дуслашканнар да урманга 
киткəннəр. Урманда мужикның йокысы килгəн дə ятып йок-
лаган. Аю моны каравыллап тора икəн. Бервакыт мужикның 
маңгаена бер чебен килеп кунган. Аю аны тырнагы белəн куып 
караган, лəкин чебен селкенмəгəн дə. Шуннан соң аю җирдə 
яткан бер ташны алгы тəпилəре белəн күтəреп алган да чебенгə 
бəргəн. Чебен очып киткəн, ə мужик үлгəн.

И. А. Крылов əйткəндəй, «услужливый дурак, опаснее вра-
га!»

Башыңа төшсə, башмакчы булырсың
Нинди дə булса эшне телəмичə, аптыраудан, чарасыз-

лыктан башкару мəгънəсендə кулланыла. Кайбер кешелəр бу 
əйтемне башмак тегүче яки башмаклар белəн сату итүче дип 
аңлый. Алай түгел икəн шул. Кайчандыр «башмакчы» дип 
мəчеткə килгəн кешелəрнең башмакларын саклап һəм мəчеттəн 
чыгучыларга биреп торучыны атаганнар. Авыр һəм дəрəҗəсез 
һөнəр дигəнгə дə туры килə.

12. Аты барның – канаты бар

Бик борынгы заманнардан башлап күп гасырлар буена 
хуҗалык эшлəрендə, юл-сəфəр йөргəндə, гаскəри хезмəттə ир 
кешенең төп таянычы, булышчысы, юлдашы ат булган! Шуңа 
күрə телебездə атлар турында шактый гына мəкаль-əйтемнəр, 
табышмаклар, əкиятлəр, җырлар бар. Н. Исəнбəтнең «Татар 
халык мəкальлəре» җыентыгында (1 том) атлар белəн бəйле 

757 мəкаль һəм əйтем теркəлгəн. Ат – мəкальлəрдə ирлек, 
егетлек, түземлек, дан билгесе. Шулай ук юлдаш һəм морадка 
җитү чарасы да. 11 гасырда Мəхмүд Кашгарый төзегəн «Ди-
ване лөгат-эт-төрек» («Төрки сүзлəр җыелмасы») сүзлегендə 
«Куш – канатын, эр – атын» мəкале теркəлгəн икəн. Бу – кош 
өчен канат ничек кирəк булса, ир өчен ат та шулай кирəк була, 
дигəн мəгънəне аңлата. «Ир канаты – ат» əйтелмəсе əнə шун-
нан калган.

Габдулла биясе. Юньле хуҗа үзенең төп ярдəмчесе һəм 
терəге булган атны ничек тə тəрбиялəргə тырышкан. Яхшы, 
таза, көчле ат хуҗаның горурлыгы булган. Начар ат шулай ук 
хуҗасының ниндилеген аңлаткан. Ат белəн бəйле төрле мəзəк 
хəллəр дə була тормышта. Менə шуларның берсе. Кайдадыр 
һəм кайчандыр бер авылда Габдулла исемле кеше яшəгəн. 
Бик ярлымы, əллə бик саран булганмы ул, ничек булса да бул-
ган, бер дə бер көнне моның биясе ачтан үлгəн. Хуҗа бу хəлгə 
уңайсызланып, атының авызына бер учма печəн тыгып куйган 
да, кешелəр чакырган. «Менə атым ашаганнан үлде», – дигəн. 
«Тун сыпырганны, ат сыйлаганны ярата», – дип юкка əйтмилəр 
шул.

Табын янында назланып, нəзбереклəнеп утыручыга да: 
«Аша-аша, ашаганнан кеше үлми, Габдулла биясе генə 
үлə», – дилəр.

13. Безнең дə атабыз кияү, анабыз килен булган

Халыкта кияү-киленнəр белəн бəйле бик күп мəкаль-
əйтемнəр бар. «Яхшы килен – килен, яман килен – үлем; яхшы 
кыз килен булгач күренер; яхшы килен – өй күрке; киленне ел-
сыз мактама; килен килбəтле булсын, сүзе ширбəтле булсын; 
килен сүз чыгара, тавык күз чыгара» һ.б. мəкальлəрдə килен 
кешенең уңай һəм тискəре яклары сыйфатлана.

Кыз кеше килен булып төшкəндə үзе белəн бирнəсен дə 
алып килгəн. Əлбəттə, бае байча, урта хəллесе уртача, ярлысы 
ярлыча. К. Насыйри «Татар этнографиясе материаллары» исем-
ле хезмəтендə татарларда килен төшерү гадəтен бик тəфсиллəп 
бирə. «Кыз үзенə тиешле нəрсəлəрне атасының өендə бер дə 
калдырмый», – ди. «Киткəн кыздан пумала курка», – дип 

йомгаклап куя. Пумала почмакка посып: «Мине дə элəктереп 
китмəсə ярар иде», – дип, дер калтырап торыр ди. Төп йорттан 
аерылып башка чыгучыларга карата да кулланыла бу əйтем.

Кияү үзебезнеке. Бу шаян гыйбарə кешене артык басым-
чак итүгə, аның сабырлыгыннан, юашлыгыннан чама белми 
файдалануга карата кулланыла. Бер кияүне дə бабасы кунак-
ка килгəч, аш-су вакытында, кияү үзебезнеке, гаеп итмəс, дип, 
түрдəн ишек төбенə кадəр күчереп утырткан ди. Икенче юлы 
кияү дə бабасын җавапсыз калдырмаган. «Бабай үзебезнеке, 
гаеп итмəс», – дип, колак төбенə менеп төшкəн ди.

Тай биреп сөйлəткəн идем, ат биреп туктата алмыйм.
Бу гыйбарə күбрəк тел-сүз культурасына бəйлəп кулланы-

ла. Ул башта тартынып яки əдəп саклап үз-үзен тыеп, тартынып 
торып, аннан сүзгə бер керешеп киткəч, чик-чаманы онытып 
җибəрүче, кирəгеннəн артык сөйлəшүче кешедəн көлеп əйтелə.

Элек заманда бер карт улын өйлəндергəн. Ул чактагы гадəт 
буенча килен кеше каенатасыннан тел яшерə икəн. Каената бул-
ган кешенең киленен бик тə сөйлəштерəсе килə икəн. Беркөнне 
килененə əйткəн бу: «Килен, – дигəн, – инде бер ел тордың, 
əйдə, сөйлəшə башла. Сөйлəшсəң. тай бирермен», – дигəн.

Килен сөйлəшə башлаган. Шуннан бер атна да узмаган, 
болар сөйлəшү генə түгел, талаша ук башлаганнар. Инде кае-
ната ялына икəн: «Килен, зинһар, сөйлəшмəсəнə, ат бирер 
идем», – ди икəн. Шулай, сөйлəшмəсəң дə ярамый, сөйлəшсəң 
дə ярамый!

14. Язганны күрерсең, чəчкəнне урырсың

Күлмəктəн туган – эше уңа торган, бəхетле кеше турында 
əйтелə. Шулай ук телдə бу əйтелмəнең карындыгы белəн туу, 
йөзлек белəн туу, сүрү белəн туу вариантлары да кулланыла. 
Мəхмүд Кашгарыйның мəгълүм «Төрки теллəр сүзлегендə» 
(«Диване лөгат-эт-төрек») «Каплыг огул» ягъни, кап, сүрү 
эчендə туган бала» дигəн əйтелмə теркəлгəн һəм аның «бəхетле» 
мəгънəсендə йөрүе күрсəтелгəн.

Күлмəктəн туган дип, шулай ук бəла-казалардан, фаҗигале 
хəллəрдəн исəн-имин калган кешегə карата да əйтəлəр.

Маңгай йолдызлы булу. Бу гыйбарə дə бəхетле булу 

дигəн мəгънəгə ия. «Бəхетле язмыш иясе» мəгънəсе белəн 
бергə бу əйтелмə кешенең тышкы күркəмлеген дə белдерə. 
«Бүрегемнең кондызына карама, маңгаемның йолдызына кара». 
Йолдызлы – бəхетле булу. Бүрегем кондыз тиресеннəн булуы 
бəхетемнəн, дигəнне аңлата.

Бер əкияттə патша кызы кияү сайлаганда мондый шарт 
куя: «Миңа кияү булачак егетнең кимендə 70 төрле һөнəре бул-
сын; теше белəн тешлəп тимер өзсен, өреп пыяланы ватсын, ат 
менеп җилне чабып узсын, бер битендə – кояш, бер битендə – 
ай, маңгаенда йолдыз ялтырасын», – ди.

Маңгайга язылу. Кешенең һөнəрен, холык-фигылен тыш-
кы кыяфəтеннəн үк чамалап булса, бу кеше турында «аның 
кемлеге маңгаена язылган», дилəр. Яки, киресенчə, кешене 
тышкы кыяфəтенə карап кына тану-бəялəү кыен булганда, 
«мин аны каян белим, маңгаена язып куелмаган бит», дилəр. 
Бу гыйбарəнең барлыкка килүен элекке заманнарда кешелəрнең 
тəннəренə тамга-билге салу күренешлəренə бəйлəп карау бар. 
Мəсəлəн, «у него на лбу написано» əйтелмəсе борынгы рус 
дəүлəтендə җинаятьчелəрнең маңгайларына кыздырылган ти-
мер белəн келəймə сугудан килеп чыккан дип аңлатыла. Алек-
сей Михайлович патшалык иткəн чорда (17 гасыр) келəймə уры-
нына яндырып, «б» дип, ягъни «бунтовщик» сүзенең беренче 
хəрефен яза башлаганнар. Шул рəвешле бичараларның кемлеге, 
чыннан да, аларның маңгайларына языла торган булган.

Татар телендə «маңгайга язылу» гыйбарəсе «кешенең яз-
мышы алдан ук билгелəнеп куела» дигəн мəгънəдə кулланыла 
күбрəк. Ислам дине өйрəтүенчə бу шулай. «Маңгайга язылган 
җуелмый; маңгайга язылган язмышны тир белəн сыпырып 
ташлап булмый» кебек мəкальлəр шуннан калган.

Халыкта кешенең төс-бит, буй-сынына карап юрау сүзлəре 
шактый. Маңгай төзелешенə карап, сынауга нигезлəнгəннəре 
дə бар: маңгае киң кешенең зиһене яхшы була; маңгае тарның 
акылы тар; маңгае ак – йөзе пакь.

Бу өзеклəр Хуҗи Мəхмүтовның «Язылмаган кануннар» ки-
табыннан алынды (1995).



102

15. Колакка киртеп кую

Телебездə «колакка киртеп кую» əйтелмəсе бар. Ул бик 
нык кисəтү, онытылмаслык итеп əйтү, истə тоту, хəтердə саклау 
мəгънəлəрен аңлата.

Тамырындагы кирт сүзе киртлəү, кирт ясау агачка яки 
башка нəрсəгə үткен əйбер белəн сыр, тамга ясауны аңлата. 
Элекке заманда гади халык мондый кирт-тамгаларны исəп-хи-
сап эшендə, алачак-бирəчəк бурычларны билгелəп бару өчен дə 
файдаланган. Шулай ук терлеклəрнең колакларына кирт ясап, 
тамга салганнар. Менə шуннан күчерелмə мəгънəдə «колакка 
киртү» тезмəсе. Тора-бара образлы əйтелмə буларак телебезгə 
кереп киткəндер.

 – «Колакка киртү» гыйбарəсенең нигезендə «киртлəү» 
фи гыле түгел, ə борынгы төрки теллəрдəге кирит сүзе ятуы 
мөм кин, – ди фольклорчы Хуҗи Мəхмүтов һəм 11 йөз гали-
ме Мəхмүд Кашгарыйның «Төрки теллəр сүзлеге»ндə «ки-
ритлəү» сүзенең ябу, биклəү мəгънəсен аңлатуын əйтə. Капуг 
киритлəде – капканы биклəде, киритле капуг – бикле капка ми-
салларын китерə.

Элек кешегə бик җитди, əһəмиятле сүз əйткəндə «колагыңа 
киртлə», ягъни, колагыңа салып-биклəп куй, дип кисəтə торган 
булганнардыр. Хəзерге вакытта без аны колакка киртлəү фор-
масында кулланабыз. Ике вариант та дөрескə туры килə.

Нервыда уйнау. Төп чыгышы белəн латин теленнəн кергəн 
əйтелмə, əмма татар телендə дə бик актив кулланылышта. 
Хəтта балалар да урынын белеп куллана! Мəгънəсе: кемнең 
дə булса ачуын китереп, озак вакыт ошамаган нəрсə эшлəү, 
сөйлəнү, кəеф җибəрерлек эш-гамəллəр кылу. Нервыда уйнау 
əйтелмəсенең чын мəгънəсендə музыкаль тарихы бар. Кешелəр 
бик борынгы заманнарда ук кыллы музыка кораллары ясарга 
өйрəнəлəр. Латинча «кыл» сүзе «нервус» дип йөртелгəн. Нервы-
да уйнау – кыллы музыка коралында уйнау дигəнне аңлаткан. 
Соңга таба врачлар кеше организмында да «кыллар» булуын 
ачыклаганнар һəм аларны да «нерв»лар дип атаганнар. Шулай 
итеп, нервыда уйнау тезмəсе күчерелмə мəгънə алып, кеше нер-
выларына карата кулланыла башлаган.

16. Питрау күкесе

Бу əйтелмəнең кулланылышы да сөйлəм культурасы белəн 
бəйле. Сүзнең вакытын белмичə, бигрəк тə эш узганнан соң 
сөйлəнеп йөрүчелəргə «Питрау күкесе», яки «вакытсыз сүз 
сөйлəмə, Питрау күкесе булырсың», – дип əйтəлəр.

Питрау (Петров день) – яңа стиль буенча 12 июльгə туры 
килə. Татар халык календарена руслардан кабул ителгəн бу дата 
элек бездə үлəннəр өлгереп җитү, печəн өсте башлану вакыты 
булып исəплəнгəн. Махсус симертеп, печəнгə төшкəндə суела 
торган яшь тəкəне «Питрау тəкəсе» дип йөрткəннəр. Телебездə 
тагын «Питрау үлəне» дигəн төшенчə дə яши. Шифалы, им-
дəва үлəннəрен Питрау алдыннан җыйганнар. Сынамышларга 
караганда, Питрауга чаклы үлəннең шифасы – чəчəктə, Питрау-
дан соң – тамырда.

«Питраудан соң сандугачның теле бетə, үлəннең тəме 
бетə», – сынамышыннан күренгəнчə, байтак кошларның үз-
үзлəрен тотышында үзгəрешлəр күренə. Алар хəзер таң беле-
нер-беленмəстəн үк кошчыкларына азык эзлəп чыгып китəлəр, 
җырлап-сайрап утырырга вакытлары калмый. Хəтта, гаилə 
мəшəкатьлəреннəн азат булган күке дə Питрауга кадəр генə 
кычкыра, аннан соң ул да сакаулана. Питраудан соң кычкырып, 
сакаулыгын гына белдерə, имеш. Шуңа күрə вакытлы-вакыт-
сыз, урынлы-урынсыз сөйлəшеп, үзен уңайсыз хəлгə куючыны 
«Питрау күкесе» дип атау калган.

Алланың кашка тəкəсе. Борынгы заманнарда төрки ха-
лыклар, шулай ук татарлар маңгаенда кашкасы – ак табы, ак 
йон үскəн төше булган терлекне изге дип санаганнар. Аеруча, 
маңгаенда кашкасы булган җирəн-кызгылт-көрəн ат, халыкта-
гыча əйтсəк, җирəн кашка бигрəк тə хөрмəт ителгəн. «Җирəн 
кашка аткаем, башын чайкый малкаем», – дип җырлыйлар да 
бит. Җирəн кашканың ите һəм тиресе халык медицинасында да 
киң файдаланылган. Вак терлеклəр арасында хөрмəтле урында 
кашкалы сарык тəкəсе торган. Башкалар алдында үзен һавалы, 
эре тотучан, үзенə аерым хөрмəт-игътибар талəп итүчегə 
карата: «Əллə син Алланың кашка тəкəсеме?» – əйтеме кулла-
ныла. Яки, үзен Алланың кашка тəкəсе дип белə, харап кылан-
мышы, дип тə əйтəлəр.

17. Сафура бураннары

Телебездə кулланылучы бу əйтелмəнең берничə мəгънəсе 
бар. Тезмəдəге буран сүзе үк ниндидер стихияле бəла-казага 
ишарəли кебек. Əмма Сафура исеме белəн буран икесе бергə 
нинди мəгънəгə ия икəн? Аңлашылганча, Сафура – хатын-кыз 
исеме. Исемнəр сүзлегендə ул «кешенең игелекле эшлəрен язып 
баручы, аның күңелен, холкын төзəтүче фəрештə» мəгънəсен 
аңлата.

Бəлки, шушы исемне йөрткəн хатын-кыз, үз исеменə хилаф-
лык китереп, гел буран туздырып, тавыш чыгарып яшəгəндер? 
Н. Исəнбəтнең «Татар халык мəкальлəре»ндə бу исем берничə 
мəртəбə телгə алына һəм ул «җəнҗал остасы» Сафура буларак 
кулланыла. Бер мəзəктə сөйлəнгəнчə, ул яшьтəн үк усал телле, 
талаш остасы булган. Аның теленə берəү дə чыга алмаган. Бер 
мəзəктə ул хəтта дию пəриен дə җиңүче итеп сурəтлəнə.

Сафура бураны əйтелмəсен дини риваятьлəргə бəйлəп ка-
рау да бар. Мəсəлəн, Н. Исəнбəт язганча, ул Муса пəйгамбəрнең 
хатыны Сафураның, яһүдилəрне адаштыру өчен, ком чүлендə 
гаять каты буран чыгаруы турындагы хикəяткə барып тоташа.

Тел галиме Рифкать Əхмəтҗанов фикеренчə, гарəплəрдə 
«сафура» сүзенең ике төрле «С» белəн язылучы варианты бар 
икəн. Бер очракта ул «фəрештə» дигəнгə туры килсə, икенче 
очракта «сары ком бураны» – күчерелмə мəгънəдə – усаллык, 
гайрəт чəчүче хатынны белдерə.

«Сафура бураннары» əйтелмəсе күбрəк йорт эчендə, ха-
тын-кыз тарафыннан чыгарылган җəнҗалны аңлата. Шулай ук 
телəсə кайсы коллектив эчендə талаш, шау-шуны да белдерə 
ала. Язучыларыбыз да үз əсəрлəрендə бу əйтелмəне куллана-
лар.

Аңа бар да кырыккан. Гаять тискəре, үзсүзле, үҗəт кешегə 
карата кулланыла торган əйтелмə. Кулланылышка кереп китүе 
бер мəзəк белəн бəйле. Сафура кебек киребеткəн, үзсүзле, усал 
бер хатын булган ди. Ире нəрсə əйтсə дə, гел киресен эшли икəн. 
Эшлə дисəң – эшлəми, сөйлə дисəң сөйлəми, утырма дисəң – 
утыра, көлмə дисəң – көлə ди. Бервакыт болар агымсу буендагы 
печəнлеклəрен карарга барганнар.

 – Печəнне чапканнар! – дип əйтте ди ире.

 – Нишлəп чапсыннар аны, кырыкканнар бит, – дигəн ха-
тыны.

Ире хатынын куркытмакчы булып: «Чапканнар, диген. 
Юкса, суга төртеп төшерəм», – дигəн.

Хатын һаман «кырыккан», ди. Ир хатынын суга башта 
тездəн керткəн, аннан соң муеныннан батырган, тегесе һаман 
«кырыккан» дип əйтə ди. «Чапкан, дип əйт, шулай дисəң 
чыгарам», – дигəн ире. Тегесе «кырыккан да кырыккан»! Менə 
хатын суда бер бата, бер калка башлады ди. Калыккан арада 
«кырыккан», дип кычкыра ди. Актыгында кулын күтəреп, 
су өстендə ике бармагын кайчы белəн кырыккандагы кебек 
күрсəтеп, агып китте ди.

18. Грек, Рим мифлары буенча таралган мəкаль-əйтемнəр

Татар телендə чит теллəрдəн кергəн мəкаль-əйтемнəр дə 
шактый. Аларның күбесе тарихи вакыйгалар, əдəби əсəрлəр, ле-
гендаларга бəйле рəвештə рус теле аша телебезгə килеп кергəн. 
Мəсəлəн, грек, Рим тарихы, легендаларындагы образлар, цита-
таларны мисалга алырга була. Алар, башлыча, калькалаштыру 
юлы белəн ясалганнар.

Калька – француз сүзе – үтə күренмəле, копия мəгънəсен 
аңлата; ягъни, сүзгə-сүз тəрҗемə.

Килдем, күрдем, җиңдем – еш кына мондый əйтелмə авыр 
бурычны җиңел генə хəл иттем дип, зур эш майтарган кебек 
кыланучы кешелəргə карата кулланыла.

Тарихта сөйлəнелгəнчə, борынгы Римнең атаклы дəүлəт 
һəм политик эшлеклесе, полководец Юлий Цезарь, имештер, 
үзенең бик тиз һəм бик җиңел яулаган җиңүеннəн соң, Римга 
əнə шундый хəбəр җибəргəн. «Пришел, увидел, победил!»дан 
сүзгə сүз тəрҗемə.

Котылырга телəп бу афəттəн
Үксез манаралар күккə ашкан.
«Килдем. Күрдем. Җиңдем».
Тыныч кына
Имза куя турист изге ташка. 

(Зөлфəт. «Адашкан болыт», 1990).

Барлык юллар Римга илтə – Все дороги ведут в Рим

«Бөтен юллар Римга илтə иде
Цицероннар исəн чагында», – дип язган Х. Туфан «Əй» 

шигырендə.
Төрле чаралар, гамəллəр объектив рəвештə бер үк нəтиҗəгə 

китергəндə, бер үк максатка төрле юллар белəн ирешеп булуга 
ишарə.

Борынгы Рим – зур сəяси, икътисади һəм мəдəни үзəк бул-
ган. Озак гасырлар дəвамында бик күп халыкара мəсьəлəлəрне 
бары тик Римга барып, Римның рөхсəте яисə булышлыгы белəн 
генə хəл итəргə мөмкин булган. Туры мəгънəдə дə бу шулай, 
чөнки империягə буйсынган төрле ил-төбəклəрдəн башлана, 
я уза торган күпсанлы юллар, барысы да шушы «мəңгелек 
шəһəр»гə килеп чыккан.

Аннибал анты – əйтелмəсенə тукталып китик. Төньяк Аф-
рикадагы борынгы Карфаген дəүлəтенең генə түгел, ə борынгы 
заман тарихының атаклы полководецы, дəүлəт эшлеклесе Ган-
нибал исеме белəн бəйле əйтелмə бу. Ганнибал б.э.к. 247–183 ел-
ларда яшəгəн. Ул ун яшьлек малай чагында ук үз илен коллык-
ка төшергəн римлыларга каршы бөтен гомере буе килешмəүчəн 
көрəш алып барырга ант итə. Соңыннан, полководец булгач, 
аның армиясе Рим гаскəрлəрен күп тапкырлар җиңүгə ирешə, 
əмма Римны ала алмый. Зама шəһəре янында карфагенлылыр 
хəлиткеч җиңелүгə дучар булалар. Дошман кулына төшмəс өчен 
Ганнибал көнчыгышка кача һəм соңыннан үз-үзен агулап үтерə. 
Шулай итеп ул үзенең балалык антына ахыргача кадəр турылык-
лы булып кала. Аннибал анты – халык азатлыгы өчен ахыргача 
нык торып көрəшергə карар бирү мəгънəсендə кулланыла. Шулай 
ук яшьтəн биргəн антка тугры калучыларга карата да əйтелə.

19. Грек мифларыннан кергəн əйтелмəлəр

Грек мифларыннан кергəн əйтелмəлəр дə шактый икəн 
телебездə. Алдагы тапшыруларыбызда икесенə – Дамокл 
кылычы, Сизиф хезмəте гыйбарəсенə тукталган идек инде. 
Бүгенге чыгышта тагын берничə əйтелмə, аларның телебездə 
кулланылуы турында мəгълүмат биреп китəрмен.

Ахиллес үкчəсе. Бу гыйбарəнең килеп чыгышы мифоло-
гиягə кайтып кала. Ахилл яки Ахиллес – борынгы грек 
легендаларының бик популяр курку, җиңелү белмəс герое. 
Дошман уклары күпме генə тисə дə, Ахиллга бернинди зыян 
китерə алмаганнар. Чөнки, имештер, Ахиллның əнисе – диңгез 
алиһəсе Фетида кечкенə чагында улын изге Стикс елгасына 
чумдырып алган була. Тик малайны чумдырганда əнисе аны 
үкчəсеннəн тотып торган. Шул сəбəпле, изге су Ахиллның 
үкчəсенə тими калган. Бу хакта Ахиллның дошманы Парис 
белеп алган һəм аны үкчəсенə ук атып үтергəн. Менə шушы 
легендага таянып, кемнең яки нəрсəнең дə булса кимчелекле, 
җитешсез, тиешенчə якланмаган, тиз зарарланучан, йомшак 
ягы турында «бу аның ахиллес үкчəсе» дип əйтə башлаганнар.

Гордий төене. Бу гыйбарə нинди дə булса катлаулы, бу-
талчык эшне тиз арада һəм кыю рəвештə хəл итү мəгънəсендə 
кулланыла. Аның килеп чыгышы да борынгы грек легендасы-
на барып тоташа.

Фригия дəүлəте бервакыт патшасыз кала. Килəчəк турында 
хəбəр бирүче жрец-оракул – фригиялелəргə Зевс храмына ба-
рырга һəм юлда җигүле арба белəн очраган беренче кешене пат-
ша итеп сайларга куша. Фригия кешелəре храмга таба юнəлəлəр 
һəм беренче итеп гади игенче Гордийны очраталар. Патша итеп 
сайлангач, Гордий үз язмышына шундый зур үзгəреш керткəн 
арбаны Зевс храмына китертə һəм аның тəртəсенə гаять бутал-
чык төен ясап, үгез камыты бəйлəп куя. Оракул исə, кем дə кем 
шул төенне чишсə, ул кеше бөтен дөньяга хаким булачак, дип 
белдерə. Борынгы заманның бөек полководецы Александр Ма-
кедонский Фригияне яулап алгач, əлеге хикмəтле төен турында 
ишетə. Ул храмга керə дə, төенгə бераз карап торгач, кинəт кы-
лычын суырып чыгара да аны бер селтəнүдə чабып өзə.

20. Дөньяны сүз бизəр

Əйе, дөньяны сүз бизəр, сүз бозар. Сүзгə бик зур миссия 
йөк лəнгəн, дидек. Шушы сүз дигəн бөек галиҗəнапне кулла-
нып, сүзлəрдəн чəчəклəр ясаучы калəм əһеллəре, аларны ил-
һамландыручы шартлар турында берничə сүз.

Парнас тавы. Парнас – əдəбият-сəнгать өлкəсенə кара-
ган символик атама. Борынгы грек мифларында сөйлəнгəнчə, 
Парнас – Фессалиядəге бер тау. Ул музалар, ягъни шигърият, 
сəнгать, фəн алиһəлəре һəм аларның башлыгы Аполлон яшə  гəн 
урын. Күчерелмə мəгънəсе – шагыйрьлəр төркеме, шагыйрьлəр 
берлəшмəсе.

Татар халкының легендар герое Хуҗа Насретдин бер 
төнне, хатынын уятып: «Тиз бул, шəмне яндыр, илһам килде, 
шигырь язам, – дип ут кабыздырган да, – яшел яфрак арасына 
кызыл борынлы кара тавык кереп китте», – дип язып куйган 
ди. Дөрес, бу мəзəк кенə. Менə шул илһам дигəнең каян килə 
икəн? Чыганагы кайда икəн?

Пегас тоягы. Пегас – грек мифологиясе буенча Зевсның 
канатлы аты. Татарда канатлы атны – тулпар, толпар, дилəр. 
Имештер, Геликон тавында Пегас тоягы белəн типкəн урында 
тылсымлы чишмə бəреп чыккан, ягъни илһам чишмəсе. Аның 
суын эчү шагыйрьлəрне иҗатка рухландырган. Пегас исеме 
дөнья халыклары теллəрендə поэзия, шигъри илһам символы 
буларак кулланыла башлаган.

Пегастырмы – канатлы аттырмы
Шагыйрьлəрнең илһам юлдашы?
Укып белəм, лəкин күргəнем юк...
Мин шигырьдə үзем – эш аты!

   (Марс Шабаев)

Шушының белəн «Ни өчен болай əйтəбез?» сəхифəсен 
йомгаклыйбыз. Игътибарыгыз өчен зур рəхмəт.

Бу бүлек нигездə танылган фольклорчы Хуҗи Мəхмүтов ның 
«Язылмаган  кануннар» (Казан, Татарстан китап нəшрияты, 
1995) китабы буенча эшлəнде, мисаллар да əлеге китаптан 
тупланды.

12.01.15.

I V к и с ə к

СӨЙЛƏМ КУЛЬТУРАСЫ

1. Тел, сөйлəм – миллəтнең визит карточкасы. 
Сөйли белү – сəнгать ул

«Тел дигəн дəрья бар» тапшыруы берничə циклны үз 
эченə алды. Чираттагы циклны сөйлəм культурасына багыш-
ларга булдым.

Сөйлəм культурасы турында сөйлəргə алыну юктан гына 
түгел. Кешене киеменə карап каршы алсалар, акылына карап оза-
талар, дигəн əйтемгə, сөйлəменə карап, дигəнне дə өстəргə була.

Элек заманда карап торуга матур гына, əмма тилемсəрəк 
бер егетне, киендереп, ясандырып, кыз күрсəтергə алып бар-
ганнар. Агалары, егетне юлда барганда бик кисəткəннəр: «Кыз 
катына кергəч, өйдəге кебек килде-китте сүз сөйлəп утыр-
ма, йомры-йомры сүзлəр генə сөйлə», – дигəннəр. Кыз егетне 
күрүгə аны ошаткан, əмма бераздан егетнең бик үк дөрес кеше 
булмавын абайлаган. Чөнки егет кыз янына кереп, бераз утыр-
гач, сүзсез утыруны килештермичə, агалары өйрəткəнчə, йом-
ры-йомры сүзлəр сибəргə тотынган: «Коштабак, тəлинкə, ай, 
табак, илəк белəн чилəк», – дип тезеп киткəн ди. Шуннан соң 
кыз кияү сəлəмəсеннəн баш тарткан ди.

Сөйлəм культурасы ул халыкның, миллəтнең йөзен бил-
гелəүче сыйфат та. Һəр кеше үз миллəте, аның үзенчəлекле сый-
фатлары белəн гоурланырга хаклы. Без, татарлар, аз сөйлəвебез, 
күп эшлəвебез, тырышлыгыбыз белəн аерылып тора торган 
миллəт.

«Халык зур ул, көчле ул, дəртле ул, моңлы ул, əдип ул, 
шагыйрь ул», – дип, бөек Тукаебыз юкка гына язып калдырма-
ган. Халкыбызның сүз, сөйлəшə белү осталыгына кагылышлы 
акыллы, алтыннан да кыйммəт фикерлəре аеруча халык авыз 
иҗатында киң чагылыш таба.

Халкыбыз төп игътибарны сүзнең мəгънəви ягына, сөй-
лəмнең эчтəлегенə юнəлтə. Мəкальлəрдə бу аеруча ачык 
чагыла. – Авызыннан энҗелəр чəчə. – Сандугач күк сайрый. – 
Сүз лəре ялкын кебек. – Авызына каратып тота.

Менə бит, халык сүзгə оста кешене мактау өчен нинди ма-
тур чагыштырулар, охшатулар тапкан. Чөнки ул телгə осталык-
ны, сөйли һəм сөйлəшə белүне тормыш өчен бик кирəк булган 
җитди сыйфат итеп карый.

 – Сүз сөйлəү – һөнəр, – ди бер халык мəкале. «Сүз сөй  ли 
белсəң – ирмəк (кызык, күңел ачу), сөйли белмəгəн – 
имгəк. – Йөзə белмəсəң суга кермə – батып үлəрсең; сөйли 
белмəсəң сөйлəмə – күп алдында бөлəрсең. – Сөйли белгəн 
адəмнең һəр сүзенə – киң кочак; сөйли белмəс адəмнең 
сүзе – үтмəс бер пычак» кебек мəкальлəрдə əлеге фикерлəр ас-
сызыклана. Сөйли, сөйлəшə белү – сəнгать, дип юкка гына 
əйтмилəр шул!

Халык сүзнең рəтен-чиратын белмичə, кабаланып сөйлəү-
челəрне дə, шулай ук авызын ачып бер сүз əйтə алмый торучы-
ларны да һич хупламый.

Һаман да шул, элекке заманда, бер егет кияү булып кергəн 
көнне бик сөйлəшкəн. Əй сөйлəнгəн, əй сөйлəнгəн, бер дə телгə 
элəкмəгəн калмаган инде. Əби кешегə кияү бик тə ошаган.

 – Карасана, киявебез сүзгə бик юмарт булып чыкты 
əле, – дигəн. Əмма кияү икенче көнне, авызына су капкандай, 
бөтенлəй тынып калган.

Кыз моңа сəерсенеп:
 – Кичə бик сөйлəшкəн идең бит. Нишлəп бүген телдəн 

калдың? – дигəн.
Егет əйткəн:
 – Бик сөйлəшəсе иде дə, җиңги өйрəтеп җибəргəннəр бет-

те бит, – дигəн.
Шулай инде, үзеңдə булмаса, җиңги өйрəткəн белəн генə 

əллə ни ерак китə алмассың!
Бүгенге чыгышымны шагыйрь Х. Туфанның «Талантлы 

син, Кеше, туганым!» шигыреннəн өзек белəн тəмамлыйм:

Талантлы син, Кеше, туганым,
Сəлəтле син һəрбер иҗатка.
Дөнья дигəн бөек китапка
Языла бара хезмəт юлларың,
Талантлы син, Кеше, туганым!

2. Күп сүз – чүп сүз

Сөйли белү – күп, матур итеп сөйлəү дигəн сүз түгел əле 
ул. «Сүзе сүзгə охшамый, авызы сүздəн бушамый», – ди халык, 
буш, чүп сүз сөйлəүчелəр хакында. Əле: «Күп сүз – чүп сүз», – 
дип тə өсти. Үз фикереңне аз сүз белəн, ачык һəм җыйнак итеп, 
тыңлаучыларны ялыктырмый гына əйтеп бирə белү, халык ка-
рашынча, телгə осталыкның гына түгел, хəтта акыллылык-
ның да мөһим бер билгесе булып санала. Шуның өстенə аз 
сөйлəү кешене хата, гаеп сүз əйтүдəн туа торган күп төрле 
бəлалəрдəн дə саклый.

· Аргамак атның билгесе – аз утлар да күп ашар,
  Азамат ирнең билгесе – аз сөйлəр дə күп тыңлар.
· Аз сөйлəмəк – акыллылык билгесе.
· Күп белеп тə аз сөйлəү – егетлек һөнəре.
· Аз сөйлəгəн – күп ишетер.
Юкка гына, кешегə, ишетер өчен ике колак, күрер өчен ике 

күз, ə сөйлəр өчен тел бер генə итеп бирелмəгəн шул!
Артык күп, озын сүзнең бер яктан тəме, лəззəте булмый. 

Икенчедəн, күп сүзгə я хата сүз, я ялган сүз катнашып китүчəн.
· Аз сөйлəү – алтын, күп сөйлəү – болтун.
· Күп йөргəн – юл адаша, күп сөйлəгəн тел – ялгыша.
· Күп сөйлəгəн кеше ялганчы булыр.
· Чабу озын булса – тезеңə урала, сүз озын булса – үзеңə 

урала.
Бер табиб, бик күп сөйлəшүче бер авыруга телен чыгарыр-

га кушкан да үзе рецепт язарга утырган. Теге кешенең бераздан 
түземлеге беткəн.

 – Доктор! Ун минут буе телемне чыгарып торам. Ə сез бо-
рылып та карамыйсыз! – дигəн.

Аңа каршы табиб:
 – Зарар юк. Тагын бераз шулай телегезне чыгарып торыгыз. 

Чөнки миңа рецепт язган вакытта булса да сезнең сөйлəшми то-
руыгыз кирəк! – дигəн.

Күп сөйлəү, урынсызга сүз арттыру белəн бəйле тагын бер 
начар гадəт – бер сүзне, фикерне кат-кат кабатлау. Бу хəл хəтта 
яхшы, кирəкле сүзнең дə тəмен, кадерен, дəрəҗəсен төшерə, 
ни сабыр кешене дə чыгырыннан чыгарырга мөмкин. Гадəттə, 

бəйлəнчек, үзсүзле һəм дə исереклəргə хас сыйфат бу. – Һаман 
бер балык башын чəйнəмилəр. – Сөйлəгəн сүзең алтын булса 
да, күп сөйлəгəч бакырга калыр. – Бер сүзне ике кайтара əйтсəң, 
чабата була, ди кебек мисаллар əнə шуны күрсəтə.

Сүзне уратып, болгатып сөйлəү дə матур күренеш түгел. 
Кайбер кешенең җөмлəсенең башы була, əмма азагына һич 
чыгып җитə алмый. Ни əйтергə телəгəнен тыңлаучы да аңыш-
мый. Берəү исə кыска гына итеп əйтəсе урынга, əллə кайлардан 
уратып, тəмлəп сөйли. Вакытың булса, мондыйларны тыңлавы 
рəхəт, ə вакытың тар чак булса... Ни китə алмыйсың, ни бүлдерə 
алмыйсың. Икенче берəү сүзен сөйлəмнең уртасыннан башлап 
китə. Баштагы мəлдə сүзнең ни турында барганын аңышмый 
да торасың.

«Күп сөйлəгəн кешедə өмет юк» дигəн мəкальне истə то-
тып, бүгенгə сезнең белəн саубуллашып торырбыз.

Сөйлимен мин сүзлəремне, халкым тыңласын өчен!
Игътибар белəн тыңласын, сабаклар алсын өчен!

3. Сөйлəмең ипле булсын

Əлбəттə, тормыш булгач, гел шатлыклы-куанычлы хəллəр 
генə булып тормый. Кешелəргə тəнкыйть сүзе дə əйтергə кирəк 
була, кайгылы, авыр хəбəрлəр дə җиткерергə туры килə, əмма 
əйтəсе сүзеңнең эчтəлеге нинди булуга карамастан, халык 
сөйлəмдə тупас, дорфа, авыр сүзлəр куллануны һич тə хуп-
ламый. Сүз белəн сак эш итү, хəтта тыңлаучы өчен күңелсез 
нəрсəлəр турында да иплəп-җайлап əйтə белү халык каршында 
сүз əдəбенең, сөйлəм культурасының зарури бер шарты булып 
санала.

Халык язучысы М. Мəһдиев əсəрлəрендə мондый мисал-
ларны еш очратырга була. Менə аның «Каз канатлары» рома-
ныннан бер өзек.

«Тигезлек белəн гомер иткəн кешелəр, бер-берсен югалт-
кач, тиз какшыйлар. Бибиəсма җиңги дə картын мəңгелек йорт-
ка озаткач, озак яшəмəде.

 – Вəлиулла абый артыннан кайтып китəргə чамалый 
бу, – дип, Фəхрислам аны бер күрүдə диагноз куйды. Эченнəн 
генə, əлбəттə.

 – Авылда «үлде», «җан бирде» дигəн ямьсез сүзне өл кəн-
рəклəр бөтенлəй кулланмый иде. «Кайтып китте», – янəсе, адəм 
баласы бу җирдə, бу дөньяда кунак кына. «Агачлыкка илтеп 
куйдык», – дип тə сөйлилəр. Агачлык – зират, əдəп белəн, сак 
кына əйтəлəр.

Авыру янында исə: «Терел, – дилəр. – Минем аягым җиңел 
булсын!»

 – И-и-и, Ходайның рəхмəте бик киң аның, Əле менəтерəк 
йөгерə-йөгерə көтү куарсың, каз-тавык ашатып йөрерсең.

 – Əнə безнең Күпербаштагы тəтə нинди хəлдə яткан иде. 
Җиде ясиннар чыгып, балаларын телеграм сугып кайтарды-
лар. Газраилның килер сəгате җитмəгəн булгач, əнə, хəзер тəтə 
йөгереп йөри. Йөгереп! Əле синнəн-миннəн калып йөз ел яшəр.

Бу инде, əлбəттə, халыкның күңел яхшылыгы, əдəбе». (М.М.)
Халкыбыз кычкырышу, əрлəшү, талашу, тиргəшү кебек 

негатив күренешлəрне кискен төстə гаепли. – Кычкырышка 
яхшы сүз керми. – Талаш эткə килешə. – Бер көн талашканның 
кырык көн ризыгы киселə, ди. – Ызгышканның зыяны – килгəн 
бəхетне китəрер. – Бакыру ягымлы булса, ишəктəн кадерле хай-
ван булмас иде.

Кычкырышу, талашу, бер-береңə ямьсез сүзлəр əйтешү 
күңелсезлеклəр генə китерə: бер-береңнəн гайрəт чигə, ара ера-
гая, күңел суына. Кызурак канлы кешелəр, хəтта, якалашып та 
ала, сугышып та китəлəр. Гаилəдə булса, мондый хəллəр гаилə 
тынычлыгын ала, аның нигезен какшата, хəтта, гаилə тарка-
луга да китерə. Бу очракта халык акылга таянырга һəм сабыр 
булырга өнди.

Бер ир хатынын ачулана, ə хатын аңа һəрвакыт каршы əйтə 
икəн. Шуңа күрə, ир хатынын тотып кыйный икəн. Хатын ба-
гучыга барган: «Нишлим, ирем бик холыксыз», – дигəн.

Багучы аңа бер зур гына сəдəф биргəн. «Ирең ачула-
на башласа, менə шушы тылсымлы сəдəфне кап. Кара аны, 
сəдəфне капкач, авызыңны ачасы булма. Югыйсə, файдасы 
булмас», – дигəн.

Шуннан бер көнне ире сүзгə килə башлагач, хатын, аңа 
күрсəтми генə, теге сəдəфне алып капкан. Ир ачулана да ачу-
лана, ə хатын дəшми икəн. Ир аптыраган инде, бу ни эш дип. 
Мондый хəл берничə тапкыр кабатланган.

Хатын, шуннан соң, багучы янына барган. «Рəхмəт яусын, 
сəдəфең бик килеште. Шуны каба башлаганнан бирле бик тату 
торабыз», – дигəн.

Кадер дə, хөрмəт тə сиңа тик туган җирдə икəн.
Оныклар үскəнче яшə, ятка сер бирмə икəн.
Əйтсеннəр: күрче боларны! Сез һаман бергə икəн,
Сез һаман бергə икəн, бергə икəн! 

(Сибгат Хəким)

4. Кешесенə карап сүз сөйлə

Була шундый кешелəр: алар белəн сөйлəшкəннəн соң рəхəт 
булып кала. Күңел тынычлана, җаның чистарынган кебек була, 
яшиселəр килə башлый. Психологларың бер якта торсын (кем 
белə, бəлки аларга Ходай психолог орлыклары да салгандыр). 
Болар – намуслы-гадел, акыллы, үзлəре белəн аралашучыларга 
чын мəгънəсендə яхшы нияттəге кешелəр.

Сөйлəшүлəре гамəллəре белəн туры килə аларның.
 – Биек тауга менсəң, күзең ачылыр; яхшы белəн сөйлəш-

сəң, күңелең ачылыр, – дип халык бик белеп əйткəн.
Тагын була шундый кешелəр: алар белəн сөйлəшкəннəн соң 

согын сыгып алган лимон кебек каласың. Эч пошыра, җанга тия 
торган сүз кирəкме, иронияме, сарказммы, төрттерүме – барысы 
да бар алар телендə. Əле сүзгə ике-өч төрле мəгънə салып 
сөйлилəр, җитмəсə. Моңа серле караш, ишарə, мимика да 
өстəлə. Ни уйларга да белми торасың! Кайберсенең һəр сүзе, 
ток бəргəндəй, чатырдатып аңга, җанга суга. Андыйлар янын-
нан ераграк йөргəнең хəерле.

Була шундый кешелəр: синең белəн бик əдəпле сөйлəшə, 
лəкин аның нияте, гамəллəре сөйлəгəне белəн туры килми. 
Сүзлəре матур, лəкин матур сүзлəр артына яшертен ният, хəйлə, 
мəкер поскан. Була сүз йөртүче кешелəр. Сөйлəшү барышында, 
синең «һы» дигəнеңне, «əйе» дип əйтте, дип, үз сүзен синеке 
итеп, тиешле кешесенə җиткереп, ара болгатырга да күп сора-
мый андыйлар. Үрмəкүч авына элəккəн чебен хəлендə каласың 
килмəсə, мондый «əңгəмəдəшлəр» янында да озак тел чарлап 
тормавың яхшы, дөрес, сизенеп кала алсаң.

Кайбер кеше шаяртып сөйлəүне аңламый. Башка фикер-

дəшлəрең, дусларыңа, якыннарыңа яраган сүзлəр икенче бе-
рəүгə ошамаска мөмкин. Хəтта аны-моны уйламыйча, үзеңчə 
шаяртып əйткəн сүзең аркасында əңгəмəдəшең өчен син дош-
ман булып та калырга да мөмкин. «Уен сүзне һəркем белмəс, 
кешесенə карап сөйлə», – ди халык мəкале дə.

Шуңа күрə дə, сүз əдəбе, сөйлəм культурасы турында фикер 
йөрткəндə халык үз сүзеңне кемгə сөйлəвеңə, əңгəмəдəшеңнең 
кем булуына зур игътибар бирергə кирəклеген искəртə.

 – Сүз əйтəсең килсə, кем тыңлавын кара. – Ахмакка əйткəн 
сүз агып яткан суга тиң, акыллыга əйткəн сүз кулга тоткан туга 
(ту – байрак дигəн сүз) тиң, – кебек мəкальллəр əнə шул турыда.

Əңгəмəдəшең олы кеше, ягъни үзеңнəн өлкəн кеше икəн, 
сүзең кыска, ачык, җитди булырга тиеш. – Олы кешелəргə 
озын сүз сөйлəмə. – Олы сүзен бүлдермə. – Олы алдында телен 
тыймаган – теле авызына сыймаган.

Сүз сөйлəгəндə кешенең холык-фигылен, акыл һəм белем 
дəрəҗəсен исəпкə алу да кирəк. – Нəсихəтеңне əтəчкə əрəм 
итмə, – дип, халык надан, ахмак кешелəр белəн əңгəмə коруның, 
сүз алышуның файдасыз, кирəксез эш икəнен кат-кат искəртə.

 – Ахмакка киңəш итмə, – дигəнгə бер мисал.
Берəүнең күзлəре бик авырткач, икенче берəүдəн киңəш со-

раган. Тегесе əйткəн: – Белмим шул, туган, мин үзем тешлəрем 
бик авырткач, алдырып файдасын тапкан идем. Бəлки син 
дə шулай итəрсең? – дигəн. «Кешелəргə акылларына карап 
эндəшегез», – диелə бер хəдистə.

Татарның бөек мəгърифəтчесе Каюм Насыйри «Ки таб – 
əт-тəрбия» җыентыгының «45нче тəрбия» бүлегендə мондый 
киңəшлəр бирə: – Əй, угыл, җиде төрле кешегə киңəш итмə.

1. Əүвəл, надан кешегə киңəш итмə, чөнки надан кеше 
үзенең наданлыгына булышып, сине азгынлык юлына салыр.

2. Дошманыңа киңəш итмə, чөнки дошман кеше сине 
һəлакəткə тартыр.

3. Хөсетле вə көнче кешегə киңəш итмə, чөнки көнче кеше 
синең нигъмəтеңə зыян килүен телəр.

4. Икейөзле кешегə киңəш итмə, чөнки ул кеше һəркайчан 
адəмнең ризалыгын гына карап торыр.

5. Куркак кешегə киңəш итмə, чөнки куркак кеше сиңа 
һичбер киңəш бирергə җөрьəт итмəс.



116

6. Саран кешегə киңəш итмə, чөнки саран кеше мал җыярга 
хирыстыр, анда дөрес киңəш юктыр.

7. Малга комсыз кешегə киңəш итмə, чөнки нəфес арзуына 
ияргəн кеше нəфесенə каршылык кыйла алмас.

Əдəпле итеп сөйлəшү күңеллəргə рəхəтлек өсти, əдəпсез 
сөйлəм исə йөрəккə таш булып утыра. Кешелəр белəн сөйлəш-
кəндə, кирəкле сүзне табып, матур итеп сөйлəшə белү, əңгə-
мəдəшеңне хөрмəт итү – үзара аралашуның уңышлы чыганагы, 
кешелəрнең мораль һəм физик сəламəтлегенең нигезе дə булып 
тора.

5. Сүзне əйт сыяр җиргə, яки сүз вакытында һəм урынын-
да əйтелсə генə сүз

Сүзне тиешле урында һəм вакытын белеп сөйлəү – үзара 
аралашуның мөһим шарты. Əлбəттə, сүз əдəбен белгəн кеше, 
башкалар янына килеп сүзгə катышып киткəнче, башта 
сəлам биреп, хəл-əхвəл сорашып алырга тиеш. «Əүвəл салəм, 
аннан – кялам (сүз) дигəн гыйбарə бар халык телендə. – Сүздəн 
əүвəл сəламлəш. – Элек күреш, соңыннан сөйлəш, – дигəне дə 
бар. Язучы Фаил Шəфигуллинның «Сиңа əйтергə кердем» 
юмористик əсəрендə Марат исемле егет күршесе Хаҗиəхмəт 
бабай янына керə дə, туп-туры, керешсез-нисез, мотоцик-
лын биреп торуын сорый. Бабай замана яшьлəрнең мондый 
əдəпсезлеге өчен əрнеп болай ди:

 – Нинди халык бу, ə? Исəнлəштем, хəл-əхвəл сораштым 
юк. Тоталар да кычкыра башлыйлар. Элек заманда болай түгел 
идек без. Олыны олы, кечене кече итеп белə идек. Əгəр олы кеше 
кем белəндер сөйлəшсə, сабыр гына əңгəмəнең ахырын көтеп 
торыр идек. Ə болар синең колак төбенə килəлəр дə кычкыра-
лар. Кайда олыларга хөрмəт, кайда сабырлык? Юк ул синдə, 
юк! Ə, бəлкем минем кайгы-хəсрəтем бардыр! Ə, бəлкем, чир-
лимдер мин! Иң элек син əйбəт кенə килеп исəнлəш, хəлемне 
сораш, мал-туарым белəн кызыксын. Менə инде шуннан соң 
йомышыңны əйтсəң дə ярый.

Бабай сүзлəрендə мең хаклык бар.
«Сүзне тиешле урында сөйлəү» дигəнне ничек аңларга? Бу, 

барыннан да элек, əйтəсе сүзеңне гомуми əңгəмə барышына, 

аның эчтəлегенə туры килерлек булуына һəм тыңлаучыларның 
игътибарын ни дəрəҗəдə җəлеп итүенə игътибар бирү, дигəн 
сүз.

· Тыныч күлгə таш атма, тиешсез урында сүз катма.
· Суны сип сеңəр җиргə, сүзне əйт сыяр җиргə.
· Һəрбер сүзнең үз урыны бар.
Язучы, драматург Т. Миңнуллинның «Кызыл тышлы дəф-

тəрдəн» дип аталган язмаларында мондый вакыйга сөйлəнелə. 
Бөек Ватан сугышы еллары: 1942 еллар булырга тиеш. Фронттан 
авылга бер-бер артлы похоронкалар килеп тора. Уракчы хатын-
нар, ялга туктагач, елаша-елаша кайгыларын уртаклашалар. Əнə 
кичə Сабирага да похоронка килгəн. Итəк тулы бала, авыру ка-
енанасы белəн ятим калганнар. Алга таба нишлəргə? Хəбирəгə 
дə кара кəгазьне бүген кулына тоттырдылар. Биш бала, гарип 
каенсеңел, 90га җитеп килүче карт белəн карчык бер Хəбирəгə 
карап тора хəзер. Халисəнең дə (Туфан Миңнуллинның əнисе) 
Габдулласыннан күптəннəн хəбəр юк. Хатыннар елаша, ах-ух 
килəлəр. Фронтта бер кешесе дə булмаган, əнисе белəн генə 
яшəүче Гөлчирə дə боларга кушылып елый башлый. 

– Син нигə елыйсың? Синең бит сугышта беркемең дə 
юк, – дигəнгə, тегесе: 

– И-и, сез шулай дисез дə, минем дə кайгым бар. Кичə юып, 
кибəргə элгəн шəлъяулыгымны иртəнге якта, бозау чəйнəп, элə-
танагын калдырмаган, – дип əйтте ди.

Сүзнең вакытын белеп сөйлəүгə килсəк, бу – үзеңə нəүбəт, 
ягъни чират җиткəч яки сүзне үз вакытында сөйлəү дигəн сүз.

 – Синнəн сүз сорамас борын сөйлəмə. – Арттан əйтергə 
телəгəн сүзеңне алдан əйтергə ашыкма. – Сүз вакытында əйтел-
сə генə сүз. Вакытсыз сөйлəмə – Питрау күкесе булырсың. 

(Мəкальлəр).
Бер кеше, базарга баргач, танышына керə. Моңа чəй əзер-

лəргə ашыкмыйлар. Сөйлəшеп утыра торгач, шактый вакыт уза. 
Чəй эчəргə кыстаучы һаман юк. Кунак китəргə əзерлəнə баш-
лый. Ишектəн чыккач, хуҗа кунакка: «Чəй эчəр идек», – ди.

Хатыны иренең чабуыннан тартып: «Кая ашыгасың, кап-
каны чыккач əйтерсең», – дип пышылдый.

Сүз вакытында əйтелсə генə тиешле тəэсирне тудыра, 
көтелгəн нəтиҗəгə китерə. Əйткəлəшкəннəн соң, их, шулай дип 

əйтəсем калган, болай дип əйтəсем калган, дип ухырудан фай-
да юк. Əйтə алмый калган сүзеңне, икенче көнне барып əйтү, 
мəсьəлəне тагын да катлауландырырга мөмкин. Бəлки, кайбер 
очракларда дəшми калу да кирəктер.

Халык мəкале болай ди бит: «Акыллы əйтер – сабыр ит-
тем, дип; юлəр əйтер – җиңдем, дип».

«Көрəштə иптəшлəрен җиңгəн кеше түгел, ə нык ачулан-
ган хəлдə, сабыр итеп, ачуын җиңгəн кеше көчле була». 

(Мəгърифəтче Риза Фəхретдин).

6. Ике тыңла – бер сөйлə

Халык акылы югары тел культурасына ия булуны кешедə  ге 
иң күркəм рухи-əхлакый сыйфатлар рəтеннəн бəяли. Сүз белəн 
сак һəм уйлап эш итəргə, сүзнең урынын һəм вакытын белеп, 
матур һəм кыска итеп сөйлəргə чакыра халкыбыз. Ипле, йом-
шак, җайлы сүзлəр тупас, дорфа сүзлəрдəн һəрвакыт өстен куе-
ла. Телгə осталык югарыда санап кителгəн һəм башка күп төрле 
сыйфатлар җыелмасыннан тора. Лəкин сөйли белү никадəр 
генə мактаулы сыйфат булса да, ул əле сөйлəм культурасының 
бердəнбер билгесе түгел. Үзең оста сөйли белү белəн бергə, 
башкалар сөйлəгəнне тыңлый белү дə бик кирəкле сыйфат.

Сүзне тыңлый белүгə башкаларның сүзен бүлдермичə 
ахырына кадəр тыңлау, бирелгəн киңəш-нəсихəтлəргə колак 
салу, аларны үтəү, тəнкыйть сүзен күтəрə белү, аннан тиешле 
нəтиҗəлəр ясау һəм башка билгелəр дə керə.

«Сөйли белсəң, тыңлый да бел; үзең сөйли башлаганчы, 
кеше сүзен тыңлап бетер; кеше авызын япма, кешенең сүзен 
өзмə», – дип, халык үз балаларына бик акыллы киңəшлəрен 
бирə.

Ике кешенең берсеннəн-берсе уздырып, бер-берсен тыңла-
мыйча сөйлəшкəнен күзəткəнегез бардыр. Икесе дə сөйли, 
лəкин бер-берсен аңламыйлар.

Телевизордан бара торган «Прямой эфир», «Пусть говорят» 
тапшыруларында бу хəл даими күзəтелə. Тапшырулар бака 
туен хəтерлəтə кайчагында. Бар да сөйлəгəндə берəү дə ишет-
ми. Үз сүзен генə сөйлəүче яки үз сүзен бирмəүчелəрне дə ха-
лык хөрмəт итми.

«Əйткəнне тыңла, тыңлаганны аңла», – диелə бер мə кальдə.
Бер тегермəнчедəн патша сорый икəн: 
– Өчнеке тугызга җитəме? – дип. Ягъни өч ай эшлəгəн 

тугыз айга җитəме, дип, соравы булган патшаның.
 – Җитə-җитүен, тик 32дəн артмый (ягъни 32 тештəн 

артмый), – дип җавап биргəн тегермəнче. Монысы инде тап-
кырлык. Димəк, сөйлəгəнне бик игътибар белəн дə тыңлый 
белергə кирəк.

Каенда биш алма үсə иде. Шуның икесе җиргə өзелеп 
төшкəн. Ничə алма калган? – кебек сорау-табышмак бар. Игъ-
ти барсыз тыңлаган кеше шунда ук куша-ала башлый. Ə игъ-
тибарлысы – каенда алма үсми, дип җавап бирə.

Кайбер җитəкчелəр, эшкə алганда, кандидатларны төрле 
яктан сынап, сөйлəштереп фикерлəү сəлəтен тикшереп тə ка-
рый икəн. «Сөйлəгəннəн тыңлаган зирəк булсын!» Менə халык 
ни ди!

Тыңлый белү һəркем өчен кирəк. Əмма укытучылар, җи-
тəкчелəр, халык белəн эшлəүчелəр өчен бу сыйфат аеруча əһə-
мияткə ия. Дөрес, тыңлаганга салышып, сине тыңлаган кыяфəт 
чыгарып, бөтенлəй башка нəрсə уйлап утыручылар да була. Бусы 
инде сансызлыкка керəдер, мөгаен. Ə сансызлык – халкыбызның 
иң хөрмəт итмəгəн сыйфаты!

7. Кеше сөйлəмдə ачыла

Алдагы чыгышларда кешенең кем икəнлеге, нинди икəнле-
ге сөйлəмдə ачык чагылуы турында искəрткəн идек. Галимнəр 
сөйлəмгə карап кешенең тəрбиясен, əдəбен, холкын, социаль 
хəлен, яшен, профессиясен, хисси халəтен, һөнəрен, миллəтен 
дə белеп булуын əйтəлəр.

20 гасыр башы галиме Җиһангир бине Абызгильдин 
«Хөтбəт ысуллары» дигəн хезмəтендə сөйлəүченең əдəп 
тəрбиясе, сүз зəвыгы ничек, ни дəрəҗəдə икəнен сөйлəменə ка-
рап белеп булуын түбəндəге мисалларда күрсəтə.

 – Тəкəббер кешелəр һавалы, катгый, үз-үзлəренə артык 
бер ышаныч белəн, сүзлəрен мөмкин кадəр зур, күтəренке, ма-
тур итеп сөйлəргə яраталар, – ди. Аннан соң шунысы да бар: 
тəкəббер кеше телəсə кем белəн сүз башламый. Башта ул сине 

башыңнан аягыңа кадəр энə күзеннəн үткəрə, үзенə тиң дип 
тапса гына сүзгə керешеп китəргə мөмкин. Булыр-булмас кеше 
аның өчен аралашу объекты түгел.

 – Əдəплелəр, – ди, галим, – һəрвакыт садə, лəкин бик нык 
уйлап, тынычлык белəн генə, табигатенə хас бер кəйфият белəн 
сөйлилəр.

 – Мөнафыйклар (икейөзлелəр) сүзлəрен ике төрле итеп 
алып барырга тырышалар. Бер тарафтан тыңлаучыны сөйлəме 
белəн җəлеп итсə, икенче тарафтан аларны хəвеф тырнагына 
төшерергə тырышучан булалар.

 – Ялганчылар кыска һəм мөмкин кадəр татлы, төрле як-
тан уратып, төрле тон белəн сөйлəүчəн булалар. Сүзлəренең ба-
рышыннан ук ялганлык күлəгəлəре күренеп тора.

 – Идиотлар – тупас, дорфа, мəгънəсез, төпсез, озын 
сөйлəүчелəр.

 – Даһилар – сүзлəрен куəтле, төпле, йөрəк вə күңелендə 
та шыган хислəргə бирелеп, ялкынлы рəвештə сөйлилəр.

 – Иң гакыллылар карарсыз бер сүздəн икенчегə сикереп, 
əле бер, əле икенче тонда сөйлилəр.

 – Эшчəн кабилиятле затлар сүзлəрен аз гына сөй лəр-
лəр, – ди галим.

(Бу мəгълүмат Р.С. Абдуллинаның «Сөйлəм культурасы» 
хезмəтеннəн алынды. Казан, 2012, 40–41 нче битлəр).

Тəрбияле, зыялы кешенең сөйлəме əдəби югары стильдə 
була. Аның сөйлəмендə тупас, вульгар сүзлəр булмый. Рус 
язучысы А.П. Чехов əйткəндəй, кешенең йөзе дə, киеме дə, 
күңеле дə, уйлары да – барысы да матур булырга тиеш. Бу 
фикергə сөйлəме дə дигəнне өстəсəк, һич ялгыш булмас.

Бер фильм героеның «Хорошие манеры вырабатывают-
ся не годами, а поколениями» дигəн җөмлəсе күңелемə кереп 
калды. Ягъни, үз-үзеңне тоту күнекмəлəре, тəрбиялелек еллар 
дəвамында түгел, ə буыннар дəвамында үзлəштерелə, буыннан-
буынга мирас булып күчə. Сөйлəм дə тəрбиялелекнең бер тар-
магы.

Кешенең күрке йөз булыр, йөзнең күрке күз булыр;
Күзнең күрке тел булыр, телнең күрке яхшы сүз булыр.

(Борынгы халык мəкале.)

8. Кеше сүз пəрдəсе артында 
(сөйлəүченең темпераменты сөйлəмендə күренə)

Безнең эрага кадəр 5 нче гасырда яшəгəн атаклы грек таби-
бы Гиппократ темпераментның дүрт төрен билгелəгəн: сангви-
ник, холерик, флегматик, меланхолик. Темперамент – кешенең 
индивидуаль, шəхси сыйфаты ул, ягъни, кешенең психологик 
эшчəнлек ягыннан үзенчəлеклəренə, интенсивлыгына, тиз-
легенə, психологик процессларның темпына индивидуаль ха-
рактеристика.

Флегматиклар характерлары буенча тыныч, ашыкмый, ка-
баланмый, тотрыклы, максатчан, тырыш. Нəтиҗəле эшчəнлек 
хас аларга.

Холериклар – кызу, хисчəн, кискен, тотрыксыз, кəефлəре 
тиз һəм кискен үзгəреп тора.

Сангвиниклар – бик тере, хəрəкəтчəн, кайнар. Аларда 
мимика көчле. Үзенə ошаган эшне минутында эшлəп ташлый, 
ошамаган эшенə тотынмый.

Меланхоликлар – бик хисле, күңеллəре үтə тиз җəрə хəт -
лə нə, тышкы факторларга реакциясе əкрен, үз эченə бик лəн-
гəннəр.

Кешенең темпераментын сөйлəменə карап та билгелəп була 
икəн.

Көнчыгыш һəм Европа сөйлəм культурасы казанышларын 
өйрəнеп, мəдрəсəлəр өчен риторика дəреслеге язган Җиһангир 
бине Абызгильдин болай ди: «Флегматиклар тыныч, аз хисле, 
хисенə артык бирелмичə, сүзлəрен акрынлык белəн дəвам итеп, 
ип белəн озак сөйлилəр».

Сангвиниклар сүзлəрен тиз-тиз, ашыгычлык белəн авыз-
ларыннан бертуктаусыз ыргытып торалар.

Холериклар ифрат ашыгычлык белəн, меланхоликлар 
сүзлəрен күңелсез, кабердəн чыккан кеби, акрын сөйлилəр, 
лəкин сүзлəре гаять төпле булучан, – ди. (Бу мисаллар тел га-
лиме Равия Самат кызы Абдуллинаның «Сөйлəм культурасы» 
китабыннан алынды – 2012, 41 нче бит).

Язучы Ə. Еники, шагыйрь С. Хəким характерлары буенча 
флегматиклар булырга охшый. Бу аларның сөйлəмендə ачык 
чагыла. М. Мəһдиев, Р. Батулла язмаларында бу ике шəхес 

турында күп мəртəбəлəр искə алына һəм аларның үзнчəлекле 
сөйлəме бик оста бирелə.

М. Мəһдиевнең «Фронтовиклар» романындагы Галиəхмəт 
карт – меланхолик.

«Карт, дөм үк булмаса да, шактый чукрак. Бөтенлəй үк бул-
маса да, шактый телсез. Дөресе аз сүзле. Ул сүзлəрнең дə арала-
рында зур гына тəнəфес ясап сөйлəшə. Рушад килгəн көнне үк 
картның бу сыйфатына игътибар итте. Кичке караңгыда, мал-
ларын карап бетергəч, Галиəхмəт карт маңгаен тотып керде.

 – Нəрсə булды тагын? – дип сорады карчыгы эш арасында 
гына.

 – Башны... – диде карт һəм тынып калды. Бишмəтен са-
лып элде, ак шарфын мич буена куйды, киез итеклəрен мич 
башына урнаштырды һəм, түбəтəен дөреслəп, ишек катындагы 
урындыкка утырды. Кытыршы, бирчəйгəн дəү куллары белəн 
авыз тирəлəрен бер сөртеп алгач кына, башлаган җөмлəсен 
тəмамлады:

 – ... бəрдем». (М. Мəһдиев «Фронтовиклар» романы, Казан, 
1988, 31 нче бит).

 – Əкрен сөйлəгəн кешенең əмəле күп, – ди бит халык 
мəкале дə.

В. И. Ленин, Адольф Гитлер, Владимир Жириновскийны 
психологлар холериклар төренə кертə. Бу аларның сөйлəмендə 
шулай ук ачык чагыла. Без В. И. Ленин, А. Гитлерның сөйлəмен 
аудио яки видеоязмалар буенча ишеткəлəп торсак, В. Жиринов-
ский чыгышын тыңламый калган көн сирəктер.

Шулай итеп, безнең арада төрле холыклы кешелəр яши. 
Шуңа күрə без аларны тыңлый белик һəм аңларга тырышыйк.

9. Сөйли белү – һөнəр ул

Тел гыйлемендə «Сөйлəм культурасы» дигəн фəн бар. Бу 
фəн үз фикерлəреңне дөрес, төгəл, логик эзлеклелектə сөйли-яза 
белү, уй-тойгыларыңны күңеллəргə үтеп керерлек итеп əйтү, 
туган телнең байлыгыннан иркен файдалана белү күнемəлəре 
булдыруны максат итеп куя. Сөйлəм культурасы – иң беренче 
чиратта, сөйлəм нормаларын үзлəштерү, авазларны дөрес итеп 
əйтү, лексик һəм грамматик чаралардан дөрес файдалану ул.

Сүз, сөйлəм осталыгына ия булу кешегə җəмгыятьтə үз 
урынын табарга мөмкинлек бирə. Сөйлəм осталыгына ия кеше 
аралашу осталыгына да ия була. Гадəттə, карьера ясау өчен 
сөйли белү, сөйлəм осталыгына ия булу зур роль уйный. Юкка 
гына Наполеон Бонапарт: «Сөйли, сөйлəшə белмəгəн кеше карь-
ера ясый алмый», – димəгəн («Кто не умеет говорить, тот карь-
еры не сделает»).

Сөйли, кешелəр белəн сөйлəшə белү ил белəн идарə итү-
челəрдəн башлап, эш башында утыручылар, җитəкчелəр, биз-
несменнар, адвокатлар, прокурорлар, дин əһеллəре, укытучы-
лар, гомумəн, кешелəр белəн эшлəүче һəммə һөнəр иялəре өчен 
мөһим.

Тыңлагыз, сез дин əһеллəренең вəгазьлəрен! Оста вəгазьче 
озак, күп сөйлəмəс, əмма сөйлəгəн кадəре дə җаныңны сафлан-
дыра, күңелне тынычландыра, иманың яңара. Оста вəгазьчене 
тыңлаганнан соң, анадан кабат тугандай, сафланып каласың! 
Укытучы сөйли белми икəн, бу инде ярты укытучы гына!

«Елмая белмəсəң, кибет ачма», – диелə бер кытай халык 
мəкалендə. Сатучы кеше елмаюы өстенə сөйли дə белсə, товары 
җыелып ятмый инде!

 – Менə бу конфет бик тəмле. Əле үзем дə алдым. Өйдəгелəр 
дə бик яратты. Рəхəтлəнеп чəй эчтек. Əле тагын алырга дип 
торам. Башкалар да бик яратып алалар. Шушы гына калды, 
соңгысы, – ди берсе.

 – Менə бу кофта бик уңайлы, җылы, тəнгə рəхəт. Үзем гел 
шундый фасонны алам. Əле əнкəйгə алып биргəн идем. Рəхмəт 
укып туя алмый. Əллə тагын йоклаганда да салмый, – ди икен-
че бер сатучы. Алай түгел икəнен дə белеп торасың, югыйсə. 
Əмма үзеннəн-үзе кулың шул товарга сузыла. Теле бит, теле 
тарта! Элеккеге приказщиклар клиент алдында юкка гына тиен 
урынына бөтерелмəгəн. Аршиннары кулларында уйнап торган, 
теллəре телгə йокмаган. Шулай булмаса, товарны үткəреп бул-
мый; товарың үтмəсə, бай абзаңның талканы коры!

Əгəр дə адвокат оста итеп, дəлиллəп сөйли белмəсə, үзенең 
хаклыгына ышандыра алмаса, күпме кеше нахакка хөкем ите-
лер иде.

Татар театр дөньясында атаклы трагик Мохтар Мутин 
дигəн кеше булган. Ул баһадир гəүдəле, гайрəтле, кызу канлы, 

əмма бик белемле, талантлы, сүзгə оста шəхес булган, дилəр. 
Бер хезмəттəше аны судка бирə. Мутин судта адвокат яллап 
тормый, үз-үзенə яклаучы булып сөйли. Залдагы марҗалар 
аның шундый оста, матур, логикалы итеп үзен яклавын-акла-
вын күреп, үкереп елый башлыйлар. М. Мутинны аклап, иреккə 
чыгаралар.

(Р. Батулланың «Сайланма əсəрлəр»е буенча, 2008, 2 том, 
73 нче бит).

М. Мəһдиевнең «Каз канатлары» романыннан бер өзек.
«Фəхрелисламны халык ярата иде. Туры, гадел сүзе өчен. 

Югыйсə, колхозның иң авыр елларында башка бригадирлар 
халыкка булмастайны вəгъдə итеп, үз дəрəҗəлəрен төшерəлəр 
иде. Эшкə əйткəндə:

 – Давай, давай, быел хезмəт көненə кило ярымнан да ким 
булмый, – дип, җəй буе сөйлəнəлəр дə, көз көне өч йөз грамм 
белəн калгач, берничə айга шым булалар. Аннан язга таба та-
гын кило ярым.

Фəхрелислам алай сөйлəмəде. – Безгə, – дип əйтə иде ул, 
кешене эшкə кушканда, – эшлəсəк тə өч йөз грамм, эшлəмəсəк 
тə.... Ну инде колхоз үзебезнеке, гел болай булмас, рəтенə бер 
чыгарлар. Хөкүмəт рəтлəми калмас. Эшлəми яту ярап бетмəс.

 – Ну, шушының теле! Эшлəмəс җиреңнəн эшлəрсең, – 
дилəр.

 – Дөресен əйтə бит. Шул дөрес сүзе хакына гына тың-
лыйсың да инде...

(М. Мəһдиев «Сайланма əсəрлəр», 3 том, 1996, 428 нче 
бит).

Əлбəттə, сөйлəм осталыгына ия булу өчен сүз байлыгына 
ия булу зарур. Моның өчен күп укырга, күп белергə, кешелəр 
белəн даими аралашып торырга, оста психолог булырга, үз 
өлкəңдə генə түгел, башка өлкəлəрдəн дə мəгълүматлы булу 
кирəк.

10. Ораторлык сəнгате

10. 1. Бүген без ораторлык сəнгате турында сөйлəшербез.
Оратор – латин теленнəн кергəн сүз, чыгыш ясаучы яки 

сөйлəү осталыгына, ораторлык сəлəтенə ия кеше. Рус телендə 

элек бу сүз урынына краснобай сүзе кулланылган. Сурəтлəү 
чараларыннан оста файдаланып, матур-матур җөмлəлəр белəн 
күп һəм буш сүз сөйлəүче мəгънəсендə.

Оратор язганны гына укучы түгел. Чын ораторлар берва-
кытта да язуга карап сөйлəмилəр. Алдында яткан кəгазьгə ка-
рап сөйлəгəн кешене тыңлыйсы да килми. Рəхəтлəнеп, залга, 
тыңлаучыларга карап, аларның реакциясен тоемлап, күреп 
сөйлəү бөтенлəй икенче нəтиҗə бирə. Тыңлаучы да кəгазь кыш-
тырдатып, йокымсырап утырмый инде сөйлəүче каршында.

Ораторлык осталыгы аеруча политик эшлеклелəр өчен 
əһəмиятле. Нəкъ менə шуның ярдəмендə алар халыкка үзлəренең 
идеялəрен, максатларын, əһəмиятле мəсьəлəлəрне җиткерəлəр.

Тарих бик атаклы ораторларны хəтерли. Борынгы Греция-
нең Демосфен, Аристотель, Сократ, Платон, Борынгы Римның 
Цицерон, Юлий Цезарь, Калидий, Ксенофонт кебек ораторла-
ры турында ничə гасырлар буена сөйлилəр, аларның язмалары 
аша ораторлык осталыгына өйрəнəлəр. Борынгы Грециядə һəм 
Римда ораторлык сəнгатенə өйрəтүче махсус мəктəплəр, махсус 
кешелəр булган. Аларны риторлар дип атаганнар. Бу иллəрдə 
ораторлык сəнгате югары дəрəҗəдə үскəн, ораторлар бик тə 
хөрмəткə лаек, дəрəҗəле кешелəр булган.

Оратор булу өчен берничə шартның булуы зарур. Бе рен-
чедəн, талант! Алга таба – тавыш, дикция көчле булу. Белем-
лелек, эрудиция. Оратор намуслы, тыйнак, акыллы, тəвəккəл, 
алга карап эш итə белергə тиеш. Сөйлəгəн сүзлəре өчен җавап 
бирерлек булырга, ягъни уйламыйча сөйлəмəскə тиеш. «Яхшы 
оратор булу өчен яхшы кеше булырга кирəк», – дигəн фикер 
яши. Димəк, сөйлəмең, шулар нигезенə корыл ган эш-гамəллəрең 
белəн дə син тыңлаучылар өчен эталон булырга тиеш. Димəк, 
оратор булырга җыенган кешелəр өчен бик күп сыйфатларга ия 
булу сорала икəн.

Безнең эрага кадəр 384–322 елларда Борынгы Грециядə 
яшəгəн атаклы оратор – Демосфен турында берничə сүз. Аның 
укытучылары – Исей, Платон, Сократ. Ораторлык өстенə, Де-
мосфен суд процессында чыгыш ясаучылар өчен речьлəр дə 
яза. Мондый кешелəрне логографлар дип атаганнар.

Кечкенəдəн үк Демосфен оратор булырга хыялланган. 
Лəкин аның шактый гына физик кимчелеклəре булган. Сакау-

лык, зəгыйфь тавыш, тотлыгу, р авазын əйтə алмау, шуның 
өстенə сөйлəгəндə җилкə сикертеп кую кебек сыйфатлар ора-
торлык карьерасы юлында төп киртəлəр булып торган. Лəкин 
телəк көчле булганда һəммə нəрсəгə дə ирешергə мөмкин икəн! 
Демосфен үзендəге кимчелеклəрне бетерү өстендə күп эшли. 
Мəсəлəн, р авазын əйтергə өйрəнү өчен, көчек сатып ала. Аңа 
кушылып, ырылдарга, р авазын əйтергə өйрəнə. Авызына чуер-
таш тутырып, авазларны дөрес əйтү күнекмəсен (произношение) 
ныгыта. Диңгез буена барып, дулкыннар шавын басарлык итеп 
кычкырып сөйли. Җилкə сикертү гадəтен бетерү өчен, уң ягына 
бауга бəйлəнгəн кылыч асып куя. Җилкə сикерткəн саен, кылыч 
иңсəгə кадалып ала. Беренче мəллəрдə егетнең җилкəсе кара кан-
га бата. Əкренлəп бу кимчелек тə бетə. Шуннан соң ул халык ал-
дына чыга. Лəкин беренче чыгышларын халык кабул итми. Шу-
лай да, булачак оратор күңелен төшерми. Бер артист дусты аның 
чыгышларына сəнгатьлелек, актерлык осталыгы җитмəвен əйтə 
һəм Демосфенга сəнгатьле сөйлəм, актерлык дəреслəре бирə.

Шулай итеп, Демосфенга атаклы оратор булу өчен күп 
кир тəлəрне үтəргə туры килə. Ул чыгышка төннəр буе ныклап 
əзерлəнə, язган текстын ятлый, көзге каршына басып сөйлəп ка-
рый торган була.

19 гасыр ораторларының берсе АКШның 16 нчы прези-
денты Авраам Линкольн да (1860–1865 елларда идарə итə) – 
сенаторлар яки халык алдында ясаячак биш минутлык 
чыгышын да атналар буе əзерлəгəн. Бакчада, аллеялар буйлап 
йөри-йөри, үз-үзенə сөйлəп караган.

Димəк, оратор буларак халык алдында чыгыш ясау, 
уңыш казану өчен җиде кат тиреңне салу кирəк икəн. Алдагы 
чыгышыбызда 20–21 гасыр ораторлары, аларны оратор иткəн 
сыйфатлар турында сөйлəшүне дəвам итəрбез.

10. 2. 20 нче гасыр ораторлары
20 гасыр ораторлары дип, Столыпин, В. И. Ленин, Адольф 

Гитлер, Йозеф Геббельсны атыйлар. Шулай ук француз фило-
софы, тарихчы, француз һəм халыкара социалистик хəрəкəт 
эшлеклесе Жан Жорес; революционер, дəүлəт эшлеклесе, язучы, 
тəнкыйтьче, тəрҗемəче, сəнгать белгече, хəзергечə əйтсəк, совет 
дəүлəтенең беренче мəгариф министры – Анатолий Василье-

вич Луначарский, Италия ком. партиясенең генераль секретаре 
Пальмиро Тольятти да гасыр ораторлары исемлегендə.

В.И. Ленин публиканы үзенең көчле энергетикасы, опти-
мизмы, ышандыру көченə ия булуы, патриотик рухны күтəрə 
белү сəлəте белəн буйсындырган. Логика, бəхəскə урын кал-
дырмаслык дөреслек, гадилек, жест (кул хəрəкəтлəре) – аның 
төп ораторлык алымнары булган.

А. Гитлер гадəттəн тыш ораторлык осталыгына, гадəттəн 
тыш ихтыяр көченə, искиткеч ышандыру көченə ия булган. Гади 
халыкны гына түгел, укымышлы, зыялы кешелəрне дə үзенə 
ышан дыра, буйсындыра алган. Хəрби көчлəрнең төп штабында 
аңа каршы килерлек кеше булмаган. Ул кешенең күзенə карап 
сөйлəгəн, тыңлаучыны гипнозлаган. Властька килгəч, көненə 
3–4 чыгыш ясаган. Тавышы күңелгə ятышлы түгел. Һəр сүзе 
кешегə ток бəргəндəй тəэсир иткəн. Германиянең иң көчле ора-
торы дип əйтəлəр. Юкка гына, нəрсə сөйлəү мөһим түгел, ə ни-
чек сөйлəү мөһимрəк димилəр бит.

Бүгенге көн политикларына килгəндə, Россия президеты 
В.В. Путинның чыгышларына тыныч тон хас. Артык кискенлек, 
артык хəрəкəт, тавыш күтəрү юк. Тавышы көчле түгел. Аның 
чыгышларына юмор, хəйлəле караш һəм елмаю, үзенчəлекле 
мимика хас. Путин үзен консерватив юнəлештəге прагматик 
дип саный. Ягъни үзенең эш-гамəллəре системасын, тормышка 
карашын практик һəм нəтиҗəле эшчəнлеккə таянып төзи.

Телевизор экраннарыннан даими күренеп торучы В.В. Жи -
риновскийны оратор дип атап булмый əле, ди белгечлəр. Ул ар-
тистлыгы белəн алдыра. Популист. Тавышы уртача, пулеметтан 
аткандай кызу сөйли. Ə ораторлык сəнгате өчен бу зур минус 
икəн! Лəкин В. В. Жириновский бик белемле кеше! Мəскəү 
дəүлəт университетының Көнчыгыш теллəр бүлеген (1964–70), 
шул ук уку йортының кичке бүлегендə юридик факультетны 
(1972–77) Кызыл дипломга тəмамлый. 1965–67 елларда – Марк-
сизм-ленинизм университеты студенты.

1970–72 елларда Кавказ хəрби округында офицер булып 
хезмəт итə. Филология фəннəре докторы. Инглиз, француз, не-
мец, төрек теллəрен белə.

Тагын бер кызыклы мəгълүмат. Куба халык республи касы-
ның дəүлəт башлыгы, Куба ком. партиясенең 1 секретаре Фидель 

Кастро Гиннесның рекордлар китабына «иң ялкынлы оратор» 
буларак кертелгəн. 1960 елның 29 сентябрендə БМОда ясаган 
чыгышы 4 сəгать 29 минутны тəшкил итə. Бəлки əле ул тарихка 
иң озын речь сөйлəүче дə булып кереп калгандыр. Чөнки 1986 
елда Куба ком. партиясенең 3 съездындагы чыгышы 7 сəгать 10 
минут дəвам итə. Кайбер чыганакларга караганда 27 сəгатьлек 
чыгыш булган, имеш!

Атаклы педагог, психолог, язучы Дейл Карнеги (америкалы 
1888–1955 елларда яшəгəн) үзенең «Публика алдында чыгыш 
ясаганда ничек итеп үзеңдə ышандыру көче тəрбиялəргə һəм 
тыңлаучыга тəэсир итəргə?» дигəн хезмəтендə бик кызыклы 
мисаллар китерə, ораторлык серлəренə төшендерə. Публика, 
халык алдында еш чыгыш ясаучылар менə шушы хезмəткə еш-
рак мөрəҗəгать итсеннəр иде.

10. 3. Халкым ораторлык сəнгате турында. Чичəннəр
Халкыбыз да ораторлык сəнгатенə битараф түгел.
· Йөрəктəн чыкмаган сүз йөрəккə кермəс. 
· Сүзең кыска булсын, кулың оста булсын.
· Начар оратор күп сөйлəр.
· Булган оратор мең авызны каратыр,
· Булыр-булмас оратор болгатыр да таратыр.
Сүз уңаеннан: соңгы мəкаль Н. Исəнбəтнең «Татар халык 

мəкальлəре» җыентыгының 3 томыннан (Казан, 2010, 333 нче 
бит). Галим бу мəкальнең язып алынган урыны итеп Мөслим 
районын күрсəткəн. Димəк, бу – якташ мəкаль икəн.

Əлеге мəкальлəр сөйлəгəн сүзлəребезне, фикерлəребезне 
тагын бер кат дəлилли кебек.

Оратор безнең халык өчен яңа, алынма сүз. Əмма элек 
бездə бу сүз урынына чичəн телдəр, абыз сүзлəре кулланыл-
ган. Абыз – җитəкче-трибун, белем-тəҗрибə иясе, укымышлы 
кеше мəгънəсендə. – Абыз сөйлəгəндə, авызың йом, колагың 
ач. – Абыз атасыннан олырак (ягъни, укымышлылыгы өчен 
атасыннан олырак хөрмəткə лаек). Телдəр аратыл булыр (ягъ-
ни оратор).

Тагын да элгəрерəк, күчмəлек чорында, Болгар дəүлəте, 
Алтын Урда чорында да бездə чичəннəр (башкортта сəсəннəр) 
мəйдан тоткан. Атаклы «Идегəй» дастанындагы Субра картны 

искə төшерик. Алар – шагыйрь-импровизаторлар, сүз осталары, 
оста бəхəсчелəр, җырчылар! Телгə чичəн телнең маен тамы-
зып, сүзнең балын агызып сөйлəр, ди бер мəкаль.

Борынгы вакытларда татар һəм башкортларда һəр ыруның 
үз чичəне, сəсəне булган. Алар кубыз, думбра чиртеп җыр 
əйткəннəр. Хəтта ырулар арасындагы бəхəсле мəсьəлəлəр 
җыеннарда чичəннəр ярышы белəн хəл ителгəн. Чичəннең 
җиңүе – ыруның җиңүе буларак кабул ителгəн. Чын чичəннəр 
туры сүзле, куркусыз булганнар. Ханнарга, түрəлəргə тел 
тидергəннəре өчен хəтта аларның теллəрен кискəннəр. Нурихан 
Фəттахның «Ител суы ака торур» романында Бəкəч чичəн əнə 
шундый җəзага дучар ителə дə инде.

Татар, башкорт, казахлар да үзлəренеке дип исəплəгəн, ягъ-
ни өч халыкның уртак шагыйре Мифтахетдин Акмулла атаклы 
чичəн, сəсəн, акын булган. Əче телле, туры сүзле Акмулланың 
дошманнары да күп була. Аларның котыртуы белəн ялланган 
кешелəр 1895 елның 27 октябрендə Акмулланы үтереп китəлəр.

Əмма шигырь дөньясында ул бəхетле була, дан казана. Аңа 
олы исем – Акмулла исемен халык үзе бирə.

 – Нəтиҗəдə Акмулла дип исем алдым, бу исем бүлəк 
булсын тугрылыкка, – ди ул.

«Акмулла үзе чыгарган җырларны, халык көйлəрен берəр 
уен коралында уйнап, үзе җырлаган. Əмма башка берəүсе ку-
рай уйнаганда, ул бөтен эшен онытып тыңлаган һəм еш кына 
елый торган булган, дип сөйлилəр.

 – Остазым, син курай тыңлаганда дөньяңны онытасың, бу 
ни-нəмəдəн? – дип сораганнар шəкертлəре.

Акмулла тирəн көрсенеп əйткəн:
 – Курай тыңлаганда миңа еглау лазем. Чөнки курай туган 

туфрак теле белəн сөйли ул. Курай телен аңлаган адəм, туган 
җыр моңын эчкəн бəндə егламаенча һич түзə алмас, – дигəн.

(Р. Батулла «Тузга язмаган хəллəр», 1997, 69–70 нче битлəр).
Казах, кыргыз, каракалпакларда – акын, тау халыкларын-

да (əзəрбайҗан, əрмəн һ.б. Кавказ халыклары) ашуг сүзе дə 
чичəн мəгънəсендə йөри. Акын да, чичəн кебек, думбра уй-
нап үлəң əйткəн, сүз, җыр ярышында үзен, ыруын яклап дауга 
ташланган. Аларның теле үткен, акылга, гаделлеккə, образлы 
сөйлəмгə өстенлек бирəлəр.

Батыр яуда беленер, чичəн дауда беленер, ди халык 
мəкале.

Казахларда шулай ук жыршылар да (җырчы) булган. Акын-
нардан аермалы буларак, алар – иҗат итүчелəр түгел, ə башка-
ручылар. Алар репертуарын фольклор əсəрлəр – героик һəм со-
циаль-көнкүреш эпосы, дастаннар тəшкил иткəн.

Урта Азия халыкларында (төрекмəн, үзбəк, кыргыз) 
бахшилар – халык җырчылары, фольклор əсəрлəрен башка-
ручылар турында да берничə мəгълүмат. Төрекмəндə – багшы, 
үзбəклəрдə – багши, кыргызларда – бакшы. Алар дутар дигəн 
музыка коралында уйнап җыр əйтə. Əле хəзер дə Төрекмəнстанда 
сентябрьнең икенче якшəмбесе Төрекмəн багшые көне итеп 
үткəрелə икəн.

Əзəрбайҗан ашуглары сазда, əрмəн ашуглары сантури-
да уйнап җырлаган. Бу халыкларда акын, ашуглар аксакал 
дəрəҗəсендə йөргəн, аларга тирəн хөрмəт белəн караганнар.

Татарларга караганда күчмə тормыш белəн озаграк яшəгəн 
казах, кыргызларда акыннар, башкортларда сəсəннəр 20 нче 
гасырда да булган. Казах халкы бүгенге көндə дə атаклы 
акыннары Жамбул Жабаев белəн (1846–1945) хаклы рəвештə 
гоурлана. Тугандаш халык башкортлар Мəхмүт, Буранбай, 
Ишмөхəммəт, Мөхəммəтша Бурангулов кебек сəсəннəрен бүген 
дə телдəн төшерми. Хəтта 1943 елны, БВС барган авыр чорда, 
Башкортстанның халык сəсəне исеме кертелə. Бу исемгə М. Бу-
рангулов, Дəүлəтшин, Исмəгыйлев кебек сəсəннəр лаек була.

Сəсəнлек башкортларда аеруча 16–18 гасырларда чəчəк 
ата. Бездə исə Казан ханлыгы белəн бергə чичəнлек тə кабергə 
күмелгəндер!

Хəзерге көндə кулланыла торган бард атамасы да чичəннең 
синонимы. Бард – кельт теленнəн кергəн сүз, халык җырчысы 
мəгънəсендə. Үз җырын ялгыз башкаручы, икенче төрле 
əйткəндə автор-башкаручыларны да бард дип атыйлар. Булат 
Окуджава, Юрий Визбор, Владимир Высоцкий – танылган 
бард лар. Бардлар җырларын гитара белəн башкаралар.

Югарыда санап үтелгəн тел осталары – ораторлар, красно-
бай, чичəн, сəсəн, абыз, акын, ашуг, бахши, бардлар – барысы 
да сүз осталары. Сүзнең тəмен, асылын белеп, телнең нечкəлек-
лəрен халыкка җиткерүче бу асыл затлар турында күпме 

сөйлəсəң дə аз булыр кебек. Ə халык җырчылары – чичəн, 
сəсəн, акын, ашуг, бахшилар – борын-борыннан килгəн халык 
авыз иҗатын, тел байлыгын гасырлардан-гасырларга туган 
халкына əманəт итеп тапшыручы илчелəр алар. Бүгенге фəн-
техника заманының колы булып, рухи мирасыбызны чичəннəр 
кебек халыкка җиткерүчелəребез булмау, аһ, кызганыч!

Хөрмəтле, радио тыңлаучылар. «Сөйлəм культурасы» ту-
рындагы сөйлəшүебезгə хəзергə нокта куеп торабыз, əмма туган 
телебез турында сөйлəшү дəвам итəр, дигəн ышанычта калам.

11. Бергə булыйк, бердəм булыйк

Хөрмəтле туган телне сөюче, хөрмəт итүче һəм «Тел дигəн 
дəрья бар» тапшыруын даими тыңлап баручы миллəттəшлəрем! 
Сезнең хөкемгə тəкъдим ителгəн дистəлəрчə тапшыруларда 
мин сезгə туган телебез, аның сүз һəм тел байлыгы турын-
да диңгездəн бер тамчы дəрəҗəсендə генə булса да белем һəм 
мəгълүмат җиткерергə тырыштым. Сүзнең ни дəрəҗəдə бөек 
көч икəнен, аның тəрбияви əһəмиятен аңлатырга тырыштым. 
Сүз җебенең очына тотынып тарих төпкеллəренə дə төшəргə 
була. Сүз, тел – безнең тормышыбыз, тарихыбыз, килəчəгебез!

Тел, туган тел турында уйлана башласаң, уйлар җитмəле 
түгел. «Тел – диңгез. Бер ясканып кына аның тирəнлегенə 
төшеп, киңлеклəрен иңлəп бетереп булмас. Күңелдə сызланып 
йөргəн уй-зарларны бер читкəрəк куеп, «нилəр эшлəргə?», «ни 
гамəллəр кылып була?» дигəн сорауларга җавап эзлəп карау 
дөресрəк булыр», – ди Татарстанның халык шагыйре Равил 
Фəйзуллин. Бик дөрес фикер. Без, татарлар, җае килгəн саен, 
җиде миллионлы халык без, дип мактанырга яратабыз. Җиде 
миллион кеше елына бер тапкыр булса да, миллəт өчен, теле-
без өчен файдалы гамəл кылса, ничек яхшы булыр иде! Һəр 
татар эшне үзеннəн башласын иде. Халык язучысы Нурихан 
Фəттах: «Əгəр тиздəн минем телем бетə икəн, озакламый тамы-
рым корый икəн, бу дөньяда ник яшəргə дə, нигə яратырга, ба-
лалар тудырырга, чəчəклəр үстерергə? Нигə җырлар, китаплар 
язарга?.. Икенең берсе – йə тере килеш туфракка əйлəнергə, йə 
көрəшергə! Мин көрəшергə булдым», – дип язган.

«Мəгарифебез, аеруча милли мəгарифебез һəм мəгърифəт 

белəн һəрчак бергə үрелеп баручы, гомер-гомергə əхлакны 
һəм телне саклап килгəн дини тəгълимат, халкыбыз тарихын-
да төп рухи роль уйнаган Китап – менə безнең килəчəгебезне 
билгелəүче төп нигез чаралар!» (Р.Ф.)

Милли мəгариф дигəннəн... Мəктəплəрдə Туган телне укы-
ту, аның дəрəҗəсен күтəрү, аны үз югарылыгына кую, тотуда 
туган тел укытучысының роле искиткеч зур.

 – Татар теле бетəр инде ул. Кысалар инде татар телен! – дип 
сөйлəнгəн, зарланган татар теле укытучысын аңламыйм мин 
һəм аның мондый төшенкелеккə бирелүен хупламыйм да.

Г. Ахуновның «Хəзинə» романын бик күплəрнең укыганы 
бардыр. Узган гасырның илленче еллар уртасы, нефть чыккан 
Кəлимəт (Əлмəт) яклары тасвирлана əлеге əсəрдə. Роман герой-
ларының берсе – Мөнəвəрə – татар теле һəм əдəбияты укытучы-
сы. Шул əсəрдəн бер өзек: «Үзе укыта торган фəн – ана теле белəн 
дə эш шома гына бармады. Машина заманы, техника заманы, зур 
ачышлар һəм тетрəүлəр заманы аның укучыларын, укучыларының 
ата-аналарын төрлечə уйлап карарга мəҗбүр итə. Алар: «Без та-
тарча укып ерак китə алырбызмы икəн соң? Институтларга керə 
алырбызмы?» – дип борчылалар иде. Моның өчен иң əүвəл туган 
телеңнең мəгънəсен, зурлыгын, газизлеген син үзең аңларга тиеш, 
аннары гына син аны бүтəннəргə аңлата аласың. Татарстанны 
нефть иле, химия иле, дилəр. Əмма иген белəн, нефть елгалары 
белəн, дөнья күлəменə чыккан машиналарың белəн генə бөтен 
бер халыкны аңлатып буламы? Англияне Шекспир ватаны дип 
белəлəр, Польша дип əйтү белəн күз алдына Шопен килеп баса. Авс-
трия кебек уч төбе чаклы гына илне дөньяга танытучы – Моцарт. 
Димəк, халыкны халык иткəн, дөньяга таныткан сыйфат – аның 
күңел байлыгы, теле, сəнгате. Балаларга мисал итеп Мөнəвəрə – 
Тукайны, Муса Җəлилне китереп куйды. Татарстан дөнья өчен 
иң элек Тукай ватаны, Җəлил ватаны, Сəйдəш һəм Яруллин ва-
таны. Тукай да, Җəлил дə дөнья җəүһəрлəренə килеп кушылган 
хəзинəлəрен татар телендə иҗат иткəннəр. Сəйдəш белəн Яруллин 
татар халкының күңел байлыгын туплап, алмаз кебек эшкəртеп, 
зур дөньяга чыгарып җибəргəннəр. Шуларны аңлау Мөнəвəрəнең 
эшлəгəн эшен мəгънəлерəк итте». Менə шуларны аңларга, туган 
телнең бөеклегенə инанырга тиеш татар теле һəм əдəбияты укы-
тучысы!

Миллəтне, телне саклаучы, яшəтүче – Авыл турында да 
əйтми булмый. Авылларны бетерəлəрмени?! Авыл – татар 
миллəтенең генə түгел, һəр миллəтнең җаны, рухы бит ул! 
Авыл миллəтнең телен, традициялəрен, гореф-гадəтлəрен, 
миллилеген саклаучы, туплаучы база бит ул! Авыл əдəбият-
сəнгатебез өчен милли кадрлар əзерлəп бирүче остаханə бит 
ул! Шəһəргə күчеп киткəн авыл кешесе – туфрагыннан аерып, 
икенче түтəлгə күчереп утырткан гөл ул. Туфрагыннан аерыл-
ган гөл еш кына үсеп китə алмый яки акрынлык белəн чит туф-
ракка яраклаша, үзенең төп асылын, матурлыгын югалта бара, 
тоныклана.

Авыл һəм табигать бер-берсеннəн аерылгысыз. Табигать 
кочагында үскəн, яшəгəн кеше моңсыз була алмый. Моң безнең 
күңеллəребезне йомшарта, уйланырга мəҗбүр итə.

Берничə ел рəттəн ил күлəмендə (соңгы елларда дөньякүлəм 
дияргə дə була) «Татар моңы» конкурсы үткəрелə. Бу конкурс 
күңелдə миллəт, телнең килəчəгенə карата өмет, əле «дары ба-
зында дары бетмəгəн икəн» дигəн ышаныч уята. Яшьлəребез 
арасында искиткеч моң иялəренең шактый икəнен күргəч 
(аларның 90%ы авыл балалары) күңел бер сөенсə, башка миллəт 
кешелəренең дə татар җырына тартылуы ниндидер горурлык та 
уята җанда.

Соңгы елларда халыкны куркыту модага кереп бара. Кри-
зис дип куркыталар, инфляция, дефолт, төрле авырулар (та-
вык гриппы, дуңгыз гриппы), соңгы чиктə дөнья бетү белəн... 
Миллəт бетə, тел бетə, мəктəплəр бетə, авыллар бетə дип һаман 
бетү турында сөйлəп, төшенкелеккə бирелеп барабыз түгелме? 
Бетмибез əле, Аллаһы боерса, яшибез əле. Өметне үтермик. 
Өмет яшəтə кешене. 1912 елны һəлакəткə очраган «Титаник» 
корабы турында ишетмəгəн кеше юктыр. Югалтулар ул кадəр 
зур да булмас иде, кешелəрнең паникага бирелүе һəлакəтне 
тизлəтте, дигəн фикерне əйтə белгечлəр. Куркуга, төшенкелеккə 
бирелү – үз-үзеңə кабер казуга тиң.

Һəр халыкның үз агачы була. Греклар зəйтүн дисə, 
гарəплəр хөрмə агачын үз итə. Японнарның сакурасы (чия) бар. 
Кырымлылар кипариска мөкиббəн. Урысның үз каены... Ə та-
тар халкының агачы – тал. Тал турында нинди генə җырлар, 
мəкальлəр, əйтемнəр иҗат итмəгəн халык.

Талга басып, тал тибрəтеп, сайрый сары сандугач,
Җырлау түгел еларсың да, өзелеп-өзелеп сагынгач.

Татар халкы юкка гына тал агачын үзенə символ итеп ал-
маган. Ул аның язмышына туры килə. Тал никадəр генə бөгелсə 
дə, сыгылса да – сынмый. (Карт һəм коры ботакларны исəпкə 
алмаганда). Җиргə салып тапта син аны, җир белəн тигезлə, 
өстеннəн ат яки берəр техника белəн үт – бераз вакыт үткəч 
карыйсың, яраларын төзəтеп, тал яңадан торып баскан. Кисеп 
бетер таллыкны – тамырлары бер-беренə нык береккəн һəм 
үрчемле агач булганлыктан, икенче елга кабат үсеп китə алар. 
Игътибар иткəнегез бардыр: юллар төзегəн, салган вакытта ике 
яктан да юлны күтəртəлəр. Берничə елдан юлны ике яклап тал 
үсентелəре каплап ала. Талга дым гына кирəк икəн.

Безнең миллəт тə күпме сынаулар аша үткəн. Гасырлар 
дəвамында күпме изелү, кимсетелүлəр күргəн, тамырына бал-
та чапканнар, лəкин ул, барысына үч итеп дигəндəй, яшəвен 
дəвам иткəн. Сыгылса да, егылса да торып баскан. Тегендə юк 
итсəлəр, икенче җирдə баш калкыткан, тамырларын корытма-
ган, берегеп яшəргə тырышкан. Татар кайда гына юк! Дөньяның 
кайсы гына почмагына барып чыксаң да татарны очратмый 
калмыйсың, дилəр бит иллəр гизгəн кешелəр. Татар халкын еш 
кына бер-берсенə ярдəм итмəүдə, таркаулыкта гаеплилəр. Татар 
башын татар ашар, дилəр хəтта. Һəр миллəттə бар инде андый 
баш ашаучылар, игътибар итсəң. Безнең халык өстенə төшкəн 
сынауларны санап кына бетерерлекме! Əмма ул яши, һаман 
яши! Бер-берсенең башын ашап торсалар, əллə кайчан кыры-
лып беткəн булыр иде инде халкым. Чит төбəклəрдə яшəүче 
татарлар, киресенчə, берлəшеп, туганлашып, ярдəмлəшеп яши 
белəлəр. ТНВ каналыннан «Татарлар», «Халкым минем» тап-
шырулары əнə шундый миллəттəшлəребез турында күп сөйли. 
Димəк, тал ул – безнең миллəтебез, сандугач – телебез! Басып 
сайрар талы булса, сандугач җырламый түзəрме?!

Талга дым кирəк, дидек. Миллəтебезнең Каюм Насый-
рилары, Шиһаб хəзрəтлəре, Тукайлары, Əмирханнары, Дəрде-
мəндлəре, Риза Фəхретдиннəре булган. Фəндəслəре, Маратлары 
(инде мəрхүм), Фəүзиялəре, Разиллары, Туфаннары бар! Аларга 
алмаш та килми калмас, иншаллаһ!

Чыгышымны югары нотада тəмамлыйсым килə.

Килəчəкнең башы – бүгенгедə,
Нинди шатлык картлык көнеңдə – 
Оныкларың сиңа рəхмəт əйтсə,
Матур итеп туган телеңдə!

Бергə булыйк, бердəм булыйк! Кабат очрашканга кадəр сау 
булып торыгыз!

II б ү л е к

«САБЫЙГА». РАДИОТАПШЫРУ

I  к и с ə к

1. Кереш

Һəр халыкның əдəбиятында «Балалар əдəбияты» дигəн 
мөстəкыйль бер тармак бар. Шулай булмый мөмкин дə тү-
гел, чөнки балалар безнең дəвам, миллəтнең, халыкның, ил-
нең килəчəге! Ə аларны килəчəк кешесе итеп тəрбиялəүдə 
əдəбиятның өлеше һичшиксез зур! Ə əдəбият исə кешедə матур-
лык, əхлаклылык, хезмəткə мəхəббəт, кешелеклелек тəрбияли. 
Əдəбият тормышны аңларга, дөньяны танып-белергə өйрəтə. 
Əдəбият фикер һəм тел байлыгын үстерə. Җыеп кына əйткəндə, 
əдəбият кеше, миллəт, халыклар тормышында бик зур роль 
уйный. Шуларны истə тотып, язучыларыбыз, шагыйрьлəребез 
əдəбиятка мəхəббəтне кече яшьтəн тəрбиялəү максатыннан, ба-
лалар өчен берсеннəн-берсе матур хикəялəр, шигырьлəр, сəхнə 
əсəрлəре иҗат итəлəр. Кайсы гына язучы, шагыйрь балалар 
темасын читлəтеп үткəн икəн? Классик язучылардан башлап, 
хəзерге чор иҗат əһеллəре – һəммəсе балалар əдəбияты тарма-
гына үз өлешен кертми калмаган. Чынлап та, «Без – барыбыз 
да балачак иленнəн!» Балалар өчен дə иҗат итү – язучының иң 
зур бəхетедер ул. Шигырьлəре, əкиятлəре ана сөте белəн бергə 
бала күңеленə сеңеп калган əдиплəрнең əдəби язмышлары да 
күпкə баерак, кызыклырак, əдəби гомерлəре дə күпкə озынрак, 
əсəрлəре дə бермə-бер күбрəк укыла», – ди балалар шагыйре 
Роберт Миңнуллин.

Хəзерге заманда балаларыбыз əдəбияттан, əдəби ки-
таплар укудан читлəште, дип борчылабыз. Əти-əнилəрнең, 
балаларыбыз компьютердан башларын да күтəрмилəр, көннəр 
буе шуңа капланып утыралар дигəннəрен еш ишетергə туры 
килə. Китап, азмы-күпме əдəби əсəрлəр уку, өйрəнү əдəбият 

дəреслəрендə генə калып бара шикелле. Əле татар əдəбиятына 
килсəк, аны сының да сəгатьлəр санын күпкə кыскарттылар. 
Шуларны истə тотып, «Тəртип» радиосы дулкыннарында 
кече һəм урта яшьтəге ба лалар өчен «Сабыйга» тапшырулар 
сəхифəсен əзерлəргə булдык. Бу тапшыруларда татар бала-
лар əдəбияты турында сөйлəрбез, язучы-шагыйрьлəребезнең 
иҗатлары белəн кыскача танышырбыз, аларның əсəрлəрен 
тыңларбыз. Юк дигəндə дə, балаларыбыз радио тыңламый 
тормыйдыр. Əти-əнилəр, əби-бабайлар, апа-абыйлар да əлеге 
сəхифəгə битараф калмаслар, дип уйлыйбыз. Бу сəхифə сезнең 
өчен дə!

Дəрдемəнд. «Сабый» (нəсер)

Бəхетле сабый! Карагыз, ниндəен рəхəт, никадəр дə тат-
лы йокы эчендə!... Бөтен вөҗүден ниндəен матур тынычлык 
каплаган! Күкрəккəен бер кабартып, бер төшереп күркəм 
тын алышларын, күркəм йөзкəендə җилбер-җилбер уйнаган 
көлемсерəүлəрен, тибенеп-тибенеп алган кечкенə тəпикəйлəрен 
күргəнегездə, гүя бер фəрештə, күк йөзендə оча-оча канаткай-
лары талган да, җир йөзенə төшеп, бу бишекнең эчендə ятып 
калган дип əйтəсегез килмəсме?

Бəхетле сабый! Йокла! Синең һəрдаим тынычлык эчендə 
калуыңны телəгəн шəфкатьле əнкəеңнең күзе алдында рəхəт, 
рəхəт йокла!

Син өлкəн адəмнəр кебек, уянсаң – зəхмəтле эшлəр, йокла-
саң, имəнеч төшлəр күрмисең. Уяныр-уянмас, əнкəеңнең йөзенə 
карап көлүдəн башка һич эшең юк. Никадəр дə күркəм, татлы 
көлəсең! Əнкəең никадəр арыган, никадəр талган булса да, янə 
шул матур көлүлəрең аның бар мəшəкатьлəрен оныттырадыр. 
Синең көлəр йөзкəеңне күргəн саен, əнкəеңнең дə йөзе көлеп, 
йөрəгендə бер шатлык, бер сөенеч пəйда буладыр. Шунда ук 
сине шəфкатьле кочагына ала, күкрəгенə баса да сиңа мəхəббəтен 
күрсəтə. Син дə аңа җавап урынына, күркəм-күркəм көлəсең, 
һəм татлы-татлы имəргə башлап, туйганчы имəсең. Бу хəлдə 
янə əнкəеңнең йомшак кочагында сирпелеп йоклаудан башка 
эшең калмый.

И бəхетле сабый! Йокла! Синең һəрдаим тынычлык эчен-
дə калуыңны телəгəн шəфкатьле əнкəеңнең күзе алдында 
рəхəт – рəхəт йокла!

Җыр «Бəллү». (Дəрдемəнд сүзлəре, 
В. Ганиева башкаруында)

2. Каюм баба сабаклары

«Балалар əдəбияты мəйданы беркайчан да буш тормаган, 
поэ зия, проза əсəрлəре языла килгəн. Əмма балалар əдəбияты-
ның аеруча җанланып, тармакланып үсеп китүе 19 йөзгə туры 
килə. Ə татар балалар əдəбияты, нигездə, 19 йөзнең икенче яр-
тысында ныклап формалаша», – дип яза татар балалар əдəбияты 
галимəсе Фатыйма ханым Ибраһимова. Бу гасырда «балалар 
өчен» дип күрсəтелгəн əдəби китаплар чыга башлый. Əлеге 
тармакта аеруча зур хезмəт куйган кеше – татар халкының зур 
галиме, «татарның Ломоносовы» Каюм Насыйри! 1860 елда ул 
татар балалары өчен беренче энциклопедик уку китабы – «Буш 
вакыт»ны чыгара. Соңрак, 1881 елда «Əхлак рисалəсе» («Əхлак 
китабы»), 1891 елда «Тəрбия китабы» – җыентыклары дөнья 
күрə. Каюм баба балаларны гыйлем алырга, һөнəр үзлəштерергə 
өнди. Əмма белемле, һөнəрле булу мəгърифəтле кешенең бер 
сыйфаты гына, кеше югары əхлаклы да булырга тиеш, дигəн 
фикерне үткəрə.

«Тəрбия китабы» («Китаб-əт-тəрбия) 113 əдəби парчадан 
тора. Һəп парчада кеше өчен зарур булган күркəм холыкның бер 
сыйфаты турында сөйлəнə. Беренче тəрбиядə галим болай яза». 
Бер хаким балаларга шундый нəсихəт бирде: «Əй җаннарым, уг-
ланнарым, нəсихəтемне ишетегез – һөнəр үгрəнегез. Дөньяның 
милкенə вə дəүлəтенə ышанырга ярамас. Алтын-көмеш – сəфəр 
кешесенə хəтəрдер вə йорт-җир кешесенə дə хəтəре бар: я угры 
алып китəр яки утка янып китəр. Əмма һөнəр бер агым судыр вə 
ышанычлы дəүлəттер. Һөнəр иясе, əгəр дəүлəттəн төшсə дə кайгы 
юк. И угыл, син дə һөнəр үгрəн, тəрбия үгрəн, гыйлем үгрəн».

Каюм бабаның балалар да, өлкəннəр дə яратып укый тор-
ган əсəре – мəшһүр «Əбүгалисина кыйссасы»! Балачакта, бу 
кыйссаны бер-беребездəн берничə сəгатькə генə алып торып, 
чиратлашып, ярыша-ярыша укый идек. Күп укыган, күп белгəн 

иптəшлəребезне Əбүгалисина дип тə йөртə идек əле. Алар моңа 
ачуланмый, бəлки, горурланалар гына иде.

Каюм Насыйри бу əсəрне 1872 елда тəрҗемə итə. Əсəрдə 
акылның, зирəклекнең, гыйлемнең көченə дан җырлана.

Ə хəзер «Əбүгалисина кыйссасы»ннан бер өзек тың-
лагыз.

Борын-борын заманда Бохара шəһəре янында Шəҗегъ 
дигəн авылда бер ир белəн хатын яшилəр иде. Алар бик тату 
торалар, матур гына гомер итəлəр иде.

Көннəрдəн беркөнне боларның игезəк ир балалары туды. 
Ата белəн ана бик шатландылар. Балаларның берсенə Əбүгали-
сина, икенчесенə Əбелхарис дип исем бирделəр.

Көннəр, атналар үтте, айлар, еллар да үтеп киттелəр, 
балалар дүрт яшькə җиттелəр. Аларны мəктəпкə укыр-
га бирделəр. «Укысыннар, белем алсыннар, кеше булсын-
нар», – диделəр.

Əбүгалисина үзенең үткенлеге, зирəклеге белəн башка ба-
лалардан аерылып тора иде. Əбелхарис, Əбүгалисина белəн 
игезəк булса да, бер ата, бер анадан туса да, зирəклек һəм бул-
дыклылык ягыннан туганы шикелле үк түгел иде.

Əбүгалисина бик яхшы укый, укытучы ни генə əйтсə дə, бик 
тиз төшенеп ала, белгəнен бер дə онытмый иде. Шулай ук ул 
укытучы сөйлəгəн белəн генə канəгатьлəнеп калмыйча, яшьтəн 
үк китаплар укуга бирелде. Шуңа күрə бик күп нəрсəлəр белде. 
Халык сүзе белəн əйткəндə, «кылны кырыкка яручы» бер бала 
иде.

Аның зирəклеге, сизгерлеге турында бик кызык сүзлəр 
сөйлилəр. Ул вакытларда мəктəплəрдə, асларына киез салып, 
идəнгə тезлəнеп укыйлар – парталар булмый. Əбүгалисинаның 
иптəшлəре аның киезе астына бер бит кəгазь салып куялар, ə 
үзлəре, Əбүгалисина нишлəр икəн дип, кызыксынып карап тора-
лар. Əбүгалисина мəктəпкə килə, урынына кереп утыра, аннары 
бер югары, бер түбəн карап тора. Аңа сорау бирəлəр: «Нишлəп 
алай карангалыйсың?» – дилəр.

 – Белмим, мəктəпнең түшəме төшкəнме, əллə идəне 
күтəрелгəнме? Ни булса да бар, элеккечə түгел, – ди. Шулай ул 
киез астына салынган бер бит кəгазьнең калынлыгын да сизгəн, 
имеш, дип сөйлилəр.

Унике яшенə җиткəндə, Əбүгалисина бик күпне белүче 
гыйлем иясе булып җитешə, төрле фəннəрдəн үзе дə башкалар-
га сабак укыта башлый. Үзеннəн күп зур балалар аннан дəрес 
алалар.

Ул төшкə кадəр балаларга сабак укыта, төштəн соң урам-
га чыгып, алар белəн рəхəтлəнеп уйнап йөри. Аның бу гадəте 
кайбер кешелəргə бер дə ошамый. Аңа: «Син шундый галим, 
акыл иясе кешесең, никадəр балаларга сабак өйрəтəсең, белем 
бирəсең. Ə үзең надан балалар белəн уйнап йөрисең», – дилəр. 
Əбүгалисинаның моңа бер дə исе китми. Ул: «Кешенең һəр 
яшендə үзенə күрə бер матурлыгы була, сабыйлыкның матур-
лыгы уен белəн», – дип җавап бирə.

3. Г. Тукай һəм татар балалар əдəбияты

1905 ел революциясеннəн соң балалар əдəбияты яңа 
күтəрелеш дəверенə керə. Бу чорда əдəбият тизлəтелгəн үсеш 
ала, күплəп мəктəп-мəдрəсəлəр ачыла, аларда уку-укыту өчен 
яңа тип дəреслек-хрестоматиялəр, программалар төзелə, татар 
теле һəм əдəбияты мөстəкыйль фəн итеп укытыла башлый. 
Болар барысы да балалар əдəбияты үсешенə ныклы йогынты 
ясый. 20 гасыр башында кечкенəлəргə атап язылган əсəрлəр 
аеруча күбəя. Балалар өчен китаплар бастырыла, балалар мат-
бугаты туа. Мəсəлəн, балалар өчен «Тəрбиятел əтфаль» («Бала-
лар тəрбиясе»), «Ак юл» исемле журналлар чыга башлый.

Реалистик татар балалар əдəбиятын үстерү юнəлешендə 
Г. Тукай, Ф. Əмирхан, Г. Ибраһимов, М. Гафури кебек классик -
ла рыбыз зур хезмəт куйдылар. Балалар əдəбиятының кирəк-
леге, əһəмияте турында бөек Тукаебыз менə нəрсə дигəн: «Бала-
ларыбызның күзе гүзəл нəрсəлəр күрергə вə борыннары да хуш 
вə татлы ислəр иснəргə иялəшсен. Кечкенəдəн үк гүзəл нəрсəлəр 
укыган балаларның күңеллəре дə гүзəл һəм нəфис булып, анчак 
гүзəл вə мөкатдəс нəрсəлəрне генə сөючəн буладыр».

Шулай итеп, татар балалар əдəбиятын Тукаебыздан баш-
ка күз алдына китерүе дə кыен. Ул бу өлкəдə бик күп эшли. 
Шигырь-əкиятлəр язу белəн берлектə, мəктəплəрдə укыту өчен 
дəреслеклəр, хрестоматиялəр төзи, газета-журналларда уку-
укыту мəсьəлəсен яктырткан мəкалəлəр бастыра.

Тукаебыз иҗатының буеннан-буена балаларны хезмəттə 
тəрбиялəү юнəлешенə зур игътибар бирелə. Чөнки җир йөзендəге 
барлык материаль байлыклар кеше кулы белəн тудырыла. Хезмəт 
сөйгəн кеше генə уңышка ирешə ала. Үзе эш, хезмəт сөйгəн кеше 
генə башкаларның хезмəтен дə бəяли һəм хөрмəтли белə! Эшлəп 
кем баеган? – дигəн заманда яшəсəк тə, җиңел юл белəн табыл ган 
байлыкка караганда, гадел, намуслы хезмəт белəн тапкан бай-
лык бəрəкəтлерəк һəм файдалырак! Тукаебыз бала алдына иде-
ал кеше итеп хезмəт кешесен куя. «И сабыйлар, эшлəгез сез, иң 
мөкатдəс нəрсə – эш! Эш агачы һəрвакытта бик юмарт китерер 
җимеш!» – ди «Эшкə өндəү» шигырендə. Аныңча килəчəкнең 
бəхетле кешесе физик яктан сəламəт, рухи яктан камил булырга, 
туктаусыз иҗтиһад итəргə, ягъни тырышырга тиеш.

Тукаебыз шулай ук уку, белем алу мəсьəлəсенə дə зур игъ-
тибар бирə. Белемле бала уңай герой итеп алына. «Белем – нур, 
наданлык – хур!» – менə Тукаебызның балаларга җиткерергə 
телəгəн фикере.

«Өч наданга алмашынмас – бер язу белгəн кеше», – ди 
«Ата илə бала» шигырендə. Баланың укуга булган мəхəб-
бəте – гаилə бəхете дип бəялəнə.

Туган җиргə мəхəббəт, патриотизм, табигатьне җылы 
итеп, матур төслəр белəн тасвирлау, кошлар, хайваннарга 
миһербанлы караш аша бала күңелендə бары тик матур хислəр, 
кешелеклелек, ярдəмчеллек, сизгерлек, нечкə күңеллелек 
тəрбиялəүне максат итеп куя шагыйрь.

Тукайның балалар өчен язган шигырьлəрен укыганда, 
күземə яшьлəр килеп, күңелем тула минем. Фаҗигале балачак 
кешесенең балалар турында шулай яратып, үз итеп яза алуы 
үзе бер могҗиза! Күз алдына, өйлəнмəгəн, кулына бала алып, 
аны сөеп тə карый алмаган яшь егет түгел, ə тормыш тəҗрибəсе 
туплаган зур гаилə башлыгы булган олпат ир килеп баса!

Балаларыбызга, оныкларыбызга йоклар алдыннан, Көнба-
тышның тəрҗемə ителгəн принцлар, принцессалар турын-
дагы əкиятлəрен генə укыганчы, Тукай шигырьлəрен, Ту-
кай əкиятлəрен, татар балалар шагыйрьлəре, язучыларының 
əсəрлəрен дə уку отышлырак булмас микəн?!

Тукайның берничə шигыре укыла. «Фатыйма һəм сан-
дугач», «Эш», «Туган авыл», «Туган җиремə»...

4. Фатих Əмирхан һəм татар балалар əдəбияты

Бүген без классик язучы һəм драматург Ф. Əмирхан һəм 
аның балалар əдəбиятына керткəн өлеше турында сөйлəшер без.

Фатих Əмирхан дип əйтүгə, ни өчендер, тел очына Г. Тукай 
исеме, күз алдына Г. Тукай килеп баса. Шулай булмый мөмкин 
дə түгел. Чөнки Ф. Əмирханны Г. Тукайның Фурмановы дип 
тə йөртəлəр (Дмитрий Фурманов – Гражданнар сугышы герое 
В.И. Чапаевның комиссары). Г. Тукайга Ф. Əмирхан кебек ярдəм 
иткəн, авыр вакытларда аңа зур таяныч булган башка берəү бул-
дымы икəн?! Үзе дə 21 яшендə зур фаҗига кичергəн, башкалар 
ярдəменə мохтаҗ булган Фатих Əмирханның Тукайның Тукай 
дəрəҗəсенə күтəрелүендə роле бик зур, дилəр галимнəребез дə.

Ф. Əмирхан – Тукайның яшьтəше. Алар икесе дə бер елны – 
1886 елда туганнар. Фатих Əмирхан ел башында (гыйн варда), 
ə Тукаебыз апрель аенда. Икесе дə мулла гаилəсеннəн. Тукае-
быз яшьли ятим калып, кулдан-кулга йөрсə, Фатих Əмирхан 
Казанның Яңа бистəсендə Зариф мулла гаилəсендə кадерле, шук-
шаян, иркə, əмма үткен, зирəк, сəлəтле бала булып үсə. Яңа бистə 
мəдрəсəсендə укыган җиреннəн заманы өчен алдынгы булган 
«Мөхəммəдия» мəдрəсəсенə күчə. Ул анда ун ел укый (1895–1905 
еллар). Мəдрəсə каршындагы рус классында да белем ала. Югары 
белем алырга – Казан университетына укырга керергə хыяллана. 
Əмма 1907 елны аны паралич суга һəм искиткеч сəлəтле, энергиясе 
ташып торган егет гомерлеккə аяксыз кала, креслода гына хəрəкəт 
итə. Тик ул югалып калмый. Барлык ихтыяр көчен җыеп, беле-
мен туплап, журналистлык һəм əдəби иҗат эшенə чума. Хикəя-
повестьлар, «Урталыкта» романын, драмалар, бик күп публицис-
тик мəкалəлəр иҗат итə. «Əльислах», «Кояш» газеталары чыгара. 
Башка газета-журналлар белəн языша. Ф. Əмирхан 1926 елда каты 
авырудан вафат була. Бу вакытта аңа 40 яшь кенə була!

Язучы һəм драматург Фатих Əмирханны без өлкəн нəр-зур-
лар өчен иҗат итүче буларак кына белəбез. Лəкин аның балалар 
өчен дə язылган берничə хикəясе бар. Əдипнең балалар яратып 
укый торган «Ул үксез бала шул!», «Нəҗип», «Корбан», «Бала-
лар атавы», халык авыз иҗатына нигезлəп иҗат ителгəн «Ай 
өстендəге Зөһрə кыз», «Сөембикə» əсəрлəре моңа мисал.

«Ай өстендəге Зөһрə кыз яки Сөембикə»дəн берəр өзек.

5. Дəрдемəнд һəм татар балалар əдəбияты

Татар əдəбиятында Дəрдемəнд (хəсрəт чигеп яшəүче 
мəгънəсендə) псевдонимы белəн иҗат иткəн гаять үзенчəлекле, 
фəлсəфи, тирəн мəгънəле шигырьлəр язучы шагыйрь булган. 
Ул – Закир Рəмиев. Без мəктəптə белем алган чорларда, ягъни 
узган гасырның 60–70 нче елларында, бу шагыйрь, аның иҗаты 
əдəбият дəреслəрендə өйрəнелмəде. Сəбəплəрнең берсе – аның 
революциягə кадəр зур фабрикант, алтын приискалары хуҗасы, 
миллионер, капиталист булуыдыр. Шулай да язучы Мəҗит 
Гафуриның «Шагыйрьнең алтын приискасы» əсəрендə бер-
туган Закир һəм Шакир Рəмиевлəр приискасы турында сүз 
баруы турында бераз белə идек. Закир дигəненең шагыйрь 
булуын, Дəрдемəнд псевдонимы белəн иҗат итүе турында 
укытучыбызның сөйлəгəне хəтердə əле.

Бүгенге тапшыруда без Дəрдемəнднең балалар əдəбиятына 
керткəн өлеше турында сөйлəрбез. Дəрдемəнд – алтын про-
мышленнигы, химаячы, шагыйрь генə түгел, зур гаилə баш-
лыгы да булган. Хатыны Мəхүбҗамал белəн җиде бала: 4 ул, 3 
кыз үстерəлəр. Ул балаларын бик яраткан, аларга ныклы белем 
һəм тəрбия биргəн. Балалар өчен язган əсəрлəрендə балаларны 
гыйлем алырга, тəрбияле, əхлаклы булырга өнди. Туган илгə, 
хезмəткə мəхəббəт, олыларга хөрмəт тəрбиялəүне, ата-ана ха-
кын хаклауны зур бурыч итеп куя. Менə аның «Нəсихəт» дип 
аталган дүртьюллык шигыре.

Гəрчə күрсəң ата-анаңнан җəфалар күп заман,
Син җəфа итмə аларга, бəлки – хөрмəт, и угълан!
Син нидер иттең исə атаң өчен, анаң өчен,
Син дə угланыңнан алырсың аны, əлбəт, и угълан!

Дəрдемəнд 1910 елда «Балалар өчен вак хикəялəр» исеме 
белəн үз əсəрлəрен дə кертеп, башка теллəрдəн күчереп, тəрҗемə 
итеп бер кечкенə китап та төзеп чыгара. Бу əсəрлəр җиңел, 
аңлаешлы тел белəн язылганнар. Əдипнең əлеге җыентыкка 
кергəн берничə əсəрен тыңлап китəрбез.

Кояш нурлары

Матур кояш иртə белəн кызарып күк йөзенə күтəрелде. 
Җир йөзен татлы йокысыннан уятыр өчен, алтын кебек сары 
якты нурларын таратып, төрле якларга җибəрде. 

Башта бер нур очты. Барып-барып сабан тургаеның өстенə 
төшкəн иде, сабан тургае йокысыннан уянып тирбəнде, чыгып 
күк йөзенə күтəрелде. Шуннан матур тавыш белəн чырлап сай-
рап җибəрде. 

Икенче нур очты. Монысы татлы йокыда яткан бер куян 
өстенə барып төште. Куян урыныннан торып озын колакларын 
селкетте. Шундан сикерə-сикерə яшел тугай эченə төшеп, йом-
шак үлəннəрне керт-керт өзеп ашамага кереште. 

Янə бер нур очып тавык кетəгенең эченə кергəн иде, өлкəн 
əтəч күзлəрен ачып, канатларын язып, гайрəт белəн тилпенде, 
«Кикри-и-и-и-ки-и-и-к!» дип кычкырып җибəрде. Тавыклар ку-
накчаларыннан очышып төштелəр. Кытыйклашып төрле якка 
таралды җим эзлəргə. 

Дүртенче нур килеп умарта өстенə төшкəн иде, бал корты 
сараеннан чыгып канаткайларын төзəтте. Шундан «Без-з-з-з!» 
китте очып, хуш исле чəчəклəрдəн бал җыйнарга. 

Бишенче нур балаларның йокы бүлмəсенə кереп, бер 
кечкенə ялкауның түшəгенə, туп-туры күзкəенə төште. Я раб-
би, кыздыра! Əмма кечкенə ялкау əйлəнеп икенче ягына ятты 
да тирəн йокыгы талып та китте. 

Гали

Бер кешенең өч углы бар иде. Иң кечкенəлəре Гали атлы. 
Аталары базардан өчесенə дə берəр алма алып кайтты. Алма-
лар бик пешкəн. Татлы, сулы җимешлəр иде. 

Берничə сəгатьтəн соң аталары балаларын янына чакырып: 
«Алмаларыгызны нишлəттегез?» – дип сорады. Өлкəн углы 
əйтте:

– Əти! Мин алмамны ашадым. Эчендəге орлыкларны җыеп 
куйдым. Бакчабызга чəчеп алма агачы үстермəк буламын. 

– Яхшы иткəнсең, углым! – диде атасы. 
Уртанчы углы əйтте:

– Мин алмамны ашадым. Бик тəмле, татлы җимеш икəн. 
Əтиемə хак тəгалə исəнлек бирсен дип дога кылдым. 

Атасы янə: «Яхшы иткəнсең, углым!» – диде. 
Өченче улы Гали атасына карап əйтте:
– Алманың яртысын ашадым... 
Атасы əйтте: – Яртысын нишлəттең?
Гали куркып кызарып əйтте: – Күршебезнең углы Вəли авы-

рып ята. Барып яртысын аңа бирдем. Бик куанды, дога кылды. 
– Бəрəк алла, углым! Син бигрəк тə яхшы иткəнсең! – дип 

атасы Галинең битеннəн, күзлəреннəн үпте. 

Богдай

Бер игенче, сигез яшендəге углы Хөсəенне янына алып, иген-
нəрнең ни хəлдə икəнен күрер өчен, басуга китте. Юлда бер иген-
леккə очрадылар, богдайларның барысы да башакларын җиргə 
карап игəннəр, арада берничəсе генə башларын югары күтəреп, 
теп-текə торалар иде. Хөсəен бу хəлне искəрде. Əтисенə əйтте: 

– Əти! Карачы бу богдайларны: мескиннəр! Ничек муен-
нары бөгелгəн... Машалла, əнə тегелəре! Ниндəй, теп-текə, егет 
сыман торалар! 

Атасы атны туктатты. Арбадан төшеп. Богдайларның ике 
төрлесеннəн дə өзеп алды. Бөртеклəрен чыгару өчен башакла-
рын учлары эчендə угалады. Шуннан Хөсəенгə əйтте: 

– Кара, углым! Боларның эчендə никадəр күп богдай бар! 
Менə шуның өчен дə боларның башлары иелгəн... Инде шул 
текə торганнарын кара – эчлəрендə бер əйбер дə юк! Болар бер 
тиен дə тормый. Моннан гыйбрəт ал, углым: текə башлы булу 
гакылсызлыктан килə.

Сукачы белəн падишаһ

Көннəрдəн беркөн бер падишаһ сунарга чыккан иде. Ау 
артыннан кырдан кырга узып йөргəндə, җир сөреп, иген игеп 
торган бер сукачыга очрады. Янына барып сəлам бирде. Сука-
чы сəлам алып: «Кыйдамəгезгə хəсəнат, солтаным!» – дип кул 
кушырып торды.

Падишаһ хəзрəте сорашмага башлады: 

– Ни эшлисең? 
– Гомерегезгə дога əйтеп, иген игəмен, тəкъсыйр! 
– Елында никадəрлек ашлык сатасың? 
– Бəгъзе ел йөз, бəгъзе елны биш йөз акчалык, солтаным! 
– Ул акчаны ни урыннарга тотасың? 
– Ходайга шөкерлəр, хəзрəтегезгə догалар əйтеп, бер өлешен 

үз кирəклəремə тотамын. Бер өлешлəре белəн бурычларымны 
үтимен. Бер өлешен əүсемгə бирəмен, солтаным.

– Ни вакыт бурычландың? Бурыч алу ни өчен хаҗəт булды? 
– Кечкенə бала көннəремдə, һичбер эшкə ярамасам да, атам-

анам мине киендереп асрап үстерделəр. Аларга бурычландым, 
тəкъсыйр! Инде алар картайды, бер эшкə дə ярамыйлар. Аша-
тып, эчертеп, бурычымны түлимен.

– Хуш... Акчаның бер өлешен əүсемгə бирəмен, дидең. 
Əүсемгə акча биреп файдалануның хəрам икəнлеген белми-
сеңме? 

– Биш җан вак балаларым бар... Аларны ашатып-эчертеп то-
рам, солтаным. Мин картайгач, алар да мине карарлар. Əүсемгə 
бирəмен дигəнем шул.

– Бəрəкалла! – дип, падишаһ хəзрəте ул кешегə йөз алтын 
һəдия биреп китте.

6. Дəрдемəнд. Балалар өчен кыска хикəялəр
Бер хəзинə

Карт бер игенче гомеренең актык көннəрендə балаларын 
янына чакырып əйтте: 

–  Балаларым! Басуыбызның эчендə бер хəзинə бар. Əмма 
кай җиренə күмелгəн икəнен белə алмадым. Мин үлгəннəн соң, 
озакка сузмыйча, басуыбызга барыгыз, һəр җирен яхшылап ка-
зып актарыгыз. Əгəр тапсагыз, ул хəзинə гомерегез буена тот-
сагыз да бетмəс һəм сезне берəүгə дə мохтаҗ итмəс, атадан ба-
лага мирас кала килгəн бу басуны, сак булыгыз, сата күрмəгез. 
Чөнки бердəн, килəчəктəге балаларыбызга хыянəт иткəн бу-
лырсыз, икенчедəн, эчендəге хəзинə кулыгыздан ычкыныр.

Карт игенче вафат иткəннəн соң, ике кардəш, кем узардан 
басуга йөгерделəр. Казылмаган җир, чукылмаган урын калма-
ды. Актардылар, эзлəделəр – хəзинə юк! 

Басуның өсте тоташ казылган, тупраклары тетелеп ватылган 
иде. Ике кардəш, бу кадəр имгəклəре бушка калмасын өчен, бог-
дай чəчтелəр. Хəзинəнең табылмаганына бик кайгырыштылар.

Көннəр үтте. Игеннəр пешеп өлгерде. Кардəшлəрнең иге-
не күрше игеннəрдəн кат-кат артык иде. Урак урылды. Ындыр 
басылды... Ике кардəш, ындыр табагында өем-өем яткан бог-
дайны күргəч, аталары əйткəн хəзинəнең «тырышып эшлəү» 
икəнен менə шул вакытта гына аңладылар.

Бəли, тəҗрибə күргəн гакыллы игенче, үзенең уллары ал-
дында, тырышып эшлəүнең төкəнмəс бер хəзинə хөкемендə 
икəнлеген балаларына киная белəн аңлаткан иде.

Нури белəн Зəйнəп

Нури белəн Зəйнəп бер бүлмəнең эченə икəүсе генə иделəр. 
Зəйнəп урындык өстендə утырып бер яулыкның читен бөгə иде. 
Нури бүлмə эчендə əрле-бирле йөри, башында ниндидер бер уе 
бар кебек күренə иде. Кинəт бер читтə торган өстəлнең яны-
на барды. Өстəлнең өстендə аналарының фарфордан ясалган 
кыйммəтле бер чүлмəге тора иде. Нури чүлмəкне карамак бул-
ды... Зəйнəп башын күтəрде дə əйтте: 

– Абзый! Кара, чүлмəкне күтəрмə! Əнием ачуланыр! 
Нури җавап биреп əйтте: 
– Юк! Кулыма алмыйм, карыймын гына! 
Нури чүлмəкне ике ягыннан тотып, эчен карар өчен, 

күтəрмəгə башлады. Əмма чүлмəк кинəт кулыннан ычкынды. 
Төшеп, биш-алты кисəк булды. Зəйнəп кычкырды: 

– Я Рабби!... Нури! Нишлəттең? 
Нури башын иде, чүлмəкнең ватыкларына карады, кы-

зарды, бузарды... Я инде əнилəре? Ул да хəзер килəчəк иде 
түгелме? Нури Зəйнəпкə карап əйтте: 

– Зəйнəп! Кара, чүлмəкне мин ватканны əниемə əйтмə!... 
Аңладыңмы? 

Бер-ике минут үтмəде, əнилəре бүлмəгə килеп керде. 
Чүлмəкнең ватыкларын күрде. Ачу белəн: «Бу чүлмəкне кем ват-
ты?!» – диде. Балаларына карады. Нури алгарак чыгып əйтте: 

– Без бу бүлмəгə кергəндə чүлмəк ватык иде!..
Менə сиңа бер ялган.

Əнилəре асрау кызны чакырды. Ачу белəн əйтте: 
– Хəдичə! Бу бүлмəгə балалар белəн синнəн башка беркем 

дə керми. Тугры сөйлə, бу чүлмəкне синме ваттың? 
Бичара хезмəтче кыз, яулыгын күзлəре өстендə тотып, ела-

мага башлады. Нури бераз аяды. Əнилəре Хəдичəгə əйтте: 
–  Я, Хəдичə! Елауның файдасы юк. Дөресен əйт! 
Хəдичə үксеп-үксеп елый-елый җавап бирде: 
– Юк, абыстай! Бу чүлмəкне мин ватмадым.
Зəйнəп əкертен генə Нуриның янына барды. «Туганым! 

Бакчы, Хəдичə ничек елый. Əнием аны куар бит. Өстенə яла 
япма, чынын əйт. Язык булыр, ич!» – диде.

Нури уйга калды. Шунда əнисенə якынлап əйтте: «Əнкəем! 
Хəдичəнең һич гөнаһысы юк. Ялган сөйлəдем. Чүлмəкне мин 
ваттым».

Нури еламага башлады. Зəйнəп белəн Нури бичара Хəдичə-
не шелтəдəн коткардылар. Əнилəре əйтте: «Бəрəкалла, углым! 
Менə яхшы иттең! Дөнья булгач, бəгъзе вакыт кеше кулыннан 
каза чыга. Аны танмый əйтергə тиеш. Хаталык белəн бер эшне 
бозасың икəн, аны кеше өстенə ябу бер дə ярамый. Үз гөнаһын 
башкалар өстенə аудару иң мордар, иң əшəке кешелəрнең эше... 
Ягез инде, балалар! Бу фəкыйрь хезмəтче кызның күңелен табар-
га тырышыгыз! 

(Бу хикəятлəр Дəрдемəнднең «Сайланма əсəрлəр» җыенты-
гыннан алынды. Казан, 1959 ел)

7. Галимҗан Ибраһимов һəм балалар əдəбияты

Балалар, сезнең күбегезнең классик язучы Галимҗан Ибра -
һимов турында ишеткəнегез, əле бəлки аның атаклы «Алмачу-
ар» хикəясен дə укыганыгыз бардыр. Мəктəп программасына 
аның «Яз башы» хикəясе дə кертелгəн иде. Без мəктəп укучы-
сы булганда, əдəбият дəресендə аның «Көтүчелəр» хикəясен 
өйрəнə идек. Шулай ук класстан тыш укуга аның «Карт ялчы» 
хикəясе тəкъдим ителə иде. Ə югары классларда аның «Тирəн 
тамырлар», «Яшь йөрəклəр», «Казакъ кызы» романнарын укып, 
бəхəслəр оештыра идек. Нинди күңелле вакытлар булган икəн 
ул мəктəп еллары!

Алда телгə алынган «Алмачуар» хикəясе ат турын-

да, ат яратучы Закир исемле авыл малаеның атларга булган 
мəхəббəте турында. Г. Ибраһимовка бу əсəрне язуга үзенең дə 
атлар яратуы этəргəн. Аның əтисе Гыйрфан мулла бик тə атлар 
яраткан, чабышкылар тоткан. Аның турында аңа «ат җене» ка-
гылган дип əйтə торган булганнар. «Атлар ярату миңа əтидəн 
күчкəн», – дип яза Г. Ибраһимов үзенең истəлеклəрендə. Атлар 
ярату, атларга мəхəббəт – һəр авыл малаена хас сыйфат. Атлы 
булу – һəр авыл малаеның зур хыялы һəм бəхете булган зама-
нында. Ə хəзер «Алмачуар» хикəясеннəн бер өзек тыңлагыз.

VIII бүлек

Өйдə табак тутырып, бəрəңге пешергəннəр. Мин эттəн 
яман ачыкканмын. Күземə ак-кара күренмəде, каз йомырка-
сы зурлыгындагы бəрəңгелəрне, тозлап-тозлап, арыш икмəге 
белəн бөгəргə тотындым.

Үзем авыз тулы көенчə бурлы бия турында туктамый һаман 
сөйлим.

Əнкəй бер көлə, бер ачулана:
 – Сиңа, ахры, ат җене кагылгандыр, торсаң – шул, ятсаң – 

шул, бер белгəнең шул булды, – ди.
Мин аның белəн карулашырга уйлап авызымны гына ач-

кан идем, түбəн оч Фəхринең зур улы Сəпəр урам як тəрəзəдəн 
баш тыкты да, ут чыккан кебек, акырып җибəрде:

 – Закир! Закир! Сөенче! Бурлы бияң колынлады, – ди.
Ни эшлəгəнемне белмəдем, əни, аптырап:
 – Ай, бу бала харап була инде шул мал өчен! – дип кычкы-

рып калды, мин, ашъяулыклар, табаклы бəрəңгелəр өстеннəн 
атылып, йортка чаптым.

Əткəй бакча буенда арба төзəтеп маташа иде. Туры аңа 
ташландым.

 – Əткəй, əткəй, əйдə тизрəк, бия колынлаган, – дип акырам.
Гаҗəп яратам мин əткəйне! Ул əз генə дə ачуланмады, ми-

нем сүзне ишетү белəн, урыныннан торды да коймага эленгəн 
нуктаны алды:

 – Кем əйтте, сөенче бирдеңме?
Ул арада капкадан Фəхри малае Сəпəр сөенче сорап килеп 

керде.

Минем, каз кавырсыннары, чүпрəклəр сатып, сөенчегə 
дип əзерлəнгəн алты тиен акчам бар иде. Карап та тормадым, 
яшергəн җирдəн тиз генə алдым да Фəхри малаена китереп тот-
тырдым.

Без əткəй белəн Өзəн елга буена колынны алырга киттек.

IX бүлек

Шəп маллар аякланып туа, дилəр.
Ахрысы, бу сүз дөрестер.
Без барып җиткəндə, колын үзенең əле бик ныгып бетə ал-

маган нечкə аяклары белəн саклана-саклана басып йөри башла-
ган иде инде.

Бичаракаем, бик ачыгып туган, күрəсең: əле бер ягына, 
əле икенче ягына чыгып, əнкəсенең сөт белəн тулып каткан 
имчəклəрен суырып азаплана.

Бу арада бурлы бия бик артык холыксызланып киткəнгə, мин 
аның янына барырга курыктым. Үзенең нуктасы белəн аңа якын 
килə башлагач та, ул, баласын бирмəскə тырышкан ана арыслан 
кебек, əллə нинди яшел тавыш белəн чинап, əткəй өстенə ташлан-
макчы булды. Йомылып тешлəргə, чыелдап, колынының əле бер, 
əле икенче ягында йөгереп тибəргə итеп карады.

Лəкин безнең əткəй курку дигəннең нəрсə икəнен белми, 
маллар да аның болай икəнен аңлыйлар булса кирəк. Биянең 
дулавына – тешлəргə, тибəргə омтылуына карамастан, əткəй ту-
ры барды да муенына нуктаны ташлады, алай-болай иткəнче, 
бурлы биянең башы калын нукта эченə кереп тə өлгерде. Мин 
аптырап, хəйран булып тик тордым. Шатландыммы, юкмы – 
белмим.

Тик өйгə алып кайтып, бияне кое баганасына бəйлəп куй-
гач кына, мин үз-үземə исəп бирə алырлык булдым.

Колын чыннан гаҗəеп бер нəрсə иде: аның ботлары ни-
чектер җиңел атлыйлар. Бəкəллəре озын, шундый нечкə озын 
ки, мондыйлар тик чабышкы атларда гына була, дилəр. Əле 
яңа гына кибеп килə торган койрыгы белəн ялы, əз генə, кыска 
гына булсалар да, озаклап үреп, кабартып ясаган ефəк бəйлəме 
кебек, үзеннəн-үзе дулкынланып торалар. Түм-түгəрəк сырты 
өстеннəн, нəкъ арка үзəк турыннан, бармак калынлыгы кара 

тасма кебек булып, койрыктан ялга җиткəнче, кара ефəк йон 
сузылган. Озынча, акыллы башның киң маңгаендагы озын 
яра кашка – бу колынны мең миллион иптəшлəре арасыннан 
бөтенлəй аерып, матурлыгы белəн ялгыз дип күрсəтəлəр. Бөтен 
гəүдəсе, əйтерсең, Ходайның үз кулы белəн, фирештəлəрнең 
ярдəме белəн тигезлəп, матур итеп, коелып ясалган. Шундый... 
сылу, шундый асыл сөяк булып яратылганнар.

Төсе хакында аптырап калдым. Кара түгел, күк дип тə бул-
мый. Анасы кебек саф бурлы да түгел – ничектер, күгелҗем ак 
чəчəк төсе кебегрəк булып ялтырап тора.

8. Балалар язучысы Абдулла Алиш

Балалар язучысы диюгə, иң беренче булып Абдулла Алиш 
исеме телгə килə, аның «Сертотмас үрдəк» əкияте искə төшə! 
А. Алиш – балаларның яраткан язучысы, хикəялəр һəм əкиятлəр 
остасы.

А. Алиш кечкенəдəн зирəк һəм зиһенле бала булып үсə. Əти-
əнисе дə – укымышлы кешелəр. Əнисе Газизə апа əдəбиятны 
бик яраткан, бəетлəр һəм шигырьлəр чыгарырга оста булган. 
Башлангыч белемне үз авылларында ала. Җидееллык мəктəпне 
тəмамлаганнан соң, А. Алиш Казанга килə һəм Казан җир тө-
зү техникумына укырга керə. Мəктəптə укыган елларында 
ук иҗади сəлəткə ия малай бик күп җəмəгать эшлəре башка-
ра, концерт-спектакльлəр оештыруда башлап йөри, стена га-
зеталары, кулъязма журналлар чыгара, шигырь-хикəялəр яза. 
Техникумда укый башлагач, аның əдəбият белəн кызыксынуы 
тагын да көчəя. 1929 елда «Яшь ленинчы» газетасында аның 
беренче хикəясе басылып чыга. «Əти, эчмə!» дип атала ул 
хикəя. Алга таба пионерлар тормышы, аларның җəмгыятькə 
файдалы хезмəттə катнашулары, күңелле ял итүлəре турында 
хикəялəр иҗат итə. 1937 елдан 1941 елга кадəр «Пионер калəме» 
(хəзерге «Ялкын») журналы редакциясендə һəм Татарстан ра-
диокомитетында эшли. Бу еллар – язучы иҗатының иң актив 
чоры. Ул балалар өчен хикəялəр җыентыгы чыгара, пьесалар 
яза (шагыйрь һəм язучы Əхмəт Фəйзи белəн берлектə), «Якты 
күл буе» исемле повесть бастырып чыгара. Əмма аны балалар 
язучысы дəрəҗəсенə күтəргəн жанр – əкиятлəр икəн! Беренче 

əкияте «Капкорсак патша» дип атала. Ул 1934 елны «Пионер 
калəме» журналында басыла. Ул чор балалары əсəрне ябыры-
лып укый. 1935–1940 елларда А. Алиш балалар өчен егермедəн 
артык əкият иҗат итə. А. Алишның əкиятлəре укырга рəхəт. 
Үзлəре җыйнак, кызыклы, образлы тел белəн язылган. Рифма-
лы җөмлəлəр əкиятлəрне тизрəк истə калдырырга ярдəм итə, 
балаларның кызыксынуын көчəйтə. Менə аның «Нечкəбил» 
əкиятеннəн бер өзек тыңлап карагыз əле: «Каршыгызда менə, 
күрəсезме, нəрсə соң ул, белəсезме? Шашка шакмаклары төсле 
тезелеп киткəн йортлар. Ул йортларда яшилəр кортлар. Корт-
лар? Нинди кортлар? Татлыдан-татлы бал җыялар, шəмгə ярак-
лы балавыз коялар. Ерак-ерак җирлəргə очып китəлəр. Укларын 
кадасалар, еларлык итəлəр».

А. Алишның үзенең дə ике улы: Алмаз белəн Айваз үсə. Ул 
улларын бик яраткан. Улларын, аның кебек башка балаларны 
да күздə тотып язган ул əкият-хикəялəрен.

Бөек Ватан сугышы башлангач, 1941 елның июль аенда 
А. Алиш фронтка китə. 1941 елның октябрендə Брянск шəһəре 
янында, Десна елгасы буенда чолганышта калып, фашистлар 
кулына əсирлеккə төшə. Берничə лагерьда булганнан соң, Алиш 
Берлин янындагы Вустрауга килеп элəгə. Монда Муса Җəлил 
һəм аның көрəштəшлəре белəн очраша, алар балəн бергə анти-
фашистик оешмада фашистларга каршы көрəшə. 1943 елда яше-
рен оешманың эше ачылып, А. Алиш һəм башка җəлилчелəр 
кулга алынып, үлем җəзасына хөкем ителə. 1944 елның 25 ав-
густында җəлилчелəр белəн бергə җəзалап үтерелə. Бу вакытта 
аңа нибары 36 яшь була!

Ə хəзер балалар, Алиш абыегызның «Бик яхшы сабак 
алды ябалак» хикəясен тыңлагыз.

Бик яхшы сабак алды ябалак

Зəп-зəңгəр күк итəгенə барып тоташкан, очы-кырые 
күренмəгəн бер кара урман бар. Ул урманда яшел киемле агач-
лар гөрлəп үсəлəр, тəмле-тəмле җилəклəр кызарып пешəлəр. 
Анда ерткыч бүрелəр, хəйлəкəр төлкелəр, куркак куяннар, агу-
лы еланнар яшилəр.

Усал ерткычлар, сайраучы кошлар белəн бергə, бу урманда 

ике ябалак та тора. Төскə алар тавык төсле матур, ə башлары 
аларның песи башына бик охшый. Күзлəре коточкыч зур булса-
лар да, көндезлəрен күрмилəр, шуңа күрə алар ауга да төннəрен 
генə йөрилəр.

Кичлəрен кошлар сайраудан тынгач, ерткычлар йоклагач, 
урман эчен мəче мыраулаган, бала елаган тавышлар каплап 
ала. Бу тавышка кошлар томшыкларын, ерткычлар борынна-
рын күтəреп йокыдан уяналар: «Рəхəтлəнеп йокларга да ирек 
бирмилəр!» – дип, ябалаклардан зарланалар.

Бер төнне шулай ябалаклар, балаларын ияртеп, ауга кит-
кəннəр.

Ана Ябалак балаларына шушы сүзлəрне əйткəн:
 – Улларым, кызларым, берүк сүземне тыңлагыз. Бер-бе-

регездəн аерыласы булмагыз, көндезгə калма гыз! –  дигəн.
Балаларның арасында бик шугы: «Тукта əле, əни сүзен 

тыңламасам, ни булыр икəн?» – дигəн, туганнарыннан ае-
рылып, бер якка карап очып киткəн. Ə тегелəр моны югалт-
каннар, аның өчен бик кайгырышканнар. Эзли-эзли йөдəп 
беткəннəр, таң тугач, өйлəренə кайтып киткəннəр. Кайтсалар, 
теге шаян өйлəрендə дə юк икəн. «Улым харап булды, улым ха-
рап булды», – дип, Ана Ябалак мескен өзгəлəнə икəн. Бала яба-
лаклар да бик кайгырышканнар, елашканнар.

Ə теге шаян бу вакыт аяк бармаклары белəн агач ботагына 
нык ябышкан, кая барырга белми аптырап тик утыра икəн.

Беренче булып аны Тиен күргəн:
 – Минем агачымда нишлəп болай кукраеп утырасың? – 

дигəн.
 – Тиенкəй – изгекəй, мине кума инде, бик азга булса да, 

чыда инде, кич булуга китəрмен, сиңа мең-мең рəхмəтлəр 
əйтермен, – дигəн Бала Ябалак.

Лəкин Тиен аның сүзлəрен тыңламаган, ялваруларына ко-
лак салмаган.

 – Əниең сүзен тыңламагансың, менə шушы хəлгə 
калгансың, үзеңə үпкəлə, андыйларга минем агачта кунак бу-
лырга рөхсəт юк, – дип, Ябалак кунаклаган ботакны селкеткəн. 
Мескен Ябалак, ботакларны кабалап-кабалап, башка агачка 
күчкəн. Лəкин кошлар аны бу агачтан да куганнар, хəзер үк 
күзлəреннəн югалырга кушканнар. Кайгысыннан Ябалак оны-

тып киткəн. Төн дип белеп очып та киткəн, канатларын бо-
такларга бəреп бетергəн һəм җиргə килеп төшкəн. Ə хəйлəкəр 
төлкегə шул гына кирəк тə булган, ул аны байтактан бирле са-
галап йөри икəн.

Төлке аны əз генə элəктермəгəн, теге шаян очып өлгергəн, 
лəкин агач ботагына бик каты килеп бəрелгəн. Төлкенең авы-
зында каурыйлар гына калган.

Ябалак ничек кирəк алай көнне уздырган. Менə зарыгып 
көткəн кич тə җиткəн. Əнисенең əйткəн сүзлəре шаян Ябалакның 
исенə төшкəн, ул, мескен, елый-елый арып беткəн.

Əнисе белəн əтисе шук баланы эзлəп тапканнар. Ə адашкан 
Ябалак баласы өйгə кайтып керүе шатлыгыннан елап җибəргəн: 
«Инде һəрвакыт əти-əни сүзен тыңлармын», – дигəн.

Менə шулай шук Ябалак алган бик яхшы сабак.

9. Абдулла Алиш. «Куян кызы»

Бер соры куянның үзе төсле зур колаклы, бик иркə, бик ка-
дерле бер кызы булган. Ул аны бик-бик ярата икəн.

Көннəрдəн бер көнне куян иркə кызына өр-яңа киез итеклəр 
алып кайтып биргəн.

 – Мə, бəбкəм, аякларың туңмасын, сызламасын, – дигəн.
Кызы бу бүлəкне бик шатланып алган. Əнисенə рəхмəтлəр 

укыган. Хəзер инде ул яңа киез итеклəрне киеп, рəхəтлəнеп 
йөри икəн. Лəкин куян кызы җылы итеклəргə өйрəнмəгəн бул-
ган, ул алардан бик тиз туйган, салып ташлаган. Əнием тап-
масын дип, аларны яшереп куйган. Əнисе аларны эзлəп табып 
баласына кигезə, ə ул салып ташлый икəн. Əнисе кигезсə – ул 
салган, əнисе тагын кигезгəн, ə ул тагын салып таш лаган.

Кар өстеннəн дə, боз өстеннəн дə яланаяк йөгерə икəн. Бер 
көн буе шулай йөгергəн, икенче көнне дə шулай яланаяк йөргəн, 
өченче көнне инде аксый-аксый əнисе янына килгəн.

 – Əни, əни, минем аягым бик авырта! – дигəн. Əнисе аның 
аякларына караган да аптырап калган.

 – Кызым, кызым, якты йолдызым, синең аягың шешкəн 
ич, – дигəн.

«Инде ни эшлəргə?»– дип уйга баткан куян. «Бу баланы 
кая алып барырга, ничек дəваларга?» – дип кайгырган.

Шулвакыт нəрсəдер кычкырган. Куян агач башына күтəре-
леп караган икəн – тиенне күргəн. Ул куянга болай дигəн:

 – Кайгырма, туганкай, йомшак куянкай, кызыңның аягын 
бик тиз төзəтеп була. Моның өчен «доктор Айболит»ка ба рырга, 
аңардан киңəш сорарга кирəк, – дигəн.

Куянга чын-чынлап булышырга тотынган, «доктор Айбо-
лит» ның өенə үзе илтергə булган.

Куян кызын күтəргəн дə «док тор Айболит»ка киткəн, тиен, 
агачтан агачка сикереп, аңа юл өйрəткəн.

Барып җитсəлəр, «доктор Айболит»ның эше бик күп икəн, 
аңа урманның төрле ерткычлары дəваланырга килгəннəр икəн. 
«Балаларны чиратсыз карыйм мин», – дигəн «доктор Айболит». 
Куян кызын док тор бүлмəсенə алып кергəннəр, нəрсə белəн 
авыруын сөйлəп биргəннəр. «Доктор Айбо лит» куян кызының 
аягына дарулар сөрткəн һəм шул вакытта куян кызына əйткəн:

 – Аягың төзəлгəч, киез итеклəрне инде салкын көннəрдə 
бер дə салма, сүзне тыңла, тагын начар хəлгə калма, – дигəн.

«Доктор Айболит»ка алар бик зур рəхмəтлəр əйткəннəр, 
сау буллашып өйлəренə кайтып киткəннəр. Өч көн дигəндə, 
куян баласының аягы төзəлгəн. Ул инде хəзер киез итеген бер 
дə салмый киеп йөри икəн.

Ялкаулык – хурлык, тырышлык – зурлык

Чəчəклəр башлыгы бик зур ярыш үткəрергə булган. Шул 
турыда төрле якка хəбəр дə салган:

 – Кем дə кем бал салырга яхшы савыт əзерлəсə, ул савытта 
бал бер дə бозылмаса, əчемəсə, барлык чəчəктəге балны шуңа 
бирəчəкмен, – дигəн.

Бөҗəклəр көнне-төнне белмəгəннəр, бар да тырышып са-
выт эшлəгəннəр.

Күп тə үтмəгəн, бөҗəклəр төрле яктан очып килгəннəр. Бар 
да үзлəре эшлəгəн савытларны Чəчəк башлыгына китергəннəр.

 – Менə дигəн савыт, балны кара салып, – дигəннəр. Чəчəк-
лəр башлыгы барысын да борып җибəргəн:

 – Ашыккансыз, ашыккансыз, бик начар ясагансыз. Мон-
дый савытлар миңа кирəкми. Шуңа күрə бал да сезгə элəкми, – 
дигəн.

Шөпшə белəн Бал корты иң соңгылар булып эшкə кереш-
кəннəр, беренчелекне алырга өмет иткəннəр.

Бал корты көне буе бертуктамый эшли дə эшли икəн: ерак-
ерак җирлəргə очып бара, аллы-гөлле чəчəклəрдəн бал суырып ала, 
аны алып кайтып, үзе əзерлəгəн матур күзəнəклəргə сала икəн.

Шөпшə дə чəчəклəрдəн бал җыйган. Лəкин ул бик-бик ял-
кау булган. Иртəн əзрəк кенə эшли икəн дə, кояш кыздыра баш-
лагач, оясына кереп йоклый икəн.

Көннəрнең берендə Шөпшə Бал кортына очраган һəм аны, 
өзелеп-өзелеп, кунакка чакырган:

 – Кил əле, кил, мин əзерлəгəн бал савытын да күреп 
китəрсең, кайбер җирлəрен төзəткəлисе бардыр, бераз ярдəм дə 
итəрсең, – дигəн.

 – Ярый, – дигəн Бал корты, – барсам-барырмын, лəкин 
бүген миңа кереп чыгыйк, бераз күңел ачып утырыйк, – дип, 
Шөпшəне үз өенə алып киткəн һəм бик шəплəп кунак иткəн.

Шөпшə Бал корты эшлəгəн савытны кат-кат караган һəм 
аны бик-бик мактаган.

 – Осталарның да остасы икəнсең, мондый шəп савытны 
ничек ясый алдың? – дигəн.

 – Серемне əйтсəм-əйтим, дус кеше бит, сиңа белгер-
тим инде, – дигəн Бал корты. – Көне-төне тырышып эшлəгəч, 
бүгенгə эш торып торсын, ял итим əле димəгəч, бар авырлык-
ларны да җиңеп була икəн, – дигəн.

Көннəр үткəн дə үткəн. Бал кортының Шөпшəгə кунакка 
барыр вакыты да килеп җиткəн.

Эштəн кайтышлый, Бал корты Шөпшəнең өенə кергəн, 
дустының хəлен белгəн:

 – Исəнме, Шөпшə дус, эштəн соң ятып, бераз ял итəсеңме? 
Əллə юкса авырып торасыңмы? Бал савытларын илтер көн дə 
җитə бит, бик тырышып əзерлəник, – дигəн.

Шөпшə чалкан яткан, күзлəрен акайткан. Аякларын югары 
сузган, мыекларын түбəн салындырган. Ул:

 – Сəламеңне дə алыр хəлем юк, дустым, – ди икəн.
Кунакны сыйларлык түгел, туйганчы үзе ашарлык та балы 

юк икəн. Ярты көн бал җыйса, шунда ук аны ашап бетерə дə 
барган. Башын шундый ялкаулыкка салган. Шуңа күрə бал са-
вытын да эшли алмаган.

Ярыш көне килеп җиткəн.
Бал корты балавыздан эшлəнгəн матур күзəнəкле бал са-

вытын күтəреп очып киткəн. Шөпшə дə үзенең аннан-моннан 
эшлəнгəн кəрəзен алып килгəн.

Чəчəклəр башлыгы кəрəзлəргə бал салып караган. Шөпшə 
кəрəзендə бал тормаган, ə Бал кортының кəрəзеннəн акмаган.

 – Тырышканнар, күп көч куйганнар, менə дигəн кəрəз 
эшлəп чыгарганнар. Шуңа күрə телəсə нинди чəчəктəн телəсə 
никадəр бал җыярга бал кортларына рөхсəт бирəм, – дигəн 
Чəчəклəр башлыгы.

Шул көннəн башлап, бал кортлары чəчəклəрдəн бал ташый 
башлаганнар, ə шөпшəлəр ялкаулыклары аркасында хурлыкка 
калганнар.

10. Балалар язучысы Дəрҗия Аппакова

Татар совет балалар əдəбиятына сизелерлек өлеш керткəн 
талантлы прозаик һəм драматург Дəрҗия Аппакова турында 
булыр алдагы тапшыруыбыз. Дəрҗия Сəйфулла кызы Аппако-
ва 1898 елда Түбəн Кама районының Байгол авылында ярлы 
кресть ян гаилəсендə туган. 13 яшендə Казанга килеп, укы-
тучылар мəктəбендə укый, балалар укыта. 1922–23 нче елларда 
Казан совет партия мəктəбендə укый, комсомолның Татарстан 
өлкə комитетында инструктор, гомумəн алганда, партия-совет 
эшендə! 1928–43 нче елларда Д. Аппакова Урта Азиядə яши, 
укытучы. Хатын-кызлар арасында мəгариф-агарту эшлəре 
белəн шөгыльлəнə. 1943 елны Казанга əйлəнеп кайта һəм про-
фессиональ язучы буларак иҗат эшчəнлеген дəвам итə.

Иҗат эше белəн Урта Азиягə – Ташкентка киткəч ныклап 
шөгыльлəнə башлый. 1940 елга кадəр берничə хикəя, пьеса, по-
весть, роман иҗат итə. 1937 елда язылган «Кечкенə Бануның 
тарихы» повесте аеруча нык таныла. Бу повесть тиз арада рус, 
татар, үзбəк, инглиз теллəрендə басылып чыга.

Казанга кайткач, төп игътибарны балалар драматургия-
сенə юнəлтə: «Тапкыр егет», «Шүрəле», «Бишек җыры», «Ил-
дус» пьесаларын иҗат итə. «Тапкыр егет» пьесасы 1944–46, 
1974–75 нче елларда Г. Камал исемендəге Татар дəүлəт акаде-
мия театры сəхнəсендə уңыш белəн бара.

Дəрҗия Аппакованың əсəрлəре бүген дə актуальлеклəрен 
югалт мый. Алар балаларны тəрбияле, кешелекле, əдəпле бу-
лырга өйрəтə. Ə хəзер Дəрҗия Аппакованың «Сөяк саплы 
пəке» хикəясен тəкъдим итəбез. Хикəядə бертуган өч берту-
ган Фəрит, Рөстəм, Заһид исемле малайлар турында сүз бара. 
Фəрит – беренче класста, Рөстəм икенче класста укый, ə кече 
энелəре Заһид балалар бакчасына йөри. Əнилəре – укытучы, ə 
əтилəре ерак Боз диңгезендə капитан. Малайлар əтилəрен бик 
сагыналар, аның кайтуын көнлəп түгел, сəгатьлəп саныйлар. 
Менə беркөнне əтилəре кайтты. Малайлар аңа сорау арты со-
рау яудыралар – җавап биреп кенə өлгер! Көтмəгəндə əтилəре 
кесəсеннəн бер пəке чыгара. Пəке дисəң дə пəке! Сабы фил 
сөягеннəн көмеш белəн бизəклəп эшлəнгəн. Озынлы-кыскалы 
биш корыч пычагы бар, үзе үткен. Өч малайның да телəге – их, 
бу пəке миңа булса иде! Элек бит пəкеле булу малайлар өчен 
бик зур дəрəҗə, хыял булган!

 – Əйе-əйе, – ди əтилəре, – берегез бу пəкегə хуҗа булыр. 
Карандашларыгызны очларсыз, корабльлəр ясарсыз, планер-
лар. Тик урамга алып чыкмассыз пəкене. Анысы инде рөхсəт 
ителми, дусларым! Пəке, əтилəре юкта үзен əдəпле, гадел итеп 
күрсəткəн малайга гына булачак. Бу турыда əниегез сөйлəр, 
ди ул. Əнилəре уллары турында өч хикəя сөйли. Беренче 
хикəя – Фəрит турында. Ул бер бабайга текə таудан əйберлəрен 
аска төшерергə булыша, бабайның үзен дə чанасына утыртып 
алып төшə. Заһид исə балалар бакчасында бер кызның югалт кан 
карандашын табып бирə. Ə өченче хикəя Рөстəм турында. Əни-
сенең сөйлəве буенча, Рөстəм дə бик тəртипле, тəрбияле бала 
икəнен үз гамəллəре аша күрсəткəн икəн. Мəсəлəн, əбилəренə 
кунакка баргач, үзен бик əдəпле тоткан. Алдына куйганны 
гына рəхмəт əйтеп, авызын чапылдатмыйча, карбыз суын ашъ-
яулыкка агызмыйча гына ашаган. Əбилəреннəн өйлəренə кайт-
канда, трамвайда урындыкка җəелеп утырган һəм, җитмəсə, 
сызгырынып барган малайны күреп, аңа кисəтү ясый. Бер карт 
кешегə урын бирə.

Бүгенгə шул. Балалар, хикəянең калган өлешен килəсе 
тапшыруда тыңларсыз.

11. Дəрҗия Аппакова. «Сөяк саплы пəке» 
(Ахыры)

Үзе турындагы хикəяне Рөстəм бик уңайсызланып тың-
лады. Бер агарынды ул, бер кызарынды. Бер əнисенə карады, 
бер əтисенə. Əйе, əйе. Əнисе барысын да үзгəртеп сөйлəде. Бөте-
несен белеп торды Рөстəм, шулай да хикəяне бүлдермəде.

Əнисе бүлдермəскə кушкан иде бит.
Əнисе сөйлəп бетергəч, Рөстəм нəрсəдер əйтергə телəп авы-

зын ачты... Шул вакытта кинəт əтисенең көр тавышы яңгы рады.
 – Бик-бик əдəпле малай булып үсəсең, Рөстəм. Шулай 

кирəк.
Əтисенең мактавы Рөстəм өчен тиргəгəннəн дə авыр булды. 

Ачулансын иде, ичмасам! Җиңелрəк булыр иде. Ə мактавы...
Малайның күзлəренə яшьлəр тулды. Кинəт ул: «Дөрес 

түгел!.. Дөрес түгел!.. Түгел!» – дип кычкырды да елап 
җибəрде.

«Бу малайга ни булды?» дигəн сыман, барысы да аңа карап 
аптырашып калдылар. Тик бер əнилəре генə эшнең нəрсəдə икəнен 
аңлый иде. Ə Рөстəм һаман елый-елый сөйлəвен дəвам иттерде:

 – Əни! Ник син мине шулай яхшы, əдəпле итеп күрсəттең? 
Бабайга урын бирмəүче дə мин үзем идем бит! Мин бик зур 
əшəкелек эшлəгəнмен бит. Мин гаепле, əнием!

Бүлмəдə тынлык урнашты. Барысы да əнилəренең җавабын 
көттелəр. Əнилəре акрын гына:

 – Синең шул хикəядəге Рөстəм булуыңны күрəсем килə 
минем, – диде.

Əтилəре кулындагы пəкесен əйлəндерə башлады. Нəрсə 
турында уйлана соң ул? Рөстəм бер урында басып тик тора. Ба-
шын игəн. Битлəре ут кебек яна. Ул да уйлана: «Начарлыкла-
рымны кичерегез дип гафу үтенимме əллə? Ышанырлар микəн? 
Пəкене элəктерер өчен генə димəслəр микəн? Юк! Юк! Миңа 
тиеш түгел ул пəке!»

Кинəт əтисе сөяк саплы пəкене Рөстəмгə сузды. Малай 
моңа ышанырга да, ышанмаска да белмичə, аптырап кал-
ды. Аптырарсың! Əтиең синең бəхетең өчен армый-талмый 
эшлəп йөрсен, синең турыңда көн-төн кайгыртсын, ə син монда 
əдəпсезлəнеп йөр, əниеңне рəнҗет. Э-эх!

 –

 Əти, əти! Ник пəкене аңа бирдең? – диде Фəрит.
 – Əйе, əйе, əти! – дип куйды Рөстəм дə. – Минем бит... Ми-

нем бит хакым юк.
 – Əйе, – синең бүлəк алырга хакың юк, – диде əтилə-

ре. – Лəкин синең бер яхшылыгың өчен мин бу пəкене сиңа 
бирəм. Ягез əле, улларым, уйлап табыгыз! Мин Рөстəмгə нинди 
яхшылык өчен бүлəк иттем бу пəкене?

Балалар, сез дə бу турыда уйлап карагыз əле.

12. Гадел Кутуй. «Рөстəм маҗаралары»

Балалар, сез фантастик əсəрлəр укырга яратасызмы? Алар-
ны икенче төрле хыялый əсəрлəр дип тə йөртəлəр. Бу төргə ка-
раган «Əбүгалисина» кыйссасы» турында сəхифəбез башында 
əйтеп үткəн идем инде. Безнең буын балалары ябырылып фан-
тастик əсəрлəр укый иде, бигрəк тə малайлар. Алар бигрəк тə 
фəнни-фантастик əсəрлəрне яратып укыйлар иде. Кызлар да ка-
лышмый иде алардан. Чит ил язучыларыннан Жюль Вернның 
«Серле утрау», «Су астыннан 20 мең лье», «Капитан Грант бала-
лары», Гэрберт Уэллсның «Вакыт машинасы», «Күзгə күренмəс 
кеше», Джонатан Свифтның «Гулливер маҗаралары», Льюис 
Кэрролның «Алиса – могҗизалар илендə» һəм башка əсəрлəр 
безнең балачак китаплары иде. Татар əдəбиятында фантастик 
жанрга караган əсəрлəр аз дəрəҗəдə. Татар совет əдəбиятында 
фəнни-фантастик жанрны үстерүгə иң күп көч куйган ке-
ше язучы Адлер Тимергалин булды. Аны «саф фантаст» язучы 
дип атыйлар. Сез аның əсəрлəрен табып укырга тырышыгыз 
əле. Ə бүген без сезгə татар балалар əдəбиятына фантастик əсəр 
бүлəк итеп калдырган фронтовик язучы Гадел Кутуй, аның атак-
лы «Рөстəм маҗаралары» повесте турында бераз мəгълүмат 
биреп китəрбез. Иң əүвəл автор турында берничə сүз.

Гадел Кутуй (Гаделша Нурмөхəммəт улы) – татар совет язу-
чысы, шагыйрь, атаклы «Тапшырылмаган хатлар» повестеның 
авторы. Яшəгəн еллары: 1903–1945. Гадел  Кутуй узган гасырның 
20 нче елларында яза башлый. Шигырьлəр, хикəялəр, пьесалар яза, 
татар илендə чыгып килүче байтак газета-журналларда мəкалəлəр, 
фель етон, очерклары басыла. Бөек Ватан сугышы башлангач, 1942 
елда фронтка китə. Авыр сугыш юллары үткəн солдатка туган 

якларына исəн-сау кайтырга язмаган. Ул 1945 елның 15 июлендə 
Польшадагы Згеш шəһəре хəрби госпиталендə вафат була.

Язучы 1944 елда Казанга вакытлыча иҗади команди-
ровкага кайта. Менə шул вакытта ул үзенең атаклы «Рөстəм 
маҗаралары» повестен яза. Абага чəчəген ашап күзгə күрен-
мəскə əйлəнгəн Рөстəм исемле малай, аның маҗаралары ту-
рында əсəр. Ул фронтка китə, фашистларга каршы көрəшə. Ра-
сад (Рөстəм Асадуллин) исеме астында фашистларга күп зыян 
сала. Ə хəзер шул əсəрдəн өзек тыңлагыз.

Г. Кутуй. «Рөстəм маҗаралары» 
(Өзек)

Кышкы кичлəрнең берсе иде. Гайшə апа белəн Һашим 
абый Академия театрына спектакль карарга киттелəр. Өйдə 
Рөстəм белəн əби генə калдылар. Шул кичне Рөстəм яңа əкият 
тыңлады. Əби аны бик тəмлəп, бик озын итеп сөйлəде. Аның 
кыскача эчтəлеге менə болай иде.

Абага карап торырга бик гади үсемлек. Исе дисəң – хуш исе 
юк, яфрагы дисəң – яфрагы да əллə ни түгел. Лəкин шул абаганың 
искиткеч бер хикмəте бар. Абага чəчəк атмый, дилəр. Ялганлый-
лар! Ата икəн! Мең вə миллион абагалар арасында бер абага оч-
рый ди. Менə шунысы яз көне җиде төн уртасында ике-өч секунд-
ка чəчəк ата ди. Абага чəчəген өзеп, теллəре астына кыстырырга 
өлгергəн кешелəр, кеше күзенə күренмəс хəлгə килəлəр ди.

Абага турындагы əкият Рөстəмнең холкын да, тормышын 
да бөтенлəй үзгəртеп җибəрде. Ул элек тə күп укый иде, хəзер 
исə китапка тагын да ныграк ябышты. Укыганы – батырлар, та-
бигать турындагы китаплар иде. Шул ук вакытта ул үзен курык-
маска да өйрəтте. Ул, өйдə япа-ялгыз калып, үзенчə күнегүлəр 
ясады. Утларны сүндереп, сəгатьлəр буе караңгыда утырды, төн 
карасында ишек алдына чыгып торды.

Көн артыннан көн үтте. Май ае уртасы иде. Рөстəм урман-
га китте. Аның кесəсендə кайралган үткен пəке, бер сызуда ка-
бына торган чакма ташы, алдан ук агач төбенə илтеп күмелгəн 
сохарилары һəм кружкасы бар.

Якында гына салкын чишмə бар иде. Рөстəм шунда барып, 
туйганчы су эчте, сохари ашады һəм агач башына менеп утырды. 

Күзлəре талганчы абагаларга карады. Рөстəм озак көтте, лəкин 
абага чəчəк атмады. Таң алдыннан ул кабат йокыга талды. Уян-
гач та, өйгə кайтып китəргə телəде. Абагаларны күрү аны бу 
уеннан туктатты. Алар аңа нидер əйтəлəр, Рөстəмнəн көлəлəр 
кебек тоелды. «Куркак ул, шүрлəде, – дилəр бугай, – курыксаң, 
бар, кайт, куркаклар безгə кирəкми. Бүген төнлə без чəчəк 
атачакбыз», – дилəр сыман алар.

Рөстəм уйга калды. Ярый, кайтты, ди ул. «Ə кайда кун-
дың?» – дип сорасалар, ничек җавап бирергə? Алдаргамы?

Төнне тыныч һəм тизрəк каршылау өчен Рөстəм йокларга 
ятты. Лəкин йоклыйсы килмəде. Əтисе аңа йокы алмаганда, 
күзлəреңне йом да, йөзгə хəтле сана, дия иде. Рөстəм күзлəрен 
йомды һəм, сузып-сузып, берəү, икəү, өчəү... дип санарга тотын-
ды...

14. Əмирхан Еники (1909–2000)

Балалар, бүген мин сезне Татарстанның халык язучысы, 
Г. Тукай исемендəге Дəүлəт бүлəге лауреаты Əмирхан Ени-
ки нең тормыш һəм иҗат юлы белəн кыскача гына танышты-
рып китəрмен. Язучының иҗат үрнəклəреннəн өзеклəр дə 
тыңларбыз.

Ə. Еники чыгышы белəн Башкортстаннан. Благовар райо-
ны, Яңа Каргалы авылында туган. Балалык һəм мəктəп еллары 
Яңа Каргалыдан кырык чакрым ераклыктагы Дəүлəкəн авы-
лында үтə. Яшьтəн үк əдəбият, иҗат эше белəн кызыксынган 
16 яшьлек яшүсмер егет 1925 елда Казанга килə. Əкренлəп, 
көндəлек матбугат битлəрендə аның əдəби парчалары, хикəялə-
ре күренə башлый. Əмма үзенчəлекле язучы-художник буларак, 
нигездə сугыш һəм сугыштан соңгы елларда формалаша. Бөек 
Ватан сугышының башыннан азагына кадəр катнашкан фронто-
вик буларак, сугыш темасы язучы иҗатында шактый урын ала. 
Аның «Бала», «Ана һəм кыз», «Бер генə сəгатькə», «Ялгыз каз», 
«Мəк чəчəге», «Кем җырлады?» һəм тагын берничə хикəясендə 
дəһшəтле сугыш шартларында гади совет кешесенең рухи чы-
дамлыгы, ныклыгы, батырлыгы, тыйнаклыгы, туган ил өчен 
үзен аямыйча көрəшүе, тормышка, яшəүгə, җиңүгə, тыныч, ма-
тур килəчəккə тирəн ышанычы сурəтлəнə бу əсəрлəрдə.

Ə. Еники 1953 елдан профессиональ язучы, ягъни əдəби 
иҗат белəн генə шөгыльлəнə башлый. Мəктəп программалары-
на язучының «Бала», «Кем җырлады?», «Əйтелмəгəн васыять», 
«Матурлык», «Курай» кебек хикəя-повестьлары кертелə иде 
элек. Бу əсəрлəр олылар күңелен генə түгел, балалар күңелен 
дə дулкынландыра торган əсəрлəр. Үзем укыткан еллар исемə 
төшеп китте əле. Җиденче класста «Əйтелмəгəн васыять»не 
укыган вакытта балаларның күбесе күз яшьлəрен тыя алмый-
лар иде. «Матурлык» хикəясеннəн соң балалар уйчанланып 
калалар иде. Укучыны шундый халəткə китерү язучының зур, 
оста психолог булуын расламыймы?

Балалар, ə хəзер Ə. Еникинең «Матурлык» хикəясеннəн 
бер өзек тыңлагыз.

...Аны күреп беренче чиркану һəм кызгану тойгысын 
кичергəч тə, күңелгə иң башлап шундый уй килде: ничек 
итеп Бəдретдин бу бəхетсез əнисен чакырып алырга һəм безгə 
күрсəтергə җөрьəт итте икəн?.. Без бит, гадəттə, кешене кур-
кытырлык ямьсез яки гарип туганнарыбызны ятлар күзенə 
күрсəтмəскə тырышабыз. Хəтта əниебезне дə, əгəр ул менə 
шушындый булса, үзебез чакырып алып күрсəтергə кыймас 
идек, уңайсызланыр идек, оялыр идек. Бəдретдин бу кыен хəлне 
бөтенлəй күрми, аңламый микəнни? Əллə күрсə, аңласа да бик 
тирəн яшерə белəме?

Ə җиңги шул арада чынаякларга чəй ясап, йөзен самовар 
артына яшерə төшеп, безгə сузды. Без башларны күтəрмичə 
генə, сүзсез генə чəебезне эчəргə тотындык. Бəдретдин безне 
кыстап:

– Йəгез əле, шəриклəр, ни бары белəн ашап кына эчегез, 
ашап кына! – диде, һəм аның тавышында мин көткəн уңай-
сызлану яки оялу ник кенə бер ишетелсə иде!

Йомырка тəбəсен капкалап, икешəр чынаяк чəй эчкəч, без 
чəшкелəребезне капладык. Бəдретдин, сыеның ярлылыгыннан 
булса кирəк, үзалдына, сиздермəскə тырышып кына, бер сулап 
куйды. Аннары кисəк кенə аягүрə басты да:

– Минем бит əле сезгə, шəриклəр, тагын бер күрсəтəсе 
нəрсəм бар, – диде Бəдретдин һəм, яңадан торып, шүрлектəн 
кечкенə генə скрипкə алды. Бу кулдан гына ясалган, буялмаган, 
хөрти генə бер скрипкə иде.

Без гаҗəплəнеп сорадык:
– Кайдан бу синдə?
– Үзем мəтəштергəн булдым инде, – диде Бəдретдин һəм 

скрипкəнең тонык кына тавыш чыгарган кылларын көйлəргə 
тотынды. Аның кубыз уйнавын, мандолина чирткəлəвен без 
белə идек. Əмма скрипкə!..

– Əй, Бəдри, нигə моңарчы яшердең? – дидек без. – Мəд рə-
сəдə Сəгыйть скрипкəсен алып, үзеңнəн уйнаткан булыр идек 
бит!

– Оста барда кулың тый! – диде Бəдретдин, тыйнак кына 
елмаеп.

Ул айлар буе кул тимичə яткан скрипкəсен шактый озак 
азап ланып көйлəде. Шул чакта мин аның əнисенə күтəрелеп ка-
радым: ана үзенең шəкерт улына шундый бер бəгырьгə төшəрлек 
тирəн мəхəббəт белəн, бəхет-сөенеч белəн сихерлəнеп, эреп, 
мөкиббəн китеп карап утыра иде ки, мин хəтта йөрəгем-тəнем 
белəн əллə ничек тетрəнеп куйгандай булдым. Аңлыйсызмы, 
күз алдыгызга китерə аласызмы – гүя бу зураеп ачылган сыңар 
күздəге өнсез карашта, бер адəм затына гына түгел, бөтен җан 
иясенə хас ниндидер менə үзе эшлəгəн могҗизага таң калу 
һəм шуңа чиксез куану, шуның белəн əйтеп бетергесез горур-
лану ап-ачык чагылып тора иде: ул тапкан бит бу баланы! Ул 
имезгəн бит аңа күкрəк сөтен! Ул шушы сөлек кебек егетнең 
əнисе бит! Шəкерт əнисе, гыйлем иясе булачак кешенең əнисе... 
Ихтыярсыздан йөрəгем үкси башлап, мин тизрəк башымны 
түбəн идем.

Бəдретдин, маташа торгач, ахырда скрипкəсен көйлəде, 
иңбашына терəде, җəя сыман смычогы белəн сызгаларга то-
тынды. Скрипкəнең тавышы бик зəгыйфь иде, чеби тавышы-
дай көчсез-нечкə иде, лəкин бу минутта безнең күңеллəргə ул 
да бик ягымлы, бик тансык иде. Бəдретдиннең уйнавын ба-
рыбыз да шылт та итмичə, тып-тын калып тыңлап утырдык. 
Бу ярлы өйнең һавасында ук ниндидер бер авыр сагышлы 
моң – мəңгелек моң йөзə кебек иде. Текə генə катып утырган 
ап-ак бабай ни уйлый, бүкəне өстеннəн бер генə дə кузгал-
маган абзый кеше ни кичерə – моны белүе һич мөмкин түгел 
иде. Тик шушы моң эчендə, томан аша караган тулы ай төсле, 
Бəдретдиннең əнисе үзенең сүзсез шатлыгы белəн яктырып 

утыра. Нинди язмышлар бəйлəгəн бу кешелəрне, нинди серлəр 
саклана алар арасында?

Бер-ике көй уйнагач, Бəдретдин, ниһаять, əнисенə дəште:
– Əнкəй, сиңа нəрсə уйныйм?
Əнисе бер мəлгə балаларча кызарып, шул ук вакытта куа-

нычыннан тагы да балкыбрак китте, лəкин кайтарып сүз əйтə 
алмады.

– Əнкəй, син шушы көйне ярата идең бит! – диде Бəдрет-
дин һəм «Салкын чишмə»не уйный башлады. Аның сүзлəре, 
сүзлəреннəн дə бигрəк, шулкадəр гади, табигый, җылы-якын 
итеп дəшүе минем соңгы шиклəремне дə чəлпəрəмə китер-
де. Əнисе өчен уңайсызлану дигəн нəрсəнең əсəре дə юк икəн 
Бəдретдиндə!.. Кайда ул уңайсызлану! Берəүне дə күрмичə, 
бары əнисенə, əнисенең əнə шул башта безне чирканырга 
мəҗбүр иткəн шадра, чалыш, акайган күзле йөзенə генə ка-
рап, ул скрипкəсен уйнады. Аның бу аз гына моңсу уйчанлык, 
яшерен генə кызгану белəн өртелгəн җитди-җылы карашында, 
əнисен өзелеп ярату гына түгел, аны беткəнче аңлау, кадерлəү, 
юату сизелеп тора кебек иде. Белмим, болай карый алыр өчен 
күңеллəрдə нинди генə тирəн мəхəббəт дəрьясы ятарга тиештер 
инде?! Əллə бу шулай бик ямьсез ана белəн бик матур бала яки, 
киресенчə, бик матур ана белəн бик ямьсез бала арасында гына 
буламы икəн? Соңгысы, ихтимал, еш очрый торгандыр, əмма 
беренчесен ишеткəн дə, күргəн дə юк иде.

Шулай да безгə кузгалырга вакыт иде инде. Бəдретдин уй-
нап туктагач, без хуҗалардан дога кылырга рөхсəт сорадык. 
Абзый кеше ямаулы тез бантларын ышкып куйды, ə Бəдретдин, 
бабасына үрелеп:

– Бабакай, шəкертлəр бездəн фатиха бирүебезне сорый-
лар, – диде.

Бабай башын какты, һəм без кулларны күтəрдек.
...Күк алашаны җигеп, капкасыз-коймасыз, кыр үлəне ба-

сып киткəн «ишегалдыннан» урам уртасындагы тигез юлга 
чыктык. Бəдретдин һəм əтисе безне озатып, киртə буенда янəшə 
басып калдылар. Юк, алай гына түгел, алар белəн бергə безнең 
артта авыл читендəге иң фəкыйрь йорт, бу йортның безгə бил-
гесез ниндидер тирəн сере – бəхетсезлегеме, фаҗигасеме, əллə 
без аңлаудан гаҗиз бөек бер өмете – бəхетеме – торып калды.

Кояш баюга таба борылган иде инде. Ə шулай да тургай-
лар, көн яктысыннан туя белмəгəндəй, тагын да биеккəрəк ме-
неп, тагын да сузыбрак, ярсыбрак берөзлексез сайрыйлар да 
сайрыйлар. Дөнья киң, киң, киң, əлəлəлəлəүү! Җире-күге тын, 
буш, моңсу... бик моңсу миңа!.. Берни эшли алмыйм үзем белəн: 
самовар артыннан гына улына карап утырган ана күз алдыма 
килə дə эчемнəн тагын үкси башлыйм... Кемгəдер йодрык сел-
кеп, кычкырасым килə: ямьсез түгел бит ул, матур бит ул, ма-
тур, матур Бəдретдиннең əнисе!

1964 ел

14. Əмирхан Еники. «Курай» хикəясе

Балалар, узган тапшыруда без Əмирхан Еникинең «Матур-
лык» хикəясеннəн өзек тыңлаган идек. Бүген мин сезгə аның 
«Курай» хикəясеннəн бер өзек тəкъдим итəм.

Күптəн түгел Сəгыйть дус миңа курай турында шушы ри-
ваятьне сөйлəде: 

«...Бик борынгы заманда бер хан, үсмер малайларны чакырт-
кан һəм алардан чəчен кырдырган. Əмма чəч кырган малайларның 
берсен дə хан кире җибəрмəгəн. Бөтенесен дə үтергəн. Шулай 
итеп, ханның чəчен кырган күп кенə малайлар һəлак булганнар. 
Ни өчен хан аларны үтерткəн? – моның сəбəбен берəү дə белмəгəн. 
Менə көннəрдəн беркөнне бер ялгыз хатынның бердəнбер улына 
да чират җиткəн. Хан чəчен кырдырырга аны да чакырткан. Ма-
лай хан сараена китəр алдыннан əнисе аңа икмəк биргəн: «Мə, 
улым, тамагың ачкач, утырып ашарсың», – дигəн.

Малай сарайга киткəн, хан янына кергəн һəм ханның башын 
яхшылап кырган. Менə шул чакта ул гаҗəеп бер нəрсə күргəн. 
Ханның башында имəн бармак чаклы мөгезе бар, имеш!.. Хан 
шүрəле сыман мөгезле, имеш!..

Малай эшен бетергəч, хан аңа əйткəн: 
– Син инде минем мөгезне күрдең. Ханның мөгезе бар икəн, 

дип сөйлəрсең. Шуңа мин сине үтерəм, – дигəн.
– Ярый, – дигəн малай, бер дə курыкмыйча, – тик син миңа 

шушы икмəгемне генə ашарга рөхсəт ит, – дигəн.
Хан рөхсəт иткəн. Малай икмəген бик тəмлəп ашаган. 

Аның ашавына хан бик кызыккан. Бер кисəген сораган. Малай 

бераз сындырып биргəн. Хан ашый башлаган. Икмəк аңа бик 
ошаган. Малайдан: 

– Нигə бу икмəк шулхəтле тəмле? – дип сораган.
– Əнием аны үзенең күкрəк сөтенə изеп пешерде! – дип 

җавап биргəн малай.
– Алайса без синең белəн бер ананың сөтен капкан булып 

чыктык, без хəзер бертуганнар булабыз бит! – дигəн. Малай 
дəшмəгəн.

Ə хан уйланып: 
– Бертуганны үтерергə ярамый бит əле! – дигəн. – Лəкин 

үтертмичə дə булмый, чөнки син минем мөгезне күрдең, халык-
ка сөйлəп йөрерсең... Инде нишлəтергə сине?..

Малай бу юлы да дəшмəгəн. Шуннан соң хан малайга 
əйткəн: 

– Ярар, мин сине үтертмим, – дигəн. – Лəкин бер шартым 
бар. Кырда кура дигəн бер көпшə үсə. Син аның кипкəнен чо-
кыр башыннан табарсың. Менə шул көпшəне кисеп ал. Минем 
мөгез турында сөйлисең килгəн саен шуңа өр... Аңладыңмы?..

Малай: «Ярый, риза», – дигəн. Хан аны өенə җибəргəн.
Малайның вакыт-вакыт мөгез турында бик сөйлисе 

килгəн. Əмма ул вəгъдəсен бозмаган. Сөйлисе килгəн саен шул 
көпшəгə өргəн. Тора-бара ул көпшəнең астына тишеклəр яса-
ган. Тишеклəргə баскалап, көпшəдəн нечкə-калын тавышлар 
чыгара башлаган. Шулай итеп, малай төрле көйлəр уйнарга 
өйрəнгəн. Хəзер ул ханның мөгезе турында сөйлисе килгəндə 
генə түгел, ə телдəн əйтə алмаган берəр уе, хəсрəте булганда 
да көпшəсендə уйнаган. Искиткеч моңлы, матур уйнаган ул. 
Кешелəр аны таң калып тыңлаганнар. Кеше теле əйтə алмый 
торган хислəрне кузгатучы курай дигəн гаҗəеп нəрсə əнə шу-
лай туган, имеш!»

17. Əминə Бикчəнтəева (1913–1986)

Балалар, сезнең «Дəү əнием» шигырен ишеткəнегез яки 
балалар бакчасында кичəлəр вакытында яттан сөйлəгəнегез дə 
бардыр.

Əниемнең əнисе – əбием була минем.
Əби генə түгел ул, ул – минем дəү əнием.

Тəмле ашлар пешерə, матур гөллəр үстерə.
Барыбыздан олы ул, өебезнең нуры ул!

Бу шигырь юлларының авторы – балалар шагыйре Əминə 
апагыз Бикчəнтəева. Ул күбрəк кече яшьтəге балалар өчен язган. 
Шуңа күрəдер, аны «балаларның дəү əнисе» дип тə йөртəлр. 
1940 елда басылып чыккан беренче җыентыгы «Бүлəк» нəкъ 
менə кече яшьтəге балаларга адресланган була.

Ул 1913 елның 26 гыйнварында Казанда эшче гаилəсендə 
дөньяга килə. Урта мəктəптə җиде сыйныф һəм педагогия 
курс ларын тəмамлый, аннан соң Казанның Бишбалта бистəсе 
мəктəбендə берничə ел балалар укыта. 1934–1938 елларда 
исə ул Казан дəүлəт педагогия институтының татар теле һəм 
əдəбияты бүлегендə белем ала. Укудан соң ул «Яшь ленин-
чы» газетасында əдəбият бүлеге хезмəткəре, Актаныш, Буа 
районы мəктəплəрендə укытучы, Татарстан радиокомитетында 
балалар тапшырулары мөхəррире һəм сугыштан соңгы елларда 
башта Яшел Үзəннең Ф3Ө мəктəбендə, аннары Казан химия за-
воды тулай торагында тəрбияче (1945–1947), шəһəр мəктəбендə 
китапханəче һəм Татарстан китап нəшриятының яшьлəр-ба-
лалар əдəбияты редакциясендə мөхəррир (1952–1955) булып 
эшли.

Язучы 1938 елда иҗат итə башлый. Үзе исəн чагында 
аның 19 проза һəм шигырь китаплары басыла. Алар арасында 
«Шинель», «Бакча гөллəре», «Дəү əнием», «Дачада», «Беренче 
чəчəклəр», «Яз бүлəклəре», «Əлфия алъяпкычлары», «Йөрим 
күл буйларында», «Фəридəкəй», «Бүген һəм иртəгə» кебек 
шигырьлəр китаплары.

Əминə Бикчəнтəева «Ана йөрəге» (1959) һəм «Мин аңлыйм 
сине» (1966) повестьларын да яза. Аның кыска мəзəк хикəялəре 
дə бар (мəсəлəн, «Хуҗа Насретдин балалар янында» (1956) 
хикəялəр циклы).

1983 елда аның иң уңышлы əсəрлəре «Минем танышла-
рым» җыентыгында урын ала.

Ə. Бикчəнтəева шигырьлəре, җырлар.

I I  к и с ə к

1. Бари Рəхмəт (1897–1957)

Балалар, бүген мин сезне балалар шагыйре Бари Рəхмəтнең 
(Бари Сибгатулла улы Рəхмəтуллин) тормыш юлы, иҗаты белəн 
таныштырып китəрмен. Тумышы белəн, элекке Урал губернасы 
Гурьев өлкəсеннəн булып, 1932 елдан гомеренең соңгы еллары-
на кадəр, ягъни 1957 елга кадəр Казанда яшəп иҗат иткəн ул.

Бөек Ватан сугышыннан соңгы татар балалар əдəбиятын 
Бари Рəхмəттəн башка күз алдына китерүе дə кыен. Бөек Ва-
тан сугышы əдəбият өлкəсенə дə зур югалтулар алып килде. 
Сугышка кадəр һəм сугыш елларында балалар өчен матур-
матур шигырьлəр, поэмалар, чəчмə əсəрлəр иҗат иткəн А. 
Алиш, М. Җəлил, Г. Кутуй, Ф. Кəрим, Ə. Айдар кебек язучы-
шагыйрьлəребез сугышта һəлак булдылар. Ə тормыш дəвам 
итə. Тормышыбыз дəвамчылары булган балалар турында да 
һич онытырга ярамый иде. Үзе дə Бөек Ватан сугышында кат-
нашкан Бари Рəхмəт, сугыш тəмамлангач, җиң сызганып ба-
лалар əдəбиятына килə. Үзенең бай тормыш тəҗрибəсен һəм 
шигъри талантын яшь буынны – балаларны тəрбиялəүгə ба-
гышлый. 1949 елда аның кече яшьтəге балалар өчен махсус 
язылган «Кем көчле?» һəм «Укыйсым килə» исемле ике ки-
табы басылып чыга. Шуннан соң, кыска гына вакыт эчендə, 
ягъни 1950–57 елларда, шагыйрьнең алты җыентыгы дөнья 
күрə. Б. Рəхмəт тиз арада балаларның иң яратып укыла тор-
ган язучысына əверелə. «Балаларның яраткан шагыйре бу-
лып əверелү – иҗат кешесе өчен зур бəхет, – дип яза əдəбият 
галиме Фоат Галимуллин. – Бари Рəхмəт – бəхетле шагыйрь. 
Ул меңлəгəн укучыларның рəхмəтен тоеп яшəде һəм алар өчен 
иҗат итте. Ник дигəндə, ул балалар белəн алар булып сөйлəшə 
белə. Автор белəн укучы арасында нинди дə булса киртə кал-
мый, ягъни, Б. Рəхмəт – балалар өчен үз кеше», – ди галим.

Балачаклары, мəктəп еллары узган гасырның 50–60 
нчы елларына туры килгəн безнең буын балалары Б. Рəхмəт 
шигырьлəрен укып, ятлап үсте. 8 нче Март кичəлəрендə ба-
лалар аның «Бүген əнием бəйрəме» шигырен сөйлəми кал-
мый иде. Əнисенə чын күңеленнəн булышып, аның кайтуына 

өйлəрен ялт итеп җыештырган, су китергəн, керлəр үтүклəгəн, 
шуның өстенə яхшы укып əнисен сөендергəн кыз балага сок-
ланып карыйсың. Менə, кыз кеше шундый була ул, дип нəтиҗə 
дə чыгарасың. Сара, Əсма исемле кызлар да – яхшы үрнəк 
алырлык балалар.

Шагыйрь ялкау, вакытның кадерен белмəүче балаларны да 
чагып ала. Əнə – «Шундый ялкау ул» дигəн шигырендəге Ра-
вил исемле малай! Йокысыннан тора алмый, үзе ялкау, лəкин 
ашар вакыт җиткəч: «Кая минем тəти кашыгым?» – дияргə белə. 
Əмма ашарга утырыр алдыннан битен-кулын юарга, тешлəрен 
чистартырга да иренə.

Песи үрти: – Мияу! Мияу! – ди. – 
Һич булмаса миннəн оял, – ди.
Менə мин дə юам битемне. 
Ə син иренəсең, кит инде!
Актырнак та көлə: «Һау-һау!» – ди. 
Их, син, Равил, Равил, ялкау ди.
Əбау, кыяфəтең, кит инде,
Ю битеңне, оят бит инде!

Сезнең арада да шундый малайлар юкмы? «Эш беткəч», 
«Ялкау, иренчəк һəм кире турындагы əкият» шигырьлəрендə 
дə ялкау, гел йокы, уен турында гына уйлаган балаларның бер-
кем тарафыннан да хөрмəтлəнмəвен, ə тырыш, хезмəт сөючəн 
балаларның, киресенчə, ихтирамга, игътибарга лаеклы икəнен, 
тырыш хезмəтнең яхшы нəтиҗəсен, дөньяда тик эш икəн, кеше-
не кеше иткəн, дип, тормыш вакыйгалары аша күрсəтə.

Күп белергə, табигать серлəрен төшенергə телəгəн балалар-
га шагыйрь болай ди:

Сез табигатьнең серлəрен, бик белергə телəсəгез,
Аны китап битлəреннəн, белем юлыннан эзлəгез!

Телне бозып сөйлəүчелəрне дə аямый шагыйрь. Мəктəп 
дəреслеклəрендə аның «Маһирə» исемле шигыре бирелə иде 
элек. Х һəм һ авазларын дөрес əйтмəүче кыз турындагы шигырь-
не күплəр хəтерлидер əле.

– Ник алай сөйлисең, бозасың телеңне?
Нишлəрсең Махирə дисəлəр үзеңне? – 

дип сорау да куя ул.
Илленче елларда ук телнең сафлыгы, аһəңе бозылуга бор-

чылу белдергəн шагыйрь. Əмма бу күренеш хəзерге көндə дə 
дəвам итə.

Б. Рəхмəт балалар өчен күлəмлерəк əсəрлəр дə иҗат ит-
кəн. Шундыйларның берсе – «Сабан туенда» дип атала. 
Халкыбызның милли бəйрəме булган Сабантуй күренешлəре 
бала хислəре аша тасвирлана.

Хөрмəтле əти-əнилəр, əби-бабайлар, балалар! Б. Рəхмəт ши  -
гырьлəрен эзлəп табып укырга тырышыгыз əле. Ятларга, күңелдə 
калдырырга бик җиңел, мəгънəле һəм тəрбияви характердагы 
шигырьлəр балаларның калебен дə чистартыр.

2. Əхмəт Фəйзи (1903–1958)

Балалар, менə бу табышмакның җавабын əйтə аласызмы? –  
Без-без итə, чəчəккə куна, чакса əгəр, еларлык итə. Əлбəттə, бал 
корты! Ə менə бу шигырь юлларын ишеткəнегез бармы? Авто-
ры кем икəн?

Чəй эчəбез бал белəн, бала-чагалар белəн.
Бала-чага алты җан: Əхмəт, Нəҗип, Закирҗан,
Зəйнəп белəн Галия, иң соңгысы Асия.
Бал, дисəң бер кими, кашык тыксаң, өч кими.
Алты кашык тыгылса, иртə тия, кич тими. 
Кайвакытта һич тими.
Нигə дисəң, бал татлы, «юкəбал» дип атаклы,
Кəрəзлəре сап-сары, саркып тора аслары.
Кашык белəн аласың, тел өстенə саласың –
Эреп китə авызда, кара аны, сак кылан, 
Ашъяулыкка тамызма!

Əйе инде, «Бал корты» шигыреннəн бу юллар. Ə авторы – 
бөек Тукаебызга багышлап язылган атаклы «Тукай» романы 
авторы һəм шушы əсəре өчен, татар язучыларыннан беренче 
булып, 1958 елда Г. Тукай исемендəге Дəүлəт премиясенə лаек 
булган танылган язучы, шагыйрь Əхмəт Фəйзи!

Ə. Фəйзи – күпкырлы талант иясе. Ул язучы, шагыйрь генə 
түгел! Берничə либретто авторы, драматург та, əдəбият беле-
ме, əдəби тəнкыйть, публицистика, киносценарийлар язу, əдəби 
тəрҗемə өлкəсендə дə зур хезмəт куя. Юмор-сатира остасы 
да! Балалар əдəбиятын да читлəми автор! Аның балалар өчен 

язылган «Бал корты», «Ак аю», «Тискəре Ишми» кебек тезмə 
əсəрлəре, «Аучы Мəргəн белəн Болан кыз əкиятен» балалар 
яратып укый иде. Ə аның сүзлəренə иҗат ителгəн «Умырзая» 
җыры халык күңелендə мəңгегə калыр.

Əхмəт Фəйзи 1903 елны Уфа шəһəрендə һөнəрче гаилəсендə 
туган. Əтисе заманы өчен шактый алдынгы карашлы кеше 
булган. Өенə газета-журналлар алдырган, китаплар укырга 
яраткан. Шулай бит ул: əти-əни китап укырга яратса, бала-
сы да шуңа омтыла. Кечкенə Əхмəт тə китапларга тартыла. 
Мəдрəсəгə кергəнче үк укырга-язарга өйрəнə. Башта мəдрəсə, 
аннары Уфадагы рус-татар мəктəбендə һəм революциядəн соң 
татар гимназиясендə белем ала.

Ул иҗат юлын 1916 елда Г. Тукай һəм М. Гафури поэзия-
се тəэсирендə шигырьлəр язудан башлаган. Мəктəптə һəм 
гимназиядə укыганда ук беренче өйрəнчек шигырьлəрен һəм 
пьесалар яза. Урта мəктəпне тəмамлагач, Оренбургтагы Шəрекъ 
институтына укырга җибəрəлəр аны. Шунда ук яшь татар 
язучыларының түгəрəге эшли, Ə. Фəйзи аның утырышларында 
актив катнаша. Шунда беренче тапкыр М. Җəлил белəн очраша 
һəм дуслаша. 1921–22 еллардагы ачлык афəте аңа институтны 
тəмамларга ирек бирми. Шуннан соң аның «тормыш универ-
ситетлары» башлана. Урта Азия, Донбасс, Мəскəү, Казан, Арча 
төбəгендə укытучы, һəвəскəр театр артисты, культура-агарту 
эшлəрендə, матбугат һəм мəгариф системасында эшли. Ниһаять, 
1931 елда Мəскəүгə килеп урнаша һəм шуннан соңгы гомерен 
профессиональ язучы сыйфатында башкалада яшəп уздыра. 
Бөек Ватан сугышы башлангач, Əдəбият институтының өченче 
курсында укыган җиреннəн, үзе телəп фронтка китə. Волхов, 
Карелия, Дүртенче Украина фронтларында чыккан газеталарда 
хəрби корреспондент булып хезмəт итə. Ə. Фəйзи 1958 елның 11 
августында вафат була.

Ə хəзер Ə. Фəйзинең «Аучы Мəргəн белəн Болан кыз» 
əкиятеннəн бер өзек тыңлап китəрбез.

Көннəрдəн беркөнне, Аучы Мəргəн, ауда йөргəндə, кыя 
өстендə басып торучы бик матур болан күрə. Иңсəсендəге ук 
белəн җəягə үрелгəнче, болан сикереп юк була. Икенче көнне 
дə Аучы Мəргəн боланны аулый алмый. Бары тик өченче көнне 
генə болан белəн очраша. Əмма боланны сары-чуар яшь юл-

барыс сагалап тора икəн. Аучы юлбарыс белəн көрəшеп, аны 
җиңə, боланны коткара. Ə болан дигəнең, искиткеч матур кыз 
булып чыга.

Шулвакыт Мəргəннең колагына җиңел генə дулкынлы 
кө лү тавышы ишетелеп китте. «Кем көлде?» – дип, Мəргəн, ап-
тырап, тирə-ягына карап алды. Көлү кабатланды. Һəм бу юлы 
Мəргəн боланның көлү уңаена мөгезлəре селкенгəнне күрде. Ул 
ихтыяр сыз кулын сузды һəм чатланып үскəн мөгезлəрне тотып 
алды. Кинəт күз күрмəгəн, колак ишетмəгəн бер хəл булды. 
Мөгез боланнан җиңел генə аерылды да, Мəргəннең кулында 
калды. Ни күзлəре белəн күрсен, болан юк, аның урынында 
зифа буйлы, алтындай сары чəчле гүзəл бер кыз басып тора һəм 
əлеге сак кына ягымлы тавыш белəн əкрен генə көлə иде.

– Нигə көлəсең? – дип сорады, аптырап, Мəргəн.
– Шатлыгымнан... – диде кыз, əллə нинди серле, ягымлы 

тавыш белəн.
– Нинди шатлыгың бар синең?
– Мин бала вакытта, явыз Хан-баскак илебезне басып 

алгач, урманга качып киттем. Менə ун ел инде урманда, бо-
ланнар арасында йөреп, үзем боланга əйлəндем. Мине алып 
кайтып, дəвалап та, өшкереп тə карадылар, файдасы булмады. 
Тик илебезнең иң карт кешесе, үлəр алдыннан минем турыда 
шундый бер сүз əйтте: «Бу кыз бала яңадан адəм сыйфатына 
кайтсын өчен аны үзе яраткан батыр егет үлемнəн коткарырга 
тиеш». Бүген менə шул хəл булды.

– Димəк, ул егет мин? Димəк, син мине яратасың?
– Əйе... – диде кыз, бит очлары кызарып янып китте, 

ул башын түбəн иде. Мəргəн аңа якынайды да, аның башын 
күкрəгенə кысып, күзлəреннəн үпте: «Безгə бу көннəн алып, ае-
рылу юк», – диде ул.

– Егет, син минем сөйлəп бетергəнне көт. Карт, үлəр ал-
дыннан, тагын шуны əйтте: «Лəкин аларның тормышы гаять 
мəшəкатьле булачак. Бу мəшəкатьлəрнең җимешен алар бик соң 
татыячаклар», – диде.

– Миндə бөтен авырлыкларны җиңəрлек көч тə, сəлəт тə 
бар, боланым, курыкма... Шуның өстенə син миңа үзем кебек 
батыр ул бүлəк итəрсең... Өчəүлəп без əллə нинди авырлыклар-
ны да җиңəрбез.

– Ярый ла улың үзеңə охшап батыр булса, əгəр ул миңа 
охшап өркəк туса?

– Юк, өркəк тумас. Өркəк булса да, мин аны батыр итеп 
тəрбияли белермен...

– Артын уйлап сөйлə, егет! Соңыннан миңа үпкəлəмəс һəм 
ниятеңə үкенмəс бул!

– Үпкəлəмəм һəм үкенмəм! – дип вəгъдə бирле Мəргəн.
Шушы биек кыя өстендə алда булачак гаҗəеп һəм катлаулы, 

шатлыклы һəм зарлы тормышның чəчəге бөрелəнə башлады.

3. Əхмəт Фəйзи. «Тукай» романыннан өзек

Балалар, «Тукай» романыннан «Кырлай» дип аталган 
икенче өлештəн бер өзек тыңларбыз. 

Яңа бистəдə читекче Мөхəммəтвəли абзый белəн Газизə апа 
гаилəсендə күпмедер яшəгəч, язмыш кечкенə Габдулланы кабат 
Өчилегə – бабасы Зиннəтулла йортына кайтара. Зиннəтулла –
Габдулланың əнисе Мəмдүдə апаның əтисе. Сигез кешедəн тор-
ган, ачлы-туклы яшəүче гаилəдə Габдулланың кайтуына бик 
шатланмыйлар, əлбəттə. Бабасы аның кайтуына сөенми дə, 
көенми дə. Ə үги əби Латыйфа өчен бу хəл чүп өстенə чүмəлə 
була. Җае чыкса, ничек тə Габдулланы аткару уе белəн яна баш-
лый. Бераздан җай да чыга. Кырлай авылында яшəүче Сəгъди 
абзый яхшырак атадан калган берəр үксезне уллыкка алырга 
уйлый икəн. Озакламый Сəгъди абзый Габдулланы Кырлайга 
алып китə. 

Габдулла өйгə керү белəн, өч олы кеше аның тирəсендə йө-
гереп дигəндəй йөрделəр. Зөһрə апа баздан салкын катык алып 
керде, каерып икмəк кисте. Нəфисə апа Габдулланы юындырып 
табынга утыртты. Сəгъди абзый аны, кыстый-кыстый, сыйла-
ды. 

Габдулла катыкны туйганчы ашады. Хəтта ярты телем 
икмəк белəн җамаяк төбендə ике-өч кашыктай катыгы артып 
та калды. Ул ашыгып кына битен сыйпап алды да, бистəдəге 
гадəтенчə, калган сыныгын алып, тышка чыгып китмəкче бул-
ды. Лəкин аны кире урынына утырттылар. 

– Сыныгыңны урынында ашап бетер, улым, аннан чыгар-
сың, – дип кисəтте аны Зөһрə апа. 

– Басып ашап йөрергə ярамый, Габдулла, гөнаһ була, – диде 
ягымлы гына итеп Нəфисə апа. 

Сəгъди абзый да икмəкне хөрмəт итəргə кирəклекне аңлат-
ты һəм шул турыда гыйбрəтле бер хикəя дə сөйлəп бирде:

– Менə мин сиңа сөйлим əле, син тыңлап тор! Əнə теге Зи-
рекле башына өй салып утырган Күтəрмə Хəйберахман асыл-
да Кырлай кешесе түгел. Ул монда Ябынчыдан килеп утырган. 
Аның бабасы Урəзмəт карт череп чыккан бай булган. Кинəт 
баеп киткəн бу. Аны болай сөйлилəр:

– Бервакыт Урəзмəт җиргə икмəк валчыгын төшергəн дə 
шуны эзлəп-эзлəп тə табалмагач, валчык тапталмасын дип, 
шул җирне киртəлəп тора икəн – ап-ак сакаллы бер карт ки-
леп сəлам биргəн. «Улым, нишлисең?» – дип сораган бу. Теге 
сөйлəп биргəн. Шуннан теге карт: «Ай, рəхмəт, улым, икмəкне 
бу хəтле кадерли белгəнең өчен, бай булырсың син», – дигəн 
дə күздəн югалган. Хозыр Ильяс үзе булган, күрəсең. Шуннан, 
син күр дə мин күр, Урəзмəт кинəт баеп киткəн. Байлыгы җиде 
буынга җиткəн. Без Хəйберахманнан сорыйбыз, кая соң ягъни, 
синең ата-бабадан калган дəүлəтең? – Без ата бабабыздан калган 
байлыкның кадерен белмəдек, ди Хəйберахман, – икмəкне ис-
раф иттек, – ди, – шуңа күрə хактəгалə безнең кулдан дəүлəтне 
тартып алды, – ди. Менə терə сиңа! Күрдеңме?

Зөһрə апа өстəп куйды:
 – Син, улым, кала җире белəн үлчəмə. Анда икмəкнең ка-

дере юк. Ашаган белми, тураган белə аны, – диде. 
Бу – Габдулланың Кырлайда алган беренче сабагы булды. 

Өзек: Əхмəт Фəйзи «Кечкенə Апуш», 83–85 нче битлəр.

4. Лəбибə Ихсанова (1923–2010)
(əдəбиятыбызның Ак апасы)

Без балачакта ярыша-ярыша əдəби китаплар укый идек. Ул 
вакытта телевизорлар, планшетлар, кəрəзле телефоннар юк иде 
шул əле. Лəкин китапларны да буш вакыт тигəндə генə укый 
идек. Ə авыл баласының буш вакыты да бик еш булмый иде. 
Мəктəптəн кайтуга, сине йөз төрле хуҗалык эшлəре көтеп тора. 
Ашыга-ашыга əти-əни кушып калдырган эшлəрне, кушып кал-

дырмаганын да өстəп, эшлəп куясың да, китапка капланасың. 
Ничек инде əле кичə генə бик көттереп синең кулыңа килеп 
кергəн «Көмеш елга», «Җир астында җиде көн» дигəн маҗаралы 
китапларны укымыйча түзеп була! Элек китапның авторы-
на бик игътибар бирми идек, нишлəптер. Ни өчендер миңа бу 
əсəрлəрне абый кеше язган кебек тоелды. Китапларны укып 
чыккач кына игътибар иттем: бу кыйссаларның авторы хатын-
кыз икəн! Лəбибə Ихсанова дип язып куелган китап тышына! 
Кит инде! Апа кеше шундый маҗаралы китап язар икəн!

Лəбибə Ихсанова дигəн язучы апа белəн читтəн то-
рып танышуым əнə шулай башланды. Алга таба мин аның 
«Сөйлəнмəгəн сер», «Космонавтлар урамы», «Тал бөгелə», 
«Робинзоннар лагеренда», «Саралан малайлары» кебек по-
весть-хикəялəрен дə кат-кат укыдым. Соңрак «Ана көндəлеге», 
«Гөллəр кояшка карый» повестьлəрен дə яратып укыдым. 
Китап ахырында бирелə торган язучы турындагы кыскача 
мəгълүматларны укып, аның турында байтак əйбер белдем. 
Без яратып укыган «Көмеш елга», «Җир астында җиде көн» 
повестьлары буш җирдə генə барлыкка килмəгəн икəн! Ки-
ров өлкəсе, Нократ Аланы районының Түбəн Шөн авылында 
туып-үскəн Лəбибə исемле кыз, урта мəктəпне тəмамлагач, 
1943–48 нче елларда Казан дəүлəт университетының геогра-
фия факультетында укыган икəн бит! «Үзем турында үзем» 
дигəн истəлеклəрендə язучы болай ди:

 – Бу ел безгə, Казан дəүлəт университетының география 
факультеты студентларына, шактый җитди эш йөклəтелгəн иде. 
Сугыш беткəн генə еллар, бөтен җирдə төзелешлəр бара, электр 
энергиясе бик кирəк. Зур куəтле станциялəр салырга əле илнең 
көче юк, вакытлыча вак елгаларның көченнəн файдалану көн 
тəртибенə куелган чак. Без дə 2–3 кешелек отрядларга бүленеп, 
Свердловск (хəзер кабат Екатеринбург) өлкəсенең төрле район-
нарына таралыштык. Безнең отряд Пермь өлкəсе белəн чиктəш 
төньяк районында эшлəргə тиеш булды... Бик гадел рəвештə, 
елганың агып чыккан чишмəсеннəн башлап, койган җиренə 
кадəр, йөзлəрчə чакрым җирне җəяүлəп үтеп, аның киңлеген, 
тирəнлеген, агым тизлеген, елга төбенең һəм ярларының ха-
рактерын, торымын торымга үлчəп, дəфтəрлəребезгə теркəп 
бардык. Соңыннан, шул мəгълүматларга таянып, белгечлəр 

бу елгада электр станциясе салырга мөмкинме-юкмы икəнен 
тəгəенлəр, ə без үзебезнең диплом эшен язарбыз.

Көннəр җылы, матур тора. Ачык һавада учак ягып пешер-
гəн ашны яшел үлəнгə кырын ятып ашау, авылларга барып 
җитə алмаган көннəрдə черкилəр белəн талаша-сугыша, урман-
да төн үткəрү кызык тоелды. Тирə-ягымда əле мин күрмəгəн, 
күз алдыма да китереп карамаган, урманлы, чытырманлы, ят, 
күңелгə шом сала торган кыргый табигать!

Үзен романтик китаплардагы геройларның берсе кебек хис 
итеп, яшь кыз шигырь яза. Əмма хислəр, алган тəэсирлəрнең 
шигырь юлларына гына сыймаячагын аңлаган кыз, проза 
язып карарга була. «Исеме дə телдəн сикереп төшəргə тора 
бит хəерсезнең: Көмеш елга! Шулай дип атармын, шушы 
елга буенда йөрибез лəбаса!» – ди автор. Шулай итеп 1948 
елда «Көмеш елга» повесте басылып та чыга. Туган табигать, 
аның байлыклары һəм шул байлыкларны өйрəнүче геоло-
гларга ияреп сəяхəткə чыккан Зөфəр исемле үсмер малайның 
мавыктыргыч маҗаралары турында сөйли бу повесть. Əсəр, 
басылып чыгу белəн, балаларның кулдан төшерми укый тор-
ган китабына əйлəнə. Əлеге повесте аны өметле язучы итеп 
таныта һəм Лəбибə апа Ихсанова алга таба үзен тулысынча 
əдəби иҗатка һəм журналистикага багышлый. Л. Ихсанова 
– өч дистəдəн артык китап авторы. Алар һəммəсе дə диярлек 
яшь буынга багышланган.

«Л. Ихсанова – Гайдар һəм Алиш традициялəрен дəвам 
итүче язучыларның берсе. Ихсанова татар балалар əдəбиятына 
сəяхəтлəр жанры алып килде», – дигəн язучы Гариф Ахунов. 
Роберт Миңнуллин исə аны «əдəбиятыбызның Ак апасы» дип 
атый.

Л. Ихсанова – Татарстан һəм Россиянең атказанган мəдə-
ният хезмəткəре, Язучылар берлегенең А. Алиш исемендəге 
əдəби бүлəге лауреаты.

Ə хəзер Лəбибə Ихсанованың «Көмеш елга» повестеннан 
бер өзек тыңлагыз.  (Л. Ихсанова, 2 том, 10 нчы б., 2011). 



178

5. Л. Ихсанова. «Җир астында җиде көн»

«Көмеш елга» повестеннан соң, озак та үтми, 1949 елда 
Л. Ихсанованың «Җир астында җиде көн» повесть-хикəясе 
дөнья күрə. Гөлбакчага тиң Текə яр авылы балалары үзлəренең 
туган авыллары, аның искиткеч матур табигате, тирə-якка дан-
лыклы Зəңгəр күллəре белəн чиксез горурланалар һəм аларны 
бик яраталар. Үзе мул сулы, əмма серле Зəңгəр күл география 
түгəрəге членнары һəм түгəрəк җитəкчесе география укытучы-
сы Кадыйр абыйларына һич тынгылык бирми. «Зəңгəр күлнең 
серенə төшенмичə ярамый безгə, – ди ул. – Укулар бетүгə, җир 
асты суларының юлларын эзлəп карарга уйлыйм. Сез миңа 
булышырсызмы, укучылар?» – ди Кадыйр абыйлары түгəрəк 
членнарына. Мондый тəкъдимнəн баш тартамы соң малайлар! 
Инде алар кыш буе түгəрəктə шөгыльлəнеп, бик күп белем туп-
ладылар. Җирлекнең планын сыза белəлəр, күзлəрен бəйлəп, 
карурман уртасына илтеп ташласалар да, карта һəм компас 
ярдəмендə аннан чыга белəлəр. Бу тирəдə җир асты куышлары да 
бар ди. Хəтта алар турында шактый гына кызыклы риваятьлəр 
дə йөри халык телендə. Бер көнне Кадыйр абыйлары Казаннан 
таушалып беткəн бер дəфтəр алып кайта.

Бу дəфтəр 20 нче гасыр башларында язылган була. Дəфтəр 
хуҗасы – Сергей Павлович Павлов дигəн галим һəм революцио-
нер. Патша хөкүмəте аны бу якларга сөргенгə сөргəн була. Менə 
шушы кеше Текə яр авылы тирəлəрендə җир асты куышлыкла-
ры барлыгын белеп, шуларны өйрəнгəн булган. Күргəннəрен 
дəфтəргə теркəп барган. Биредə җир асты куышлыкларының 
бик күп төрле формаларын очратырга мөмкин икəнлеген əйткəн. 
Əлеге дəфтəрдəге язмалар түгəрəк членнары өчен зур ачыш-ва-
кыйга була. Их, күрəсе иде шул җир асты куышлыкларын!

География түгəрəгенең иң актив членнары булган Шəүкəт 
белəн Хəмиткə җир асты куышлыкларында җиде көн йөрергə, 
күп кенə маҗараларга юлыгырга туры килə. Көчле ихты-
яр, авырлыклар алдында югалып калмау аркасында, алган 
белемнəренең ярдəме белəн чыгу юлын табалар алар. Чын 
дуслыкның əллə нинди авыр очракларны да җиңеп чыгарга 
ярдəм итүен дə аңлыйсың бу əсəрне укыгач.

Бу əсəрне укып, сез табигать белеме һəм география фəнен-
нəн белемнəрегезне тулыландырып кына калмассыз, бəлки, 

узган гасыр урталарында яшəгəн сезнең яшьтəге балаларның 
тормышларын, дөньяга карашларын, белемгə омтылышла-
рын, нəрсə турында хыялланып яшəгəннəрен, чын дуслык, 
иптəшлекнең нинди булуын да белерсез. Укырга тырышыгыз 
бу повестьне! Гомумəн, Лəбибə Ихсанованың барлык əсəрлəрен 
дə укырга тəкъдим итəм. Үкенмəссез!

Əсəрдəн өзек.

6. Роза Хафизова (1929–2005)
Курай-малай, Кирлемəнле
Иттең əдəбиятны. 

Лəбиб Лерон. 

Балалар, бүгенге тапшыруыбыз балалар язучысы, 25 елга 
якын «Ялкын» журналы редакторы булган, балалар өчен генə 
түгел, олыларга атап язылган берничə хикəя-повестьлар авторы 
Роза Хафизова турында булыр. Заманында үзем дə аның «Танта-
налы вəгъдə», «Кашкарыйлар озын гомерле», «Без əле кайтыр-
быз», «Мəхəббəт бар ул», «Киек каз юлы», «Карурманда нилəр 
булмас» кебек əсəрлəрен яратып, кат-кат укыган идем. Шулай 
да, Роза Хафизова – үзенең əдəби иҗатын тулысынча балаларга 
багышлаган язучыларның берсе. Аның əсəрлəре җиңел укыла, 
мавыктыргыч. Язучы əсəрлəрендə балаларны хезмəт сөючəн, 
əти-əни, өлкəннəргə карата ихтирамлы булырга, əхлаклы, га-
дел булырга өнди, тормышчан образлар белəн бу төшенчəлəрне 
укучы күңеленə сеңдерергə тырыша.

Р. Хафизова 1929 елның 6 февралендə Татарстан Республи-
касының Бөгелмə шəһəрендə хезмəткəр гаилəсендə туган. 
Татарстанның хəзерге Лениногорск районы, Сарабиккол авы-
лында 7 еллык, ə Иске Шөгер урта мəктəбендə унынчы классны 
тəмамлый. Алга таба укуын Казан дəүлəт университетының 
татар филологиясе бүлегендə дəвам итə. 1951–52 елда, югары 
белемле татар теле укытучысы буларак, эшчəнлеген Төмəн 
өлкəсенең Тобол шəһəрендəге татар урта мəктəбендə дəвам итə. 
1952 елда Казанга əйлəнеп кайта һəм шуннан соң хезмəт юлын 
журналистика һəм язучылык эшчəнлеге белəн бəйли. Аның 
кечкенəлəр өчен əкиятлəр һəм тəрбияви эчтəлекле хикəялəре 
тупланган «Кыңгыраулар җыры» исемле беренче китабы 1967 
елда басылып чыга. Р. Хафизова – егермедəн артык китап ав-

торы. Аның аерым хикəялəре элеккеге СССРда яшəгəн милли 
теллəргə дə тəрҗемə ителгəн. «Курай – малай маҗаралары» исə 
үзбəк, казак, украин теллəрендə аерым китап булып чыккан.

Журналист Нəсимə Əхмəтҗанова язучы иҗаты турында 
болай ди: «Роза Хафизова чордашларының күңел бакчасына 
матурлыкка юл күрсəтүче китаплары белəн килеп керде. Аның 
хыялы тудырган күпсанлы образлар балаларның да, яшьлəрнең 
дə, өлкəннəрнең дə ышанычлы дусларына нинди булырга, ничек 
яшəргə өйрəтүче юмарт күңелле киңəшчелəренə əверелделəр».

Язучының 1969 елда иҗат ителгəн «Курай-малай маҗа-
ралары» дигəн əкият-повесте турында берничə сүз. Əкият 
берничə сəяхəттəн тора. Курай-малай һəм Талсылу кыйссасы 
кече яшьтəге балалар өчен язылган. Бу геройлар нинди генə 
маҗараларга юлыкмыйлар, кайларда гына булмыйлар! Əти-
əнилəр игътибарына! Роза Хафизованың 1991 елда басылып 
чыккан «Ак тəпи нигə моңая?» җыентыгына бу əсəр кергəн. 

Ə хəзер əлеге əкияттəн бер өзек тыңлагыз. 
Өзек: 4–6 нчы битлəр.

7. Р. Хафизова. «Кирлемəн»

Язучының бакча балалары һəм кече яшьтəге мəктəп бала-
лары өчен атап язылган тагын бер əкият-повесте бар. Ул «Кир-
лемəн» дип атала.

Роза Хафизованың əлеге əсəре турында калəмдəшлəренең 
фикерлəрен тыңлап китик əле. Балалар язучысы Җəвад Тəр-
җе  манов менə нəрсə дигəн: «Кирлемəн» – язучының иң ма-
тур əкияте. Биредə аның əкият язу осталыгы күпкырлы  бу-
лып һəм бөтен тулылыгы белəн ачыла». Журналист Эльмира 
Закирова: «Астрид Линдгренның – Карлсоны, Алексей Тол-
стойның – Буратиносы, Джим Барриның Питр Пэны булган ке-
бек, Роза Хафизованың да Кирлемəне бар».

Кирелəнергə яратучы балалар бармы сезнең арада? Менə 
шундыйларның дусты инде ул Кирлемəн. Ул синең белəн бер 
дуслашып алса, аннан тиз генə котыла алмыйсың. Лəкин котылу 
юллары бар. Нинди юллар икəн ул? Монысын əсəрнең үзен укып 
белерсез. Əйдəгез əле шул əсəрдəн бер өзек тыңлап китик.

«Актəпи нигə моңая?» – 111–116 нчы битлəр.

8. Татар балалар əдəбиятының əйдəманы – Шəүкəт Галиев 
(1928–2011)

Бүген без сезнең белəн Апас районының Олы Бакырчы 
авылында туып-үскəн Татарстанның Халык шагыйре Шəүкəт 
Галиев иҗаты, аның татар балалар əдəбиятына керткəн өлеше 
турында сөйлəшербез.

Татар балалар əдəбияты дип əйтүгə, күз алдына үзеннəн-үзе 
көлəч йөзле, шат күңелле Шəүкəт Галиев килеп баса. Күңелгə 
бер-бер артлы аның шигырь юллары килə, күз алдыннан Ка-
мыршасы, Шəвəлие, Котбетдине йөгереп үтə.

Ш. Галиев – татар балалар əдəбияты үсешенə иң зур өлеш 
керткəн, аның дəрəҗəсен күтəргəн шагыйрь.

Ш. Галиевнең балалар əдəбияты өлкəсендəге эшчəнлеге 
югары бəялəнде. 1972 елда татар балалар язучыларыннан бе-
ренче буларак, Татарстанның Г. Тукай исемендəге Дəүлəт 
бүлəге бирелде. 1980 елда рус теленə тəрҗемəдə чыккан «Заяц 
на зарядке» («Куян күнегүлəр ясый») китабы өчен, 1982 елгы 
Халыкара бүлəк – Г.Х. Андерсен исемендəге дəрəҗəле диплом 
белəн бүлəклəнде. Шулай ук ул А.П. Гайдар билгесе (1984), Та-
тарстан Язучылар берлегенең А. Алиш исемендəге əдəби бүлəк 
иясе дə. Ə 1995 елда татар əдəбиятын үстерүдəге казанышла-
ры өчен «Татарстан Республикасының Халык шагыйре» дигəн 
мактаулы исемгə лаек булды.

Ш. Галиев исеме матбугатта беренче тапкыр 1948 елда 
күренə башлый. Беренче шигырьлəр җыентыгы исə, узган 
гасырның илленче елларында басылып чыга. Шагыйрь алт-
мышынчы еллар башына кадəр зурлар өчен яза. Үзен юмор-
сатира остасы итеп тə таныта. Аның шигырьлəренə җырлар да 
иҗат ителə. «Раушаниям-бəгърем», «Тамчылар тамар чаклар», 
«Шалт, Мөхəммəтҗан», «Сөенечкə дисəм», «Утыр əле янна-
рыма», «Күпме күзлəр күреп онытылган», «Көлегез» кебек 
җырлары халык күңеленə тирəн үтеп кереп, бүген дə җырлана. 
«Кыңгыраулы мəктəп еллары» исə күпме буын чыгарылыш 
класс укучыларын зур тормыш юлына озатып калды.

1962 елда аның балаларга махсус атап язган шигырьлəре 
тупланган «Камырша» исемле беренче җыентыгы басылып 
чыга. Шушы җыентык уңаеннан, əдəбиятыбызның аксакалы – 

шагыйрь Сибгат Хəким болай дигəн: «Тукайдан соң, Бари Рəх-
мəтлəрдəн соң туган бушлык бетте!»

Балалар шагыйре Р. Миңнуллинның да фикерен тыңлап 
китик əле: «Шəүкəт Галиев килүгə, безнең балалар əдəбияты 
шигърияте планкасы кинəт кенə югары күтəрелде. Шагыйрь 
татар əдəбиятының алтын хəзинəсен үзенең күпсанлы шигъри 
җəүһəрлəре белəн генə баетып калмады, балалар поэзиясендə 
үзенең шигъри мəктəбен дə тудырды».

«Камырша»дан соң, əдипнең балалар өчен өч дистəдəн 
артык китабы дөнья күрə. Бу китапларда шагыйрь фантазиясе 
тудырган гаҗəеп дөнья – яңа теле ачылган нəнилəрдəн алып, 
мəктəп яшендəге кыз-малайларның күпкырлы һəм кызыклы 
тормышы сурəтлəнə. Юмор катыш җор-йөгерек тел, шигъ-
ри тапкырлык һəм фантазия, балаларны ярату, аларга карата 
ышаныч һəм хөрмəт хас аның əсəрлəренə. Аның шигырьлəре 
кешелеклелек, туган халкына, туган теленə тугрылыклык, 
табигатькə һəм хезмəткə мəхəббəт хислəре белəн сугарылган.

Ш. Галиевнең берничə шигырен тыңлыйк. «Камыр-
ша»...

9. Ш. Галиев иҗаты. Шəвəли кем малае?

«Сабыйга» тапшыруын яратып тыңлаучы дусларым, 
бүген дə балалар əдибе Ш. Галиев, аның иҗаты турында сөйлə-
шүебезне дəвам итəрбез. Чөнки бер тапшыруда гына аның 
иҗаты турында сөйлəп бетереп булмый, чөнки аның əдəби 
мирасы шактый. Аның иҗаты турында уннарча тапшыру 
əзерлəргə мөмкин.

Ш. Галиев шигырьлəрендə балалар теле белəн сөйли. Аның 
геройлары, бигрəк тə нəнилəр үтə кызыксынучан, күзəтүчəн, 
күпне белергə телилəр. Туктаусыз «ник? нигə? ни өчен?» сорау-
лары белəн өлкəннəрне аптыраталар.

Безнең сыер көн дə кырдан чүлмəк-чүлмəк сөт ташый.
«Ул бит яшел үлəн ашый, сөтне ничек ак ясый?» – 

ди бер нəни бала.
Тавык фермасындагы апаларның, тавыкларга витаминлы 

азык бирүлəрен күргəн бала өчен тагын сорау туа:

Күкəйне мин дə яратам. Күкəй бит ул бик тəмле.
Тавык китап укымый ла! Ничек белə ул фəнне?
Туктаусыз сорау бирүнең дə хикмəте бар икəн.
 – Гел-гел улым, Шəвəли, сорау бирəсең нигə?
 – Үсеп җиткəч, синең күк җавап бирəсем килə.

Əйе, балалар əдəбияты дигəндə – Ш. Галиев, ə Ш. Галиев 
дигəндə, башына кəлəпүш кигəн, бер күзен кысып елмайган шат 
күңелле малай – Шəвəли килеп баса. Əйе, Шəвəли – Шəүкəт 
бабайның дусты, оныгы! Əдəбиятка алып кергəн образы.

Шəвəли – гади татар малае. «Ул кем?» дигəн табышмак 
шигырендə үз героен автор менə болайрак тасвирлый:

Шаян малай, ди үзе.
Əллə таныш та инде.
Вəли төслерəк, дилəр.
Əмма тешлерəк, дилəр.
Лаеклы иптəш, дисəм
Исемен əйтмəс микəн?

Шигырьнең һəр юлындагы хəрефлəрне тезеп укысагыз, 
җавабын тиз белерсез. Ə Шəвəли үзе турында болай ди:

Мин – Шəвəли – шук малай. Үткен малай, ут малай.
Мин бик уңган, өлгер мин. Юк-бар белəн көлдермим.
Бик тапкыр мин, җыйнак мин!
Мин, мин, мин – бик тыйнак мин!

Шулай итеп, Шəвəли – ут, мут, шук, үткен малай, бераз 
мактанчыграк. Малайлар бераз мактанчыграк була инде ул! 
Лəкин Шəвəлинең мактанчыклыгы ачуны китерми, чөнки аның 
мактанчыклыгы зыянлы түгел, ул шат күңелле, дөнья серлəренə 
төшенергə омтылучы хыялый малай. Шəвəлине кечкенəлəр дə, 
зурлар да ярата. Чөнки Шəвəли дə гел бер урында гына тормый, 
ул да үсə.

Шəвəли ничə яшьтə?

Бу сорауга заманында ул болай җавап биргəн:

 – Биш туларга унбиш минут, дөп-дөресе шул, – дигəн.
Инде яңадан сорыйсы вакыт та җитте менə:
– Унбиш туларга биш минут, – ди хəзер җитди генə.

Əйдə, кемгə күпме кирəк, шул хəтле санасыннар.
Шəвəли яши берьюлы биш-унбиш арасында.

Шəвəли образының прототибы да булган икəн. Ул шагыйрь-
нең авылдашы, балачак дусты – Шəвəли абзый! Чыннан да, бала-
чакта ул бик мəзəкчəн, тапкыр, шук, бик эшчəн малай булган ди.

Балалар, шагыйрь абыегызның Шəвəлие белəн тагын да 
якыннанрак танышасыгыз килсə, аның китапларын, җыен-
тык ларын алып укырга тырышыгыз. Ш. Галиев аларны сез 
укы сын, теллəрен онытмасыннар, килəчəктə үз балаларына да 
өйрəтсеннəр дип, туган телебездə иҗат иткəн. Чөнки:

Туган тел – иң татлы тел, туган тел – иң тəмле тел.
Тəмле дип телең йотма, туган телне онытма. 

(«Туган тел»)
Чөнки, Халкым бер тумыш көнендə дə Тукаен онытмады.
Без – «Туган тел»дəн туганнар. Без – Тукай оныклары! 

(«Тукай оныклары»)
Шəвəли турындагы берничə шигырь.

10. Резедə Вəлиева (1930)
Бүген мин сезне Татарстанның атказанган сəнгать эшлек-

лесе шагыйрə Резедə Вəлиева, аның кыскача иҗаты белəн та-
ныштырырмын. Р. Вəлиева – тумышы белəн Башкортстаннан, 
Кыйгы районы, Дүшəмбикə авылыннан. Əти-əнилəре – икесе дə 
укытучылар. Əтисе – Тəфкалүн Хəммəт улы кырык елдан артык 
укытучы, мəктəп директоры булып эшлəгəн. Хезмəте хөкүмəт 
тарафыннан югары бəялəнгəн: ул – Россиянең атказанган укы-
тучысы, ике Ленин ордены кавалеры, əнилəре башлангыч класс-
лар укытучысы. Гаилəдə өч бала үсə. Барысы да – уку алдынгыла-
ры, тырышлар, сəлəтлелəр. Төпчек бала булган Резедə, мəктəпкə 
укырга кергəнче үк, апасы, абыйсының шигырь ятлаганнарын 
тыңлап, аларны күңеленə сеңдереп бара. Укырга барасы елны 
районның нəфис сүз сөйлəүчелəр конкурсында үзе сөйлəргə тиеш 
булган Тукай шигырьлəре белəн бергə, апасы-абыйсының ты-
рышып-тырышып конкурска əзерлəгəн шигырьлəрен дə сөйлəп, 
бөтен залны шаккаттыра һəм кызга беренче урынны бирəлəр.

Балачактан ук əдəби мохиттə кайнап үскəн кыз, 1947 елда 
урта мəктəпне тəмамлагач, ике дə уйлап тормыйча, Казан дəүлəт 

университетының татар теле һəм əдəбияты бүлегенə укырга 
килə. Университетны тəмамлагач, 33 ел буе Татарстан китап 
нəшриятының яшьлəр-балалар əдəбияты бүлегендə мөхəррир 
хезмəтендə була.

Р. Вəлиева – нигездə, балалар язучысы. Шагыйрəнең берен -
че шигырьлəре Республиканың көндəлек матбугатында ил-
лен че елларда күренə башлый. Алар нəнилəр, балалар өчен 
язылган шигырьлəр була. Беренче җыентыгы – «Минем дусла-
рым» 1960 елда басылып чыга. Гомумəн, 1960–2000 еллар ара-
сында шагыйрəнең балалар өчен язылган шигырь, поэма, шигъри 
əкиятлəр, хикəялəр, җырлар, табышмаклар тупланган утыздан ар-
тык китабы дөнья күрə. «Минем иҗатымда кызыл җеп булып су  -
зылып барган төп тема – Мəхəббəт, – ди шагыйрə. – Туган җиргə, 
табигатькə, туган халкыбызга, телебезгə, хезмəткə һəм ата-ана-
бызга, өлкəннəргə, гомумəн, кешелəргə ихтирам, миһербанлылык, 
игелеклек хислəре», – дип билгели үзенең кыйбласын.

Төмəн шəһəреннəн күп балалы ана – Əлфирə Айтбаева 
Р. Вəлиева иҗаты турында менə нəрсə ди: «Резедə Вəлиеваның 
шигырьлəре шундый аңлаешлы, гади, ягымлы тел, җиңел риф-
ма белəн язылган ки, тел белмəгəн балаларыма тел ачкычы бул-
дылар. Аның шигырьлəрен укып-ятлап, балаларым туган теле-
безне яратып өйрəнəлəр».

Укытучы Галия Гайнетдинова фикерен дə тыңлап ки-
тик əле. «Р. Вəлиева иҗатының поэтик егəрлегенə сокланмый 
мөмкин түгел. Анда барысы да бар: тирəн фикер дə, тəэсирле 
сурəт тə, ярсу характер да, үзəк өзгеч драма да, күңелгə уелып 
кала торган матурлык та. Шагыйрəнең язганнарын өлкəннəр 
дə, нəнилəр дə бер дəрəҗəдə яратып, аңлап кабул итəлəр».

Р. Вəлиева – тəрҗемəче дə. Берничə рус язучысы һəм 
шагыйрьлəренең, аерым алганда, Агния Барто, Сергей Михал-
ковның шигырь җыентыкларын татарчага тəрҗемə итə.

Р. Вəлиева – җырлар авторы да. Аның сүзлəренə язылган 
җырларны җырчыларыбыз яратып башкара. «Яран гөл» җыры 
гына да ни тора!

Ə хəзер Резедə апабызның берничə шигырен тыңлап 
карыйк: «Язлар килə» – 9 бит, «Зоопарклы уйнадык» – 16 б., 
«Яле, кем əйтеп бирə? – 22 б., «Бу класска нəрсə булган?» – 26 б., 
«Күңелсез көн» – 18 б., «Укый белəм» – 43 б.

11. Резеда Вəлиева (дəвамы).

Кыңгырау чəчəк

Нинди була ул дуслык?
Яшел нарат урманында, аның иркен аланында бик нəфис, 

бик назлы бер Кыңгырау чəчəк үсеп чыккан. 
– Абау ла, бигрəк матурсың! Исəнме, Кыңгырау чəчəк! Бик 

тə ошыйсың син миңа. Əйдə, икəү дус булабыз! – дигəн Куян 
баласы. 

– Дус булабыз? Ə ничек була соң ул дус булу? – дип сора-
ган Кыңгырау чəчəк. Ул бит əле яңа гына туган булган, шуңа 
күрə дуслыкның нəрсə икəнен белмəгəн. 

Урман ягыннан бер Малай килеп чыккан. 
Килеп чыгуга ук, ул: «Күр инде, нинди матур чəчəк!» – дип, 

Кыңгырау чəчəкне өзəргə кулын сузган. Əмма кулын сузуы булган, 
шунда ук ялт иттереп тартып алган. Кемдер авырттырып тешлəп 
алган икəн аның кулын. Караса, кечкенə генə Куян баласы. 

– Тимə Кыңгырау чəчəккə! Ул – минем дустым! – дигəн 
Куян баласы, Малайга ачу белəн карап. 

– Кит, кагылма аңа! Кыңгырау чəчəкне өзəргə ярамый. 
– Ə! Мин белдем! Белдем дуслыкның нəрсə икəнен! – дип, шат-

ланып чыңлап куйган шулчак Кыңгырау чəчəк һəм талгын җилдə 
əкрен генə зəңгəр башын чайкый-чайкый җырлап җи бəргəн: 

Дуслык ул – яхшылык, 
Дуслык ул – яктылык. 
Дуслык ул кояштай нур чəчə. 
Син мине саклаучы, 
Яшəүне яклаучы, 
Яшə син, Куян дус, 
Мең яшə!

Иң зур мирас

Алтын җыйма, йортлар куйма, 
Мираска дип балаңа, 
Иң кадерле мирас итеп, 
Туган телен бир аңа. 

Иле белəн, дине белəн, 
Туган җир белəн бергə, 
Туган телгə мəхəббəт сал
Күңеленə гомергə. 
Аерса да хак язмышы
Туган йорттан, иленнəн, 
Күңеле мəңге аерылмасын
Газиз туган теленнəн. 

Кайда гына ишетсə дə
Аның татлы авазын, 
Туган якка очсын күңеле, 
Сагынып ана назын. 
Онытмагыз, бу дөньяда
Из зур мирас бер генə:
Көмеш чыңлы, талгын моңлы
Газиз туган тел генə…

12. Роберт Миңнуллин – балалар шагыйре

Балалар, сезгə: «Роберт Миңнуллин кем ул?» – дип со-
рау бирсəң, бертавыштан, балалар шагыйре, дип җавап бирə-
чəгегезгə иманым камил.

Балалар шигъриятен популярлаштыруда Р. Миңнуллинның 
роле бик зур. Ул балалар өчен шигырьлəр язып кына калмый, шу-
лай ук балалар əдəбиятына, балалар язучыларына багышланган 
мəкалəлəр яза, мəктəплəрдə очрашулар уздыра. Ун ел дəвамында 
Татарстан телевидениесендə «Шигъри тəлгəшлəр» исемле тап-
шырулар сəхифəсен əзерлəп алып бара. «Акбай цирк карый», 
«Җиде абый тай җигə», «Айга очтык» исемле балалар китапла-
ры һəм телевидениедəн əдəбиятны актив пропагандалаганы 
өчен 1982 елда Р. Миңнуллин Татарстан яшьлəр оешмасының 
М. Җəлил исемендəге премиясенə лаек була. «Дөньядагы иң 
зур алма» исемле китабы өчен шагыйрь 1992 елда Халыкара 
əдəби бүлəккə – Г.Х. Андерсен исемендəге Почетлы дипломга ия 
була. Татар балалар əдəбиятында бу бүлəккə ия булучылар икəү 
генə: балалар шагыйре Ш. Галиев һəм Р. Миңнуллин! 1997 елда 
Р. Миңнуллинга балалар əдəбияты өлкəсендə ирешкəн казаныш-

лары өчен Татарстан Язучылар берлегенең А. Алиш исемендəге 
премиясе бирелде. Ə 1998 елда «Күчтəнəч» дигəн китабы өчен 
Г. Тукай исемендəге Дəүлəт бүлəгенə лаек булды. 2005 елда аңа 
Татарстан Республикасының Халык шагыйре исеме бирелде.

Əле Р. Миңнуллин – тəҗрибəле журналист, танылган 
җəмəгать һəм дəүлəт эшлеклесе дə. Ул бик күп җырлар авторы 
да. «Əнкəмнең догалары», «Əнкəй», «Əни кирəк», «Əнкəйнең ак 
чəчлəре» кебек дөньядагы иң газиз кешелəребез – əнкəйлəргə 
багышланган җырларны белмəгəн, ишетмəгəн кеше юктыр, мө-
гаен. Заманында шагыйрь Сибгат Хəким Р. Миңнуллин иҗаты 
турында фикер йөртеп, болай дигəн: «Əнкəй безне Сөннəн алып 
кайткан, Сөн суында юган иң элек». Популяр җыр. Актаныш 
якларынан, Сөннəн, Агыйдел буйларыннан башланып китə ул 
җыр. Балалык күңеленнəн, балалык моңсулыгыннан башлана. 
Балалар əдəбиятына Роберт шушы җырдан кереп китмəдеме 
икəн? Очы шунда кебек».

Р. Миңнуллинның туган җире – Башкортстан Республи-
касы, Илеш районы. Илеш – Татарстан белəн чиктəш район. 
Татарстан белəн Башкортстанны Сөн елгасы гына аерып тора. 
Р. Миңнуллин Илеш районы, Нəҗəде авылында туа, əмма гаилə 
бераздан əтилəре Мөгаллим абыйның туган авылы Шəммəткə 
кайтып урнаша. Булачак шагыйрьнең балалык һəм үсмер еллары 
Сөн буенда, Актаныш районына терəлеп урнашкан шул матур 
авылда уза. 5 класстан 8 класска кадəр Актаныш районы, Аккүз 
авылына йөреп укый. Шуңа күрə аңа бу ике төбəк тə бик якын. 
Мөгаллим абый белəн Гөлҗəүһəр апа гаилəсендə 4 малай, бер 
кыз үсə. Əмма Мөгаллим абый яшьли вафат була. Гөлҗəүһəр апа 
5 бала белəн тол, ялгыз кала. Үзенең истəлеклəренең берсендə 
шагыйрь менə нəрсəлəр турында сөйли.

Балачак истəлеклəреннəн

Мин еш кына балачагыма кайтып килəм. Үзебезнең кечкенə 
өебез сагындыра. Безнең авазлардан, шатлыклы көлүлəребездəн, 
əрнеп елауларыбыздан шау-гөр килеп торган өебез. Безне сыен-
дырган, җылытып үстергəн оябыз. Əле дə аптырыйм. Ничек сый-
ганбыздыр без анда? Хəзер инде хəллерəклəрнең дача йорт лары 
да аңардан күпкə зуррак. Ə бит шунда биш бала үстек, барыбыз 

да бериш, барыбыз да чорсызлар. Əткəбез вафат булгач, шул 
бəлəкəй генə өебез дə бөтенлəй бушап калды, хəтта зураебрак та 
киткəндəй тоелды. Дөньяның ачысы да, төчесе дə күрелде анда. 
Əле дə ярый əнкəебез булдыклы, акыллы, алдан күрүчəн булып 
чыкты. Таратмады, ач итмəде, ялангач йөртмəде. Көнозын эштə 
була торган иде, ə төннəрен тегү текте. Хəзер бик текми инде. 
Үзе дə олыгайды, йомырка җыеп сатып алган тегү машинасы да 
тузды. Ул чакта исə тирə-якта бер оста иде. Күрше-тирəлəрдəн дə 
аңа килделəр. Чират иде хəтта. Əнкəйнең төннəр буе тегү белəн 
шөгыльлəнүе миңа да файдага булды. Шул лампа яктысында 
төнге икелəргə, өчлəргəкадəр китап укып ята идем.

Хəзер менə уйлап йөрим: ай-һай авыр булгандыр əнкəйгə! 
Үзе генə белəдер нилəр күргəнен, нилəр кичергəнен. Ə безгə 
нəрсə? Якты өй, тəмле аш, җылы караш булса, шул җиткəн. 
Калганы турында үскəчтен генə аңлый башлыйсың, олыгайгач 
кына уйланасың.

Туган нигез. Туган өй. Без барыбыз да шунда канат чыгарабыз, 
шунда очарга өйрəнəбез. Очып та китəбез... Китəбез шул, китəбез. 
Əмма туган өебез җылысы безне гомер буена җылытып тора, иң 
кыен чакларыбызда искə төшеп йөдəтə. Без туып-үскəн өй күптəн 
юк инде. Əмма мин аның һəрбер бүрəнəсен, бүрəнəлəрендəге 
һəрбер ярыгын, һəрбер идəн сайгагын, түшəм такталарындагы 
һəрбер сурəтне хəтерлим. Əнкəбезнең тəмле-тəмле ашларын ка-
бат авыз итəсе килə, ул тегеп кидергəн күлмəк-чалбарларны тагын 
бер киеп малайларның күзлəрен кыздырасы килə. Ул чакта туган 
өйнең кадерен белеп бетермисең шул. Читтə, еракта, син булмаган 
җирлəрдə рəхəтрəк, ямьлерəк шикелле тоела.

«Балачак əдиплəре», 1 нче китап, 120–121 нче битлəр.

13. Р. Миңнуллин иҗаты (дəвамы)

Радио тыңлаучы яшь дусларым, бүген дə балалар шагый-
ре Р. Миңнуллин иҗаты турында сөйлəшүебезне дəвам итəбез. 
Аның берничə шигырен тыңлап китəрбез.

Р. Миңнуллин мəктəптə укыганда ук шигырьлəр яза 
башлый. Хəтта аларның кайберлəре район һəм республика 
көндəлек матбугатында басылып чыга. 1966 елда урта мəктəпне 
тəмамлагач, Илеш район газетасы «Маяк»та ике елга якын 

əдəби хезмəткəр булып эшли. Менə шушында эшлəгəндə Роберт 
Миңнуллин əдəбият белəн чын-чынлап кызыксына башлый. 
Əдəбиятка мəхəббəт аны Казанга алып килə. 1968–1973 елларда 
Казан дəүлəт университетының тарих-филология факультетын-
да укып югары белем ала. Университетта укыган елларында ук 
ул талантлы яшь шагыйрь булып өлгерə. Татарстанда чыгып 
килүче төп басмаларда аның шигырьлəре еш басыла. 1973 елда, 
укуын тəмамлагач, аны республика пионер газетасы – «Яшь ле-
нинчы» редакциясенə эшкə чакыралар. «Яшь ленинчы» газета-
сында эшлəү эзсез калмый. Ул балалар дөньясы белəн якыннан 
таныша, балалар өчен беренче шигырьлəрен язып карый. Бала-
лар матбугатында басылган ул шигырьлəргə иң элек күренекле 
балалар шагыйре Шəүкəт Галиев игътибар итə. Хəсəн Туфан, 
Сибгат Хəким, Фатих Хөсни кебек аксакаллар да яшь 
шагыйрьнең балалар өчен язуын хуплап каршы алалар.

Р. Миңнуллин татар балалар əдəбиятына өр-яңа образ-
лар, шигъри табышлар, өр-яңа шигъри алымнар алып килде. 
Өлкəннəр һəм балалар арасындагы катлаулы мөнəсəбəтлəрне, 
сабыйлар дөньясындагы четерекле проблемаларны калку итеп 
чагылдыра алды.

Шагыйрьнең үзе тудырган шигъри дөньясы, шаян балача-
гы, балаларча үз фəлсəфəсе бар. Балалар бит алар зурлар күрə 
алмаганны да күрə, үзенчə бəя бирə. Баланың дөньяга карашы 
да үзенчəлекле. Бала күңелендə дөнья, яшəеш, тормыш турын-
да йөзлəгəн сорау яши. Үзеңне бала урынына куеп карый, алар-
ча яши, уйлый алмасаң, укытучы да, балалар шагыйре дə була 
алмыйсың! Балалар шагыйре – педагог та, көчле психолог та 
ул! Р. Миңнуллин нəкъ шундый шагыйрь!

Шагыйрьнең шигырьлəре җырлап тора, ятларга, истə кал-
дырырга җайлы. Шуңа күрə аның шигырьлəре балалар бакча-
ларында, мəктəплəрдə еш яңгырый. Хəзер сезгə шагыйрьнең 
берничə шигырен тəкъдим итəрбез.

3–4 шигырь.

14. Мөҗəһит (Мөҗəһит Əхмəтҗанов) иҗаты (1950)

Язучылар, шагыйрьлəр авылда туалар, шəһəрдə яшилəр, 
шунда иҗат итəлəр, дип уйлый күбебез. Алай түгел шул. Го-
мере буе авылда яшəп, матур-матур əсəрлəр: хикəя-повестьлар, 
романнар, шигырь-поэмалар язып, əдəбият сөючелəр күңелендə 
якты эз калдырган Халык язучылары, республикабызның 
Г. Тукай премиясе һəм башка əдəби бүлəк иялəре дə шакттый 
татар дөньясында! Мəсəлəн, мин яшəгəн Мөслим районында 
гына да берничə алар. Татарстанның атказанган сəнгать эшлек-
лесе, Əлмəт Язучылар берлегенең Р. Төхфəтуллин исемендəге 
əдəби премиясе лауреаты, Татарстанның Г. Тукай исемендəге 
Дəүлəт премиясе лауреаты, Халык язучысы Фоат абый Садри-
евны белмəүчелəр, аның «Таң җиле», «Бəхетсезлəр бəхете» ро-
маннарын укымаган кешелəр бик сирəктер. Татарстан Язучылар 
берлеге членнары – прозаик Роза апа Хəбибуллина, шагыйрə 
Лилия Садриева, шагыйрь Əхмəт Дусайлы, балалар шагыйре 
Мөҗəһит Əхмəтҗанов та гомерлəре буе Мөслимдə яшəп иҗат 
иттелəр һəм итəлəр.

Дуслар, бүген сүзебез балалар шагыйре Мөҗəһит (Мөҗə-
һит Əхмəтҗанов) турында булыр. М. Əхмəтҗанов Мөслим ра-
йо  ны ның иң матур авылларының берсе – Түреш авылында ту-
ган.

«Мөҗəһитнең мин туган авылын яратам. Авылдашларын 
яратам. Ихлас кешелəр, ачык күңеллелəр. Урман кочагына сые-
нып утырган кечкенə авылда туып-үскəннəр шундый буладыр, 
ахры. Юкка гына Түрештə Татарстанның халык, Рəсəйнең ат-
казанган артисты Наил Əюпов, шагыйрьлəр Харрас Əюп белəн 
Лəбиб Лерон туганмыни?! Алар арасында минем дустым, са-
бакташым, калəмдəшем Мөҗəһит Əхмəтҗанов та бар», – дип 
язган балалар шагыйре Роберт Миңнуллин.

М. Əхмəтҗанов, һөнəре буенча – укытучы. Күбəк урта 
мəктəбен тəмамлаганнан соң, 1968–73 елларда Казан дəүлəт 
университетының татар теле һəм əдəбияты бүлегендə белем ала. 
Бу еллар университетта əдəби мохитнең киң колач алган еллары. 
Бунтарь йөрəкле шагыйрьлəр Зөлфəт, М. Əгълəм, тирəн лирик 
һəм моң иясе Х. Əюп, Ш. Җиһангирова, Р. Миңнуллиннарның 
җиң сызганып əдəбиятка килгəн еллары. Шул казанда кайна-

ган кеше ничек шагыйрь булмасын! Университеттан соң, Ерак 
Көнчыгышта Совет Армиясе сафларында хезмəт итə. Аннан 
кайткач районның Урəзмəт урта мəктəбендə укыта. 1975–82 ел-
ларда комсомол һəм партия эшендə. 1982–95 елларда Мөслим 
урта мəктəбендə директор. 1986–2010 елларда шул ук мəктəптə 
татар теле һəм əдəбиятын укытты.

Уку-укыту эше белəн берлектə, туктаусыз иҗат итте ул. Го-
мере буе диярлек балалар арасында кайнаган кеше балалар ту-
рында язмый, кем турында язсын?! Калəмдəше Р. Миңнуллин 
əйткəндəй, чын балалар шигыре балалар арасында гына туа-
дыр ул! Язучы Галимҗан Гыйльманов аның иҗаты турында 
менə нəрсə ди: «Мөҗəһитнең шигырьлəре, иң элек, авылчан 
гадилеге белəн җəлеп итə. Беренче карашка аларда катлау-
лы сурəтлəр, башваткыч вакыйгалар юк. Əмма һəр шигырь 
юлыннан ниндидер җылылык, ихласлык бөркелеп тора. Һəм 
һəр шигырьдə авыл дигəн гаҗəеп дөнья өчен генə хас бер кы-
зык яисə гыйбрəт бар. М. Əхмəтҗанов шигырьлəренең тагын 
бер матур ягы – табигатькə үтə игътибарлылык, итагатьлелек, 
хөрмəт. Шагыйрь һəр ел фасылының үз ямен, тəмен таба белə, 
һəр агачның, бөҗəклəрнең, кошларның сулышын тоя белə. 

Г. Гыйльманов Мөҗəһит Əхмəтҗановның шигырьлəрен 
«тормыш дəреслəре» дип атый.

Татарстан китап нəшриятында шагыйрьнең дистəлəгəн 
шигырь китаплары басылды. Булганнан бар да була, дигəн 
əйтем Мөҗəһит абыегызга бик туры килə. Ул район тормышын-
да бик актив катнаша. Мөслим үзешчəннəрен аннан башка күз 
алдына да китереп булмый. Ул – оста гармунчы; курай, кубыз, 
сорнай, сыбызгы, таш сыбызгыда бик матур уйный. Оста фо-
тограф, кино төшерү сəнгате дə ят түгел аңа. Шəҗəрəлəр төзү 
остасы да ул.

М. Əхмəтҗанов Татарстанның атказанган укытучысы, 
Татарстан Мəдəният министрлыгы һəм Язучылар берлегенең 
А. Алиш премиясе лауреаты да. 

Балалар, ə хəзер Мөҗəһит Əхмəтҗановның берничə ши-
гырен тыңларбыз.

15. Дания Гайнетдинова (1952)

Хəзерге заманда да балалар өчен иҗат итə торган язучы-
шагыйрьлəребез шактый. Шуларның берсе – Дания Гайнетди-
нова турында булыр алдагы сүзебез. Д. Гайнетдинова – бүгенге 
көндə «Татарстан» радиосының əйдəп баручы мөхəррире.

Тумышы белəн Татарстанның Телəче районы, Олы Тилəҗе
 авылы кызы Дания, Иске Җөри авылы урта мəктəбен тəмамлаган-
нан соң, Чуашстанның башкаласы Чабаксар шəһəрендə план-
икътисад техникумында укый. Соңрак читтəн торып Казан фи-
нанс-икътисад институтында һəм Казан дəүлəт университетының 
журналистика факультетында укып, югары белем ала. Күңелендə 
əдəбиятка тирəн мəхəббəт булган, иҗади сəлəткə ия Дания Гайнет-
динова алга таба үзен əдəбият-сəнгать, журналистикага багышлый. 
1990 елда Татарстан китап нəшриятында аның «Күңел җылысы» 
дигəн беренче китабы басылып чыга. 1991 елда Д. Гайнетдино-
ва «Татарстан» телерадиотапшырулар кампаниясендə балалар 
редакциясенең өлкəн мөхəррире булып эшли башлый. Шушында 
эшлəгəндə, балалар өчен күп кенə радиоспектакльлəр, радиопос-
тановка сценарийлары төзи. Балалар өчен хикəялəр яза. Д. Гай-
нетдинова берничə китап авторы. Ул Татарстан Республикасының 
атказанган сəнгать эшлеклесе, Татарстан Язучылар берлегенең 
А. Алиш исемендəге премиясе лауреаты.

Балалар, ə хəзер Дания апагызның сезнең өчен атап 
языл  ган берничə кыска хикəясен тыңларбыз.

Изге сүз

Сəкинə быел беренче сыйныфны тəмамлады. Билгелəре дə 
гел «бишле» генə. Мəктəпкə кергəнче үк укый белə иде инде 
ул. Йөзгə кадəр санарга да өйрəнгəн иде. Болар ярап куйды. 
Югыйсə, гел «бишле»гə генə укый алмаган булыр иде. Əти-
əнисе дə кызларының тырыш булуына бик сөенделəр.

Җəйге каникул көннəренең берсендə Яңа бистəдə яшəүче 
дəү əнисе Сəкинəне үзенə кунакка алып китте. Трамвайда кайт-
канда, Сəкинə дəү əнисе яныннан читкəрəк китеп басты.

 – Утыр, кызым, утыр, ник торасың? – дип сорады дəү 
əнисе.

 – Өлкəннəр утырсын, – диде кыз.
 – Шулай дисеңме? Менə рəхмəт, кызым! Дəү əнисе елма-

еп куйды. Сəкинə дə көлемсерəде. Ул кондуктор апа янынарак 
барып басты. Аңа əле бер, əле икенче яктан билетка акча суза 
башладылар. Сəкинə аларны кондуктор апага сузды, аннан би-
летларны хуҗаларына кире кайтара торды. Апалар. абыйлар 
аңа татарча да, русча да рəхмəт əйттелəр.

 – Рəхмəт, кызым!
 – Спасибо, доченька!
 – Рəхмəт, сеңлем!
Трамвайдан төшкəч, Сəкинə бик шатланды. Дəү əнисенə 

карап: «Егерме рəхмəт алдым», – диде.
Дəү əнисе кеткелдəп көлеп җибəрде: Шулаймыни, кызым?
 – Ник көлəсең, дəү əни? – дип сорап куйды Сəкинə. – Үзең 

əйтəсең бит, бер рəхмəт мең бəладан коткара, дип...
Дөрес, кызым, дөрес! Мин куанычымнан көлəм. Синең ты-

рыш, уңган булуыңа шатланам. Ярдəмчел булуыңа. Ə рəхмəт 
сүзе – изге сүз ул. Аның кадерен белергə кирəк...

Батыр Хəбир

Хəбир шук-шаян булса да, бик күзəтүчəн малай. Быел бе-
ренче сыйныфка укырга керəчəк ул. Шуңа күрə үзен зур малай 
итеп күрсəтəсе килə бугай. Гел кечкенə булып йөреп булмый 
бит инде!

Ə беркөнне, чынлап та, батырлык эшлəргə туры килде аңа. 
Болдырда йомшак талдан тырышып-тырышып сыбызгы ясап 
утыра иде. Яныннан мыштым гына үтеп баручы мəчегə күзе 
төште. Мəче авызында – кош баласы! Хəбир мизгел эчендə 
əйберлəрен ташлады да песинең авызын ике яклап кулы белəн 
шундый итеп кысты, тегесе никадəр тырышса да, кошны ыч-
кындырырга мəҗбүр булды.

Кошчык, тəмам коты алынып, аңын җуйган. Хəбир аны 
болдыр култыксасына куйды һəм текəлеп карап тора башлады. 
Бераздан кошчык аякларына басты. Башын боргалап, тирə-
ягына каранды. Аңына килде бугай...

Шактый вакыт узгач, əле ныгырга да өлгермəгəн канатла-
рын кыймылдатып алды. Ə тагын бераздан очарга тырышып 

карады. – Чык-чырык! Чык-чырык! – дип аваз салды. Əнкə кош 
та Хəбирнең бу батырлыгына шаккатып, өзгəлəнеп-өзгəлəнеп, 
оча-куна бəргəлəнə иде. Нəниен үлемнəн коткаруы өчен рəхмəт 
белдерə сыман иде ул.

Бу хəллəрнең һəммəсен чоланнан Хəбирнең əбисе дə күреп 
торган икəн. Ул Хəбир янына килде дə оныгының башыннан 
сыйпады. «Батыр икəнсең, улым! Кошчыкның гомерен саклап 
калдың бит. Əнə, əнкə кош та ничек шатлана. Ул да сиңа рəхмəт 
əйтеп чыркылдый», – диде.

Хəбиргə рəхəт булып китте.

16. Татарның Шолоховы – Фоат Садриев (1941)

Тормыш университетлары

Балалар, мин бүген сезне Республикабызның Г. Тукай исе-
мендəге премия лауреаты, халык язучысы Фоат абый Садри-
евның кыскача иҗаты, аның балалар өчен язылган əсəрлəре 
белəн таныштырып китəрмен.

Фоат Садриев тумышы белəн Мөслим районының Олы 
Чак мак авылыннан. 1941 елның 10 мартында туган малайның 
балачагы җиңел булмый. «Безнең балачак үтə дə авыр чорга туры 
килде, – дип искə ала язучы. – Минем əтием комбайнчы булган, 
Сталинград өчен барган сугышларда башын салган. Əнкəй бер 
караңгыдан икенче караңгыгача колхозда эшли. Яздан көзгəчə 
əнкəйлəр утау утыйлармы, урак урып көлтə бəйлилəрме, ашлык 
сугалармы, салам эскертлилəрме – өйдə караучысы булмаган 
минем кебек бала-чага гел басуда. Шуңадыр инде мин гомерем 
буе табигатьнең бер генə күренешенə дə рəшəле иген басулары-
на сокланган кебек соклана алмадым», – ди язучы «Мин бары-
бер бəхетле» язмасында.

Бик яшьли «Тормыш университетларын» үткəн егет əдə-
биятка 1958 елда килə. Район газетасында 17 яшьлек егетнең 
«Алар җиңелделəр» дигəн беренче хикəясе басылып чыга һəм 
конкурста беренче урынны ала. Бу вакыйга егеткə канатлар 
куя, иҗатка ныклы омтылыш уята. Ф. Садриев 1963–1970 ел-
ларда район газетасында əдəби хезмəткəр, бүлек мөдире вази-
фаларын башкара. 1972–1981 елларда Мөслимдə чыга торган 

«Авыл утлары» район газетасының редакторы булды. Бу еллар 
«Авыл утлары»ның иң якты янган, район тормышын һəрьяклап 
яктырткан еллары булып тарихка кереп калды.

Ф. Садриев – ике дистəгə якын сəхнə əсəрлəре авторы, про-
за əсəрлəре белəн киң җəмəгатьчелеккə танылган калəм иясе 
дə. Язучыга аның 1992 елда иҗат ителгəн «Таң җиле» романы 
аеруча зур танылу алып килде. Əсəр шулкадəр популярлыкка 
ия булды ки, 1993–94 елларда Татарстан китап нəшриятында 
зур тираж белəн ике мəртəбə басылып чыкты. Бу əсəре өчен 
Ф. Садриев Əлмəт Язучылар союзының Рафаил Төхфəтуллин 
исемендəге əдəби бүлəгенə лаек булды. «Бəхетсезлəр бəхете» 
трилогиясе өчен язучы республикабызның Г. Тукай премиясе 
белəн бүлəклəнде.

Фоат Садриев – башлыча, өлкəннəр өчен яза, əмма əсəр-
лəрендə балалар образлары да бик җылы итеп тасвирлана. Үзе 
дə гомере буе авылда яшəп иҗат иткəн язучының геройлары да 
авыл кешелəре, хезмəт кешелəре, авыл балалары. Аның «Таң 
җиле» романындагы Марат исемле кечкенə шук малай шулкадəр 
чынбарлыктагыча итеп бирелə, аны кочагыңа алып кысып-кы-
сып сөясе килə, хəтта! Романны укыган һəр кеше аңарда үзен, 
үзенең шат, бер кайгысыз балачагын яки балаларын күрə. Əле 
күп тəн түгел генə Фоат абыйның урта һəм өлкəн яшьтəге бала  -
лар өчен «Тургай» дигəн яңа китабы басылып чыкты. Китапта 
Тургай кушаматлы Ислам исемле малайның дөньяны танып-
белү юлындагы тəүге адымнары сурəтлəнə. Ул шук та, вакытын-
да үтə җитди дə, авыл малайларына хас булган эчкерсезлек, га-
дилек тə хас аңар. Ислам сер дə саклый белə, дусларын үз артын-
нан ияртерлек көчкə ия бу малай башкаларда соклану хисе генə 
уята. Аның тормышы, маҗаралары, кайвакыт хəл итеп булмас 
кебек тоелган проблемалары беркемне дə битараф калдырмас. 
Ике повестьтан торган əлеге китап инде сатуга чыкты. Ə аның 
өченче – соңгы кисəген автор шушы көннəрдə язып тəмамлады. 
Бу əсəр əти-əнилəр өчен дə. Бүгенге балалар тормышының катлау-
лы яклары, алар алдында торган проблемалар тормышчан итеп 
тасвирлана əсəрдə. Бүгенге балалар, яшүсмерлəр егерменче га-
сырда туып-үскəн, шул чорларда формалашкан буыннан күпкə 
аерыла. Язучы əнə шул үзенчəлеклəргə туктала. Бу əсəрне китап 
кибетлəреннəн алып укырга тырышсагыз иде.

Ə хəзер язучының «Мин барыбер бəхетле» язмасыннан 
үзенең балачагын тасвирлаган бер өзек тыңлагыз... 

Үзенең авыр сугыш елларына һəм аннан соңгы елларга туры 
килгəн балачагының бик авыр моментларын тасвирлаганнан соң, 
автор болай ди: «Бер карасаң, акырып елап утырмалы, шулай бит! 
Əмма ни гаҗəп, без борын салындырмадык. Əз генə буш вакы-
тыбыз чыкса, тауга чана шуарга ашыктык. Менə шунда иде инде 
чын бəйрəм! Чаналарга əллə ничəшəр катлы булып төялəбез дə 
əллүр түбəнгə. Чаналар мəтəлеп китə, без чəчелеп очабыз, үзебез 
көлешəбез. Без фəкыйрь, ач, əтилəребез сугышта үлеп калган, ə 
күңеллəребез шат, чөнки без бергə. Без тормышның үзебез оеш-
тырган шушы мизгеленнəн искиткеч лəззəт алабыз.

Яз көне тау башы ачылуга, без тагын шунда. Анда яккан 
учаклар көлендə пешкəн кабыклы бəрəңгенең тəмнəре, анда уй-
наган уеннар безне тагын бəхетле итə... Җəй көне өстə күлмəк-
штан гына кала. Яланаяклар чебили, яланбаш йөреп чəчлəребез 
кояшта уңып бетə. Инде без бергəлəшеп Ыкка төшеп су коена-
быз, кармак салабыз, төрле уеннар уйныйбыз, ихатада эшли-
без, əнкəйлəр янына басуга барып кайтабыз. Безнең гомер кыр-
ларда, басуларда, болыннарда, су буйларында, əрəмəлəрдə, тау 
битлəрендə уза. Бер сүз белəн əйткəндə, без – табигать балала-
ры идек. Əти-əни кочагын безгə табигать кочагы алыштырды. 
Барыбыз бергə булгач, ятимлекне, мохтаҗлыкны онытабыз. 
Күңеллəребез көр, туктаусыз уйныйбыз, шаярышабыз. Шулай 
итеп без, бəхетне үзебезгə үзебез ясыйбыз. Балачакның иң олы 
бəхете – уенда бит ул! Сəгатьлəр буе япа-ялгызы телевизорга 
багынып утыручы балалар безнең белəн чагыштырганда ничек 
кызганыч!» Язучының бу истəлеге 2005 елда язылган. Ə хəзерге 
балаларга телевизордан тыш телефон, планшет, компьютерлар 
да өстəлде. Бүгенгə шулар. Икенче тапшыруда язучының «Таң 
җиле» əсəренə тукталырбыз.

17. «Таң җиле» романы – Аналарга мəдхия

Хөрмəтле ата-аналар, əби-бабайлар, балалар! Алдагы тап-
шыруда вəгъдə ителгəнчə, бүген мин сезне Фоат Садриевның 
«Таң җиле» романы һəм аннан алынган бер өзек белəн таныш-
тырырмын.

Язучының «Таң җиле» романы узган гасырның туксанын-
чы елларында иҗат ителеп, иң яратып укылган əсəрлəрнең бер-
се булды. Əсəрдə авыл тормышы, авыл кешелəренең эшлəре, 
проблемалары, гыйбрəтле язмышлары тасвирлана. Əсəрнең 
төп герое – хатын-кыз, Нуриасма. Тормыш нужасының тəртə-
сенə җигелеп тартучы хатын-кыз, акыллы, сабыр, тормыш 
тəҗрибəсенə, ныклы ихтыяр көченə ия, балаларына, оныклары-
на үз үрнəгендə дөрес тəрбия биргəн зур хəрефтəн язылырлык 
Ана ул Нуриасма əби! Рафаэль Сибат бу роман турында менə 
нəрсə дигəн: «Бер сүз белəн əйткəндə, Фоат Садриевның «Таң 
җиле»ндəге Ана образы – чын мəгънəсендəге «татар хатыны» 
дигəн зур төшенчəгə ия. Бу китап татар хатынына – Анага 
мəдхия һəм җыр! Прозаик Фоат Садри берүзе «Таң җиле» белəн 
«Ана турындагы җыр»ны тудыручы шагыйрь, композитор, 
җырчы булды».

Нуриасманың бер улы – Фəрит – гаилəсе белəн Донецк шə-
һəрендə яши, үзе шахтада эшли. Ике кызы, бер улы бар. Əмма 
көтеп алынган уллары Марат дүрт яшенə кадəр ун-унбиш сүз дə 
əйтə алмый, башы чирдəн чыкмый. Кайларга гына алып барып, 
нинди генə табибларга күрсəтеп карасалар да, алга китеш бул-
мый. Ахырдан врачлар урын, һава алыштырып карарга, мөмкин 
булса, баланы авылга кайтарырга тəкъдим итəлəр. Шулай итеп, 
Маратны Фəритнең туган авылы Күкеледə əнисе Нуриасма янын-
да калдырып китəлəр. Бер ел гомер ата-ана өчен гасырга тиң 
була. Əти-əнисе малайны алырга кайткач, үз күзлəренə үзлəре 
ышанмый торалар. Чирлəшкə малай урынына, алар алдында 
чуен кебек каралган, яланаяклы, авыл малайларыннан бернəрсə 
белəн дə аерылмый торган Маратлары басып тора. Авазларны 
əйтеп бетермəсə дə, теттереп сөйлəшергə өйрəнгəн.

 – Əни, Маратны ничек терелтə алдың син? Ничек шулай 
ныгып китте икəн соң ул? – дигəн сорауга, Нуриасма: 

– Бала туфракта аунап, шуны ашап үссен ул. Туфракта ни-
дер бар. Үзебез дə шуннан лабаса! – ди. Бу сүзлəргə каршы бер-
ни дə əйтеп булмый шул!

Əти-əнисе янында бераз юанган бала, иптəшлəре белəн 
уенга чыгып китə һəм кичкырын гына кайтып керə.

 – Без таудан тəəгəчле уйнадык! – диде ул, керə-керешкə. 
Өстендəге киеме буенча фикер йөрткəндə, аны ат койрыгына та-

гып берничə чакрым сөйрəгəннəрдер дип уйларлык иде. – Кепкаң 
кая, улым? – диде Нəсимə, ягымлы булырга тырышып. 

Марат зур гына кружкага үзе сөт салып ипи белəн ашый баш-
лаган иде инде. Əнисенең соравы аның авызы ипи һəм сөт белəн 
тулган, төелə-төелə чəйнəгəн чакка туры килде. Марат ипине йот-
кач, бик җитди итеп: «Баш ичəнлеге кияк!» – дип куйды. Фəрит 
тынсыз булып бөгелеп төште. Нəсимə белəн əнисе дə күзлəреннəн 
яшь чыкканчы көлделəр. Сөт белəн ипи суккач, Марат: «Рəхмəт, 
Нуиəчмə əби», – диде дə, тагын чыгып йөгерде. Бераздан ул ишек-
не генə ачып кычкырды: «Əби, каҗлал кайтты».

 – Хəзер, улым, чыгам, – диде əбисе һəм алар барысы да 
ише галдына юнəлделəр. Марат киң генə алюминий кəстрүл 
тотып сарайдан чыкты, аны чилəклəр киптерə торган тəбəнəк 
эскə мия өстенə куйды. Əбисе: «Җимне ныгытып болгат, 
улым», – диде. Марат олы кеше кебек җиңнəрен сызганды 
һəм, камыр баскандай, җимне ике куллап изə башлады. Аның 
бə рəңге, көрпə, атлык ябышкан бəлəкəй йодрыкларының тиз-
тиз хəрəкəтлəнүен күргəч, Нəсимəнең кызганудан күзлəре яшь-
лəнде. «Кая, үзем», – дип Марат янына бара башлады. Лəкин 
Нуриасма аны туктатты һəм күз кысты: «Əнисе, син тимə, Ма-
рат улым үзе туйдыра ул казларны».

Казлар, ка-ка, килеп, Маратны сырып алдылар. Култык асла-
рыннан кəстрүлгə башларын суздылар, үзлəренең тəпи лəре белəн 
аның тəпилəренə бастылар, томшыклары белəн белəклəренə, 
битлəренə кагылдылар. Үзе каз буе малайның алардан курыкмый-
ча шулар уртасында калуы Нəсимəнең башына сыймады.

Марат əти-əнисенə үзенең зур булып үсүен күп эшлəр белəн 
дəлилли. Ул əбисенең иң якын булышчысы икəн бит. Казларны 
ашату өстенə, көтүдəн сыерны, кулына ипи кисəклəре тотып 
сарыкларны каршы алырга, бəрəннəрне ашатырга да җитешə 
ул. Үзен зурларча тотып, казлар, сарыклар, бəрəннəр белəн 
сөйлəшеп, аларны үз итеп яратып каравы бу балага карата сок-
лану хислəре генə уята. Əйе, авыл үзенең саф һавасы, табигате, 
ризыклары белəн генə түгел, хезмəт белəн дə, халкыбызның га-
сырлар буе кулланылган тəрбия чаралары да белəн дə кешене 
дəвалый ала. Марат менə шуның мисалы.

Бүгенгə менə шулар. Килəсе тапшыруда Фоат абый 
Садриевның «Аппакай» хикəясен тыңларсыз.

18. Ф. Садриев. «Аппакай». 

Ф. Садриев балалар өчен язган əсəрлəрендə алгы план-
га кешелеклелек, намуслылыкны куя, тирə-юньгə, кешелəргə, 
та бигатькə, тереклеккə игътибар һəм ихтирам белəн карарга 
өйрəтə. Сезнең игътибарга аның «Аппакай» хикəясенең кыс-
картылган вариантын тəкъдим итəм. 

Булатның əнисе талдан үрелгəн түгəрəк əйбер алып кер-
де. Аның эченə сап-сары салам да салынган иде. Булат яшькелт 
талчыбыкларын тотып-тотып карагач: «Əни, бу нəрсə?» – дип 
сорады. 

– Бу оя дип атала. Каз шуңа йомырка сала, – диде əнисе. 
– Ник? 
– Йомыркадан бəбкə чыгара. 
Шулчак өйалдында каз каңгылдавы ишетелде. Əнисе 

ишекне ачуга, ул тупсаны атлап, өйгə керде. Муенын Булатка 
да, башка якка да сузгалап: – Ка-ка-ка, ка-ка-ка! – диде. Əнисе 
казны ояга утыртты да карават астына этте, карават җəймəсен 
идəнгə кадəр төшереп куйды. 

– Казга анда караңгы бит, – диде Булат. 
– Караңгы булмаса, ул йомырка да салмый, бəбкə дə чы-

гармый, – дип аңлатты əнисе. – Тешлəп алмасын, бик якын кил-
мə. 

Əнисе маллар карарга абзарга чыгып киткəч, Булат эчтəн 
генə көлеп куйды: «Җəймə артыннан берни дə күрмəгəн килеш, 
ничек тешлəсен инде ул?». Шулай уйлап карават янына килүе 
булды, каз томшыгы белəн ике тапкыр тезенə китереп тə төртте. 
Ярый җəймə калын, тешли алмады. Күрмəсə дə, сизə икəн. 

Каз көн аралаш йомырка салды. Аннары йомыркалар 
өстенə утырды. 

Бервакыт карават астыннан «пип-пип» дигəн тавыш ише-
телде. Əнисе ояны тартып чыгарды да каз астыннан йомырка 
алды. Аның бер башы əз генə тишелгəн, ə шуннан туктаусыз 
«пип-пип» диюче сап-сары бəбкə борыны күренеп тора. Аңа 
тəлинкəдəн су йоттырдылар да кире куйдылар. Ике көн үттеме-
юкмы, идəндə сап-сары бəбкəлəр йөгерешə башлады. Лəкин 
арада берсе чирле иде. Ул аксап кына йөри, юньлəп ашый да 
алмый, борынын сары йоны арасына тыгып тик утыра. Булат 

ул бəбкəне бик кызганды. Читтə калса, итəгенə алды, кулла-
ры белəн җылытып утырды, су эчерде. Бəбкə акрынлап ныгый, 
терелə барды. 

Җəй бик тиз үтте. Бəбкəлəр акрынлап кара-кучкыл төскə 
керделəр, аларга канат-каурыйлар чыкты, чын каз булдылар. 
Теге бəбкə ап-ак иде. Шуңа күрə аңа Аппакай дип исем кушты-
лар. 

Агачларның яфраклары саргаеп коелды, яңгырлар ешай-
ды, көннəр суытты. Инде казлар елгага йөрүдəн туктадылар, 
сарайда җим ашадылар, ишегалдында йөреп керделəр. 

Булат ял көнне иртəн торуга бөтен җир ап-ак кар белəн кап-
ланган иде. Ул чанасын тартып, тауга китте, туйганчы шуды. 
Кайтып керсə, өй тулы апалар, һəрберсе каз йолкый. Булат елап 
җибəрде һəм: 

– Минем Аппакайны бирегез! – дип кычкырды. 
– Аппакаең исəн-сау, бар, чыгып кара, – дип əнисе аны ты-

нычландырды. 
Булат атылып ишегалдына чыкты. Аппакай сарайда ялгы-

зы иде. Булат аның озын йомшак муенын сыпырды, сөйде, баш-
ка казларны кызганып елады. 

Яз көне Аппакай ояга күп итеп йомыркалар салды, сап-сары 
бəбкəлəр чыгарды. Аппакай үзе генə түгел, аның бəбкəлəре дə 
Булатның аерылмас дусларына əверелделəр. 

19. Фантаст язучы Адлер Тимергалин (1931–1913). 

   Əти үзе бер аерым планета! 
Язучының кызы – рəссам Алсу Тимергалина. 

Балалар, алдагы тапшыруларда маҗаралы, фантастик 
əсəрлəр турында аз гына булса да мəгълүмат биреп үткəн идем. 
К. Насыйриның «Əбүгалисина кыйссасы», Гадел Кутуйның 
«Рөстəм маҗаралары» повестьлары əнə шундыйлар. Əмма 
бүген мин сезне татар əдəбиятында бердəнбер «саф фантаст» 
язучы бе лəн таныштырып үтəргə телим. Ул – Адлер Тимер-
галин! Дөнья əдəбиятында Жюль Верн башлаган юлны татар-
лар арасында дəвам итүче, дилəр аның турында. «Татар со-
вет əдəбиятында фəнни-фантастик жанрны үстерүгə күп көч 

салган һəм бу жанрда нəтиҗəле эшлəгəн «саф фантаст» язучы, 
дилəр. Адлер Тимергалинның төп өлкəсе – физика һəм астроно-
мия. Укытучылар гаилəсендə туып-үскəн Адлер Тимергалинга 
кечкенəдəн үк «китап җене» кагыла. Əле башлангыч класста 
гына укыганда, ул 10 класста укучы апасының «Астрономия» 
дəреслеген ачып карый һəм аны азагына кадəр, рəсемнəрен ка-
рый-карый, берничə тапкыр укып чыга. Жюль Вернның «Ка-
питант Грант балалары», «80 мең километр су астында» ро-
маннарын кат-кат укый. Физика белəн кызыксына. Ул аның иң 
яраткан фəне була. Урта мəктəпне тəмамлагач, фəн белəн ныклап 
кызыксынган егет, Казан дəүлəт университетына юл тота. 1948 
елда физика-математика факультетының астрономия бүлегенə 
укырга керə. Əмма аерым сəбəплəр аркасында, аңа укуын мон-
да дəвам итəргə мөмкинлек булмый һəм ул Ташкент шəһəренə 
китə. 1952 елда Ташкент дəүлəт педагогия институтының физи-
ка-математика бүлеген тəмамлый. 1955 елга кадəр туган авылы 
Сарман районы, Иске Минзəлəбаш җидееллык мəктəбендə фи-
зика-математика фəннəрен укыта. 1956 елда Казанга килə һəм 
гомеренең соңгы елларына кадəр шунда яши, эшли, иҗат итə. 

Беренче əсəре  – «Роберт, уян, сөеклем!» 1959 елда «Идел» 
альманахында басыла. Ə бер елдан соң, ягъни 1960 елда, Татар-
стан китап нəшриятында, өч хикəяне үз эченə алган беренче ки-
табы «Пəһлеван кабере» басылып чыга. Шуннан соң ике дистə 
ел эчендə аның сигез китабы дөнья күрə. Бəлки, бу китапларның 
кайберлəре сезгə таныштыр да. Менə алар: «Ике хикəя, бер 
хыял», «Ерак планетада», «Мəңгелек хатирəлəр», «Кохау рон-
го-ронго», «Космостан кунаклар», «Адашкан йолдыз», «Таш 
алиһə», «Кайтыр юллар». Исемнəре үк укырга чакырып тора бу 
китапларның. Нинди серлəр яшеренгəн икəн аларда?! Фəнни-
фантастик əсəрлəр хыял дөньясында гына йөздерми, дөньяны 
танып-белергə дə өйрəтə, фəнни белемнəрне ныгыта, тулылан-
дыра да. 

Балалар, əлеге санап кителгəн китаплар сатуда күптəн юк 
икəн инде. Чөнки алар узган гасырның 60-70-80 нче елларын-
да басылган булган. Ул вакытта алар китап кибетлəрендə озак 
ятмады. Бу Адлер Тимергалин əсəрлəренең популярлыгы ту-
рында, ул чор балаларының фантастик əсəрлəрне яратып уку-
лары турында да сөйлəмиме икəн? Шулай да сез бу китапларны 

китапханəлəрдəн эзлəп карагыз əле, һичшиксез, таба алырсыз. 
Бəлки фантастик китаплар укырга яратучылар бəхетеннəн, 
язучыбызның бу əсəрлəре кабат басылыр. 

Язучының барлыгы 17 китабы дөнья күргəн. Үзенең дə 
бик бай китапханəсе булган. Кызы, рəссам Алсу Тимергалина 
«Татарстан яшьлəре» газетасына биргəн əңгəмəсендə, əтисенең 
китапханəсендə 5–6 мең китап булганлыгын əйтə. Үзе бер зур 
китапханə!  Əтисенең гаҗəеп тирəн белемле, зыялы, күпкырлы 
шəхес булуы турында горурланып сөйли. «Əти гомере буе фи-
зика, галəм, йолдызлар белəн кызыксынды, – ди. – Əтинең теле 
искитмəле. Аның əсəрлəрен укыганда мин рəхəтлек кичерəм. 
Əтинең тавышын, интонациясен ишеткəндəй булам», – ди. 

А. Тимергалин – күпкырлы талант, дидек. Чыннан да, шу-
лай. Ул берничə терминнар сүзлеге төзүдə һəм бастырып чы-
гаруда якыннан катнаша, тəрҗемəче дə. Берничə рус фантаст 
язучысының хикəя-повестьларын татар теленə тəрҗемə итə. 
Безнең чор һəм бездəн соңгы балалар мəктəптə укыганда ул 
тəрҗемə иткəн «Физика» дəреслегеннəн гыйлем тупладылар. 
Аның тагын бер зур хезмəте – «Миллият сүзлеге»! 

Балалар, Адлер Тимергалин дигəн язучының китапларын 
уку сезне фəн, хыял дөньясына гына алып кермəс, бəлки, кеше-
лек дөньясын борчыган күптөрле фəлсəфи, əхлакый һəм тор-
мыштагы күп төрле проблемаларны чишүдə фəнгə таянырга, 
аларны чишкəндə кешелеклелек принципларын алга куярга 
кирəклеген дə төшендерер. 

20. Адлер Тимергалин. «Сəер планетада»
(Өзек)

Үземнең бу планетага каян килеп чыкканымны мин, ни-
чек кенə тырышсам да, аңлата алмамдыр, чөнки ракетага ни-
чек утырганымны да, коточкыч салкын галəм бушлыгы аша 
ничек очып үткəнемне дə – берсен дə хəтерлəмим. Иң гаҗəбе 
шул: мин əле кичə генə «Фемиксо» дигəн санау машинасында 
ялык тыргыч цифрлар белəн мəш килеп утырган кече хисапчы – 
яңа гына мыек төртə башлаган егет идем. Ə бүген, бакчы, мин – 
астронавт, берьялгызым гына ифрат зур космопланны ерак 
дөньяларга алып барам... 

Каршымдагы идарə панеле кырыкмаса-кырык төрле шка-
ла, кнопка, яшелле-кызыллы сигнал лампалары белəн тулган; 
менə бусы – җиргə кадəр ераклыкны, бусы – тизлекне, тегесе – 
тизлəнешне... Шуңа исем китə: мин боларны каян белəм, каян 
өйрəнгəнмен соң? Нинди могҗиза бу?  Хəер, бу турыда сүз ку-
ертмыйк. Кызыгы алда əле... 

Тиздəн мин ниндидер йолдыз системасына килеп чыктым. 
Йолдыз үзе яшькелт төстə булып, зурлыгы ягыннан безнең 
кояш чамасындарак иде. Аның тирəли биш зур планета əйлəнеп 
йөри һəм шуларның берсендə генə атмосфера кеше сулау өчен 
яраклы иде. Мин моны лазер нурын планетага юнəлтеп һəм ча-
гылган яктылыкны спектрограф белəн тикшереп белдем. 

Планета миңа ошап куйды. «Тотарга да шунда төшəргə!»– 
дигəн уй күңелемне кытыклап җибəрде. Озак икелəнеп торма-
дым. 

Сəер планета иде ул, валлаһи! Аны һич тə шар димəссең: 
формасы шакмаклырак булса да, кубтан бигрəк очы кисек Хеопс 
пирамидасына тартым, ягъни бу планетаның телгə алырлык 
формасы да юк иде. 

Мин газ рульлəрен искиткеч оста идарə итеп, планетаның 
аулак бер почмагына килеп кундым. Космопланнан скафандр 
кимичə генə чыктым, чөнки, инде əйткəнемчə, монда һава су-
лау өчен яраклы һəм ифрат саф иде. 

Сəерлеклəр көттереп тормады. Беренчедəн, кинəт кенə суы-
тып җибəрде һəм мин туңып калтырый башладым. Планетаның 
кояшы нəкъ баш өстендə тора иде лəбаса! Бер кыя ышыгы-
на кереп күлəгəгə утырган идем – җылынган кебек булдым. 
Əһə!  Моның кояшы салкын нурлар тарата икəн бит!  Шушы 
гаҗəеп хəлне аңлаганнан соң мин кояш төшмəгəн күлəгə урын-
нардарак йөри башладым. Икенчедəн, бу планетаның күчəр 
тирəли əйлəнүе дə əкəмəт булып чыкты. Дөресрəге, ул бер 
күчəр тирəсендə генə түгел, алмаш-тилмəш дүрт-биш күчəр 
тирəсендə бөтерелə, шунлыктан тəүлек озынлыгын төгəл белеп 
булмый, хəтта планета кирегə əйлəнгəн чакларда мин хроно-
метр сəгатемнең кирегə йөри башлавын да күрдем. 

Өченчедəн, планетаны сəйран кылып йөргəндə, мин га-
җəеп агачларга тап булдым. Алты ботаклы карсак кына бер 
агачны күз алдына китерə аласызмы? Аның астагы ботаклары 

җиргə кадəр салынып төшкəн. Ə өстəгелəре – дүртесе – төрле-
төрле якка тырпайганнар. Яфраклары бик сирəк һəм тешкə 
тияр дəрəҗəдə шəмəхə. Мин əйбəтлəбрəк карарга дип бер агач-
ка якын килгəн идем: сискəнеп киттем. Белəсезме, агач бөтен 
кəүсəсе белəн кымшанып куйды һəм үзенең өске ботакларын 
миңа таба сузды. Мин кире чигендем, ə агач, аскы ботакларын 
җиргə терəп, алагаем озын кулларына таянган гиббон шикелле, 
минем өскə сикерде... 

21. Рафис Корбан (1957)

Балачак калды еракта, калды еллар түрендə. 
Р. Корбан. 

Балалар, бүген мин сезне балалар шагыйре һəм драматург 
Рафис Корбан иҗаты белəн таныштырып китəрмен.

«Рафис – иҗатының табигате белəн балалар язучысы. Их-
лас һəм мавыктыргыч əсəрлəрендə баланың кызыксынып дөнья 
тануын үтемле итеп күрсəтə белə ул», – дип язган булган 1988 
елда ук Татарстанның Халык шагыйре Шəүкəт Галиев.

Ə Галимҗан Гыйльманов аның иҗаты турында болай 
ди: «Яшь шагыйрьнең күпчелек парчалары эчке бер тəрбияви 
көчкə иялəр. Шат елмаю аша дөньяны танып-белергə өйрəтə-
лəр». 1991 ел.

Роберт Миңнуллин исə шагыйрь иҗаты турында мондый-
рак фикерлəр əйтə: «Рафис Корбан балалар дөньясын яхшы 
төшенə, нəнилəр күңелен аңлый, алар өчен яза белə. Язган-
нары – традицион, мөгезлəр чыгармый. Бари Рəхмəт, Əхмəт 
Фəйзи, Шəүкəт Галиев кебек олы шагыйрьлəрнең матур тра-
дициялəрен лаеклы рəвештə дəвам итə».

Рафис Корбан балалар өчен ике дистəгə якын шигырь ки-
таплары чыгарган. Əле ул курчак театрлары өчен дə пьесалар 
яза. Казан Курчак театры аның «Куркуын җиңгəн Куян» (1994), 
«Бардым күлгə, салдым кармак» (1995), «Ак күлмəктə кара 
елан» (1996) исемле пьесаларын сəхнəлəштерə. Шулай ук аның 
пьесалары берничə театрда куела. Язучының сəхнə əсəрлəре 
2000 елда «Куркуын җиңгəн Куян» җыентыгында урын алган.

Р. Корбан – Шəйхи Маннур һəм А. Алиш премиялəре иясе 
дə.

1957 елда Биектау районы (ул чорда Дөбъяз), Кече Бита-
ман авылында туган булачак шагыйрь башлангыч мəктəптə 
укыганда ук, тугыз яшьлəрендə чакта, шигырьлəр яза башлый. 
Җиденче сыйныфта укыган чакта «Яшь ленинчы» газетасын-
да беренче шигыре басыла. Шуннан соң «Яшь ленинчы» газе-
тасында, «Ялкын» журналында, үзлəренең район газетасында 
бер-бер артлы шигырьлəре, хəбəрлəре, рəсемнəре басыла баш-
лый.

1987 елда аның кече яшьтəге мəктəп балалары өчен «Буран 
кайда йоклый?» исемле беренче китабы басылып чыга.

«Шигырь язу сəлəте миңа əниемнəн күчкəндер, – ди ша-
гыйрь «Син нинди бəхетле, əнием!» язмасында. – Ул да яшь 
чагында шигырьлəр язган... Əйе, миңа шагыйрь җанын əни ем 
биргəн. Мин аның дəвамы. Аның күңелендə шигырь булып 
яралырга насыйп булмаган сүзлəр минем йөрəгемдə ши гырь-
лəнəлəр. Əгəр дə əдəбият сөючелəр Рафис Корбан атлы бала-
лар шагыйре бар, дип таныйлар икəн, аларны минем əниемə 
дə рəхмəтле дип саныйм. Менə күр, əнием, күпме кеше сиңа 
рəхмəт укый. Син нинди бəхетле!» Баласының чын йөрəктəн 
əйткəн шушы сүзлəре, рəхмəте Ана өчен иң зур бəя!

Рафис Корбан 2012–2016 елларда Татарстан Язучылар бер-
леге рəисе дигəн бик җаваплы хезмəтне дə башкарды. Рафис 
Корбан лирик һəм публицистик шигырьлəр, җыр текстлары ав-
торы да. Узган гасырның туксанынчы елларында бик популяр 
булган «Уян, татар!» җырының авторы да ул. 

Ə хəзер Рафис Корбанның берничə шигырен тың-
ларсыз.

21.09.19.

УЯН, ТАТАР!

Кояш чыкты, ул калыкты,
Тəрəзəдəн нур балыкты.
Уян, татар, уян инде,
Уянырга вакыт җитте!

Ач күзеңне, күр үзеңне
Бу тормышның көзгесендə.
Инде кемгə калдың охшап?
Нинди кавем йөзе синдə?

Ана телен, туган телен
Гариплəрең каян белсен?
Үз җиреңдə, үз телеңдə
Сөйлəшергə гаҗиз бит син!

Уян, татар, уян инде.
Шуны сорый үзе заман.
Миллəтче дип аталудан
Куркасыңмы əллə һаман?

Миллəтем дип əйтсə берəү,
Миллəтче дип чыкты сүзе.
Татар өчен кем көрəшсен,
Көрəшмəсə татар үзе?!

Уян, татар, уян инде!
Уян, син дип кояш чыга.
Тор да кузгал изге эшкə!
Бу җыр шуңа булсын дога!

III к и с ə к

«САБЫЙГА» – БАЛАЛАР ФОЛЬКЛОРЫ

1. Балалар фольклорының əһəмияте

«Тəртип» радиосын яратып тыңлаучы хөрмəтле ата-аналар, 
əби-бабайлар, балалар! Радио тыңлаучыларның сорауларын 
истə тотып, «Сабыйга» тапшыруларын дəвам итəргə булдык. 
Алдагы тапшыруларыбыз татар балалар əдəбиятына багыш-
ланган иде, ə монысы исə балалар өчен бик тə зур əһəмияткə ия 
булган балалар фольклоры турында булыр.

Балалар фольклоры – башлыча, балалар арасында киң та-
ралган үз традицион авыз иҗатлары, уенлы җыр-көй, биюлəр, 
шулай ук аларга зурлар тарафыннан багышлап чыгарылган ха-
лык авыз иҗаты əсəрлəре ул. Хəтта галим Нəкый ага Исəнбəт 
балалар фольклорын үзенə аерым жанр авыз иҗаты итеп ка-
раган һəм аны махсус җыю, системага салу эшен башлап 
җибəрүчелəрнең берсе. Ул шушы жанрга караган үрнəклəрне 
туп лап, «Балалар фольклоры» исеме астында дүрт җыентык 
чы га ра. Үземнең чыгышларымны Н. Исəнбəтнең 1984 елда чык -
кан «Балалар фольклоры» китабындагы язмаларга таянып эш-
лəдем.

Тирəннəнрəк уйлап карасаң, балаларның телен, зиһенен 
ачуда, хəтерлəрен баетуда, күңеллəрен күтəрүдə, җитезлек, 
тапкырлык сəлəтен үстерүдə əлеге жанрның бик зур əһəмияте 
бар. Шуны истə тотып, халкыбыз, элек-электəн тəрбияне, туган 
телгə нигезне, мəхəббəтне бала тууга ук бишек җырларыннан 
башлаган. Бишек җырына, бала уянгач əйтелə торган назлы сүз-
такмаклар, тел ачтыру такмаклары өстəлгəн. Ə алга таба, бала 
үсə төшкəч, аның үз дөньясы башлана. Туганнары, дуслары 
арасына керүгə, аның репертуары тагын да баеган. Зиһенлелəр 
иҗат итсə, калганнары отып алып, бер-берсенə өйрəткəннəр.

Без үскəн вакытларда, балалар фольклоры үз көчендə иде 
əле. Уеннар күп иде. Качышлы, əбəкле уеннары санамышлар-
сыз, такмакларсыз булмый да булмый. Җəйге җылы кичлəрдə, 
капка төбендəге бүрəнə өслəренə тезелешеп утырып табыш-
маклар əйтешү, əкият, алдавыч əкиятлəр сөйлəү, такмаклар, 

такмазалар əйтешү үзе бер тел дəреслəре булган. Мəктəп 
тəнəфеслəрендə күмəк җырлы əйлəн-бəйлəн уеннары, каршы 
сафларга тезелеп җырлап уйнаулар бүгенгедəй күз алдында. 
Хəзерге заман балалары өчен бу уеннар тарих кына булып кал-
мас микəн? Балаларыбыз өчен зур мирас булган əлеге жанрны 
саклау, өйрəтү, тулыландыру – без-өлкəннəрнең, ягъни əти-əни, 
əби-бабаларыбызның төп бурычы икəнен онытмасак иде.

2. Бишек җырлары

Бүгенге чыгышымны «Бишек җырлары»на багышларга 
бул дым.

Бишек җырлары – баланы йоклату өчен бик яхшы чара. 
Алар иркəлəүче, тынычландыручы көй-моңнарга салып əйтелə. 
Əни-əбилəр əлеге көй-моңнарга салмак кына итеп рифмага, 
ритмга салып үз телəклəрен, фикерлəрен җиткергəннəр. Бала 
сөйлəшергə өйрəнгəнче үк, туган телендə иң назлы сүзлəрне 
ишеткəн, туган теленең аһəңен тойган. Бишек җырын күбрəк 
ана кеше җырлаган, көйлəгəн:

Əлли-бəлли итəр бу, йокыларга китəр бу.
Бəү-бəү итеп, күз йомып, изрəп кенə китəр бу.
Ал бишеге бар аның, гөл бишеге бар аның,
Өзгəлəнеп тибрəтергə, үз əнкəсе бар аның.
Əлли-бəлли, бəбкəем, җан йөрəгем, нəнкəем,
Рəхəт кенə тынычлап, йоклап китəр бəбкəем.

Малайга – бер, кызларга икенче төрле җыры булган əни 
кешенең. Малайларны тирбəткəндə, аларның батыр, укымыш-
лы, эшчəн, əтисенең ярдəмчесе, туганнарының таянычы, ил 
сакчысы булуына ишарə ясала.

Əлли-бəлли итə бу, йокыларга китə бу,
Йоклап торгач, зур үсеп, укуларга китə бу.
Əлли итəр бу бала, бəлли итəр бу бала,
Əткəсенə, əнкəсенə, хезмəт итəр бу бала.
Əллүк-əллүк итə ул, йоклап кына китə ул.
Үсеп буйга җиткəчтен, армиягə китə ул.

Кыз баланың матур, назлы, уңган-булган булуына басым 
ясала, яхшы кияү насыйп булсын иде дигəн телəк тə телəнə.

Кызым-кызым кыз кеше, кызыма килгəн йөз кеше.
Йөз кешенең арасыннан сайлап алыр бер кеше.
Йокла, кызым, йокла, кызым. Йокла кызым, йом күзең.
Үсеп матур кыз булганнан соң, кияү табарсың үзең.

Бала багу əбилəр өстенə дə төшкəн, чөнки элек заманнар-
да ана кешегə озаклап бала багарга туры килмəгəн. Гаилəдəге 
кимендə 6–7 баланы карау əбилəр өстендə булган. Бала карау 
бик четерекле, шул ук вакытта тынгысыз һəм бик җаваплы 
авыр хезмəт ул. Юкка гына, бер мəзəктəгечə, бер əби, оҗмахка 
керер алдыннан куркып кына: «Анда да бала каратмыйлармы 
соң?» – дигəн сорауны бирмəгəндер.

Əлли итəр бу бала, бəлли итəр бу бала.
Бу баланы бага-бага башым булды пумала, – 

дигəн бишек җырын да əбилəр иҗат итмəдеме икəн? Əмма, балам 
баласы балдан татлы, шул!

Əлли-бəлли итəргə ал бишеге бар аның,
Алдына алып йоклатырга үз əбкəсе бар аның.
Əлли-бəлли, күз нурым, сандугачым-былбылым.
Əниең кайтса, тук булырсың, сабыр итеп тор, улым.
Атаң кайтыр – бал бирер, анаң кайтыр – май бирер,
Ул майларга туярсың, җылавыңны куярсың.

Халкыбыз əнə шулай итеп баланы бишектəн үк матур сүз-
лəр əйтеп, изге телəклəр телəп, матур килəчəк юрап тəрбиялəргə 
тырышкан. Ни чəчсəң, шуны урырсың, ди бит халык. Чəчкəнебез 
изгелек, яхшылык булсын иде.
«Бишек җыры».

3. Суы сарыксын, үзе калыксын!

Бүген мин сезне бала коендыру, бала юындыру вакытын-
да нинди телəклəр телəнгəнен, нинди такмаклар əйтелгəне 
турында бераз сөйлəп китəрмен. Элек баланы беренче булып 
кендек əбисе мунча керткəн. Аның моңа җитəрлек тəҗрибəсе 
дə, осталыгы да булган. Хəзерге вакытта яңа туган яшь ба-
ланы больницадан кайтуга ук мунча кертергə, чабындырыр-
га кушмыйлар. Ə элек кендек əби беренче мунчада ук бəбине 
алдына салып себерке белəн чапкан һəм болай дип такмакла-
ган:

«Атаң кискəн утын түгел, анаң яккан мунча түгел. Аюдай 
ага бул, бүредəй бөгə бул. Аю баласы, бүре баласы, мунча ташы, 
бүрəнə башы. Картны күрсəң, бабай диген, яшьне күрсəң, аб-
зый диген, җиңги диген. Тəмле-татлы телле бул!

Атаң ташы түгел, мунча ташы. Минем кулым түгел, Əйшə 
батманның кулы! Минем телем түгел, Идел кичкəн инəкəлəр 
теле. Кəбестəгə су салдым, суы сарыксын, үзе калыксын! Ят 
та йокла, тор да уйна!»

Гадəттə, бала чабындыру өчен каен себеркесен куллан-
ганнар. Чөнки каен себеркесе иң шифалы себеркелəрдəн сана-
ла. Ул тəн тиресен шлак һəм токсиннардан арындыра, тирене 
нəфислəндерə, барыннан да бигрəк массаж ролен үти. Каен се-
беркесе шулай ук мунча һавасын чир таратучы бактериялəрдəн 
дə чистарта.

Баланы юындырган саен үсə, дилəр. Яшь баланы кимендə 
көнгə бер тапкыр таска салып юындыру, коендыру кирəклеген 
əйтəлəр. Баланы юындырганда да телəк телəп такмаклаганнар.

Кəбестəгə су салдым, суы сарыксын, үзе калыксын.
Имəндəй таза булсын, җитендəй озын булсын.
Ябалактан йон ал, бүдəнəдəн май ал.
Кəбестəдəн аклык, судан пакълек. 
Баламнан килер дөньяга шатлык.

Икенче берсе болай ди:
Үс-үс итə, балам үсеп тə җитə. 
Бүдəнəдəй тулчыл бул, үр куяныдай күзле бул!
Адəм тапмас сүзле бул! 
Коенганың Идел суы, йөрер юлың атаң юлы.
Торыр җирең бабаң җире. 
Сайрар телең – анаң теле.
Карышма да, тибешмə дə. 
Яңа кердең инешкə.
Киерелгəндə киртə буе, 
Сузылганда солы буе бул. Үс, үс. үс!

Əнə шулай матур сүзлəр белəн, изге телəклəр, саф су белəн 
пакълəнгəн бала ничек начар булып үссен ди!

4. Үс, үс, балам!

Бүген мин сезне, хөрмəтле радио тыңлаучылар, баланы йо-
кыдан уяту, уянгач такмаклар əйтеп баланы йокы дөньясыннан 
көндəлек тормышка кайтару өчен халкыбыз иҗат иткəн мирас 
белəн бераз таныштырып китəрмен.

Бишектəге бала йокысы туеп уянса, бераз тын ята əле. 
Ыгы-быгы килгəн була, уянганын белгертеп, бишеген тиб-
рəтеп ала. Шул вакытта аның янына əнисе яки əбисе килеп, 
аны киерелдереп, үс-үс иттерə, аяк-кулларын хəрəкəтлəн-
дерə.

Казлар канат бирсен, торналар аяк бирсен, бүдəнəлəр май 
бирсен, ябалаклар йон бирсен, балам зур үссен! Үс-үс-үс!

Тор-тор, тургай, таң-таң ата бугай.
Тургай, кил, чыпчык, чык, чырык, чырык, чырык! – 

дип такмаклап кулына ала сабыен. Шуннан соң үчтеки-үчтеки 
дип, баланы сикертеп ала. Болар, гади генə əйткəндə иртəнге 
гимнастика ролен үти.

Үчтеки-үчтеки, үсмəгəнгə кечтеки,
Үсə-үсə зур булыр, бигрəк матур кыз булыр, яки
Илдə-җирдə бер булыр, бер дип əйткəн ул булыр.
Үчти-үчти сикерсен, каймак ашап кикерсен.
Əткəсе магазиннан бер шалтыравык (ягъни уенчык) китерсен.
Əнə шулай бераз бала белəн аралашып алганнан соң, 

астын алыштырып, юындырып, тамагын туйдыралар. Бу 
эшлəрне эшлəгəндə əни яки əби кеше бала белəн аралашуын, 
сөйлəшүне дəвам иттерə, сүзсез процесс түгел бу. Бераздан 
баланы алга утыртып (монысы инде балага 6–7 айлар тулгач), 
чəбəкəй иттерү, деңки-деңки иттерү, ягъни тез өстенə утыр-
тып сикертү кебек бала өчен күңелле уеннар да була.

Чəбəк-чəбəк чəбəкəй, минем кызым (яки улым) бəлəкəй. Бəлəкəй 
булса да ни кəлəкəй (ягъни калека, үсми калган түгел, русчадан).

Чəбəк-чəбəк əткəсе, биетеп тора əнкəсе, такмак əйтə апасы, авы-
зын-күзен мимылдатып карап тора əбкəсе.

Нəни кызым нəнкə күк, кечкенə генə тəңкə күк. 
Алма, алма, алма күк, кечкенə генə салма күк.
Тез өстендə сикерткəндə, мондый такмаклар əйтелгəн.
Деңки-деңки кызым бар, алты басма җебем бар. 

Яучы килсə, миңа килсен, бөдрə чəчле кызым бар.
Деңки-деңки денлəнсен, моны кызлар өндəсен. 
Бу бармасын, назлансын, кызлар эче ут янсын.
Əтисенə ай кебек, əнисенə көн кебек, 
апасына гөл кебек, əбисенə туп кебек, бабасына ут кебек. 
Килеп киткəн кешелəргə чүп кадəр дə юк кебек.
Бераз үсə төшкəч, «Күккү-чыпчык» уены, ике кулыннан 

тотып аякка бастырып тибрəтү кебек, ягъни таган атыну уен-
нарын əти кеше, бабай кеше өйрəткəн һəм уйнаткан. Соңгысы 
баланың гəүдə тотрыклылыгын ныгыту өчен бик кулай бул-
ган.

Мəрьям Рахманкулова «Бала уйнатканда» җыры.

5. Топ-топ баса, туры китереп баса

Бүген без баланы тəпи йөрергə, биергə өйрəткəндə əйтелə 
торган такмакларга тукталырбыз.

Гадəттə, бала кешесе бер яше тулганда тəпи атлап китə. 
Кайбер балалар хəтта 8–9 айдан да йөри башлый. Халыкта 
баланың тəпи атлап китүе зур куаныч, сəламəтлек билгесе бул-
ган. Шуңа күрə беренче булып баланың тəпи атлап киткəнен, 
беренче теше чыкканын күргəн кеше аңа бүлəк алып бирергə 
тиеш булган. Бу хəзер дə шулай.

Гадəттə, бала гəүдəсен тота башлагач ук култык астын-
нан тотып бастырып карыйлар, аннан тəпи атлатып, əкренлəп 
йөрергə өйрəтү башлана. Бу йөрергə өйрəтү күнекмəсе генə 
түгел, бəлки баланың сəламəтлеген, бигрəк тə аякларның нык-
лыгын тикшерү, аннан соң балада кечкенəдəн үк ихтыяр көче 
тəрбиялəнүенə дə йогынты ясый. Бала курыкмаска өйрəнə.

Элек баланы тəпи йөртергə өйрəткəндə, менə мондый так-
маклар əйткəннəр.

Яле, кил əле, кил əле. Килə аласың микəн əле. 
Камыт аякларың белəн баса аласың микəн əле.
Текер-текер йөресен, тигəнəк моңар тимəсен. 
Күп кешелəр моны сөйсен, күз дə моңар тимəсен.
Топ-топ атлап китə бу, ышкафларга җитə бу. 
Тəп-тəп йөреп зур булгач, мəктəплəргə китə бу.

Озак вакыт тəпи йөри алмаган балага мондый такмак 
əйткəннəр.

Дүртаяк, камыт аяк, кыргаяк. 
Тегəрҗеп муен, төймə баш, ник йөрмисең, карлыгач?
Тəпи китмəгəн балага, язын торналар яки башка кошлар 

тəпи алып килер дип юрау, ышану, ə көзен йөреп китсə, торна-
лар тəпилəрен калдырып китте, дип сөенүлəр бар.

Бала тəпи йөри башлагач, аның мəшəкате дə арта, əмма бу 
күңелле мəшəкать! Ул актарына, телəсə кая үрмəли, көтелмəгəн 
эшлəр эшлəп ташлый. Мондый вакытта баланың игътибарын 
башкага юнəлтү, аңа файдалы шөгыль табу кирəк. Баланы 
биетү – шуларның берсе. Такмак əйтеп, кул чабып торганга 
кайсы бала гына биеп китмəс.

Əттə түдер түдəме, гармунчыгыз өйдəме? 
Өйдə булса, килсен əле, биетеп китсен əле.
Топый-топый топ баса, киндер куныч, йон табан.
Тыпыр-тыпыр биидер, аягы җиргə тимидер. 
Очкан коштай талпынып, канатларын кагынып, һап-һап!
Биесен лə биесен лə, биек тауга менсен лə! 
Нəзек итек кисен лə, кызлар моны сөйсен лə!
Балам бии багыгыз, кесəгезне кагыгыз. 
Кəнфитегез булмаса, магазиннан алыгыз!
Хөрмəтле əти-əни, əби-бабайлар! Сез нинди такмаклар 

əйтеп биетəсез нəнилəрегезне? Əллə алар телевизордагы заман-
ча көйлəргə генə боргаланалармы?

6. Тел ачтыру, тел шомарту

Бала кешесенең бер яше тулганда, сүзлек запасы шак-
тыйга җыела. Бала белəн күбрəк, ешрак аралашкан саен аның 
теле шулкадəр иртəрəк ачыла. Баланың беренче сүзлəре мəм-
мəм һəм əннə! Əмма кайбер балалар башлап əттə, баба, əббə 
сүзлəрен дə əйтергə мөмкин. Шундый сынамыш та бар: бала 
əннə, əббə, апа сүзен башлап əйтсə, үзеннəн соң кыз бала сорый, 
ə ир җенесеннəн булган кешелəрне атаса, алга таба ир бала туа-
чак, имеш. Бала кешесенең беренче сүзлəрен, аның сөйлəмен 
якыннары – əти-əнисе, əби-бабасы, апа-абыйсы гына аңлый 
əле. 

Сөйлəшергə өйрəтүчелəр дə алар.
Əт, əт-тə дип əйт, əтəч койрыгын бирем.
Əн, əн-əннə дип əйт, əлбə бирем.
Ап, ап-апа дип əйт, ак алма бирем.
Əп, əп-əби дип əйт, əфлисун бирем.
Тешеңə йомшак булыр.
Егет, егет икəндер, бүрке бəрхет икəндер.
Бу егетнең һəрбер сүзе, шикəр-ширбəт икəндер.
Инде сөйлəшə башлагач, кайбер балаларның авазларны, 

сүзлəрне дөрес əйтмəве билгеле була. Хəзер андый балалар 
белəн махсус белемле логопедлар шөгыльлəнə. Ə элек, бигрəк 
тə авыл җирлəрендə, логопед сүзен ишеткəн кеше дə булма-
гандыр, мөгаен. Шунлыктан мондый балага халык үзе, ха-
лык авыз иҗаты ярдəмгə килə. Тел төзəткеч, тизəйткеч яки тел 
көрмəклəндергечлəр ярдəмендə бала телен шомарткан.

Хəзерге заман балаларының шактые х, һ, къ, гъ, в аваз-
ларын дөрес əйтми. Бигрəк тə һ авазын х белəн бутау еш. 
Һ – йоткылык авазы, ягъни йоткылыкта ясала. Фəн телендə ул 
фарингаль (латинча – йоткылык) тартык дип йөртелə. Ə х авазы 
кече тел тартыгы, ягъни увуляр тартык. Ясалу урынына карап 
та аерманың зур икəне күренə, əмма балалар гына түгел, зурлар 
да бу авазны бутый. Халкыбыз бу авазларны дөрес əйтүгə игъ-
тибар иткəн һəм менə мондый тел төзəткечлəр иҗат иткəн.

Хава (кыз исеме) чыкмый һавага, аңа һава алама.
Белмим һава гаепле, белмим Хава гаепле.
Һəммə ялкау гамəлсез һəм һөнəрсез, һəм гамьсез. 
Мондый мисалларны күплəп китерергə мөмкин.
Һ авазы татар теленə генə хас аваз түгел. Немец, инглиз, 

фарсы теллəрендə дə бу аваз кулланыла.
Тизəйткечлəр дə телне шомарта. Аларны кат-кат əйтте-

рергə кирəк. Мəсəлəн.
Такта какма, капка как. Капка какма, тотка как!
Бүрəнəгə басты бүдəнə. Бүдəнəне басты бүрəнə.
Гаеп бүрəнəдə дə бар, бүдəнəдə дə бар.
Балачакта тел көрмəклəндергечлəр əйтеп ярышуы-

быз истə əле. Кем бер ялгышмыйча əйтə ала: шул җиңүче. 
Биремнəр җиңелдəн катлаулыга бара иде. 3–4 сүзлене кем дə 
əйтə, ə син менə озын көрмəклəндергечлəр əйтеп кара! Ə тел 

көрмəклəндергечлəрне китаптан карап əйтми берсе дə, чөнки 
һəр баланың хəтер сандыгында берничə мисал була иде.

Иң киң таралганы – моны һəммəбез дə белə.

Мич башында биш мəче, биш мəченең биш башы.
Биш мəченең биш башына ишелмəсен мич ташы.

Ə менə монысын ялгышмыйча əйтеп кара!
Караңгыга каргандың ни, карганмадың ни! Караңгыда кар-

ган ганыңа караганда, карганмаганың, карганмаганыңа караган-
да карманганың яхшы. Караңгыда карганганчы карганмыйча 
карман ганың күп артык. Караңгыда карганырга, карманырга 
калдыңмы?

Бу əле зиһенне баету да. Монда өч сүзнең аермасын белергə 
кирəк: караңгы, каргану, карману. Шуларны аера алсаң, бер 
авырлыгы да юк. Əнə шулай тел һəм зиһенне үстерү, сүзлек за-
пасын баету процессы алга таба балаларның үзара аралашуы 
нəтиҗəседə байый, тулылана бара иде.

7. Бала һəм əйлəнə-тирə табигать

Бала кешесе тəпи атлап китүгə, табигать баласына əйлəнə. 
Əле баштарак аның төп билəмəсе ишек алды, капка төбе бул-
са, əкренлəп бала урамга – иптəшлəре, яшьтəшлəре, гомумəн, 
балалар коллективына барып кушыла. Балалар, бигрəк тə авыл 
балалары – алар табигать балалары. Бергəлəп күмəк уеннар уй-
нау, елга яки күл буенда су коенулар, балык сөзүлəр, əрəмə яки 
урманга барып ашарга яраклы үлəннəр, җилəк-җимешлəр җыю, 
əти-əнигə йорт эшлəрендə ярдəм итү, печəн, урак өслəрендə 
печəн җыю, олыларга ашарга илтү, кич, көтү кайткач, болында 
сыер саклап ашату – болар барысы да авыл баласының даими 
шөгыле.

Авыл балалары фольклорны яхшы белə иде элек, белү 
генə түгел, ярата иделəр. Алар арасында оста такмакчылар, 
тапкыр сүзлелəр, əкият сөйлəү осталары була иде. Җəй көне 
көтүлəр кайтып, мал-туар абзарларга ябылгач, көне буе эшлəп 
арыган өлкəннəр кыска җəйге төннең кадерен белеп, йокларга 

ята, ə бала-чага, яшь-җилкенчəк өчен җəйге кичлəр, төннəр – 
уен-көлке, җыр-бию, төрле «этлеклəр» эшлəү вакыты. Менə 
шушы вакытта 7–8, 10–12 яшьлек балалар төркемлəшеп берəр 
капка төбенə яки аулаграк урынга җыелып, табышмак, такмаза 
əйтешə, укылган китапларның эчтəлеген яки куркыныч, шом-
лы əкиятлəр сөйлəү башлана. Язучы М. Мəһдиевнең «Торна-
лар төшкəн җирдə» повестен укымаган кеше сирəктер. Язучы 
үзенең балачагын искə алып, нəкъ шушы моментларны яратып 
тасвирлаган. Шуннан бер өзек китереп китəм.

«Безнең күрше Зөлфиягə дүрт класстан артык укырга туры 
килмəде. Менə ул укып күрсəткəн булыр иде. Бу кызда, белмим, 
нинди генə талантлар ачыла алмыйча, сүнеп-күмелеп калды 
икəн? Əгəр безнең авылда безнең буын балалары əдəбиятны, 
фольклорны яратып үскəннəр икəн – моның белəн без, беренче 
чиратта, Зөлфиягə бурычлы.

Һəр кичне (ул бигрəк тə көзге яктагы караңгы кичлəрне яра-
та иде) Зөлфиялəр капка төбенə җыелабыз. Шунда, караңгыда 
безнең өчен дөньяның иң серле, иң куркыныч, иң кызыксын-
дыргыч капкалары ачыла... Зөлфия, каян тапкандыр, шул ел-
ларда ук (1938 еллар тирəсе) «Совет əдəбияты» журналын укып 
барган икəн. Зөлфия караңгы кичлəрдə безгə сөйлəгəн хикəялəр 
барысы да шул елларда «Совет əдəбияты» (хəзерге «Казан ут-
лары») журналында басылганнар икəн. Мондый реалистик 
əдəбият дəреслəре көзге караңгы кичлəрдə еш кына коточкыч 
фольклор əсəрлəре белəн чиратлаштырып алып барыла иде. 
Зөлфия сөйлəгəн əкиятлəрдə əллə нинди куркыныч моментлар 
була иде һəм һəр кичне берничə бала шул куркыныч момент-
ны сөйлəгəндə дерелдəп урыннарыннан сикереп тора да, йомы-
лып, өенə йөгерə иде. Əмма шул ук бала икенче кичне тагын 
Зөлфиялəр капка төбенə килеп утыра һəм əкият көтə иде».

Һəр авылның əнə шундый Зөлфиялəре була иде. Хəзер 
исə Зөлфиялəрне телевизордагы күп сандагы ужастиклар, бо-
евиклар, монстр, зомбилар белəн шыплап тулган куркыныч 
фантастик фильмнар алыштыра. Гаҗəп, балалар шундый 
фильмнарны карарга гадəтлəнеп баралар. Мин үзем, мəсəлəн, 
андый фильмнарны бөтенлəй карый алмыйм. Йөрəкне сандык-
ка тиңлилəр. Ул сандыкны кечкенəдəн куркыныч вакыйгалар 
белəн тутырмаска иде.

8. Чакырулар

Бала кешесенə һəр ел фасылы матур, рəхəт, күңелле! 
Һəрберсен сагынып көтеп аласың. Кышын чаңгыда шуасың, 
кардан төрле корылмалар төзисең, кар атышлы, кала алышлы 
уеннары үзе генə дə ни тора! Таудан чана шуу дисеңме тагын! 
Үз чанаңа утырып шуу гына җитми, ат чанасына төялеп аска 
шуып төшкəндə адреналин дигəнең үзеннəн-үзе бүленеп чыга! 
Андагы чыр-чу, андагы рəхəтлек! Язы да, көзе дə шулай уен 
белəн, эш белəн, кызыклы ачышлар белəн үтə иде. Иң рəхəте 
җəй булгандыр, мөгаен. Озын каникуллар, тəннəр күгəреп 
беткəнче су коенулар, урман-əрəмəдəн кайтып кермəү, балык 
тотулар, печəн өмəлəрендə, басу-кыр эшлəрендə ярдəм итеп, ки-
тап-дəфтəрлек акча эшлəүлəр... Матур, җылы, кояшлы көннəрдə 
бала-чага өйдə утырмый, аларның урыны – урамда. Кояш бо-
лыт арасына кереп качса, балалар шунда ук кояшны чакыра 
башлый:

«Кояш, чык-чык-чык. Майлы ботка бирермен. Майлы ботка ка-
занда, тəти кашык базарда. Əти кайткач базардан, ботка төшəр ка-
заннан.

Кояш, чык! Аяз, ач, болыт кач! Без уйнарбыз җылыткач.
Эт кояшы кит-кит, тəти кояш, кил-кил. Көмеш кашык бирермен. 

Көмеш кашык базарда, сыерыбыз абзарда. Сөтен савып алырбыз. Ка-
заннарга салырбыз. Пешерербез ботка, калдырырбыз болытка! Кап-
лама кояшны, кайт өеңə, яшə үз көеңə!»

Əнə шулай кояшны чакыра балалар хор белəн. Кояш чыкса, 
сөенүнең чиге юк! Кайвакытта бик кыздыра башлый, яңгырлар 
яумый. Игеннəр, үлəннəр яңгыр көтеп тилмерə. Авыл кешесе 
мондый вакытта пошаманда. Ачлык килмəсен, балаларыбыз, 
халык ачтан интекмəсен, ипекəйлəр булсын иде ди. Авыл 
баласының да психологиясе зурларныкы кебек. Ул ипинең 
агачта үсмəгəнен белə!

Мондый вакытта өлкəннəр балаларга яңгыр телəргə куша. 
Бала кешесе гөнаһсыз, сезнең телəклəр тизрəк кабул булыр, 
дилəр. Монда да һəр авыл баласының үз репертуары бар.

«Яңгыр яу, яу, яу! Сине көтə җир, җир! Безгə күмəч бир, бир!
Яңгыр яу, яу! Илəктəн, чилəктəн, пəрəмəчтəн, коймактан, арпа-

дан, бодайдан, эшлəр китəр уңайдан!

Яңгыркаем яу, яу! Ачтан халык үлмəсен! Үлəннəр дə күп бул-
сын, сыерлар да тук булсын, безгə эчəргə сөт булсын!

Яңгыр яу. яу, яу! Ашлык уңсын ызанда, ботка пешсен казанда. 
Алтын кашык базарда, көмеш кашык болытта, нык яварга онытма!»

Кояш кыздыра башлауга, бала-чага су буена сибелə. Суга 
чумганда, мондый сүзлəр əйтелə:

«Аруым, аруым, авызым тулы даруым. Арулыгым, пакълегем, 
исəнлегем, саулыгым. Тəн керемне суга салдым, үзем судан пакъ 
калдым».

Су буенда, аулаграк урыннарда кармак салып балык то-
тучы малайлар утыра. Аларның да үз такмаклары, ырымнары 
бар:

«Балык кап-кап, яр буенда ялтырап ят.
Төкереп салдым, сикереп кап.
Яр башында ялтырап ят,
Ялтырамасаң, калтырап ят!
Əфсен-төфсен, балык капсын!
Яр буенда ялтырап ятсын!»
«Яки, чирт, чирт, чирттермə бирем. Батыр, батыр, батыр-

гыч бирем. Элəк, элəк элəктермə бирем. Кап, кап, каптырма би-
рем».

Əнə шулай үтə җəйлəр. Кызыклы, файдалы һəм күңелле! 

(Җəй турында балалар җыры).

9. Камка, ала карга

Авыл баласы вакытын уен белəн генə уздырган дисəк, бик 
ялгышабыз. Уенын да уйнаган, яшьтəн үк эшкə дə тартылган-
нар алар. Яшенə карап һəр балага нинди дə булса эш йөклəтелə. 
Зурлар кечкенəлəрен караган, өйдə, йорт-җирдə əти-əнигə бу-
лышкан. Кечкенəлəр, кимендə 6–7 яшьтəн башлап, бəбкə, че-
беш саклаганнар. Каз бəбкəлəрен, сап-сары йомгактай тəгəрəп 
йөргəн чебилəрне ала карга, тилгəн дигəн мəнсезлəр карап кына 
тора. Бераз гына уяулыгыңны югалтсаң да, бəбкə яки чебиеңнəн 
колак кагасыңны көт тə тор. Ə моның өчен əти-əни алдында 
җавап тотасы да бар! Һавада тилегəн күренсə, аны саклаучы 
бала кычкырып такмак əйтə:

«Тилегəн, тилегəн, бер аягы тимердəн, бер аягы камырдан. 
Көш, көш, көш!

Тилегəн, тилегəн, атаң сиңа ни дигəн? Бəбкə урлама, дигəн. 
Бер күзеңə яфрак, бер күзеңə туфрак. Көш, көш, көш!

Ала карга күренсə дə такмак əзер.
Ала карга, ала карга, ни калган сиңа монда?! Ук-җəямне 

алырмын, канатыңа атармын, төшерсең кадалып, ятарсың кыч-
кырып! Яхшы чакта кит! Көш, көш, көш!

Карга, тилгəннəр күренми торган арада, бала кешесенең 
игътибары канатларын җəеп үлəнгə яки чəчəккə килеп кунган 
камкага юнəлə яки үзе үк кул сыртына килеп куна. Без балачак-
та камкага көйлəп мондый такмак əйтə идек:

«Фатыйматтəй, киявең килгəн, туныңны ки дə чыгып кач!
Яки, камка кач, камка, кач! Киявең кайта, капкаң ач! 

Капкаңны ач та үзең кач!»
Ни хикмəт, шул сүзлəрне əйткəч, камка ике катлы һəм ике 

төстəге канатларын ачып очып китə иде.
Əнə əкрен генə үлəн сабагы буйлап əкəм-төкəм шуыша. 

Үзенə куркыныч янавын сизсə, əкəм-төкəм мөгезлəрен кабыр-
чык эченə яшерə һəм туктап кала. Менə шул вакытта əкəм-
төкəмгə якынрак килəсең дə, көйлəп:

«Əкəм-төкəм, мөгезең чыгар, сөтле сыер бирермен. Сөтле 
сыер яратмасаң, ак төкерек бирермен, ак төкерек яратмасаң, 
мөгезеңə чыбык бирермен».

Чыбык очына төкерек саласың да əкəм-төкəмгə якын 
китерəсең, шулай иткəч, ул мөгезлəрен чыгара.

Əнə сикерə-сикерə чикерткə килə. Баланың моңа да так-
магы əзер:

«Чикерт-чикерт чикерткə, сине нəрсə сикертə? Сайрый бел     ми 
сайрыйсың, бертуктамый кич-иртə. Бер сикердең – котылдың, ике 
сикердең – котылдың. Өченчесендə – тотылдың! Һап!»

Əмма əби-бабайлар, əти-əнилəр җан иялəрен рəнҗетергə 
кушмыйлар. Тимəгез, җəфаламагыз, җибəрегез, дилəр. Аларның 
да яшисе килə, дилəр. Хəтта тик утырганда, үлəнне йолкысаң 
да əрлилəр. Менə үзеңнең чəчеңне йолкысаң, рəхəт булырмы, 
дилəр! Монысы да тəрбия!

10. Санамышлар, хəрəкəтле уеннар

Карлар эреп, тау башында җирлəр ачыла башлауга, бала-
чага шунда җыела. Малайларның үз уены. Алар кызып-кызып 
җир алышлы (пəке кадашлы дип тə атала) уйный. Кызлар сы-
зыклы уйный (аны классики дип тə йөртəлəр). Безнең Мөслим 
ягында сызыклы уены классики уеныннан шактый аерыла иде. 
Монда искиткеч төгəллек, сабырлык, гəүдə тотрыклылыгы зур 
роль уйный. Сызыклы уйнагычны (ул, гадəттə, «Любимый» 
кремыннан яки ваксадан бушаган савыт була иде) бер аякка ак-
саклап, сак кына икенче шакмакка күчерергə кирəк. Сызыкка 
тисə, беттең саналасың. Уенны икенче бала дəвам итə. Бер дə 
бетмичə соңгы шакмакка барып җитсəң, дама буласың, ягъни 
җиңүче. Ə дама буласы бик килə!

Скакалкада сикерүнең (бау сикерешле) нинди генə ва-
риантлары кулланылмый иде. Аксаклап, кушаяклап сикерү, 
бии-бии сикерү – ничеклəр генə сикерми идек. Хəзер мəктəптə 
укучы балалардан сорап карыйм да, физкультура дəресендə 
əзрəк сикереп караган бар, дилəр! Нинди канəгатьлек хисе 
кичерүдəн мəхрүм икəнсез, дип куям эчемнəн генə.

«Чокыр туплы» уены бик яратып уйнала иде. Бу инглизлəр-
нең гольф уеныныа охшаш уен. Тик тупны таяк белəн түгел, 
кул белəн тəгəрəтəсе. Ул чокырга керсə, сиңа бер очко. Монда да 
төгəллек, сабырлык, юнəлештəн тайпылмау талəп ителə.

Əбəкле, качышлы уеннары санамышларсыз булмый. Нин-
ди генə санамышлар юк иде безнең запаста. Балалар бигрəк тə 
уен-көлке, юморга бай санамышларны кулланырга ярата.

«Алдат, болдат, тəңкə чыңлат. Чыңлый-моңлый, тырт!
Аладан, боладан, песи бара колгадан. Койрыгын төйнəгəн, 

балаларын төягəн. Шул песине тотыгыз, көйрыгын кысыгыз. 
Койрыгы чишелде, балалары ишелде.

Бер, ике, өч, дүрт... ун, байлар кия каткан тун. Каткан 
тунның бəясе йөз дə кырык ике сум.

Берəм, икəм, өчəм, əкəм-төкəм, чикерткə, китеп тор син бер 
читкə. Камка, карга, чыпчык, син калып тор, ə син чык!»

Балалар уеннары гадел булырга тиеш. Хəрəмлəшү бер дə 
хупланмый. Хəрəмлəшергə яратучыны уенга катнаштырырга 
тырышмыйлар. Җиңелгəч елаган балага да такмак бар.

«Җылак-җылак, җылкы колак. Карама таяк, карт əтəч!
Җылак-җылак җылкыткан, җылап кеше куркыткан.
Уенда җиңелеп яки берəр сəбəп белəн өенə кайтып 

əлəклəшеп йөргəннəр дə өлешсез калмый.
Əллүкəй-бəллүкəй, безнең Шакир бəлəкəй. Бармак белəн тисəң 

дə, əтисенə əлəклəй.
Əлəкче-əлəкче, əнə бара бер мəче. Мəчесе мияулый, елак 

яшьлəрен ялый».
Əле соңгы җөмлəне тупасрак итеп əйтүчелəр дə була. Шун-

нан соң елап, əлəклəшеп кара инде.
Əнə шулай итеп балалар бер-берсен тəрбияли дə! Чынлап та, 

балалар уеннары – тəрбия чарасы дип юкка гына əйтмилəр шул!

11. Тап, табышмак!

Табышмак яратмаган бала бар микəн? Кайсы аны əйтергə, 
икенчелəре табарга ярата. Балалар үзлəре дə табышмаклар иҗат 
итəргə ярата. Бала гына дисəң дə, алар əйткəн табышмакның 
җавабын өлкəннəр күп кенə очракта таба да алмый əле. Табыш-
маклар кечкенə булсалар да төш кенə! Алар зиһен байлыгын 
арттыра, ягъни уйларга, җитез фикер йөртергə өйрəтə. Табыш-
мак текстында охшашлык һəм уртаклык төшенчəсе бергə килə. 
Җавапны шушы охшашлыклар һəм уртаклыкларга нигезлəп 
табарга гына кирəк. Əмма табышмакның җавабы бер генə бу-
лырга тиеш.

Элек табышмаклар əйтешү бик популяр булган. Капка 
төбенə җыелган балалар арасында дисеңме, кич утырганда, 
аулак өйлəрдə дисеңме... Чөнки табышмак, фольклорчы Нəкый 
Исəнбəт əйткəнчə, «күмəк эчендə берең əйткəннең мəгънəсен 
икенче кешедəн таптыру өчен генə башкарыла торган фольклор 
(ягъни ул җыр кебек ялгыз гына үтəлми, көйлəп тə əйтелми». 
Үз-үзеңə табышмак əйтеп, җавабын да үзең табып утырмыйсың 
бит инде. Димəк, табышмак əйтешү өчен кимендə ике-өч кеше 
кирəк. Табышмакларның күбесе авыл җирлəрендə туып, авылда 
сакланган. Шуңа күрə табышмакларның эчтəлеге күбесе иген-
челек, табигать, авылның тормыш-көнкүрешен чагылдыруга ба-
гышланган. Табышмакларның тагын бер əһəмиятле үзенчəлеге 
бар: алар сурəтлəү чараларына, телбизəклəргə бик бай. Мəсəлəн, 

охшату – чагыштыру, омонимнар, метафоралар, гипербола, си-
некдоха һəм башкалар. Мəсəлəн, омонимнар (адаш сүзлəр) кул-
ланылган табышмак.

Һəммə татарның өендə бар, үзе дөньяда бер генə. Ул нəрсə? 
Җавабы – Казан.

Үзе актай, корсагы каптай (кəҗə). Нигезендə охшату ята.
Үзе шардай, эче кандай, тəме балдай (карбыз) – ча гыш-

тыру.
Табышмакларның тапкыр җаваплы табышмаклар дигəн 

төре дə бар.
Мəсəлəн, сыер нигə ята? – Утыра алмаганга.
Табышмак сүзен ничек укырга кирəк? – Сулдан уңга таба.
Урманга нəрсə белəн баралар? – Юл белəн.
Табышмакларның логик фикерлəүгə нигезлəнгəннəре 

дə күп. Андыйларын хəзер башлангыч класс балаларының 
дəреслеклəрендə күплəп күрергə мөмкин. Беркөнне үземə дə 
шундый табышмак əйттелəр əле. Ун йомырка булган. Шуның 
өчесен ватканнар, өчесен пешергəннəр, өчесен ашаганнар. Ничə 
йомырка калган? Сезнеңчə ничек?

Борынгы табышмаклар, җырлы-җаваплы табышмак-
лар дигəн төрлəрен дə китерə Нəкый Исəнбəт үзенең 
җыентыкларында.

Бер тирəк, унике ботак, һəр ботакта дүрт чыпчык, һəр чып-
чыкта җиде яфрак, һəр яфракның бер ягы ак, бер ягы кара (ел, 
ай, атна, көн-төн).

Җанлыдан җансыз туа, җансыздан җанлы туа (тавык, 
күкəй, чебеш).

Алты аягы бар – Алып түгел. Дүрт күзе бар – дию түгел.
Аркасында кылдан җебе бар, эрлəп суккан җебе түгел. 

(Үрмəкүч).
Заманга карап табышмакларның да эчтəлеге үзгəрə. Хəзер 

аларның җаваплары компьютер, телевизор, смартфон, планшет 
һ.б. ш. техника, үсеш белəн бəйле.

Балаларның зиһеннəрен үстерү өчен табышмаклар бик 
файдалы. Балаларыгызга табышмаклар əйтергə тырышыгыз. 
Менə сезгə уйланырга бер табышмак.

Казанда пешми, табакка төшми, аны ашамаган үсми 
(күкрəк сөте).

12. Җилəк җыям, как коям

Җəй əле ул җилəк-җимеш җыю вакыты да. Кышка əзер 
витамин бит ул җилəк-җимеш. Əлбəттə, аны кышка кипте-
реп куйганнар, кышын исə чəйгə салып эчкəннəр, җимеш суы 
ясаганнар. Əти-əнилəр кыр, басу, печəн эшендə булганлык-
тан, җилəк-җимеш җыю эше əбилəр һəм оныкларга, балалар-
га йөклəнгəн. Каен һəм җир җилəге, карлыгын, кура җилəк, 
бөрлегəн, шомырт, балан – җыярга гына өлгер. Əмма алган са-
вытны тутырып кайтыр өчен җилəк-җимешнең шəплеген, уры-
нын да белергə кирəк. Ə моны бик азлар белə. Əрəмə карчыгы, 
урман карчыгы дип даннары чыккан берничə əби була авылда. 
Əнə шуларга иярергə тырыша бала-чага. Үзлəре белəн ияртеп 
барган кешелəрне, бу урынны белмəсеннəр өчен, адаштырып, 
саташтырып, əллə кайлардан алып кереп, икенче яктан алып 
чыгалар. Җилəк-җимешне җыярга осталык та кирəк. Кайбер 
балалар җыйган җилəклəрен ашап бетереп, савытларын башла-
рына да киеп кайта иделəр.

Əпри кайта җилəктəн, кая микəн җилəге?
Башына кигəн чилəген, талдымыни белəгең?
Кешедəн ким буласы килми бит. Савытың тулмаса, аны 

бушатып, чилəккə үлəн, əрекмəн тутырып, өстенə җилəкне 
саласың да менə сиңа тулы савыт! Алай эшлəүчелəр дə бар иде. 
Сизəлəр иде инде андыйларны да.

Тулы икəн чилəгең, эре икəн җилəгең.
Өсте тулы, асты буш, чилəкнең эче куыш.
Җилəге чəйлек булыр, печəнеңне ашагач,
Кəҗəкəең тук булыр.
Əмма язылмаган закон бар: иң эрелəрен, сусылларын, 

кызылларын гына сайлап җыеп, бер яки ике бəйлəм сабак-
лы җилəкне əнилəргə, əбилəргə яки өйдə калган кечкенə эне-
сеңеллəргə дип атап алып кайту.

Менə шушы урында язучы М. Мəһдиевнең «Торналар 
төшкəн җирдə» повестеннан тагын бер өзек тыңлап китик 
əле.

«Җилəк җыю буенча балалар арасында, Мəрфуга карчык-
тан кала иң зур абруй Зөлфиядə иде. Кичтəн җилəк вакытында 
Зөлфиялəр капка төбендə «оперативка» була: ничəдə торыр-

га, кемнəрне ияртергə, кемнəрне юк, нинди савыт алырга һəм 
урманның кайсы фарталына (ягъни кварталына) барырга... 
Башыңны иеп, кичтəн Зөлфия янына килəсең. Куркып кына 
сорыйсың (ə ияртмəсə?): «Иртəгə нишлибез? Барабызмы?»

Зөлфиянең бу вакытта телеграф стилендə кыска җөмлə-
лəре була. – Боерган булса. – Кая? – Кимпласага (киң полоса 
дигəн сүздəн, киселгəн ачыклык). – Ничəдə?. – Көтү куган-
да. – Савытны ниндине? – Пласкати җитеп торыр. Артса, 
күлмəк итəгенə. – Кемнəр, кемнəр? – Шəйхулланы ияртмибез. 
Зөлəйха белəн Рəшидə дə калып торыр. Гел ашыйлар, җыю ту-
рында уйламыйлар да.

Зыңгырт! Тимер келəле авыр капка ябылды. Зөлфия юк 
булды... Зыңгырт! Тимер келəле авыр капка ачылды. Зөлфияне 
ай күрде – кояш алды, көтү куалар икəн. Артыннан торып 
йөгерəсең, авылны чыкканчы Зөлфия беркемгə бер сүз дəшми. 
Урман юлына чыккач, туктап барлау үткəрə. Əлбəттə, кичен 
исемлектəн сызылган берəр бала булмый калмый. Зөлфия аңар 
авыр караш ташлый, теге бичара башын иеп басып тора. Əмма 
Зөлфия бик гуманлы, яхшы холыклы кеше иде.

Урман буена килеп җиткəч, Зөлфия əрекмəн белəн аягын 
урый да, кешедəн калган иске чабатаны киеп, чыжылдатып куак 
арасына кереп китə. Кура җилəге җыйганда, чилəге тулмый-
ча кешегə эндəшми. Ə чилəк тиз тула. Аннан ул иптəшлəренə 
җыеша.

Безнең авыл балаларының бик матур бер гадəте бар иде, са-
выт тулгач, өстенə сабагы-тəлгəше белəн өзеп, сабаклы җилəк 
утырта идек. Анысы, кайтып кергəч тə, əнигə! Əни җилəге! 
Моны Зөлфия бик каты күзəтə иде. «Əйдəгез, əнилəргə берəр 
сабак кадыйк та кузгалыйк».

Урман буена чыгабыз. Зөлфия əрекмəн чабатасын салып 
ташлый, ягъни аны питомник киртəсенə элеп куя. Димəк, кирəк 
кеше файдалансын. Аннан питомник киртəсенеə юан баганасы 
башына бер-ике җилəк куясың. Монысы – урман иясенə. Шу-
лай итсəң, ул иртəгə дə җилəкне күп таптыра. Шатланышып 
кайтып китəбез».

Хəзер җилəк-җимеш вакытында, бигрəк тə җилəк өстендə 
болында яки урманда бер баланы да күрмəссең! Əллə бала-
лары калмады, əллə аларны жəллибез шунда, əллə үзлəренең 

кызу кояш астында янып-пешеп, черки-кигəвенгə талатып 
йөриселəре килми? Ə бит шушы гади генə тоелган чара да нин-
ди зур тəрбиягə ия!

Җилəкле җəй турында берəр балалар җыры.

13. Алдавыч əкиятлəр

Алдагы тапшыруларның берсендə əкиятлəр турында 
сөйлəшкəн идек. Əйе, балалар арасында да оста əкиятчелəр 
булган, зурлар арасында да. Ə əкият тыңларга бөтен бала да 
ярата. Əти-əнисен, əби-бабасын, апа-абыйсын əкият сөйлə дип 
тинтерəтүче дə алар. Əкият сөйлə дип аптыратучы балалар 
өчен əкиятлəрнең алдавыч əкиятлəр дигəн төре дə бар. «Алар 
чынлап та əкият сөйли башлаган шикелле башланып китəлəр 
дə, кызыктырып, колакны торгызып җитүгə, берəр тапкыр 
сүз əйтеп яки рифмага туры китереп берəр сорау биреп кырт 
кисəлəр дə куялар». (Н. Исəнбəт. «Балалар фольклоры», 1984, 
145–146 нчы битлəр). Алдавыч əкиятлəр күбесенчə такма-
за формасында була, хикəя формасындагылары да бар. Хəзер 
шуларның берничəсе белəн танышып китəрбез. 622. 627. 630. 
633 нче əкиятлəр.

14. Имеш төбе – җимеш яки ни өчен алай?

Бала  кешесе «ник, ни өчен алай» дигəн сораулар белəн зур    -
лар ны аптыратып бетерə. Күбебез мондый сораулар дан: 
«Апты ратма əле, вакытым юк! Үскəч үзең белерсең», – дип ко-
тылу ягын карый. Кайберлəре иренмичə җавап бирергə тырыша, 
əкият формасын куллана яки кыска тапкыр җавап белəн коты-
ла. Кечерəк əкият сыман җавапларны балалар бик яратып кабул 
итə. Əкият булгач – əкиятчə инде: аларда хайваннар да, кош-
лар да кешечə сөйлəшə, кеше кебек киенəлəр, кунакка йөрилəр, 
җырлыйлар, биилəр... Əмма монда фəн китапларында язылганның 
киресе килеп чыга. Əкиятчеклəр ник? дигəн сорауга җавап сы-
ман сөйлəнсəлəр дə, аларда фəнни җавап юк. Шулай булгач, алар-
ны ник сөйлилəр? «Моңа җавап шул, – ди фольклорчы галим 
Н. Исəнбəт, – иң элек ялган булса да, алар, Тукай əйтмешли, 



227

«сөйлəве яхшы, күңелле, шагыйранə ялган»нар» («Балалар 
фольклоры», 154 нче бит). Н. Исəнбəт мондый əкиятлəрнең 
берничə əһəмиятен күрсəтə. «Беренчедəн, – ди ул, – мондый 
əкиятлəр балаларның уй-хыялларын киңəйтə. Чөнки хыял ка-
натларыннан башка кешедə иҗади хезмəт тə, белем дə, һөнəр дə, 
сəнгать тə була алмый. Икенче ягы да бар: алар холык төзəтү 
ягыннан берəр кызыклы, гыйбрəтле һəм характерлы мисал да 
булып торалар. Өченчедəн, бер дə булмаганда, мондый əкиятлəр 
балаларда уку дəрте уятыр».

Əйе, балалар мондый төр əкиятлəрне яраталар һəм үзлəре 
дə иҗат итеп газета-журналларга җибəрəлəр. Ə хəзер халык 
авыз иҗатының бер җанры булган берничə əкияткə тукталыр-
быз. Бу əкиятлəрне мин Нəкый ага Исəнбəтнең «Балалар фоль-
клоры» китабыннан алдым.

Ни өчен тирəк агачы җимешсез булып калган?

15. Имеш төбе – җимеш

Ташбака, əвернəле үрмəкүч, бал корты каян булганнар? 
166–168 нчы битлəр.

Балалар, хəзер тыңланачак əкиятне сезнең бəлки 
ишеткəнегез дə бардыр. «Өч кыз» дигəн татар халык əкиятен 
белəсезме? Менə хəзер шуңа охшаш əкият белəн таныштырыр-
мын.

Əкиятне уку.

III б ү л е к

«КЫЙССАДАН ХИССА»

Халыкта «кыйссадан хисса» дигəн гыйбарə бар. 
Кыйсса – хикəя, тарихи эпизод, вакыйга, хəбəр дигəн 
мəгънəлəрне аңлата. «Кыйссадан хисса» – укыган хикəядəн, 
тарихи эпизодлардан ишеткəн, күргəн вакыйга-хəбəрлəрдəн 
алынырга тиешле гыйбрəт, мораль ул! Əлеге тапшыру əнə 
шундый гыйбрəт алырлык кечкенə хикəя, вакыйгалардан тора. 
Язмаларның берничəсе «Татарстан яшьлəре» газетасының 
«Замана кыйссасы» сəхифəсеннəн алынды, тормыштан, 
язучыларыбызның əсəрлəреннəн, истəлек-язмаларыннан туп-
ланды. Сөйлəү – миннəн, тыңлау – сездəн.

1. Югалмас байлык

Бөек мəгърифəтче-галим Каюм Насыйриның «Китаб-əт-
тəрбия», ягъни «Тəрбия китабы» дигəн җыентыгы бар. «Ошбу 
китапта зикер кыйлыначак хикəятлəр, вəгазьлəр вə нəсихəтлəр 
һəммəсе, вə бу рисалəнең һəрбер кəлимəсе – бер тəрбиядер. 
Шул җəһəттəн: «Тəрбия китабы» дип ат бирдек», – дигəн галим 
җыентыкка кереш сүзендə. Шул китаптан берничə кыйсса.

Беренче тəрбия. Бер хəким балаларга шундый нəсихəт бир-
де ки: «Əй, җаннарым, угланнарым, нəсихəтне ишетегез – һөнəр 
өйрəнегез. Дөньяның милкенə вə дəүлəтенə ышанырга яра-
мас. Алтын-көмеш – сəфəр кешесенə хəтəрдер; вə йорт-җир 
кешесенə дəхи хəтəре бар: я угыры алып китəр яки утка янып 
китəр. Əмма һөнəр – бер агым судыр вə ышанычлы дəүлəттер. 
Һөнəр иясе əгəр дəүлəттəн төшсə дə кайгы юк. Əй угыл, син дə 
шулай ук һөнəр үгрəн, тəрбия үгрəн, гыйлем үгрəн».

Өченче тəрбия. Бер падишаһның берничə угылы булып, 
араларыннан берсе – зəгыйфь, кыска буйлы, кечкенə гəүдəле 
иде. Гайрелəре озын буйлы, матур йөзле иделəр, əмма атала-

ры ул углына кимсетү һəм нəфрəт белəн карар иде. Əмма бу 
угыл бер зиһен иясе вə мəгърифəтле бала иде. Əйтте: «Əй 
ата, гакыллы тəбəнəк надан озыннан яхшырак түгелме? 
Һəрнəрсəнең кыйммəте күлəменə карап йөрмəйдер. Мунча 
ташы бик эре – йөге бер тəңкə. Энҗе бик вак, əмма мыскалы 
ун тəңкə», – диде. Аталары вə дəүлəтнең зур кешелəре барчасы 
көлештелəр һəм угылның фикере белəн килештелəр.

Бəс, əй угыл, гыйлем вə мəгърифəт дигəн нəрсə буйга вə 
кыяфəткə карап булмыйдыр.

Егерменче тəрбия. Мисыр шəһəрендə ике əмирзадə бар 
иде. Берсе гыйлем үгрəнде, голəмə булды, икенчесе мал җыйды, 
бай булды, финанс министры булды. Бəс, бу бай булганы галим 
булганына кимсетү күзе белəн карар иде вə əйтер иде: 

– Мин солтанлыкка ирештем, син һаман бер ноктада 
торасың.

Галим əйтте: 
– И, туганым, Аллаһ Тəгалəгə шөкер итмəк минем тара-

фымдыр, чөнки мин пəйгамбəр мирасын таптым, əмма син 
фиргавен мирасын алдың.

Əй угыл, бу кыйссадан сиңа тəрбия шулдыр ки, канəгать 
кирəк. Гыйлем, əлбəттə, пəйгамбəр мирасыдыр.

Əй угыл, ике төрле таифə (группа) бардыр ки, болар фай-
дасызга вə мəгънəсезгə зəхмəт чигəрлəр. Бере шулдыр ки, акча 
вə мал җыяр, үзе файдаланмас. Янə бере шул галимдер ки, гый-
лем үгрəнде, гамəл кыйлмады. Бу ике таифə кешесеннəн була 
күрмə.

Ə менə монысы хəзерге заман мəзəкчелəреннəн.

Бер яшь егет каршында тылсымчы пəйда булган һəм аның 
алдына ике капчык китереп куйган. 

– Менə шушы ике капчыкның берсен сайла, – дигəн.
– Ə аларда нəрсə? – дип сораган егет.
– Берсендə – акча, икенчесендə – акыл, – дигəн тыл-

сымчы.
Егет, озак кына уйлап торганнан соң, акыл капчыгын сай-

лаган. Һəм шунда ук, Җир шарында яшəүче иң акыллы, иң 
зирəк кешегə əверелгəн. Моның янына акыл эстəп дөньяның 
төрле почмакларыннан кешелəр агыла башлаган.

– И зирəклəрнең-зирəге, даһиларның-даһие, бу дөньяда иң 
əһəмиятлесе нəрсə? – дип сораганнар.

– Юк, егетлəр... Теге вакытта тылсымчыдан акча капчыгын 
аласы калган! – дип җавап биргəн акыл иясе.

Менə шулай, заман белəн бергə дөньяга карашлар, тəрбия 
дə үзгəреп тора.

Бүгенгə шулар. Килəсе очрашуларга кадəр.

2. Изге холыкларның күркəме – дошманны дус итү

К. Насыйриның «Тəрбия китабыннан». 55 нче тəрбия.
Əй угыл, əгəр бер кеше сине явыз холкы белəн рəнҗетсə, 

эчкерсезлегең белəн аңа вəгазь кыл, ягъни аннан ачу алаем 
дип мəшəкать чикмə. Үч алырга вə җəза бирергə көч җитə то-
рып гафу белəн мөгамəлə кыйлмак, барча изге холыкларның 
күркəмерəгедер.

Шул ук «Тəрбия китабы»ннан.
Искəндəр Румидан сорадылар: «Мəшрикъ вə мəгриб 

иллəрен ничек итеп алдың? Элеккеге падишаһлар никадəр 
гаскəр, акча вə хəзинə түгеп тə алалмаганнар иде», – диделəр. 
Искəндəр əйтте: «Һəр мəмлəкəтне алдым, халкын рəнҗетмəдем. 
Вə элгəре падишаһларын изгелектəн гайре нəрсə белəн зикер 
кыйлмадым», – дигəн.

Əй угыл, күрдең, ниндəен тəрбияле кешелəр бар, имеш. 
Киң күңеллелек вə йомшаклык белəн бөтен мəмлəкəтне яулап 
алалар. Гəрчə дошманың булса да, изгелектəн гайре зекер кыйл-
ма.

«Тар-мар!» кыйссасы

Бервакыт Кытай императорына ил төбəклəренең берсендə 
фетнə чыккан дигəн хəбəр килеп ирешə. Император, тиз ара-
да яраннарын җыя. «Кичекмəстəн юлга кузгалабыз. Мин дош-
маннарымны бик тиз тар-мар итəчəкмен!» – ди. Гаскəре белəн 

фетнəчелəр янына барып җиткəч, император алар белəн бик ипле 
һəм дустанə сөйлəшə, эш нəрсəдə, дип кызыксына. Фетнəчелəр, 
императорның ачыклыгына, хəерхаклы мөнəсəбəтенə гаҗəплə-
нəлəр һəм, нəтиҗəдə, барысы да аның ягына чыгалар. Хəзер, 
фетнəчелəрне җəзалый башларга дигəн фəрман яңгырар, дип 
көткəн яраннары аптырап кала. «Сез бит дошманнарны тар-
мар итəм, дигəн идегез. Ə үзегез, киресенчə, аларны гафу итеп, 
миһербанлылык, шəфкать күрсəттегез», – дигəннəр.

– Мин дошманнарымны тар-мар итəчəкмен, дидем һəм бу 
вəгъдəмне үтəдем, – дигəн император. – Үзегез күреп торасыз, 
биредə дошманнар калмады, хəзер алар барысы да минем дус-
лар. Дошманны тар-мар итүне үтерү дип кенə аңларга кирəкми. 
Иң зур зирəклек – дошманны дуска əверелдерү!

К. Насыйриның «Тəрбия «китабыннан. Əй угыл, белеп 
тор ки, сиңа изгелек кыйлган кешегə яманлык кыйлма вə сиңа 
нигъмəт биргəн кешене хурлама вə кимсетүле караш белəн ка-
рама. Залимлыгы күп булган кеше тиз һəлак буладыр вə аның 
дошманнары күп буладыр. Залимлыктан сакланырга кирəк.

3. Туган тел – иң бөек тел

Бүгенге тапшыруыбыз тел, туган телгə багышланган кыйс-
салардан торыр.

Танылган философ, француз язучысы, мəгърифəтче Воль-
тер болай дигəн: «Телəсə кайсы чит телне, үз алдыңа максат 
куйсаң, алты айда өйрəнергə була. Бер тел бар – аны гомерең 
буе өйрəнергə кирəк. Ул – туган тел!» – дигəн.

Безнең туган телебез – татар теле. Бай мираслы, борынгы 
тел ул.

Бөек шагыйрь Кол Галидəн сораганнар: 
– И бөек остаз, – дигəннəр. – Шəрыкъ шагыйрьлəре фарсы-

гарəп теллəрендə язып дан казанды, син нигə төркичə язасың?
– И замандашлар, – дигəн шагыйрь, – һəм фарсы, һəм 

гарəп теллəре – дөньядагы бөек теллəрдер. Мин – төрки адəм 
вə төркичə язу миңа рəхəт, – дигəн.

Юл гизгəндə бер гарəп кешесе шагыйрь Мөхəммəдъярга 
əйткəн, имеш: 

– Хаҗи углы, и хаҗи Мөхəммəдъяр, китапларыңны 
гарəпчə язгыл! Бөтен голəмəи Ислам җиһанында шөһрəт вə дан 
алырсың!

Аңа каршы шагыйрь болай дигəн: 
– Төрки теленчə мəгънə сүзлəрен ясап шаһ атыйын яздым 

мин ошбу китап, вə алда да төркичə назым итəем китапка хи-
таб.

Ягъни моңа кадəр дə төркичə яздым, алга таба да шулай 
итəчəкмен!

1462 ел.

Мəскəүнең бөек кенəзе Иван Өченче бу елны тəхеткə утыра. 
Аның исеменə Валахиядəн хат килеп төшə. Валахия – тарихи 
өлкə, хəзерге Румыниянең көньяк өлешендə – Карпат белəн Ду-
най арасында урнашкан. Иван өченче бу хатны ача, əйлəндереп-
əйлəндереп карый да тəрҗемəчелəргə бирə. Алар да бу хатны 
укый алмый, чөнки хат итальянчамы, румынчамы язылган 
була. Шуннан соң Иван Өченче хат яздыра да аны Валахия 
илчесенə тоттырып кайтарып җибəрə. Валахия патшасына 
языл ган хатта мондый сүзлəр була: «Урыс падишасы, илчелеге 
чит иллəр белəн бары тик урыс, латин һəм татар теллəрендə 
генə языша!»

Татар теле Русиядə халыкара тел булган. Казан ханлыгы 
җимерелгəч тə татар теленең аралашу теле буларак əһəмияте 
югалмый.

– Беравык татар теле Русия һəм Персия (Иран) арасындагы 
илчелек мөнəсəбəтлəре теле булды, – дип яза мəшһүр тарихчы 
Василий Бартольд.

Бу мисаллар Р. Батулланың («Тузга язмаган хəллəр», Ка-
зан. 1997) китабыннан алынды.

Газиз туган телем аһəңнəре
Канга, җанга сеңгəн тумыштан.
Кеше диеп мине санамагыз,
Тапкан анам телен онытсам.
Бара-бара барып чыктык, лəгынь,
Тукайны укыйбыз урыстан.
Татармын мин, димə, газиз балаң
Бөек Тукай телен онытса.

Ояты ни: татар балалары
Урыс булып туа тумыштан;
Үз телеңне үзең акламасаң.
Үз телеңне үзең сакламасаң,
Рəхим-шəфкать көтмə язмыштан.

(Шəмсия Җиһангирова)

4. Керереңнəн элек, чыгарыңны уйла

К. Насыйриның «Тəрбия» китабыннан. «Əй угыл, бер 
җиргə керсəң, əүвəл ничек итеп чыгасыңны уйларга кирəк. Бер 
ишекне ачсаң, ничек итеп ябармын дип уйламак кирəк. Ягъ-
ни бурычка керсəң, ничек итеп түлəрмен, дип, əүвəл түлəвеңне 
исеңə төшер. Вə дəхи бер эшкə керешсəң, ничек итеп тəмам 
кыйлырмын, дип, тəмам кыйласыңны исеңə төшер».

Һəр эшнең ахырын фикер кыйлып һəм уйлап эш кыйлган 
кеше бəла вə кайгыдан имин булыр вə сəламəт калыр. Уйлама-
енча ашыгып эш кыйлган кеше һичбер тəүбə вə үкенеч тартмай 
калмас.

Иң мөһиме

Бер фəкыйрь хатын кечкенə баласын күтəреп кабак яныннан 
узып барганда, мондый тавыш ишетə: «Кабакка кер дə, җаның 
ни тели шуны алып чык. Лəкин иң мөһиме турында онытма. Аң 
бул: син кабактан чыгуга, ишек мəңгегə ябылачак. Ə хəзер фор-
саттан файдаланып кал, лəкин иң мөһиме турында онытма!»

Хатын кабакка кергəч ни күрсен – өстəллəр алтын-
көмештəн, кыйммəтле ташлардан сыгылып тора! Ана баласын 
идəнгə төшерə дə, алъяпкычына ашыга-ашыга алтын акчалар, 
кыйммəтле ташлар тутыра башлый. Шул вакыт теге тавыш аны 
тагын кисəтə:

– Синең 9 минут вакытың калды!
Сулышы капкан, күзлəре тонган хатын күтəрə алган кадəр 

байлык җыя да йөгереп чыгып китə. Аның артыннан шапыл-
дап ишек ябыла. Мəңгегə! Шул чагында гына комсыз хатын 
эчтə баласын онытып калдырганлыгын исенə төшерə.

«Көмеш ваза хатирəсе»

Башкортстанның күренекле язучысы Мостай Кəримнең 
«Көмеш ваза хатирəсе» хикəясеннəн бер өзек.

«1961 елның көзендə СССР Язучылар союзы безнең 
өчебезне – шагыйрь Михаил Луконинны, тəрҗемəче Мариан 
Ткачевны һəм мине Азия иллəренə озак сəяхəткə җибəрделəр. 
Безнең максатыбыз – дөнья күреп, фəһем алу һəм төрле 
иллəрдəге язучылар белəн араларны якынайту, бəйлəнешкə 
керү. Юлыбыз Кытай, Вьетнам, Бирма, Таиланд, Камбоджа аша 
үтəргə тиеш...

Камбоджадан кайтып китəргə тəүлек калгач, кичлəтеп без-
не хөкүмəт башлыгы принц Нородом Сианук кабул итте. Əле 
көндез үк андагы илчебез безгə үгет-нəсихəт бирде:

– Ул мондый гына хөкүмəт башлыгы түгел, король 
улы – шаһзадə! Сарайның үз йолалары бар, бик иркен кыланып, 
əдəпне бозмагыз! Сез – совет кешелəре!

Монысын күбрəк Луконинга ымлады булыр. Чөнки ул 
илче белəн очрашканда, үзен шактый иркен тота. Янə шуны 
аерым төшендерде илче: китəр чакта, шаһзадə белəн хушла-
шып, ишек ягын уңайлаганда, артка чигенергə кирəк икəн. Аңа 
аркаңны, җилкəңне күрсəтергə ярамый! Ике-өч тапкыр баш 
иеп, хөрмəт белдерсəң, бигрəк тə килешер: үз кул астындагы 
кешелəр аның белəн күрешкəндə бер тезгə чүгəли, безгə моны-
сын кылу мотлак түгел. Шушындый күрсəтмə алдык. Без ни, 
илче əйтмешли, горур совет кешелəре, туган илебезнең йөзенə 
кызыллык китермəс өчен, шаһзадə алдында өч түгел, биш тап-
кыр бөгелергə риза. Бу җəһəттəн тəртип нык безнең». 

Принц совет кунакларын бик ачык күңел белəн кабул итə. 
Хуҗа үзен үтə гади тота. Җитмəсə, шигърият яратучы кеше дə 
икəн.

«Байтак утырдык, – дип дəвам итə автор. – Мин юк-юкта 
«керереңнəн əүвəл чыгарыңны уйла» дигəн мəкальне искə 
төшереп алам. Ничегрəк итеп артка чигенербез икəн?

Ниһаять, хушлашыр вакыт җитте. Хуҗа безгə бүлəклəр 
тапшырды. Бөтенебез дə урыннарыбыздан тордык».

Принц горур совет кешелəренең артка таба йөри алмас-
лыгын аңлагандыр, яисə кунакларны авыр хəлгə калдырасы 

килмəгəнме, тəрбияле кеше буларак, кунакларның уртасына 
кереп басып, биллəреннəн кочаклап, ишеккə кадəр озатып 
бара.

«Шулай итеп, илчебез биргəн киңəшлəр һəм күрсəтмəлəр 
бушка булды. Хуҗаның «шигъриятне яратам» дигəн сүзенең 
раслыгы, затлы токымның күңел зирəклеге, аңардагы патшалар 
тəрбиясе минем хəтеремə нык сеңде. Ə үз илебездə сəнəктəн 
көрəк булган бəлəкəй генə түрə кайсы вакыт өстəл артында 
утырган көе урыныннан тормыйча гына күрешергə сиңа кул 
суза. Сузса ярый да əле.

«Мин ифрат шигърият яратам. Хəтта хакимнəр дə 
шагыйрьлəр белəн исəплəшкəн», – дигəн фикерен гамəлдə 
раслады король улы».

Мостай Кəрим. «Гомер мизгеллəре», Казан, 1996, 84–88 нче 
битлəр.

5. Тəхет һəм бəхет

К. Насыйриның «Тəрбия китабы»ннан

Ике туган бар иде. Бере падишаһ хезмəтендə булып гомер 
кичерер иде. Бере үзенең кул көче белəн табыш итеп, тереклек 
кыйлыр иде. Бервакытны падишаһ хезмəтендəге бай туганы 
əйтте: «Əй, туганым, ник падишаһ хезмəтенə кермəйсең? Бəлки, 
каты хезмəтлəрдəн котылыр идең», – диде.

Икенче туган əйтте: «Син ник кул көчең белəн тереклек 
кыйлмайсың? Бəлки, хурлык вə кимсетелүлəрдəн котылыр 
идең. Хакимнəр əйткəннəрдер ки, үз икмəгең ашап өеңдə 
утыруың, кеше хезмəтендə алтын камəр (билбау) баглавыңнан 
артыграктыр».

Үз көчең белəн тапкан бер тиенең кеше көче белəн хасил 
булган мең тиеннəн бəрəкəтлерəктер.

Габдулла Тукай. «Бəхет»

Бер шəһəрнең читендə генə өч агай-эне торалар иде. 
Боларның, ни сəбəптəндер, нинди генə эшкə тотынсалар да, 
эшлəре уңга китми иде. Бу агай-энелəр, эшлəре уңмавында үз-

үзлəрен гаеплəргə уйлап та карамыйча, һаман бəхет юклыгын-
нан гына күрəлəр иде.

Берзаман, ничектер, күзгə күренмичə генə Бəхет үзе бо-
ларга кунакка килде дə, бу агай-эне нинди генə эш башласа-
лар да, ярдəм итəргə сүз бирде. Бу вакытта өч агай-эненең берсе 
сəүдəгəрлеккə тотынган иде. Шулай итеп, Бəхетнең ярдəме илə, 
ни сатса аннан – файда, ни алса – аннан табыш итəр, берничə 
көндə малы вə хəзинəсенең хисабы булмаган зур бай булып 
китте.

Шул ук Бəхет килгəн заманда икенче кардəш мəхкəмəдə 
(ягъни судта) писарь иде. Бу да Бəхет аркасында хакимлек 
дəрəҗəсенə күтəрелде, медальлəр бирелде.

Сез инде өченчесенə Бəхет ярдəм иттеме диярсез? Ник 
итмəсен, итте: өченче кардəш чебен тота иде! Хəзер Бəхетнең 
булышлыгы илə, кулын селтəгəн саен чебен тота, һичбер 
селтəнгəне бушка китми.

Бəхет кунакка гына килде дигəн идек бит. Дөрес, Бəхет 
озакламый китте.

Ике кардəш бай вə дəүлəтле булдылар. Өченчесе, һаман 
явыз Бəхетне яманлап, авылдан-авылга, сукрана-сукрана, кап-
чык тотып, телəнергə китте.

Укучы! Ошбу хикəядə кем гаепле икəнен үзең табып хөкем 
ит!

Бүгенгə шулар. Килəсе очрашуга кадəр исəн-имин то-
рыгыз!

6. Нəрсə эшлəсəң дə үзеңə əйлəнеп кайта

Каюм Насыйриның «Тəрбия китабы»ннан. Əй угыл, 
сачкəнеңне урырсың, кылганыңны күрерсең. Ягъни изге эш 
кыйлсаң, изге җəза алырсың вə явыз эш кыйлсаң, михнəткə вə 
газапка лаек булырсың.

Əй угыл, яхшылыкның кадерен белмəгəн кешедəн ерак 
йөргəнең яхшы. Берəүгə бер яхшылыгың тисə, сөйлəп йөрмə, 
берəүдəн яхшылык күрсəң, фаш кыйл, онытма!

Əй угыл, берəүгə иткəн игелегең вə ярдəмеңне вə аңар 
иткəн яхшылыкларыңны əйтеп:

– Мин сиңа фəлəн яхшылыклар кыйлдым, – дип сөйлəп 

йөрсəң, адəм тарафыннан рəхмəт вə Аллаһы Тəгалə тарафын-
нан савап өмид итмə. Син исенə төшермəсəң дə, ул кеше үзе дə 
белер.

* * *
Бу хəл, егерменче гасыр башында, Шотландиядə була.
Сазлык яныннан узганда, бер фермер җан ачысы белəн 

кычкырган тавышлар ишетə. Ул тетрəвекле сазга батып баручы 
малайны күрə. Бəхеткə, фермерның кулында балтасы була һəм 
ул тиз генə юан ботак чабып алып, шуның ярдəмендə баланы 
тартып чыгара.

Икенче көнне фермерның өе янына зиннəтле экипаж ки-
леп туктый. Каретадан чыккан джентельмен фермер коткарган 
малайның əтисе икəн. Ул рəхмəт əйтергə килгəнлеген əйтə. 

– Мин сезгə күпме акча тиеш? – ди ул.
– Мин сезнең улыгызны акча өчен коткармадым. Минем 

урында кем генə булса да, нəкъ шулай эшлəр иде, – дип җавап 
биргəн фермер. Шулвакыт болдырга бер малай йөгереп чыга.

– Бу сезнең улыгызмы? – дип сорый кунак.
– Əйе, – дип җавап бирə фермер.
– Болай булгач, мəсьəлə хəл ителде, – ди бай кунак. – Сез 

минем улымны үлемнəн йолып калдыгыз, шуның өчен мин 
сезнең улыгызны үзем белəн Лондонга алып китəм һəм аны 
яхшы урынга укырга урнаштырам. Мин шиклəнмим: сезнең 
улыгыз да əтисе кебек игелекле баладыр һəм бу хөрмəткə лаек. 
Сезгə дə, миңа да үкенергə туры килмəс.

Һəм фермер малае Лондонга китə. Ул анда башта мəктəпне, 
аннан университетны тəмамлый. Озакламый ул пенициллин 
уйлап табучы буларак бөтен дөньяга таныла. Белмəгəннəр бе-
леп калсын: аның исеме – Александр Флемминг.

Аны укырга урнаштырган кеше – Рандольф Черчиль. 
Ə аның фермер коткарып калган улының исеме – Уинстон 
Черчиль – соңыннан Англиянең премьер-министры.

Сүз уңаеннан: Уинстон Черчиль үпкə чиренең бик авыр 
формасы белəн авырып урын өстенə егылгач, аны үлемнəн яңа 
дару – Александр Флемминг ачкан пенициллин коткарып 
калган. Шушы хəлгə бəйле рəвештə микəн, Уинстон Черчиль, 
җае чыккан саен:

– Нəрсə генə эшлəсəң дə, үзеңə əйлəнеп кайта, – дип ка-
батларга яраткан.

Бу мисал «Татарстан яшьлəре» газетасының «Замана 
кыйссасы» сəхифəсеннəн алынды (16 апрель, 2015 ел).

7. Беркайчан да зарланма

К. Насыйри «Тəрбия китабы»ннан
22 нче тəрбия. Ишеттем ки, бер фəкыйрь дəрвиш ачлык 

утында көйгəн, берсе өстенə берсе ямалган кием кигəн. Дуст-
ларыннан берсе əйтте: «Ник болай утырасың? Ошбу шəһəрдə 
фəлəн кеше бар, мохтаҗларның хаҗəтен үтидер. Əгəр синең 
дə хəлеңне белсə, хəлеңə керер иде», – диде. Ул фəкыйрь 
əйтте: «Тик тор, фəкыйрьлектəн үлмəк, кешегə хаҗəт белəн 
бармактан хəерлерəктер», – диде.

Остаз киңəше
Бервакыт остазы шəкертенə əйтə: «Беркайчан да мин начар 

яшим», – дип зарланма. Ходай, бу сүзлəреңне ишетеп, бу əле 
начар яшəүнең нинди булганын белми икəн, дип язмышыңны 
үзгəртергə мөмкин.

Тормышыңда ни нəрсə килеп чыкса да: «Мин яхшы 
яшим», – диген. Ул чагында Ходай: «Бу əле яхшы тормышның 
нəрсə икəнен белми икəн», – дип əйтəчəк һəм сиңа унлата ях-
шырак тормыш бүлəк итəчəк.

Форсат
«Диңгез буенда өч катлы вилла сатыла. Бассейны һəм бак-

часы бар. Бəясе – 1 доллар». 
– Саташу, – дип уйлап куя бомж һəм газетаны чүп савыты-

на ташлый. Ишек алларында ашарына ризык эзлəп йөргəндə, ул 
тагын диварда зур игълан күрə: «Диңгез буенда өч катлы вилла 
сатыла. Бассейны һəм бакчасы бар. Бəясе – 1 доллар». «Ахмак 
шаярту!» – дип бомж юлын дəвам итə. Əмма киң урамда ат башы 
хəтле хəрефлəр белəн язылган галəмəт зур баннер (реклама ха-
рактерындагы график сурəт) күргəч (анда да шул ук текст), бомж 
уйга кала. «Кайсы ахмагы бирде икəн бу белдерүне? – дип уйлый 

ул, – əллə барып тикшереп карыйм микəн?» Кесəсендəге соңгы 
долларын капшап карагач, ул күрсəтелгəн адрес буенча китə.

Вилланы эзлəп тапкач, аңар ишекне бик чибəр хатын ача.
– Гафу итегез, мин белдерү буенча. Анда язылганнар берəр 

уен-муендыр инде, əйеме?
– Юк-юк! Барысы да дөреслеккə туры килə. Бернинди уен-

муенсыз.
– Һəм бəясе дə бер доллармы?
– Əйе, бер доллар. Əгəр кызыксынсагыз, йортны карап 

чыга аласыз.
Йорт, билгеле, бомжга ошый һəм ул кесəсендəге бер дол-

ларны затлы виллага алыштыра. Бомжның: «Моны ничек аң-
лар га?» – дигəн соравына теге ханым болай ди: «Үлəр алдын-
нан ирем язып калдырган васыять буенча, мин бу вилланы 
сатарга һəм акчасын аның сөяркəсенə тапшырырга тиеш. Тиеш 
икəн – тиеш. Мин шулай эшлəдем дə. Белдерү ярты ел эленеп 
торды, əмма беркем дə килмəде. Сез – кызыксынып килгəн 
бердəнбер кеше. Уңышлар телим».

Шулай итеп, бу тормышта безнең барыбызга да шанс бире-
лə. Кайчагында хəтта кеше ышанмаслык нəрсəгə дə ышанырга 
һəм форсатны кулдан ычкындырмаска гына кирəк!

Бу мисал «Татарстан яшьлəре» газетасының «Замана 
кыйссасы» сəхифəсеннəн алынды (16 апрель, 2015 ел).

8. Əйткəн сүз – аткан ук

К. Насыйриның «Тəрбия китабы»ннан. Əй угыл, əйткəн 
сүз, аткан ук кебектер. Һəрбер сүзеңне уйлап сөйлəшергə кирəк, 
авызыңнан чыккан кире кайтмас.

Г. Тукай «Бытбылдык»
.
Бытбылдык, диңгезгə кереп, барча җан-җанвар, кош-

кортка: «Мин хəзер бу диңгезне яндырам!» – диип мактанды.
Бу простой хəбəр түгел: шул ук сəгатьтə бөтен җир йө-

зенə, су төплəренə, урман араларына таралды. Барча су пади-
шаһлыгының халкына зур хəвеф төште. Һавага карасаң, көтү-
көтү кошлар килə; урманнан шулай ук көтү-көтү хайваннар 

шəһəрдə пожар булганда җыелган халык шикелле җыелалар. 
Һəрберсе: «Диңгез ничек янар икəн?» – дип уйлыйлар. Бу хəбəр 
авылдагы, шəһəрдəге кешелəргə дə таралган булырга кирəк. 
Кешелəр дə бер кулларына кашык, икенчесенə икмəк тотып, ба-
лык шулпасы ашарга дип, берсен-берсе егып, таптап, ашыгып 
чабалар.

Тамашачылар килеп бетте. Һəркем телсез кеше шикелле 
тавышсыз-тынсыз диңгезгə күзен текəп тора иде. Тик кайсы 
арада, чыш-пыш килеп: «Менə диңгез кайный башлар, менə 
янар», – дигəн тавышлар ишетелə иде. Кешелəр, кошлар, хай-
ваннар көтəлəр; көтү уттан да эссерəк булып, эчлəрен яндыра.

Аптырагач, бер-берсенə: «Ичмасам, кайный башламады-
мы?» – дилəр иде. Диңгез исə янмый да, кайнамый да. Ахыр-
да ни булды дисез? Бытбылдык, оятыннан, күзен йомып очып 
китте. Дөньяга даны чыкты, əмма диңгез янмады.

Бу урында һичкемнең йөзен ертмыйча гына бер сүз 
əйтергə мөмкин: бер эшнең очына чыкмыйча мактану 
кирəкмəс.

К. Насыйриның «Тəрбия китабы»ннан. Ялганчылык 
белəн аты чыккан һəрникадəр туры сүз əйтсə дə, ышандырмый-
дыр. Бер мəртəбə ялганчылыгың сизелсə, чын сүзеңə дə ышан-
мас булырлар.

Хуҗа Насретдин ялган сөйлəп: «Мин кешелəрнең нəрсə уй-
лаганын белə алам», – дип мактанып йөри башлагач, аны казый 
янына өстерəп китергəннəр.

 – Син кешенең ни уйлаганын белəсең дип сөйлилəр. Алай-
са əйт, менə мин хəзер нəрсə дип уйлыйм? – дигəн казый.

 – Син, бу хəзер миңа нəрсə дип ялганлар икəн, дип 
уйлыйсың, – дип җавап биргəн хуҗа.

Ялганчы кешенең ни əйтəсе болай да билгеле бит!
Хəзергə шулар. Килəсе  очрашуга кадəр.

9. Изгелекнең кадерен бел!

К. Насыйриның «Тəрбия китабы»ннан. Адəмнең таби-
гате шуйлəдер ки, мəнфəгатен күргəн кешегə мəхəббəт итəр вə 
зарарын күргəн кешегə рəнҗер. Əй, угыл, кешегə мəнфəгать 
итəргə кулыңнан килмəй икəн, зарарыңны ирештермə. Ачык 
йөзле, татлы сүзле бул, дустың күп булыр.

Игенче һəм язмыш
Бер игенче кырда җир сөргəндə хəзинə таба һəм шул хəлдəн 

соң көн саен бу урынга килеп җиргə рəхмəтлəр əйтеп, белгəн до-
галарын укый торган була. Көннəрдəн бер көнне игенче каршы-
на Язмыш килеп чыга һəм болай ди: «Карале, дустым, нишлəп 
син мин биргəн бүлəк өчен җиргə рəхмəт укыйсың? Ул хəзинəне 
баеп китсен дип, сиңа мин җибəрдем бит», – дигəн. «Əгəр дə 
мəгəр, очраклы рəвештə хəллəрең үзгəреп китеп, фəкыйрьлеккə, 
мохтаҗлыкка төшсəң, син тагын сукранып, мине – Язмышны 
каргый башлаячаксың бит», – дигəн.

Кеше үзенə кем игелек кылганын һəм кемгə рəхмəт укырга 
кирəклеген белергə тиеш.

Умартачы
Умартачы умарталыкта юк чакта берəү килə дə кəрəзлəр 

һəм бал урлап китə. Хуҗа кайтып кергəч. таланган умарта 
ояларын күрə һəм аларны тəртипкə китерə башлый. Шулва-
кыт кырдан бал җыеп кайтып килүче бал кортлары өерлəре 
белəн аңа ташланалар. «Их, сезне! – дип кычкырып җибəрə 
умартачы. – Кəрəзлəрне урлап китүчене сез күрмəгəнсез дə. 
белмəгəнсез дə. Ə мине, көне-төне сезне кайгырткан, сезне ка-
раган хуҗагызны өерегез белəн чагасыз!»

Кайчагында кешелəр дə, мəсьəлəнең асылына төшенеп 
җитмилəр дə, дошманнарыннан сакланасы урынга, дустларын 
читкə тибəрəлəр.

Г. Тукай. «Яшь агач»
Мужикның урманда балта тотып барганын күреп, бер яшь 

агач: «И Агай! Хəлемə мəрхəмəт итеп минем тирə-ягымдагы 

агачларны кисə күр. Мин, алар каплап торганга күрə, якты 
дөньяны күрə алмыйм. Тамырларым да, шушы карт агачлар 
тыгызлаганга күрə, кирəгенчə җəелə алмыйлар. Миңа җил дə, 
кояш нурлары да үтеп керə алмый. Əгəр син карт агачлардан 
мине коткарсаң, мин бер ел эчендə урманның беренче матур 
агачы була алыр идем. Бөтен сахра минем күлəгə илə капланыр 
иде. Менə, күрəмсең, шул картлар зарарыннан минем калын-
лыгым һаман чыбык шикелле генə», – дип ялынды.

Мужик барлык карт агачларны кисеп аударды. Менə инде 
яшь агачның күңеле булды. Аңар дөнья иркен калды. Лəкин бу 
куанулар урынлымы?

Хəзер инде бичара яшь агачны кояш яндыра я бозлы яңгыр 
кəефен ала, я ком-туфрак бураны килеп, җиргə чаклы бөгеп, 
иелдереп китə. Көннəрдəн бер көнне бик каты җилле давыл 
килде дə агачны шартлатып сындырып та китте. Бу хəлне күреп 
торган бер елан, җирдə сынып яткан яшь агачка карап: «И яшь 
бала! Инде кемгə үпкəлəмəкче буласың? Бу бəла синең үзеңнəн 
булды. Əгəр син карт агачларга тарланмаган булсаң, ул агачлар 
сине җилдəн-яңгырдан саклаган булырлар иде. Син ышыкта 
тыныч кына рəхəтлəнеп яшəр идең. Гакылсыз! Ул агачларга 
да мəңге суы сипмəгəннəр иде. Əгəр аларның гомере беткəнен 
көтсəң, аңарчы син дə үсеп, куəтлəнер идең. Үз нəүбəтеңдə син 
дə зур агач булып, дөньяны күреп торыр идең һəм бу бəлалəр 
башыңа килмəгəн булыр иде», – диде.

Бу кыйсса яшьлəребез колагына кереп, гыйбрəт алсын-
нар иде.

10. Һөнəрле үлмəс

Дөньяда өч һөнəр иясе иң изге, кирəкле һөнəрлəрдəн санала 
икəн. Болар – игенче, укытучы, сəүдəгəр. Əлеге кыйссаларыбыз 
бүгенге көндə дə иң популяр тармак – сату-алу, сəүдə өлкəсенə 
карый.

К. Насыйриның «Тəрбия китабы»ннан

Һөнəрле кол үлмəс. Əй угыл, һөнəрнең кайсы булса да, үзең 
яхшы булсаң, акча китерер. Əмма һөнəрлəрнең яхшысы, əгəр 

дə азрак сəрмəяң (акчаң) булса, сəүдə кыйлмак яхшы кəсептер. 
Лəкин хəлəл сəүдə кыйлмак, бик читен эштер. Əмма иҗтиһад 
кыйл, əй угыл, хəлəлдəн сату ит. Хəлəл сəүдə белəн хасил иткəн 
бер тиенең ун тиен хəрамыңны бəреп егар. Сəүдə малы алсаң, 
малның яхшысын ал, чөнки яхшы нəрсəдəн файда өмиде бар. Ə 
начар нəрсəң сатылмый калса, зарар булыр.

Вə дəхи, əй угыл, бурыч итəргə һəвəс итмə. Вə файда белəн 
алма вə заклад биреп акча алма. Чөнки бу эшлəр адəмне хур-
лыкка төшерер. Кемгə бурычлы булсаң, аңар кол булырсың. Вə 
дəхи кешегə бурычка акча бирмə, хосусан, дустыңа бирмə. Чөнки 
дустың, вакытында үзе белеп бирмəсə, үзеңə сорарга туры ки-
лер, сорасаң рəнҗер, арагызда дуслык бетəр. Дустыңны дошман 
итмəк, җаһиллəр, ягъни, наданнар, икейөзлелəр эшедер.

«Əйе, елмая белмəсəң, кибет ачма», – ди бит кытай ха-
лык мəкале. Сəүдə, сату-алу өлкəсендə эшлəүчелəр ачык йөзле, 
тəмле телле, ихтирамлы, сатып алучыга карата итагатьле бул-
маса, аның янына беркем дə килмəс, товарын алмас.

1. Яратмый хəлең юк
Элек заманда кибеттəге өйрəнчек малай остазына 

мөрəҗəгать итə:
 – Тəкъсир, кайбер сатып алучылар, ишектə күренү белəн, 

гайрəтне чикерəлəр. Андый чакта нишлəргə икəн?
 – Ə аларның акчалары бармы соң? – дигəн остаз.
 – Бардыр инде. Булмаса, кибеткə кермəслəр иде.
 – Синең акчадан гайрəтең чиккəн чакларың булдымы?
 – Юк, билгеле. Акчадан кемнең гайрəте чиксен инде!
 – Акчаны яратасың алайса.
 – Шулай дип əйтсəң дə була.
 – Акчаны яраткач, сатып алучыны да яратасың инде. 

Яратмый хəлең юк, – дигəн остазы.

2. Сатучыларның файдасы

Бервакыт шəкерте остазына əйтə:
 – Əфəндем, мин беркөнне балачак дустымны очраттым. 

Минем сəүдə белəн шөгыльлəнүемне белгəч, ул авызын кый-

шайтты һəм сəүдəгəрлəрнең барысы да жуликлар һəм спеку-
лянтлар, чөнки алар арзанга алып, кыйммəткə саталар, гади 
кешелəрне талап симерəлəр, – диде.

 – Ə син аңар нəрсə дип җавап бирдең? – дигəн остазы.
 – Мин сүзне икенчегə бордым һəм без элекке дусларыбыз, 

сəясəт турында сөйлəшə башладык.
 – Аңлашылды. Син əйтер сүз таба алмагансың.
 – Бəлки, сез миңа ул сүзлəрне табарга ярдəм итəрсез.
 – Яхшы, – остаз. – Синең урыныңда булсам, мин ан-

нан: «Əгəр бөтен сатучылар кинəт кенə юкка чыксалар, син 
нишлəр идең?» – дип сорар идем. Ул үзенə һəм гаилəсенə кием 
сатып алу өчен туку фабрикасына, ашарга алу өчен авылга 
йөри башлар иде. Ə бəдрəф кəгазе алу өчен кəгазь фабрикасына 
чабар иде. Шулай чаба торгач, аның эшлəргə күпме генə вакы-
ты калыр иде икəн? Эш димəктəн, синең дустың һөнəре буенча 
кем?

 – Ул ниндидер сəясмəннең ярдəмчесе.
 – Ə-ə, – ди остаз, – алайса аңлашылды. 
(«Татарстан яшьлəре». – 8 октябрь, 12 ноябрь, 2015).

Бүгенгə шулар. Хəзергə сау булып торыгыз. Килəсе очра-
шуга кадəр!

11. Яхшы гадəт – яхшы тəрбия җимеше

К. Насыйри «Тəрбия китабы»ннан
Локман хакимнəн сорадылар: «Син хикмəтне кемнəн 

үгрəндең?» – дип.
Əйтте: «Күзсез кешелəрдəн үгрəндем, чөнки алар аяк басасы 

урынны күрмəенчə аяк басалар», – диде. Ягъни ул, күзсезлəр аяк 
басасы урынны күрмəенчə я абыналар яки төртелəлəр, яки егы-
лалар. Шулай ук аңы юк кешелəр вə наданнар сүзнең урынын бел-
мəй сөйлəшəлəр вə ахырын уйлап бетермичə сөйлəшəлəр. Алар-
ның наданлыкларын күрдем дə хаким булдым, дигəн, имеш.

Икенче бер кыйссада исə, Локман хаким бу сорауга, 
гадəтсезлəрнең гадəтсезлеген күреп, гыйбрəт алып, хаким бул-
дым, дигəн.

Бүгенге кыйссабыз да гадəт һəм гадəтсезлек турында 
булыр.

Гадəтсезлек

Бер эш бирүче, реклама агентлыклары аша, фирмасының 
ачылуы турында хəбəр итə һəм тиздəн бик күп гаризалар ала. 
Күпсанлы дəгъвачылар арасыннан ул ике кешене сайлый һəм 
аларны əңгəмəгə чакыра.

Беренче дəгъвачы бүлмəгə килеп кергəч, артыннан ишек-
не ачык калдыра. Эш бирүче аның белəн унбиш минутлап 
сөйлəшкəч, алгы бүлмəдə көтеп торуын сорый.

Икенче кандидат, бүлмəгə кергəндə, артыннан ишекне 
ябып керə. Бераз аралашкач, эш бирүче аңа да алгы бүлмəдə 
көтеп торырга куша һəм сəркатибен чакыра.

– Беренче дəгъвачы эш өчен кирəкле бөтен сыйфатларга да 
ия, – ди ул. – Əмма мин эшкə икенче дəгъвачыны алырга карар 
бирдем. Ник дигəндə, беренче дəгъвачы артыннан ишекне яп-
мады, күрəсең, ул ялкау, таркау егеттер. Икенчесе япты. Шуңа 
күрə квалификациясе түбəн булган очракта да ул эшкə бик тиз 
өйрəнəчəк.

Кеше бик белемле булса да, гадəтсез икəн, аның күп 
белүеннəн ни файда?

Əкрен кирəк, иплəп кирəк

Секретарь, менеджер һəм аларның боссы җəяүлəп кенə 
əбəт ашарга баралар икəн. Һич көтмəгəндə, алар юлда аунап 
яткан борынгы лампа күрəлəр. Моның тышына нинди сурəт 
төшерелгəн икəн, дип лампаны сөртүлəре була, аның эченнəн 
гыйфрит килеп чыга һəм боларның һəркайсының берəр телəген 
үтəргə вəгдə бирə.

Беренче булып, секретарь алга чыга.
– Мине хəзер үк Багам утрауларына илт, – ди ул. – Минем, 

бөтен мəшəкатьлəр турында онытып, зиннəтле катерда диңгезне 
айкыйсым килə! Секретарь шунда ук гаип була һəм гомере буе 
кəеф-сафа корып яшəргə китеп бара.

– Мине Гавай утрауларына илт, – ди менеджер. – Янымда 
массажчы кызлар йөгереп йөрсен, коктейльлəр запасы бетмəс-
төкəнмəс булсын.

Ул да шул ук мизгелдə күздəн югала.
– Хəзер синең чират. Нинди телəгең бар? – ди гыйфрит 

босска. Бераз уйлап торгач, теге җавап бирə: 
– Əбəт вакыты тəмамлануга, теге ике хөрəсəн кабат офиста 

пəйда булсын!
Моннан мораль шул: беркайчан да алдан чəчрəп чыкма-

гыз. Башта шефыгызның үз сүзен əйтүен көтегез.

12. Саран булма, юмарт бул!

К. Насыйри «Тəрбия китабы»ннан. Əй угыл! Халык 
каршында гыйззəтем вə хөрмəтем артык булсын дисəң, ачык 
куллы вə икмəкле-тозлы, җумард бул. Җумардлык белəн 
дəүлəт кимемəс, бəлки җумардлык дəүлəтең артуына сəбəптер. 
Сəдака-хəер һичкайчан кешене бөлдермəс. Кешенең ярдəменə 
мохтаҗ булудан саклан. Əй угыл, кешенең миннəтен (берəүгə 
күрсəткəн, эшлəгəн яхшылыгын, ярдəмен искə төшереп, аны 
битəрлəү) һəрвакыт муеныңа йөклəмə, үзеңнең хəзинəңдə бары-
на канəгать кыйл.

Берəүнең мохтаҗ икəнен белəсең икəн, үзе сорамас борын 
тизрəк бирə күр.

Ипи

Авылда бик фəкыйрь бер карчык яшəгəн. Шул дəрəҗəдə 
фəкыйрь булган, аена бер тапкыр булса да ипи салырлык оны 
да юк икəн. Əбинең күршесендə бик көнче, кара эчле бер хатын 
яшəгəн. Берзаман бу шуңа игътибар иткəн: ул ипи пешергəн 
көнне əбинең морҗасыннан да төтен чыга һəм пешкəн ипи исе 
килгəн кебек була икəн. Бу хатын түзмəгəн, əби янына кереп 
киткəн.

– Əллə син дə ипи салдың инде? – дип сораган, исəнме-сау-
мысын да əйтеп тормыйча.

– Кая инде..., – дигəн əби. – Фəкыйрьлегемə хурланып, 
кешедəн уңайсызланам. Шуңа күрə, син ипи пешергəн көнне 

мин дə мичемə кисəү башы тыгып, аңа ут тергезеп җибəрəм. 
Кешелəр, бу да ипи пешерə икəн, дип уйласын, дим.

Əби мичтə кисəү башы яндырган көннəрнең берсендə аның 
ишеген шакыганнар. Əби ишекне ачып җибəрсə, сəлəмəлəргə 
төренгəн телəнче карт басып тора икəн. Ə əбинең өендə бер те-
лем ипи дə юк икəн. Бер пешкəн бəрəңгесе булган, телəнчегə 
шуны биргəн. Бəрəңгене ашап бетергəч, теге бабай ипи сора-
ган.

– Юк бит ипи, каян алып бирим? – дигəн əби.
– Мичеңнəн ал, – дигəн карт.
Əби мичен ачса, анда бер бөтен ипи ята икəн.
– Менə могҗиза! Каян килгəн монда ипи, бу миңа Ходайның 

рəхмəтедер инде..., – дип сөйлəнə-сөйлəнə ипине мичтəн алган-
да, теге бабай əбигə əйткəн:

– Ихлас күңелдəн фəкыйрь-фокрага өлеш чыгарсаң, 
мичеңдə һəрвакыт ипи булыр! – дигəн. Шул көннəн башлап, 
игелекле əби ипи кытлыгы кичермəгəн.

Суган кыягы

Бер бозык хатын, үлгəч, тəмугка элəгə. Гөнаһлары бик зур 
булганлыктан, аны сумалада кайната башлыйлар. Чыдар əмəле 
калмагач, ул, ярлыкавын сорап, Ходайга ялварырга тотына. Хо-
дай аның янына фəрештəсен җибəрə һəм əйтə:

– Бизмəннең бер ягына хатынның кылган гөнаһларын, ə 
икенче ягына кылган яхшылыкларын сал. Яхшылыклары аска 
тартса, газаплардан азат ит, – ди.

Фəрештə бизмəннең бер ягына теге хатынның гөнаһларын 
өя, икенче ягына салырлык нəрсə тапмый.

– Исеңə төшереп кара əле, бəлки гомереңдə бер генə булса 
да яхшылык эшлəгəнсеңдер? – ди фəрештə.

Хəтерендə актарына торгач, теге хатын, үлəр алдыннан 
гына, урамдагы телəнчегə бер кыяк суган биреп китүен исенə 
төшерə. Шунда ук теге кыяк та пəйда була. Фəрештə əйтə 
хатынга: «Ябыш кыякның бер очына. Əгəр ул өзелмəсə, мин 
сине тəмугтан тартып чыгарам», – ди.

Бозык хатын кыякка ябыша һəм фəрештə аны, чыннан да, 
тəмугтан тартып чыгара. Шулай итеп, хəер итеп бирелгəн су-

ган кыягы теге хатынның бөтен гөнаһларыннан да өстен булып 
чыга.

Яшьлəр сүзен – янчыкка, картлар сүзен капчыкка сал, – ди 
халык мəкале. Өлкəннəр сүзендə хикмəт бар, шуны онытмасак 
иде.

13. Комсызлык – угрылыкның да юлдашы

К. Насыйри «Тəрбия китабы»ннан. Əй угыл! Кулга керүе 
мөмкин булмаган нəрсəне өмид итмə. Гамəлең микъдарынча 
гына өмид ит. Мəсəлəн, ун тиенлек гамəл кылып, ун сум өмид 
итəргə урын юк. Сынамаган вə тəҗрибə кыйлмаган эшеңə то-
тынма. Һаман үзеңнең белгəн эшеңне эшлə.

Əй угыл, угрыланган нəрсəне алмактан бик саклана күр. 
Кирəк үзең урла, кирəк белə торып угырланган нəрсəне ал, ике-
се бəрабəрдер. Аңсыздан урланган нəрсə кулыңа керсə, үзеңдə 
калдырма, иясенə тапшыра күр.

Комсыз хуҗабикə

Бер юлаучы сəүдəгəр авыл кунакханəсенə кунарга кергəн. 
Моның тауар тутырылган зур-зур капчыкларын күреп, 
хуҗабикəнең күзе кызган. 

– Их, моның тауарларын үзебезгə алып калырга иде, – ди-
гəн ул иренə.

– Моның бер авырлыгы да юк, – дигəн ире. – Бакчадан хəтер-
сезлек үлəнен йолкып кер дə юлаучының чəенə сал. Шул чəйне 
эчкəч, сəүдəгəр барлык əйберсен бездə онытып калдырыр, – 
дигəн.

Хəтерсезлек үлəне салган чəйне эчкəч, юлаучы сəүдəгəр 
шунда ук йокыга киткəн. Ə икенче көнне иртəн үк торып, юлын 
дəвам иткəн. Сəүдəгəр кунакханəдəн чыгып китүгə, хуҗабикə 
онытып калдырылган əйберлəрне тизрəк җыеп алырга дип 
бүлмəгə килеп керсə, анда бернəрсə дə юк икəн. Шуннан бу ха-
тын ире янына йөгереп чыккан. 

– Синең үлəнеңнең өч тиенлек тə файдасы булмады. Теге 
бөтен əйберлəрен төяп алып киткəн.

– Яхшылабрак кара əле, – дигəн ире. – Ул, һичшиксез, бе-
рəр əйберсен булса да онытып калдырырга тиеш. 

Хуҗабикə тагын кергəн кунак бүлмəсенə һəм бераздан 
кычкырып җибəргəн: «Оныткан! Оныткан!»

Тавышка ире йөгереп кергəн. 
– Нəрсəсен оныткан?
– Кунган өчен түлəргə оныткан!

Комсызлык бəласе

Бөек Ватан сугышы тəмамлангач ук, бер генерал-майор 
Сталин янына керергə җан талаша. Ниһаять, офицерга Кремльдə 
очрашу билгелəнə.

– Минем сезгə шəхси үтенечем бар, иптəш Сталин, – дип 
мөрəҗəгать итə ул башкомандующийга. – Мин Германиядəн 
үземə кирəкле кайбер əйберлəрне алып кайтмакчы идем, əмма 
аларны чиктəн чыкканда үткəрмəделəр, шуларны миңа кайта-
рып бирсеннəр иде.

Сталин рөхсəт итə, рапорт язарга куша. Аннары рапорт-
ны укый да резолюциясен сала. Сораучы рəхмəтлəрен əйтə 
дə юлбашчының язганнарын укый. «Майорга аның таланган 
əйберлəрен кайтарып бирегез. И. Сталин», – дип язылган була 
анда.

Генерал Сталинга кабат мөрəҗəгать итеп: 
– Ялгыш майор дип язгансыз, ə мин бит генерал-май ор, – ди.
– Юк, монда барысы да дөрес язылган, иптəш майор, – ди 

Сталин.
(Бу язма «Шəһри Казан» газетасының «Чуардан-чуар» 

дөнья сəхифəсеннəн алынды, 2014 ел.)

Бер кермəдем түренə, кереп карыйм гүренə

Элек бер авылда Мəнди атлы бер тилемсəрəк кеше яшəгəн. 
Мəнди авылында бик комсыз, саран бай да булган. Өенə кеше 
түгел, чебен дə керергə ярамый, малына тиярлəр дип курка 
икəн. Көннəрдəн бер көнне бу бай үлгəн. Аны күмəргə кабергə 
алып киткəннəр. Мəнди дə ияргəн. Мəетне кабергə төшерер ал-
дыннан, Мəнди, туктагыз, дип, кабергə төшеп киткəн. Кабер 

эчен, балчыкларын тоткалап карап бетергəч, анда башка əйбер 
күрмəгəч, кире менгəн.

Кешелəр җүлəрнең бу эшеннəн гаҗəплəнеп: «Ник каберенə 
төштең, нəрсə карадың?» – дигəнгə Мəнди: «Бер кермəдем 
түренə, кереп карыйм гүренə», – дип җавап биргəн, имеш.

Никадəр бай булсаң да, мал җыйсаң да, теге дөньяга берсен 
дə алып китə алмыйсың!

14. Күрмəгəннең күрəсе килə

Без рекламалар дөньясында яшибез. Радионы ачсак та, те-
левизорны кабызсак та, хəтта урамга йөрергə чыккач та алар-
дан котыла алмыйбыз. Нилəр генə тəкъдим итми ул реклама 
дигəнең! Ышанмас җиреңнəн ышанасың, алмас җиреңнəн 
аласың. Əле бəясен киметеп тə бирəбез дисəлəр, ябырылабыз 
инде очсыз товарга. Əмма бушлай сыр тычкан тəбесендə генə 
була дигəнне дə онытырга ярамый.

Бер ир үлə. Теге дөньяда аннан, кайсын сайлыйсың, дип 
тəмуг белəн җəннəтне тасвирлаган видеороликлар күрсəтəлəр. 
Теге кеше күрə: тəмугта казино утлары җемелди, аракы – күпме 
телисең, шуның кадəр. Хатын-кызларның ниндилəре генə юк! 
Бөтенесе типтерə, күңел ача... Ə җəннəттə шылт иткəн та-
выш та юк. Кешелəр тыныч кына, ашыкмый гына чəчəк җыеп 
йөрилəр.

– Кайсын сайлыйсың? – дип кабат сорыйлар ир дəн. – Əбəт -
тə, тəмугны! – дип. 

– Кайсын сайлыйсың? – дип кабат сорыйлар ирдəн. Əлбəт-
тə, тəмугны! – дип җавап бирə ир. Һəм аны тəмугка аткаралар.

Анда килеп керсə... Җеннəр кешелəрне газаплыйлар, зур 
казаннарда кайнаталар. Шунда теге ир җеннəрнең берсенə сүз 
ката: «Кайсын сайлыйсың?» – дигəнгə, миңа бөтенлəй бүтəн 
нəрсəлəр күрсəткəннəр иде: казино, шəраб, хатын-кызлар...

– Ə-ə, аны əйтəсеңме? – дигəн җен, – анысы бит аның рек-
лама иде!

Менə шулай, һəр ялтыраган алтын түгел!

Җəннəт

Аксакал янына берəү ярдəм сорап килгəн.
 – Нишлəргə дə аптыраган! Озакламый акылдан язармын, 

мөгаен. Без бөтенебез бер бүлмəдə яшибез: балалар, хатын, 
туган-тумачалар... Нервлар бетте. Өйдə ызгыш-талаш. Бу өй 
түгел, ə җəһəннəм!

 – Мин сиңа ярдəм итəрмен, – дигəн аксакал. – Лəкин 
моның өчен синең мин əйткəннəрне үтəвең кирəк.

 – Үтим-үтим, валлаһи. Ни кушсагыз да үтим, – дигəн ир.
 – Бик əйбəт. Хуҗалыгыгызда мал-туар бармы?
 – Бар. Сыер, кəҗə һəм алты тавык.
 – Аларның барысын да шул үзегез яши торган бүлмəгə 

кертеп урнаштыр да тагын бар атнадан килерсең.
Бер атнадан теге кеше аксакал янына килə: 
– Үлəм инде мин! Өйдəге пычраклыкка, сасылыкка, та-

вышка чыдарлык түгел. Барыбыз да акылдан язу чигенə 
җиттек! – дигəн, гаҗизлəнеп.

 – Бар, өеңə кайт та мал-туарыңны үз урыннарына чыгар.
Икенче көнне теге кеше, кояштай балкып, аксакал янына 

кабат килгəн. 
– Яшəү матур! Өйдə тынычлык, чисталык, киңлек! Бу өй 

түгел – җəннəт! – дигəн ир, чиксез шатлык белəн.
Шулай шул, һəр нəрсə чагыштырып караганнан соң 

беленə!

15. Хəерлегə булсын!

«Һəрнəрсəне дə яхшыга юрарга кирəк», ди акыл иялəре. 
Нəрсəгə юрасаң, шул килə, дигəнне дə ишеткəнегез бардыр.

Трамвайда, кулына пакет белəн дарулар тоткан, гади генə 
киенгəн ханым һəм өстенə кыйммəтле кайры тун кигəн, барма-
гына калын алтын балдак таккан кызыл чырайлы таза ир бара.

Ханым уйлый: «Алла боерса, бу даруларны эчкəч, ирем 
савыгыр һəм барысы да əйбəт булыр. Улым эш тапты. Ул баш-
лы бала, бер елдан, мөгаен, аны җитəкче итеп куярлар. Кы-
зым тиздəн бала табарга тиеш. Иншалла, оныгыбыз матур һəм 
сəламəт булыр».

Бу ханым артында фəрештə тора һəм аның уйлаганнарын 
язып бара.

Теге ир уйлый: «Нинди хəл соң бу! Машинамны ничə 
айдан бирле ремонтлап бетерə алмыйлар, аның хəзер эшкə 
яраклы җире дə калмагандыр инде. Көндəшлəр үкчəгə басып 
килə – бизнесым үлə. Хатын яшь, билгеле, ул миңа хыянəт 
итəчəк».

Аның артында да фəрештə басып тора һəм барысын да 
язып бара.

Кич белəн Ходай фəрештəлəрнең язмача хисабын кабул 
итте һəм анда бəян ителгəн телəклəрне үтəлешкə җибəрде.

Хəерлегə булсын

– Хəерле, – дип эш башлаган халкым,
Зур юлларга сəфəр чыкканда.
Кызу урак өсте башланганда,
Мəйданнарда бəйге тотканда.
Хəерле, дип бала битен юган,
Хəерле, дип туйлар уздырган.
Шуңа күрə йөзе иман нурлы,
Ə эшлəре һəрчак уң булган.
Ата-баба гадəте буенча,
Хəерле дип башлыйк эшлəрне.
Хəерле таң, хəерле көн телик,
Хəерле дип, көтик кичлəрне.
Хəерле кич сезгə, кан-кардəшлəр,
Хəерле ел, хəерле гамəл,
Гомерегез хəерлегə булсын,
Илтсен матур көннəргə кадəр.

(Ш. Җиһангирова)

16. Мəхəббəт сынаулары

100 көн

Бер патшаның гүзəл кызы үзенə кияү эзли. Аның игътиба-
рын җəлеп итəр өчен бик күп гаярь бай дəгъвачылар килə кыз 

катына. Алар арасында бер фəкыйрь егет тə була. Аның бөтен 
байлыгы – мəхəббəте һəм үҗəтлеге. Чираты җиткəч, ул патша 
кызына болай ди:

– Туташ! Мин сине бөтен гомерем буе яратырмын. Лəкин 
минем бернинди байлыгым да юк. Шуңа күрə, мəхəббəтемне 
раслап, үземне корбан итəргə əзермен. Мин ашамыйча-эчмичə, 
синең тəрəзəң каршында 100 көн утырырга вəгъдə бирəм. Бөтен 
бүлəгем менə шул!

Егетнең бу сүзлəреннəн əсəрлəнгəн патша кызы риза 
була: «Мин сиңа форсат бирəм, – ди ул. – Əгəр, чыннан да, йөз 
көн ашамыйчə-эчмичə чыдасаң, мине хатынлыкка алырсың».

Шулай итеп, сынау вакыты башлана. Сəгатьлəр, көннəр 
уза. Егет, күзлəрен сөйгəненең балконына төбəп, тəрəзə астын-
да утыра башлый. Кояш көйдерə дими, салкын җил исə дими, 
салкын яңгыр ява дими – барысына да түзə. Кайчагында бал-
кон тəрəзəсе челтəре артында патша кызының йөзе шəйлəнеп 
китə.

Ашау-эчүсез торуның 99 нчы көне җитə. Бу көнне бөтен 
халык булачак патшага көч бирергə мəйданга килə. Əмма 
билгелəнгəн вакыт бетəргə бер сəгать кала, егет торып баса да, 
берни дəшми-нитми китеп бара. 99 көн һəм 23 сəгать утыргач 
була бу хəл.

Аны артыннан бер егет куып җитə һəм сорау бирə: «Нəрсə 
булды? Максатыңа ирешергə бер генə адым калган иде бит. 
Ни өчен мондый форсатны кулдан ычкындырдың? Ник китеп 
бардың?»

Дулкынланудан, күз яшьлəрен күрсəтмəскə тырышып, егет 
болай дип җавап бирə: «Патша кызы минем газапларымны бер 
генə көнгə, һич булмаса, бер генə сəгатькə булса да киметəсе 
урында, минем интегүлəремне пəрдə читеннəн генə карап, та-
маша кылды. Ул минем мəхəббəтемə лаек түгел!»

Кем дə кем гаеп итүлəр, көлүлəр, авырлыклардан курык-
мыйча, үзенең хислəрен раслап тəвəккəл адым ясый – ул, 
һичьюгы хуплауга һəм яклауга лаек. Ə инде сөйгəне бу 
фидакарьлеккə битараф кала икəн, димəк, аңа йөрəгеңне ачып, 
хислəреңне əрəм итəргə кирəкми!

Чын мəхəббəт

Иртəнге якта, тугызынчы яртылар тирəсендə, поликли ни  к а-
ның хирургия кабинетына 80 яшьлəр тирəсендəге бер бабай ки-
леп керə. Бармагындагы ярасыннан җеплəрен алдырырга килүе 
икəн. Бабай бик ашыга, сəгать тугызда бик мөһим эше бар икəн. 
Докторларның бер сəгатьсез булмаячакларын əйтеп, аңа уты-
рып торырга кушалар. Əмма бабайның, күзлəрен мөлдерəтеп, 
əледəн-əле сəгатенə караштыргалап утыруын күргəн шəфкать 
туташы, бабайны кызганып, аңа ярдəм итəргə була. Бəхеткə, 
аның ярасы инде төзəлгəн була һəм шəфкать туташы тиеш-
ле коралларын алып эшкə керешə. «Кая ашыгасың шулкадəр, 
бабай?» – ди ул.

– Сырхауханəгə, авыру хатынымны ашатырга.
Баксаң, аның хатынында Альцгеймер чире тапканнар икəн.
– Бераз соңга каласың инде, бабай. Карчыгың борчылыр 

инде, – ди шəфкать туташы.
– Борчылмый, – ди бабай. – Соңгы биш елда ул мине хəтта 

танымый да.
– Һəм сез, карчыгыгыз танымаса да, һəр иртəдə аны аша-

тырга йөрисезме?
Бабай елмаеп җибəрə. 
– Ул минем кем икəнлегемне белми, əмма мин аның кем 

икəнлеген белəм!
Менə ул чын мəхəббəт нинди була!
(Бу мисаллар «Татарстан яшьлəре» газетасыннан алын-

ды. 2014–15 нче еллар.)

17. Аналар мəхəббəте – иң көчле мəхəббəт

Əни кулы йомшак була
Элек ике килен-килендəш булганнар. Берсе – гел ир бала, 

берсе гел кыз бала таба икəн. Менə тагын болар икесе дə бер ва-
кытта балага узганнар. Ир бала тапканы кыз көтə, кыз тапканы 
ир бала көтə икəн. Шулай өметлəнеп кенə торганда, беркөнне 
болар тагын элеккечə бериштəн бала табып куйгач. үзара 
сөйлəшкəннəр дə шул көнне үк бəбилəрен алыштырып, берсе 
икенчесенекен бала итеп алып үстерергə булганнар. Билгеле 

инде, бу хакта балаларның үзлəренə белдермəгəннəр. Һəр бала 
ят əнине үз əнисе дип белеп үскəн.

Беркөнне бу киленнəр төп йортка кунакка килгəннəр, үзлəре 
белəн балаларын да алганнар. Киленнəрнең берсе икенчесенең 
кулындагы үз баласын кочаклап алып сөйгəн-сөйгəн дə кире 
биргəн. Шуннан бу бала үзен асрап үстергəн киленгə килгəн дə, 
үз анасына таба карап алып: «Əни, нигə теге апаның кулы бик 
йомшак?» – дигəн ди. 

(Н. Исəнбəт «Татар халык мəкальлəре», 2010, 2 том).

Əнилəрнең хакы
Беркөн бер егет акыл иясе янына килеп: «Я акыл иясе! 

Əнием бик картайды, нəкъ сабый бала кебек булды. Яткан 
җиреннəн тора алмый. Мин аны кулларым белəн ашатам, чəй 
эчертəм. Тəһарəт алдырып, намазлыгы янына күтəреп илтеп 
куям. Һəр кушканын эшлим, һəр телəген үтим. Я акыл иясе, 
əниемнең хакын үти алдыммы?» – дигəн.

Ак сакаллы акыл иясе: «Тудырган əниең хакының йөздəн 
бер өлешен дə үти алмадың», – ди.

Егет: «Ни өчен? Мин əниемнең бер əйткəнен ике тапкыр 
кабатлатмадым. Үзем шулкадəр хезмəт итəм, аңа һич кенə кы-
енлыклар китермим», – дигəн.

Аксакал аңа: «Əниең сине, улым зур үссен, бөек кеше бул-
сын, озак яшəсен», – дип аркасында күтəреп йөртте. Син исə, 
кайчан үлəр, үлсə, котылыр идем, дип хезмəт итəсең. Монда тау-
лар арасындагы кебек аермалык бар. Əниең сине бакканда, кай-
чан үсеп җитəрсең, балам, дия-дия, бары яхшылык телəп үстерде. 
Син исə, кайчан үлəр, дисең! Шулай да бу ниятлəрегез арасында 
булган аермалыкларның бер кыйммəте бар: син əниеңə никадəр 
хезмəт итсəң дə, аның хакын үти алмассың. Моны яхшы белəсең. 
Һичбер бала ата-анасының хакын үти алмас.

Фəкать шуны яхшы белегез: син əниеңə болай хезмəт итсəң, 
Аллаһы Тəгалə сиңа бөек саваплар бирер. Ата һəм ананың ри-
залыгына лаек булган кеше Аллаһы Тəгалəнең дə ризалыгына 
лаек булыр! – ди.

(«Иманлы гаилə» календареннан, 2016 ел, 30 декабрь саны.)

Ана мəхəббəте
Бу хəл Япониядə була. Көчле җир тетрəгəннəн соң котка-

ручылар командасы чираттагы йорт хəрабəлəре янына килə. 
Алар җимереклəр арасында бер яшь хатын гəүдəсен күрəлəр. 
Хатын, намаз укыганда сəҗдəгə киткəн кебек, алга иелгəн, ə 
куллары нəрсəнедер кочаклаган сыман. Җимереклəр аның арка-
сына һəм башына зыян салган. Бəлки исəндер, дип өметлəнеп, 
бер коткаручы тар гына ярыктан кулын тыгып, хатынның 
тəненə орына. Əмма гəүдə салкын була.

Коткаручылар, бу йортны калдырып, икенче җимерек 
йорт ны тикшерергə китəлəр. Күңеле нидер сизенеп, котка-
ручылар башлыгы, кире теге йорт хəрабəлəре янына əйлəнеп 
килə. Тезлəнеп, уңайлырак куышлыкны табып, башын эчкə 
суза. Яшь хатын астындагы урынны капшап карый һəм 
əсəренеп кычкырып җибəрə: бала! Хатынның гəүдəсе ас-
тында, чəчəкле юрганга төрелгəн өч айлык бала була. Кот-
каручылар командасы, саклык белəн, хатынның гəүдəсен 
һəм баланы алалар. Ана, күрəсең, улын коткарып калу өчен 
үзен корбан иткəн. Йорт ишелə башлагач, баланы гəүдəсе 
белəн каплаган. Тыныч кына йоклап яткан баланы команда 
башлыгы кулына ала. Тиз арада врач килеп җитə. Юрганны 
чишкəч, аның эченнəн кəрəзле телефон килеп чыга. Экранда 
мондый текст була: «Əгəр исəн калсаң, шуны бел: мин сине 
бик яратам!» Кəрəзле телефон кулдан-кулга күчə. Еламаган 
кеше калмый.

 – Əгəр исəн калсаң, шуны бел: мин сине бик яратам. 
Ана мəхəббəте əнə шундый көчле!

(«Т. Я», 2015 ел. «Замана кыйссасы»ннан.)

18. Нəфес – шайтан!

К. Насыйриның «Тəрбия китабы»ннан
Əй угыл, өч нəрсə күңелне шатландырыр вə гакылны 

саф кыйлыр: гүзəл хатын, җитəрлек кадəр ризык вə якын дус, 
карендəш.

19 гасыр шагыйре Г. Кандалый исə кайгы-хəсрəт, борчу 
килгəндə күңелне бераз тынычландыручы өч нəрсə барлыгын 
искəртə:

– Күңелдəн китəрүр өч нəрсə кайгу: яшел чирəм, гүзəл 
мəхбүб, акар су, – ди. Ягъни кайгыдан дəва өч нəрсəдə: яшел 
чирəмгə, гүзəл ярга һəм агымсуга карау.

Лəкин кеше тормышында аны һəлакəткə китерə тор-
ган сəбəплəр дə шактый. Əлеге 112 нче тəрбия бүлегендə 
мəгърифəтче-галим болай дип дəвам итə:

 – Дəхи дүрт нəрсə бардыр ки, адəм аны ифрат вə чиктəн 
тыш күп кыйлса, һəлак буладыр: əүвəл хатын-кыз белəн артык 
маташса, адəм һəлак буладыр.

Янə явызлык артыннан күп йөри торгач, адəм һəлак була-
дыр.

Дəхи күп отыш уйнаса, адəмнең һəлакəте андадыр,
Дəхи дə күп хəмер эчсə, һəлак булмый калмыйдыр.
Риваятьлəрдəн билгеле булганча, Иблис бер суфи бəндəне 

юлдан яздыру максатыннан, гөнаһ эшлəргə өнди: «Зина кыл-
гыл!» – ди. «Зина кылмак явыз фигыль торыр, мин аны кыйл-
маймын», – ди суфи.

«Кеше үтер!» – ди иблис. «Мондый гөнаһны да кыл-
мыйм», – ди тегесе.

«Алайса хəмер эч!» – ди. «Хəмер эчмəк, боларына караган-
да ансатрак», – ди суфи һəм хəмер эчə. 

Хəмер эчкəч, күңеле күтəрелде, хикмəт эзли башлады. Бер 
хатын белəн зина кылды. Иблис тиз генə барып, теге хатынның 
ирен алып килде. Каны кызган, хəмер нəтиҗəсендə бəйдəн ыч-
кынган суфи теге хатынның ирен үтерде. Бу хəл падишаһка ба-
рып иреште. Падишаһ вəзирлəре белəн килгəндə, суфи теге зи-
начы хатын белəн хəмер эчеп утыра иде. Суфыйны тотып дарга 
астылар.

Менə шулай итеп, хəмер кешедəн күпме гөнаһ эшлəтте. «Бар-
ча явызлыкның ачкычы хəмер булыр», – дигəн 14 йөз шагыйре 
Мəхмүд Болгари. Уйланган кешегə уйланырлык урын бар.

Шушы темага халык иҗат иткəн бер мəзəк

Сыер кергəн

Кибетче Ясəви көне-төне эчкəн дə эчкəн. Ревизия ясаганнан 
соң, кибетченең бик күп акча туздыруы билгеле булган. Моңа 

бик күп нəрсəсен сатарга туры килгəн. Шулар арасында сыер 
да «ычкынган». Танышларыннан берсе очрап: «Синең урынга 
кибеткə кем керде соң?» – дип сораган.

Ясəви исə: «Мин чыктым, сыер керде», – дигəн.
Нəфес – шайтан, бик явыз ул –
Һəр адəмне аздыра.
Аздыра торгач, наданны
Юлыннан да яздыра.
Əмма аннан да явыз бар: ул – эчкечелек!
Ул халыкны йорт-җиреннəн һəм дененнəн яздыра.

(20 гасыр башы шагыйре Шəехзадə Бабич.)

19. Кешесенə карап...

К. Насыйриның «Тəрбия китабы»ннан
Əй угыл, белмəгəн һəм тəҗрибə кылмаган танышларыңнан 

саклан. Кеше белəн кеше арасында əхлак ягыннан аерма бик 
күп була.

Һəрбер сереңне дустыңа əйтмə, чөнки кайдан белəсең, 
бервакытны ул дошман булып китəр. Дошманыңа, кулыңнан 
килсə, зарар итмə, бəлки, берəр вакытны үзеңə дус булыр. 
Дустыңның дустына да ышаныч юк – аң бул!

Локман хəким ерак сəфəргə китəр алдыннан улына нəсихəт 
кылып əйткəн: «Диңгез, ут, хатын-кыз бертөрле. Алардан 
башка яшəү дə авыр, əмма аларның нəрсə китереп чыгарасын 
да белеп булмый. Диңгезгə ышанычлы көймə белəн кер, ут 
белəн сак эш ит. Байлар, җитəкчелəр дə ут кебек. Аларга бик 
якынайма – янарсың, бик ерагайма – туңарсың. Сереңне хаты-
ныңа сөйлəмə».

Тормыш нужасы күрмичə, маңгай тирен түкмичə генə 
кисəк баеган яңа байдан əҗəткə алма. Ялагай һəм куштан кеше 
белəн дуслашма.

Əтисе киткəч, улы аның сүзлəрен сынап карамакчы була. 
Шəһəр башлыгының бер куштаны белəн дуслаша, яңа байдан 
əҗəт ала. Бер сарык суеп пешереп, капчыгына тутырып өенə 
алып кайта. Хатыны капчыкта нəрсə барлыгы белəн кызык-
сына.

 – Əй минем сөекле хатыным. Сахрада берəү белəн ачула-

ныштык. Үтереп котылдым, югыйсə, мине үтерə иде. Зинһар, 
берəүгə дə сөйлəмə, сиңа гына əйтəм, – диде.

Көннəрдəн бер көнне хатыны белəн сүзгə килəлəр болар. 
Хатыны əйтə: 

– Үзеңне бел, мин дигəнчə булмаса, үзеңне зинданга япты-
рам.

Ире ачуланган булып, хатынына суга. Шуннан хатыны 
өйдəн йөгереп чыгып, каравыл кычкыра: 

– Минем ирем фəлəн көнне берəүне үтерде, бүген мине 
үтермəкче була, коткарыгыз! – ди. 

Халык җыела, бу хəбəр шəһəр башлыгына ирешə.
– Локман хəкимнең улын зинданга ябыйк. Кем алып 

килə? – диюгə, теге куштан дусты: – Үзем алып килəм, мин аны 
белəм, – дип сикереп тора. Сакчылар белəн Локман хəким улы 
янына килə. – Син бит минем якын дустым. Бу бəладəн качарга 
ярдəм ит, – ди Локман хəким улы. Дусты тыңламый, кулларын 
бəйлəтеп алып китə. Моны ишеткəн яңа бай да тиз генə килеп 
җитə: – Тизрəк минем алачагымны бир, – ди. – Хəлем авыр, 
күрмисеңмени, бераз көтеп тор, – ди тегесе. Əмма яңа бай көтеп 
торырга ризалашмый, өеңне ут төртеп яндырам, дип куркыта.

Шəһəр башлыгы янына алып килгəч, шəһəр башлыгы: – Əй 
хөрмəтле кешенең улы! Гаҗəеп эш кылдың. Сиңа килеш-
ми, хөкем итеп, җəзага тартабыз, – ди. Локман хəкимнең 
улы: – Үлгəн кешенең никадəр җəрəхəте булса, мине дə аннан 
артык җəрəхəт кылмый үтерегез, – дип əйтə. Хатыны сөенə-
сөенə капчык яшерелгəн урынны күрсəтə. Капчыкны шəһəр 
башлыгы янына алып килəлəр. Ачып карасалар – пешкəн са-
рык ите! – Бу ни хəл? – дип сорыйлар. Локман хəкимнең улы 
əтисенең нəсихəтлəрен тəҗрибə кылуын сөйлəп күрсəтə. 
Бу – күплəр өчен сабак була.

(«Шура» дини альманахы, №7, 2015 ел, 144–145 нче битлəр.)

20. Сүз йөртүдəн олы гөнаһ юк!

Диндə дə, халыкта да сүз йөртү бик тəнкыйтьлəнə. «Чагу-
ның ни икəнен белəсеңме? Ул – кешелəр арасын бозу өчен 
берəүлəр сүзен икенчегə йөртү», – диелə бер хəдистə.

Пəйгамбəребез Мөхəммəд галəйһиссəлəм əйтте: «Минем 
өммəтемнəн ун төркем, мөселманнардан аерылып, төрле 
сурəткə кереп кубарылырлар. Кыямəт көнендə кайберсе май-
мыл сурəтле булып кубар. Болар – сүз йөртүчелəр булыр».

Менə 19 гасыр уртасында иҗат ителгəн «Фазаилеш – шө-
һүр яки саваплы гамəллəр» китабыннан бер өзек (авторы – 19 
гасыр имамы Җамалетдин Бикташи).

Хəсəн Басрыйга бер кеше килеп əйтте: «Əй Хəсəн! Сине 
фəлəн кеше яманлады һəм ярамас сүзлəр əйтте», – диде.

Хəсəн Басрый əйтте: «Кай вакытта, кай урында əйтте?» – 
диде.

 – Бүген үз өендə яманлады, – диде теге кеше.
 – Аның өендə нилəр эшлидер идең?
 – Кунак булып, ризык ашый идем.
Хəсəн Басрый əйтте: 
– Ничə төрле ризык ашадың?!
 – Сигез төрле ризык ашадым.
 – И ахмак! Сигез төрле ризык эчеңə сыйган, бер сүз эчеңə 

сыймаган, шуны да миңа килеп əйтəсең! Тор, и бозык бəндə! 
Минем каршымнан чыгып кит! Синең сүзең белəн аңа каршы 
бармам! Ант итеп əйтəмен: ул кешегə ярдəм итеп, минем белəн 
бергə оҗмахка кермичə, мин дə кермəм, – диде.

Əйе, сүз йөртүдəн олы гөнаһ юк! Чөнки сүз йөртмəк, хəтта 
адəм үтерүгə сəбəп булырга мөмкин.

...Бер кеше бер колын сатты. Саткан чакта əйтте: «Бу 
колымның бер гаебе бар, риза булсаң ал. Ул – сүз йөртү че-
дер», – диде. Сатып алучы исə: «Аның миңа əллə ни зыяны 
булмас», – диде дə колны сатып алды. Көннəрдəн бер көнне бу 
кол хуҗасының хатынына: «Синең ирең сине сөймидер. Сине 
аерып, икенче хатын алырга йөри», – диде.

Хатын əйтте: «Əй кол! Ни хəйлə бар икəн иремне сөйдермəк 
өчен?» – диде.

Кол əйтте: «Иреңнең муенындагы төклəрен кисеп алсаң, 
сине сөяр», – диде.

Хатын колның бу сүзлəрен күңеленə салып куйды. Кол исə 
хатынның ире янына барып:

 – Əй хуҗам! Синең хатының сине сөйми, икенче кешегə 
күңел биргəн. Хатының бу кичтə сине үтерергə ниятли, уяу 
бул! – дигəн. Бəс, хуҗа йоклаган булып ята. Шул сəгать, ха-
тыны кулына пычак тотып, төклəрен кисеп алыйм, дип иренə 
якынайды. Ире моны сизеп, сикереп торды һəм хатынын үтерде. 
Хатынның кардəшлəре моңа хөкем чыгарып, үч алып, бу ирнең 
үзен дə үтерделəр. Шулай итеп, сүз йөртүче ике кешенең ка-
нына сəбəп булды. Моннан хисса шулдыр: сүз йөртмəк кеше 
үтерүдəн дə олырак гөнаһ икəн!

(Җамалетдин Бикташи «Фазаилеш – шөһүр» китабыннан, 
Казан, 1996, 93–94 нче битлəр).

Хөрмəтле радио тыңлаучылар! «Кыйссадан хисса» тап-
шыруларын шуның белəн тəмамлап торабыз. Əлеге тапшыру 
тыңлаучыларда аз гына булса да фикер уятса, файдалы гамəллəр 
кылырга этəрсə, без шат булырбыз. Сүземне 13 нче гасырның 
бөек шагыйре Кол Галинең түбəндəге шигырь юллары белəн 
тəмамлыйм:

Гəүһəрне таш, дəю белəн ул таш булмас.
Тикмə кеше гəүһəр кадерен белə алмас.
Бу назымның кадерен ахмак белмəс,
Гакыллылар тыңлар, аңлар, белер имди.

27.10.16.

IV б ү л е к

«ТОРМЫШ ТƏРƏЗƏЛƏРЕ»

Ни өчен «тормыш тəрəзəлəре?»

Адəм баласы, яши-яши, моңа кадəр бөтенлəй игътибар 
ителмəгəн күренешлəр, тормыш ситуациялəренə, гомумəн, 
тормышка бөтенлəй башка күзлектəн, фəлсəфи карый башлый. 
Гади генə булып күренгəн, гади генə тоелган күренеш-вакыйга-
лар, уйлап карасаң, һəрберсе тормыш мəктəбе бит! Яшь вакыт-
та болар турында уйлап та каралмый! Барысы да син телəгəнчə, 
син күз алдыңа китергəнчə барыр кебек. Алай түгел икəн шул!

Сезгə тəкъдим ителəчəк сəхифəне «Тормыш тəрəзəлəре» 
дип исемлəргə булдым. Тəрəзə яктылык бирүче генə түгел, ул 
үтə күренмəле пыяла да! Ə тəрəзəдəн барысы да күренə: яхшы-
сы да, начары да! Тəрəзəнең теге ягында да, бу ягында да тор-
мыш кайный. Əнə, тəрəзəнең тышкы ягындагы почмагына бер 
үрмəкүч пəрəвез ятьмəсе корган. Əллə ялгышып, əллə кызык-
сынып, бер чуар күбəлəк туп-туры ятьмəгə очып килде дə то-
закка элəкте. Тотынды бəргəлəнергə! Бəргəлəнгəн саен ятьмəгə 
тирəнрəк керə. Болай да гомере кыска, аз булса да яшəп кал-
сын дип, тиз генə чыгып, бер таяк алып, үрмəкүч ятьмəсеннəн 
күбəлəкне коткардым. Ятьмəдəн ычкынгач, бер тын аңыша ал-
мый торды күбəлəгем. Бераздан очып китте. Кешелəр арасында 
да шушы күбəлəк хəлендə калучылар азмы?

Бер чыккач, чəй эчəргə булыр дип, алгы бакчадан кура 
җилəге җыеп керергə булдым. Бакча өстəлендəге чүмечне ал-
дым да кырыйдан гына, бик эчкə кермичə, җилəк җыя башла-
дым. Ə иң эрелəре, сусыл, кызарып пешкəннəре эчтəрəк. Кура 
арасында кычыткан булмый калмый. Өзеп торасың, үсə тора. 
Эре җилəклəр янына кычыткан җибəрми генə бит! Яланкул 
булганлыктан, кычытканны өзəргə батырчылык итми торам, 
чөнки аннан аллергия миңа. Саклана-саклана гына җилəк 
җыям. Шулай да, кура сабаклары арасына кысрыкланган 

кычыткан омтылып карады берничə мəртəбə. Барыбер чагам, 
дигəн кебек башын калкытып-калкытып ала, мин аның саен 
кураларны читкəрəк этəрəм. Савытым тулды бугай, чəй эчəргə 
җитəрлек булды инде, дип кураларны җибəрүем булды, теге 
кычыткан куралар арасыннан сикереп тə чыкты, белəгемне 
ялап та алды... Тормышта усаллык та шулай бит! Усаллыктан, 
усаллардан сакланасың, лəкин алар да кычыткан кебек, чагар 
өчен җаен, моментын гына көтеп торалар. Барыбер үзлəренекен 
эшлилəр. Тормыштагы теге яки бу вакыйга-күренешлəргə 
булган мөнəсəбəтемне хəзерге акыл-фикерлəвем белəн сезгə 
дə җиткерергə телим. Бəлки, минем фикерлəрем кемнəрнедер 
уйланырга этəрер, үзенə аз булса да сабак алыр. Чыгышларым 
сезнең күңелгə барып җитсə иде дигəн телəктə калам.

1. Сабыр төбе – сары алтын

Ире белəн бергə 60 ел гомер иткəн əбидəн сорыйлар икəн:
– И əби, бер ир белəн ничеклəр итеп тоташтан 60 ел яши 

алдың? Бабай да ару гына холыксыз, салгаларга да яраткан, 
күңеле дə чуар булган, дип ишеткəнебез бар. Ничеклəр түздең?

– И балакайларым, баштагы 5–6 елына түзсəң, калган 
50–60 елына гына түзəсең икəн аны, – дигəн əби, кеткел-
дəп. – Аның урынына, Ходай безгə тигез, бəхетле картлык на-
сыйп итте.

Менə шул баштагы 5–6 елына түзə алмый шул күп кенə 
гаилəлəр. Иң күп аерылышучылар да шушы чорга туры килə 
икəн. Ə соңгы мəгълүматлар тагын да аянычрак: яңа оешкан 
гаилəлəрнең күпчелеге ярты, бер ел эчендə үк таркала.

Бу – күпме бала тумас борын яки тугач та ятим кала; 
аталыдан – атасыз, аналыдан – анасыз үсə, дигəн сүз бит. Бер ка-
наты сынык кош оча аламы? Очса да, ерак китəме? Арбаның алды 
каян тəгəрəсə, арты да шуннан тəгəри, дигəн сүз бар халыкта. 
Мондый балалар үсеп җитеп тулы канлы гаилə төзи, авырлыклар-
га түзеп тора алырмы? Күзəткəнем, игътибар иткəнем бар: ятим 
үскəн кешенең баласы да ятим калучан. Язмышмы бу, тəкъдирме? 
Тормыш бик катлаулы бит ул. Аңламассың дөньясын!\

2. Маймыл гына димə...

Тере маймылны телевизордан гына күргəнем бар. Нихəл 
итəсең, шушы яшемə җитеп зоопаркта була алганым юк. Хəер, 
болай да дөньясы зоопарктан ким түгел. Кеше арасына гына чык: 
«маймылы» да, «дуңгызы» да, «эте» дə, «бете» дə җитəрлек. 
Артыңнан «бүре» сагаласа, алдыңа «төлкесе» йөгереп чыга. 
Икенче яктан фыр-фыр килеп, инəлəрен тырпайтып «керпесе» 
уза, «хамелеоны» да шул тирəдə генə, «еланы» да ысылдарга 
гына тора.

Əмма чын маймылларның кешелəрдəн аермалы бер бик 
əйбəт сыйфаты бар икəн, дим: кулларына элəккəн ризыкны (ба-
нанмы ул, əфлисунмы яки башка ризыкмы) кадерлəп тотып, 
бер урынга җайлап утырып ашый. Сикерə-сикерə ашап йөргəн 
маймылны күрмəссең. Ə кешелəр?

Район үзəге яки шəһəр урамнарында, базар тирəлəрендə 
аягөсте туңдырма ялап, банан ашап, алма кимереп, көнбагыш 
чиртеп йөрүчелəрне еш очратырга була. Бала-чага булсалар, 
бер хəл! Үзлəре балалар үстереп ятучы əти-əнилəр, олы гына 
кешелəр, югыйсə. Ризыкны хөрмəт итү, олылау төшенчəсен 
онытып барабыз түгелме?!

3. Оҗмахта дип белгəн

Бер ата үзенең көчкə «3»легə укып баручы улын үгетли 
икəн:

– Укы, улым, укы. Мужыт укытучы булса да булыр-
сың, – дип.

Ни кызганыч: гомер-гомергə иң кирəкле, хөрмəтле, абруй-
лы булган, иң изге һөнəрлəрнең берсе – укытучының дəрəҗəсе 
көннəн-көн кими бара. Соңгы елларда бүтəн уку йортларына 
керə алмаган яки конкурстан үтə алмаучылар, аптыраганнан, 
педагогик уку йортларына юл алды. Узган гасырның туксанын-
чы елларында алары да, яңгырдан соңгы гөмбəлəр шикелле, 
үрчеде дə үрчеде. Кеше саны кимемəсен, уку йорты ябылма-
сын дип, кем килə – шуны да алдылар, ахрысы. Югыйсə, укы-
тучы хезмəтенең никадəр җаваплы, авыр, тынгысыз икəнен, 
укытучының көндəлек төп эше – дəрес планы төзү, һəр дəрескə 

җентеклəп əзерлəнергə тиешлекне дə күз алдына китерə алмау-
чылар каян чыгар иде. Эшлəү дəверендə андый яшь кадрлар 
белəн еш очрашырга туры килде. Шундый укытучылар кулына 
калган балаларны, илнең килəчəген ни көтə?

Укытучы һөнəре җиңел, телəсə кем булдыра ала, дип 
уйлау чылар өчен бер кыйсса.

Бер укытучы дəрес биргəн җиреннəн үлеп китə. Ярый, моны 
хөрмəтлəп, соңгы юлга озатканнар. Теге дөньяда бу бəндəне 
оҗмахка җибəрəсе урынга, ялгышлык белəн, тəмугка керткəн-
нəр. Өч айдан соң, квартал ахырында, күк канцеляриясендə ял-
гышлык киткəнен белеп алганнар да фəрештəлəр теге укытучы 
янына очып килгəннəр.

– И бəндəбез, зинһар, безне кичерə күр. Синең урының 
оҗмахта булырга тиеш иде бит. Нигə өч ай буе бер шикаять тə 
белдермəдең? – дигəннəр, өзгəлəнеп.

Укытучы исə:
– И-и, туп-туры мəктəптəн китергəч, мин монда оҗмах дип 

белдем, – ди икəн, утлы күмердəн аякларын алмаш-тилмəш 
күтəреп.

4.  Болай да була

Укытучыларның август конференциясе. Пленар утырыш 
башланырга санаулы минутлар гына калып бара. Залда буш 
урыннар юк диярлек. Керүчелəрнең кайберлəре, арткарак яки 
стена буена барып басалар. Шулар арасында бер кыз да бар. 
Өстендə күксел төстəге кофта, джинсы итəк. Чəчлəрен дə матур 
гына итеп тарап куйган. Аякларында исə... тирəн эчле резина га-
лошлар, йөзендə сəер елмаю... Шуңа күрəме, үткəн-сүткəн, кы-
рый урындыкларда утыручылар аңар гаҗəпсенеп карап-карап 
куялар. Əмма мин үзем аның кулындагы чəчəк бəйлəменə игъ-
тибар иттем. Бик матур алсу розалар иде кызның кулында. Кыз 
чəчəк бəйлəмен шулкадəр кадерлəп белəгенə салган ки, яшь ана 
да үзенең беренче сабыен кулына алганда ул кадəр нəзакəтле 
була алмастыр, мөгаен. Ул чəчəклəргə вакыт-вакыт карап ала, 
буш кулы белəн аларны сак кына сыйпап куя. Утырышның тан-
таналы өлешендə дə күзем əледəн-əле кызга төшкəлəп торды.

Лаеклы ялга китүче педагогларны котлау, озату барышын-

да аның күзлəре моңсуланып китте. Əллə алар арасында аның 
берəр яраткан укытучысы бар идеме? Чəчəген шуңар бирергə 
җыенып та, сəхнəгə менəргə кыюлыгы җитмəдеме?

Сəхнəгə яшь алмаш – бу уку елында гына югары һəм урта 
педагогик уку йортларын тəмамлап кайткан егетлəр-кызлар 
чыгып баскач, кыз кабат җанланып китте: күзлəрендə очкын-
нар кабынгандай булды. Ул хəтта сəхнəгə таба талпынып та 
куйды. Бəлки, кыз укытучы булырга хыяллангандыр... Нинди-
дер сəбəп (авырып китүе аркасындадыр дигəн уй килде башы-
ма) белəн укый алмый калгандыр... Бəлки, бүгенге көндə ул да 
шушы яшьлəр арасында басып торырга, котлаулар кабул итəргə 
тиеш булгандыр... Бəлки, чəчəклəрен ул шуларның берсенə дип 
алып килгəндер...

Бераздан кыз юкка чыкты. Тəнəфес вакытында, фойе-
га чыккач, күзем түрдəге өстəлгə куелган вазага төште. Анда 
таҗларында су тамчылары ялтырап торган боек кына бер 
бəйлəм алсу розалар иде...

«Алар нинди тамчылар икəн?
Болыттанмы алар,
Əллə синең
Керфеклəрдəн тамдылар микəн?» 

(Х. Туфан)

4. Сез һəм без турында

Моннан берничə еллар элек, əле эшлəгəн вакытымда, иртə 
белəн эш мəсьəлəсендə районнан шалтыраттылар. Яшь кенə 
хезмəттəшем миңа, Сез, дип, исем-фамилиям белəн мөрəҗəгать 
итə. Тавышыннан сизелеп тора: исемем янына рəхəтлəнеп апа 
сүзен кушып, гади итеп кенə сөйлəшəсе килə үзенең. Лəкин 
билəгəн урыны буенча миннəн өстенрəк булуы рəсми төстə 
сөйлəшергə мəҗбүр итə булса кирəк аны. Ничек инде «началь-
ство» башың белəн мəктəп баласы яки авыл гыйбаты кебек 
«апа» дип турыдан ярасың...

Нəкъ шул вакытта Татарстан радиосыннан иртəнге 
тапшы  ру бара иде. Радиога шагыйрь Əхмəт Гаделне чакыр-
ганнар (урыны җəннəттə булсын). Ул бик оста итеп, əлеге дə 
баягы, Сез, без зат алмашлыкларын куллануга карата үзенең 

карашын белдерде. Сез (Вы) дип мөрəҗəгать итү безгə рус-
лардан кергəн. Аеруча революциядəн соң, татар халкы, 
аңлапмы-аңламыймы, бик күп гадəтлəрне, сүзлəрне руслар-
дан алды бит. Русларда Вы – Ата (Отец), Ул (Сын) һəм Изге 
рух (Святой дух) мəгънəлəрен үз эченə ала икəн. Күплекне 
белдереп, зурлап эндəшү сүзе буларак кулланылышка кергəн. 
Ə мөселманнарда бер Алла. Аллаһның барлыгына һəм 
берлегенə ышанган кеше генə мөселман була. Мөселман ке-
шесе Аллаһка да Син дип мөрəҗəгать итə (и Ходаем, сорыйм 
синнəн, рəхмəтеңнəн, ярдəмеңнəн ташлама, сиңа сыгынам, 
сəламəтлек, бəхет-тəүфикъ бир һ.б.). Мөселман кешесенең 
үзенə Сез дип əйттерүе үзен Аллаһтан да өстен итеп куюын 
аңлата булып чыга бит! Аннан, əбилəр сөйлəве буенча, адəм 
баласы янында һəрвакыт шайтан йөрер, ди. Кешегə Сез дип 
əйтсəң, шайтан сөенер, ди, миңа да адəм рəтеннəн эндəшəлəр 
бит, дип.

Əмма ни хəл итəсең! Бу сүз шулкадəр калыплашкан ки, хəзер 
аны берничек тə кулланылыштан алып ташлап булмый. Хəтта бу 
алмашлыкны куллануга татар телендə аерым кагыйдə дə бар.

«Сез» дигəн – ыспай сүз,
«Син» дигəн – якын сүз, – ди халык.
Халык белми əйтмəс.

5. Без капчыкта ятмый

Бер хатын яшь кенə көенə тол калган, имеш. Мəрхүм бул-
ган иренə тугрылыгын саклап, 2–3 ел буе беркемгə дə күтəрелеп 
карамый. И-и, яшь җан бит: сөясе, сөелəсе килə! Бер гаилəле ир 
белəн яшерен генə очраша башлый бу. Берəү дə сизми, дип уй-
лый. Җир астыннан йөргəн еланны да сизəлəр. Күрше апа яшь 
хатынны кисəтə:

– Балакаем, ялгышасың. Синең кебек яшь, сылу, уңган-
булган хатынга хуҗа табылмый калмас. Аты-чабуы чыккан 
кешенең беркем алдында да дəрəҗəсе булмый. Гаилəле ир ба-
рыбер сиңа булмас, булса да барыбер тормас, бəхетең дə бул-
мас. Хатынының, балаларының рəнҗеше төшə күрмəсен үзеңə. 
Туктат бу эшеңне, – ди. Ə азгынлыктан аңы томаланган яшь 
хатын исə:

– Безнең очрашуыбызны синнəн башка беркем дə белми 
бит. Хатыны да, башкалар да сизмəс əле, – ди.

Дөньяның ачысын-төчесен татыган, акыллы хатын була 
күрше апасы. Яшь хатынга каз канаты тоттыра һəм болай ди:

– Өеңə кайт та, менə шушы канат белəн мичеңне агарт. 
Əгəр дə бер генə тамчы акшарың да идəнгə төшмəсə, стенага 
чəчрəмəсə, очрашуыңны дəвам итəрсең.

Яшь хатын өенə кайтып мич агарта башлый. Бер тамчы да 
тамызмаска тырышып, бик сакланып эшли бу. Өч көн тулганда, 
мичен агартып бетерə, Никадəр генə тырышмасын, сакланып 
эшлəмесен – идəнгə өч-дүрт тамчы акшар тама...

Кыңгыр эшлəребезне күпме генə яшерергə тырышсак та, 
барыбер сизелми калмый. Бəндə күрмəсə, Ходай күрə, ди тор-
ган иде минем бер таныш əби.

6. Хəлфə һəм аның шəкертлəре

Элек заманда бер хəлфə, балаларның зирəклеген тикшерү 
максатыннан, өч шəкертенə мондый мəсьəлə биргəн:

 – Менə һəркайсыгызга берəр алма. Өегезгə кайтыгыз да 
алмагызны беркем таба, күрə алмаслык урынга җыеп куегыз. 
Иртəгə килгəч, минем колакка гына яшергəн урыныгызны 
əйтерсез. Кемнең остарак яшергəнен шунда белербез, – дигəн 
хəлфə.

Ярар, шəкертлəр өйлəренə кайтып киткəннəр. Икенче көнне 
килгəч, һəркайсы яшергəн урынын хəлфəсенə əйткəн. Берсе ал-
масын агач төбенə күмгəн, икенчесе чормага яшергəн, өченчесе 
исə алманы үзе белəн алып килгəн. «Аны барыбер Ходай күрə, 
шунлыктан, мин аны яшереп маташмадым», – дигəн зирəк 
шəкерт.

Кыңгыр эшне эшлəмə, эшлəсəң, сизмəделəр, дип, һич тə 
тынычланма.

7. Бисмилласыз эш башланмас...

Җəйнең кызу бер көне. Бер төркем хатын-кыз җилəктəн кай-
тып килəбез. Барыбыз да арыган, тамак та кипте. Шунысы куа-
нычлы: һəммəбезнең дə чилəклəре мөлдерəмə тулы. Аз булса да 

юлны кыскарту максатыннан, əрəмə эчлəтеп, турыдан гына олы 
юлга бəреп чыгарга булдык. Адəм биеклеге кычытканнар, чытыр-
маннар арасыннан җилəкле чилəклəрне түкмичə алып чыгасы да 
бар бит əле. Җитмəсə, кермəс борын чебен-черки сырып алды.

– Бөтен җилəкне түгеп бетерəбез икəн болай булгач, – диде 
беребез.

– Бисмиллагызны əйтеп керегез. Абынсагыз да егылмас-
сыз, – диде олы яшьтəге апаларның берсе. Чыннан да, чилəклə-
ре безне дə, җилəклəребезне дə, үзебезне дə исəн-сау алып чык-
тык чытырманлыктан.

Олы кешелəрнең сүзендə бер хикмəт булмый калмый. 
Теге апаның сүзлəре кайта-кайта исемə төшə: «Бисмиллагызны 
əйтегез... Абынсагыз да егылмассыз...»

Бик тирəн, фəлсəфи мəгънə салынган бит бу сүзлəргə. Тор-
мыш та бит урман-чытырман кебек. Абынасың да, егыласың да, 
кабат торып басасың. Лəкин торып басулары бик авыр. Шуңа 
күрə, абынып егылмас өчен, һəр адымны уйлап, Аллаһының 
ярдəменə таянып, бисмилла белəн атларга кирəктер. Əнə бит 
əүлиялəрнең-əүлиясе булган шагыйрь Акмулла ни дигəн:

Һəр заман сүз башланыр «бисмилладан»,
Һəр вакыт эш башланыр «бисмилладан»,
Яхшылар «бисмилласыз» эш кылмаган,
Эш тəмам «бисмилласыз» һич булмаган.

8. Арадан берсе...

Хезмəт юлымны башлап җибəргəн Татар Бүлəре авылында 
эшлəгəндə (1971–73) ике ел дəвамында Минсафа əбидə фатирда 
тордым. Минсафа əби авылның Ак əбие булган икəн ул заман да. 
Бик чиста-пөхтə, һəрвакыт ак яулыктан булыр. Күп сөйлəшми, 
билəмгə йөрми, гайбəт сөйлəми. Кешенең сөйлəгəнен сабыр 
гына тыңлап тора да, алай икəн, ди яки берəр акыллы гына 
киңəшен биреп куя.

Без ана белəн кыз шикелле яшəдек. Ул мине тормышның 
əле мин белеп-аңлап бетермəгəн серлəренə төшенергə ярдəм 
итте. Кешелəрне танырга, аралаша белергə, сабыр һəм итагать-
ле булырга өйрəтте.

Кичке ашны ашагач, чəй эчкəнче, əбинең ястыгын стенага 
сөйибез дə, аякларны сузып утырып, рəхəтлəнеп, дөнья хəллəрен 
сөйлəшəбез. Əби башыннан үткəн гыйбрəтле хəллəрне дə искə 
ала, улым, сиңа əйтəм, киленем, син тыңла, дигəндəй, мине, 
үзенчə, ялгышлардан сакларга тырыша.

Берсендə шулай əби: «Кияү таптым дип, берүк шунда ук 
капланма! Əзрəк нəсел-нəсəбен дə кара, холкын да. Үзеңə тиң 
кешене сайларга тырыш! Хəер, насыйп дигəнең дə бар бит əле. 
Инде юньле бəндə туры килсен иде, дип телə», – ди.

Мин  исə: «Юк, мин кияүгə чыкмыйм! Исерек белəн  (əйтер-
сең, дөнья исерек белəн тулган) сугышып-талашып яшəгəнче, 
лучше, үзем генə яшим мин! – дим, кызып-кызып. – Бала да 
тапмыйм! Бала-чагадан кем файда күрə!» – дим.

Əби, сабыр гына елмаеп мине тыңлап торды да: «Алай 
димə, кияүгə чыгып, балалар үстерергə насыйп ит, Ходаем, дип 
телə. Ходай Тəгалə шуның өчен яраткан безне. Ялгыз калырга 
язмасын, диген. Исəн булсак, ишетербез əле – Гөлфия дə кияүгə 
чыккан, бəбəйлəр үстерə икəн, дигəн хəбəрлəрне», – ди.

Ризык төшмəдеме, вакыт җитмəдеме, Минсафа əби белəн 
яңадан нəкъ 25 елдан соң гына очраштык. Əби инде нык картай-
ган, шулай да элекке мөлаемлыгын җуймаган. Башта танымый-
чарак торса да, кем икəнне əйткəч, кочаклап ук алды. Чəйлəр 
эчкəч, хəл-əхвəллəр сорашып, бераз сөйлəшеп утырдык.

– Ничек соң, кияүгə чыктыңмы? Бəбəйлəрең ничəү? – ди 
əби, хəйлəкəр генə елмаеп, төрттереп алуы инде. Онытмаган!

– Чыктым, дим. Өч малаем бар, зурлар инде, дим.
– Ничек соң малайлар? Тəртиплеме? Əйбəтлəрме?
– Аллага шөкер, бик тəртиплелəр, акыллылар! – дим, го-

рурланып (əле берсенең институтка кергəн чагы гына, икесенең 
мəктəптə укып йөргəн вакытлары).

– И-и, Гөлфиякəем, бала-чаганың арадан берсе ата-ананы 
көялəндерми калмый инде ул! – дип куйды əбием. Əбинең бу 
җөмлəсе миңа бөтенлəй ошамады. Бу олы кешелəр бигрəк мəзəк 
инде. Ничек алай булырга тиеш, ди. Бу фикер минекелəргə ка-
гылмый, дим, эчемнəн генə үртəлеп.

Минсафа əбинең вафатына да байтак еллар үтте. Ак əбинең 
урыны оҗмахтадыр, иншаллаһ. Əмма əбиемнең соңгы очрашу-
да əйткəн фикере күңелемдə калды. Яши-яши əбинең хаклыгы-

на инандым. Чынлап та, кемгə генə карасаң да, балалар ара-
сында, «арадан берəү» була икəн. Күңелем белəн өй борынча 
йөрим, танышларымны барлыйм, кешелəрнең сөйлəшкəннəрен 
тыңлыйм. Һəркемдə бер проблемалы бала бар икəн ул. Я ул 
була тəүфыйксыз, эчкече, юлдан язган... Я була ул авыру... 
Бер төрлесе, карап торуга акыллы, тəртипле, уңган, булган, 
чибəрлеге дə бар. Юк инде... гаилə тормышы барып чыкмый; я 
ирдəн, я хатыннан уңмый! Бер төрлесе өйлəнмичə яки кияүгə 
чыкмыйча тилмертə ата-анасын һ.б. Була тагын шундыйлары: 
үзенең дə башы проблемалардан чыкмый, гаилəсенə дə пробле-
ма тудырып кына тора. Нигə шулай икəн?

Бервакыт, «Дини календарь»да мондый язма күргəн идем. 
«Пəйгамбəребез сəхабəлəреннəн берсе: – Аллаһ Тəгалə əйтте 
ки, кем дə кем Аллаһыны танымый, гөнаһтан курыкмый, хəлəл 
белəн хəрамны аермый, шул бəндəмə бер тəүфыйксыз бала би-
рермен. Бəндəмнең гомере буе җыйган байлыгын таратырга, 
сəламəтлеген югалтырга, барлы-юклы дəрəҗəсен какшатырга 
шушы бер бала җитəр», – диде. Бу фани дөньяда, никадəр генə ты-
рышсак та, саф, чиста, гөнаһсыз була алмыйбыз шул. Аллаһның 
барлыгына, берлегенə инанган хəлдə дə, үзе дə сизмəстəн, 
гөнаһ арты гөнаһ җыя адəм баласы. Кылган гөнаһларыбызның 
җəзасын дөньялыкта ук күрсəтə Ходай Тəгалə! «Үзеңə бирмəсəм, 
балаларыңа бирермен», – дигəннəре хактыр!

Булмас димə... була икəн... арадан берсе...

9. Сабый бала өчен Ана – нинди булса да ана!

Телевизордан Сабыйлар йортында (Дом малютки), интер-
нат-мəктəплəрдə, балалар йортларында тəрбиялəнүчелəр ту-
рында тапшыру бара. Берсеннəн-берсе матур балалар! Лəкин 
күзлəрендə моң, сагыш, ятимлек ачысы... Сагышлы күзлəр 
ишек ачылган саен өмет белəн шул якка текəлə. Менə ачылган 
ишектəн əтисе яки əнисе керер дə кочагына алып, кысып-кы-
сып сөяр. Аннан алар өйлəренə кайтып китəрлəр...

– Бүлмəгə чит кеше килеп керсə, əтисе-əнисе дип белеп, 
сырып алалар икəн шуны, – ди үзара сөйлəшеп утырганда бер 
танышым.

– Барысы да түгел, – дип бүлдерə аны, берничə ел интер-

нат-мəктəптə тəрбиялəнгəн икенче берсе. – Əти-əнисен бер 
тапкыр да күреп белмəгəн балалар гына шулай итə. Ə син... ба-
рыбер исерек əниеңне көтəсең!...

10. Үги үз булмый...

Бу хəлгə байтак еллар үтте. Əмма кунакка кайткан балала-
рымны озатканда кабат-кабат исемə төшеп тора.

Юлда, Мөслимгə төшəр өчен, машина көтəбез. Бездəн бе-
раз читкəрəк яшь кенə ир дə килеп басты. Хəтсез зур, əмма буш 
юл сумкасын өчкə-дүрткə бөклəп, култык астына кыстырган. 
Бер ел чамасы элек əнилəре вафат булган иде. Хатынының кы-
рыгы тулуга, əти кеше яңага өйлəнде. Аны да гаеплəп булмый. 
Олыгайган ир кешегə ялгыз яшəве бер дə җиңел түгелдер.

– Əнисе исəн булса, бу сумка шыплап тулган булыр иде! 
Шулай инде, анаң үги булса, атаң үзеңнеке булмас! – диде 
өлкəн яшьтəге апа, пышылдап кына. Барыбыз да килешеп баш 
селкедек.

Ана кеше шулай инде: үзенə калмаса калмый, кеше ара-
сында баласы ким-хур булмасын, ачлы-туклы йөрмəсен дип, 
төрлесеннəн өлеш чыгарырга тырыша.

– Əни, сумканың замогы умырылып чыга бит инде! Ту-
тырма ул кадəр, күтəреп йөртергə дə авыр була, – дип колак 
төбендə кычкырып тора малайлар, ə минем куллар, һаман буш-
рак урын табарга тырышып, сумканың эчен капшый... Җибəрə 
алганда җибəр əле, ди бит күңеле дə.

Һəрнəрсəнең дə кадере югалтканнан соң гына беленə 
шул...

11. Бер абынган ат

Көтү кайтыр алдыннан авыл агайлары, капка төбенə 
җыелып, дөнья, авыл хəллəре турында гəп куертучан. Менə 
бүген дə 4–5 агай Габдерəшит бабайларның коймасы буена 
өелгəн бүрəнəлəр өстенə кунаклаганнар да көн яңалыклары 
белəн уртаклашалар.

– Безнең күршегə дə килен төште бит əле бүген, – ди Хəбир 
агай. – Хөснулланың төпчек улы өйлəнгəн.

– Бер дə пужар машинасы кебек акыртып машиналар үткəне 
ишетелмəде бит. Кай арада төште соң ул килен дигəне? – дип 
сүзгə кушылды икенче берсе.

– Алай машиналар белəн маташмадылар. Иртəнге якта, 
көтү китəр алдыннан гына, матайга утыртып алып кайткан 
кияү киленне... Күрше авылның балыкчы Шəмси кызы, ди.

– Алай... Аны бик алак-шалак кыз дилəр, түгелме соң? 
Кемнəргəдер ияреп китеп, тегелəре кызны пуезддан ташлап 
та калдырганнар икəн, дип тə сөйлəгəннəр иде бервакыт. 
Торуларының рəте-чираты булырмы икəн? Егет, югыйсə, ка-
рап торуга, акыллы гына күренə иде. Нишлəп ялгышты икəн! 
Хəерле булсын! – ди берсе, хафаланып.

– Ат иясенə килгəч абынмасын, – дип, белдекле генə итеп, 
теманы йомгаклады өченчесе.

Шул вакытта дөньяның бар якларын – ачысын да, төчесен 
дə күргəн 90 яшьлек Габдерəшит бабай салмак кына əйтеп куй-
ды: 

– Бер абынган ат барыбер абына ул, балалар! Абына...

12. Бер горурлык хисе

2006 нчы елны илкүлəм «Мəгариф» милли проектында 
җиңеп чыккан укытучыларны Мəскəүгə җыйдылар. Кремльнең 
съездлар сараенда үтəчəк «Приоритетлы милли мəгариф проек-
ты хəрəкəттə» дип аталган иҗтимагый-педагогик форумга ча-
кырылучы Татарстан делегациясе составына мин фəкыйрегез 
дə кергəн иде. Форум 22 нче ноябрьгə билгелəнгəн. Йөздəн 
артык Татарстан укытучысы 21 нче ноябрь көнне «Татарстан» 
поездына утырып башкалага юл тоттык. Кемнəр белəн, ничек 
бардык – аларын сөйлəп тормыйм. Поезддан төшкəч, башка-
лар төркем-төркем булып пансионатларга, кунак йортлары-
на таралдылар. Мине бер танышым каршы алган иде. Мин, 
җитəкчебездəн рөхсəт алып, шуларга киттем. Кичке сəгать ал-
тыда башланачак чарага 1 сəгать 45 минутка алдан килеп куясы 
икəн. Җыелу урыны – Мəскəү Кремленең Кутафьево манарасы 
(Кутафьево башнясы) янында. Танышым мине тиешле урынга 
китереп куйды да китеп барды. Андагы халык! Үзебезнекелəрне 
эзлəп табарга кирəк бит! Делегация җитəкчелəредер инде: 

компьютер кəгазенə язылган плакатларын югарыга күтəреп 
торалар. Менə «Самарская область», «Красноярский край», 
«Екатеринбург», «Краснодар» һ.б. исемнəр язылган плакат-
лар яныннан үтəм. «Ник үзебезнекелəрдəн аерылдым инде! 
Хəзер аларны бу хəтле халык диңгезеннəн ничеклəр табыйм, 
кемнəрдəн сорыйм!» – дип, эчтəн үземне сүгəм. Бервакыт, ба-
шымны югарырак күтəреп карасам... күзлəремə яшьлəр ки-
лер дəрəҗəгə җиттем, хəтта! Миннəн 40–50 адымнар чама-
сы гына арада калкурак урынга менеп баскан ике егет (татар 
егетлəре) – берсе Татарстан флагы, икенчесе герб-барслы гер-
быбыз төшерелгəн төсле плакатны югары күтəреп торалар! 
Халык ташкынын аралап, туп-туры шунда киттем. Башкалар 
да шул маякка карап килгəннəр икəн! Хəтта урыс миллəтеннəн 
булганнар да: «Оказывается, наш герб, наш флаг – самый краси-
вый!» – дип, горурлануларын белдерделəр. Үзебездə яшə гəндə 
боларга артык игътибар да ителми. Гади, гадəти бер атрибутлар 
кебек. Лəкин чит-ят җирдə, аеруча, илнең башкаласы Мəскəүдə, 
флаг белəн герб күңеллəрне кузгатыр дəрəҗəдə күңелгə һəм 
йөрəккə якын була икəн. Еракка китеп кара, дигəннəренə тагын 
бер кат ышандым!

13. «Беренчесе – гармун, икенчесе – скрипкə»

Газеталарда еш кына статистик мəгълүматлар биреп 
барыла: күпме бала туган, күпме кеше фани дөнья белəн 
хушлашкан, ничə пар язылышкан, ничəсе аерылышкан... 
Килүчесеннəн китүчесе күп..., аерылышучылар да булып тора. 
Сүзем соңгылары турында. Зурлап никахлар укытып, туйлар 
ясап өйлəнешкəн парлар бит инде боларның күбесе дип куям 
эчемнəн генə. Бер-берсенə соңгы көннəренə кадəр тугры ка-
лып, аңлашып, авырлыкларны бергəлəп җиңəргə, шатлыклар-
ны да уртак итəргə вəгъдəлəр бирешкəн булганнардыр... Əмма 
тормыш дигəнең син уйлаганча гына бармый шул! Тигез юлга 
караганда сикəлтəлəре күбрəк була аның. Бер-береңə ныклап 
тотынмасаң, сикəлтəлəрнең берсендə тормыш арбасыннан 
төшеп калуың да бар!

Хəзерге аерылышучыларның инициаторлары хатын-кыз-
лар икəн. Алар аерылу сəбəбе итеп беренче планга ирлəренең 

хыянəтен, аннан соң эчкечелекне, шуңа бəйле эшсезлек, ак-
часызлыкны күрсəтəлəр. Əлбəттə, боларның берсе дə гаилə 
йөген тартып барырга тиешле ир-атны бизəми. Хатын-кыз ир 
ышыгында хəвеф-хəтəрлəрдəн сакланып, аны ныклы таянычы 
санап, аңа ышанып яшəргə дип чыга кияүгə. Гомер буе иренең 
сөеклесе, бердəнбере булырга, балалар табып үстереп, матур, 
үрнəк гаилə төзергə хыяллана... Шулай да, хатын-кызлар ара-
сында да иренə хыянəт итүчелəр, исерткеч эчемлеклəргə тарты-
лып, бəйдəн ычкынганнары да шактый! «Унга барам, уңганчы 
барам!» – дип, ирдəн-иргə йөргəннəре дə бар. Барырсың да, 
алырсың да... Əмма...

Узган гасырның туксанынчы елларында «Татарстан яшьлə-
ре» газетасында Габдрахман Хəмиди дигəн бик популяр автор 
бар иде. Мин аның язмаларын газетадан кисеп алып, бер папка-
га туплап та бардым əле. Дəреслəрдə, тəрбия сəгатьлəрендə фай-
далана идем. Бер язмасы бүген дə исемдə: «Беренчесе – гармун, 
икенчесе – скрипкə» дип атала иде ул. Габдрахман аганың əлеге 
язмасында гаилə, гаилəдə ир-хатын мөнəсəбəтлəре турында бик 
үтемле һəм кызыклы фикерлəр, тормыш мисаллары бирелгəн 
иде. Беренче хатын, беренче ирне ул гармун белəн чагыштыра. 
Əйе, гармун бик түзем һəм «хадавай» уен коралы. Аны телəсə 
кайчан уйнап була. Кая гына куйсаң да урын тəфсерлəми. Шкаф 
өстенə куясыңмы, карават астынамы, чоланга чыгарасыңмы, 
əзрəк тузаннарын каккалагач, бакасына басып бераз кычкырт-
калап алсаң, барыбер уйнап китə. Күреклəре өзелгəнче тарт-
канга да чыдый мескен! Ə скрипкə исə бик көйле уен коралы! 
Аның урыны да коры булсын, тиешле шартларның барысы да 
үтəлсен. Уйнар алдыннан аны күпме көйлəргə кирəк. Аннан 
соң да уйнаса əле! Икенче ир, икенче хатын да нəкъ скрипкə 
кебек! Гармуннарыгызның кадерен белегез!

14. Бəхет ачкычы кем кулында?

Безнең ерак бабабыз (əнинең əти-əнисен без ерак əби, ерак 
бабай, дидек) балаларына гел əйтə торган булган: «Яшь вакыт-
тагы авырлыклар кул чапкан кебек үтə дə китə. Сабыр гына бу-
лыгыз. Картайган көнегезгə сорагыз бəхетне Ходайдан. Бəхетле 
картлык телəгез!»

– Һи, яшь вакытта, дөнья көткəндə, балалар үстергəндə 
булмагач ул бəхет дигəнең... Əллə картайганчы яшисең, əллə 
юк! – ди идек, ди əни.

– Аның картлыгы да кул чапкан ара кадəр тизлектə килеп 
җитə шул, сизми дə калырсыз əле картлык килгəнен, – ди тор-
ган булган бабай.

Əйе, юкка гына «иң зур бəхет – бəхетле картлык» дип 
җырламыйлар шул. Ə бəхетле картлык ул – тəүфыйклы бала-
лар, дилəр. Кеше гомере бик кыска дисəлəр дə, аның картлыгы 
озын, дилəр. Кеше гомере – табигать фасыллары белəн тəңгəл 
килə бит!

Адəм баласының картлыгы гомер «языңны», «җəеңне», 
«көзеңне» ничек үткəрүеңə бəйле. Шул чорларда тырышып 
дөрес тормыш итсəң, үзеңə алмашка лаеклы, тəүфыйклы, 
акыллы-сəламəт балалар үстерсəң, гомер «кышың» да бəхетле 
булыр. Шулай бит (авыл мисалында), яздан башлап кара 
көзгə кадəр бакчаңда казынсаң, печəнеңне, ягарга утыныңны 
əзерлəсəң, йорт-җиреңне ныгытсаң, кышлык ит, яшелчə запа-
сын булдырсаң, кышны бер гамьсез чыгасың!

Гомер дə шулай!

15. Рəхмəт көне турында

Берлəшкəн Миллəтлəр Оешмасы һəм ЮНЕСКО карары 
белəн 11 гыйнвар – Бөтендөня рəхмəтлəр көне дип билгелəнгəн 
икəн. Максаты да изге: планетада яшəүчелəргə бер-береңə их-
тирам, яхшы гадəт һəм күнекмəлəр кебек төшенчəлəрнең нинди 
зур əһəмияткə ия икəнен тагын бер кат ислəренə төшерү, янəшə 
тирəңдəгелəргə эшлəгəн яхшылыклары, изге гамəллəре өчен 
рəхмəт белдерү күнекмəлəрен ныгыту.

Һəр халык, һəр миллəт рəхмəт сүзен төрлечə белдерə. 
Мəсəлəн, без – татарлар, рəхмəт, дибез. Гарəплəр – шүкрəн, 
төреклəр, əзəрбайҗаннар – тəшəккүр, урыс халкы – спасибо, 
французлар – мерси, итальяннар – грацио, немецлар – данке, 
данке шон, инглизлар – сенк ю һ.б.

Рəхмəтне əйтүе дə, ишетүе дə бик рəхəт! «Əйтергə дə 
шулкадəрле рəхəт сүз ул! Сез ничектер? Яратам мин рəхмəт 
сүзен» (Х. Халиков). Əмма еш кына, рəхмəт белəн тун текте-

реп булмый, коры рəхмəт, рəхмəткə генə эшлəү, рəхмəтне кесəгə 
салып булмый яки ашап булмый, теге рəхмəтең дə бернəрсəгə 
дə ярамады, һ.б.ш. сүзлəр белəн рəхмəт сүзенең дəрəҗəсен 
төшерəбез. Урысларда да бит рəхмəт сүзе шəфкать, мəрхəмəт, 
аяу, кичерү дигəнне аңлата. Аллаһ сиңа да мəрхəмəтле, 
шəфкатьле булсын; гаеп-гөнаһларыңны кичерсен, ягъни! Урыс 
та бит «спасибо» ди! (Спаси, бог, сүзеннəн). Аллаһ сакласын, 
Аллаһ ярлыкасын, ди алар да. Элек урысларда спасибо сүзе 
урынына благодарю, благодарствую сүзе йөргəн. Спасибо сүзе 
беренче тапкыр 1586 елны Парижда чыккан телара сүзлектə 
теркəлгəн икəн.

Балаларны тəрбиялəү гаилəдəн башлана, дибез. Чыннан да, 
иң гади, əмма иң кирəкле сүзлəрнең берсе булган рəхмəт сүзен 
бала кешесе бишектəн үк ишетеп үсəргə тиеш. Үзен белə баш-
лауга ук, ашап туйгач, һичшиксез, рəхмəт əйтергə өйрəнсен ул. 
Элек əби-бабайлар, ашаганнан соң, иң əүвəл балаларны əппəр 
итəргə, аш өстəле яныннан киткəндə, рəхмəт əйтергə өйрəтүне 
иң əһəмиятле һəм иң беренче тəрбия сабагы дип санаганнар. 
Минем каенанам оныкларына рəхмəтне əтигə, əнигə, əби белəн 
бабайга аерым-аерым əйтергə куша иде (рəхмəт, əти; рəхмəт, 
əни; рəхмəт, əби; рəхмəт, бабай). «Əти белəн əни өйдə булмаса да 
əйтергəме? – дип сораса балалар, – əйтегез, ата-анага рəхмəтне 
гомер буена əйтсəң дə таманга туры килер», – дия иде. Үзенə 
яңа кием, кеше кулыннан күчтəнəч һəм бүлəк алгач та бала-
лар рəхмəт əйтə белсен. Берəрсе аңа ярдəм күрсəтсə дə, рəхмəт 
əйтсен. Үзе дə рəхмəт җыйсын, чөнки рəхмəтнең савабы күп. Бу 
турыда алдагы чыгышларымның берсендə əйткəн идем инде. 
Балаларыбызны, оныкларыбызны рəхмəтле, кешелекле итеп 
тəрбиялəү бездəн дə тора, хөрмəтле əти-əнилəр, əби-бабайлар!

 Без үскəндə суын эчкəн чишмəлəр кипкəн инде, 
 Моңнарына уралдырган сандугач киткəн инде. 
 Былбылларсыз гармуннар да моңнарын онытканнар, 
 Моңсыз, нурсыз яшəештəн ни калыр оныкларга?
 ...Ни калыр оныкларга?

 (Шагыйрə Лилия Садриева. 
2016–2017.)

V  б ү л е к

ТУКАЙ УКУЛАРЫ

1. «Без – Тукайлы халык»

Хөрмəтле радио тыңлаучыларыбыз! Сезнең игътибарга 
«Тукай укулары» дигəн яңа сəхифə тəкъдим итəргə булдык. 
Əлеге сəхифəбездə Тукай, аның тормышы, биографиясендəге 
кызыклы моментлар, иҗаты турында сөйлəрбез.

– Күпме сөйлəргə була инде ул Тукай турында! – диярлəр 
кайберəүлəр.

– Кем соң инде ул Тукай?! Искитəрлек нəрсəсе бар соң 
аның! – диярлəр икенче берəүлəр.

– Тукай да Тукай! Əйтерсең, бүтəн язучы-шагыйрьлəре юк 
татарның! – дияр өченчелəр.

– Болай дип бары тик Тукайны белмəгəннəр генə əйтə 
ала! – ди язучы Рабит Батулла.

– Мин Такташның беренче чор иҗаты белəн җенлəнеп 
йөргəн заманда (1969 ел) аны Тукайдан өскəрəк куеп сөйли 
идем, – дип дəвам итə Р. Батулла. – Бу сүзлəрне ишеткəч, Фəрваз 
Миңнуллин, зиһенгə үткəзерлек итеп: «Син Тукайны яңадан 
өйрəнеп чык! Такташ – зур шагыйрь! Тукай исə – гасырлар 
шагыйре! – дигəн иде», – ди.

– «Тукай» дигəн фəн булырга тиеш! – дигəн мəрхүм галим 
Альберт Фəтхи. – Тукайның һəр сүзенə, һəр шөгыленə тарихи-
гыйльми аңлатма, шəрех булырга тиеш килəчəктə.

Танылган эстрада җырчысы Алсуның (Алсу Сафина) газе-
тага биргəн бер əңгəмə язмасын укыган идем элегрəк. Шундагы 
бер-ике фикере күңелемə кереп калган. Ул бит Англиядə белем 
алган. «Англия мəктəплəрендə, – ди ул, – əдəбият дəреслəрендə 
барлык сыйныфларда да Шекспир тормышы, иҗаты дəвамлы 
рəвештə энəсеннəн җебенə кадəр өйрəнелə. Төп басым шуңа яса-
ла. Ə тарих дəреслəрендə исə Англия тарихы өйрəнелə. Россиягə 
кайткач, мин рус əдəбиятын һəм ил тарихын укыдым, өйрəндем, 

ди. Димəк, инглизлар күптəн инде мəктəплəрендə «Шекспир» 
дигəн фəн укыта икəн! Һəм иң əүвəл үз тарихларын җентеклəп 
өйрəнүгə игътибар биреп тə дөрес эшлилəр! Урысның Пушки-
ны, инглизның Шекспиры булган кебек, безнең дə Тукаебыз 
бар бит! Нигə безгə дə шулай эшлəмəскə!

«Татар галимнəренең вə чит иллəрдəге фəн эшлеклелəренең 
даими эзлəнүлəренə карамастан, Тукайның иҗаты һəм аның 
шəхси хəяты турында əле соңгы сүз əйтелмəгəн, чөнки ул 
фəн – чиксез дəвам», – ди язучы Рабит Батулла.

Без – Тукайлы халык! Тукайлар гасырга яки берничə га-
сырга бер генə туа! Тукайны белик, белмəсəк – укыйк, өйрəник! 
Тукай белəн чын күңелдəн горурланырлык булсын килəчəк 
буыннарыбыз. Ə бу безнең үзебездəн тора.

Илаһи моң булып шагыйрь гомере
Яңгырап тора шушы көнгəчə.
Ак сакаллы картлар яшь Тукайга:
– Остазыбыз! – диеп эндəшə.
Бөеклекнең сере яшьтəмени?!
Сере нидə – сора халыктан:
Шагыйрьлəре белəн авырган ул,
Шигырьлəрен укып савыккан!..

(Нур Əхмəдиев)

2. Тукай шагыйрьлек турында. Шагыйрь булу җиңелме?

– Тукай ни өчен шагыйрь булган? Ни өчен язучы яисə дра-
матург булып китмəгəн? Яки җырчы булмаган? Ə бит ул бик 
матур җырлаган, ди. Шундый сораулар күплəрнең башына 
килергə мөмкин. Мəктəп елларында, əле аннан соң да үземнең 
башыма да еш кына шундый фикерлəр килə иде. Яши-яши, 
Тукай иҗатын өйрəнə һəм укыта торгач, бу сорауларга азмы-
күпме җавап таба башладым.

Беренчедəн, Тукайга туганчы ук илаһи куəс (сəлəт, та-
лант) салынган. Ходай Тəгалə аны дөньяга шагыйрь итеп 
яраткан. Шагыйрь үзе дə: «Бу шагыйрьлек миңа Алла тарафын-
нан бирелгəн бер куəт. Шунлыктан аның берлəн мактанырга 
хакым юк», – дия торган булган. Геннарның роле дə зур. 

Тукай – ике яклап та муллалар, укымышлылар нəселеннəн. 
Əтисе Мөхəммəтгариф – Кушлавыч авылының мулласы, җиде 
буыннан килə торган муллалар затыннан. Телгə-сүзгə бик оста, 
мəзəкчел кеше булган. Əнисе Бибимəмдүдəнең үзе өчен генə 
шигырьлəр язуы билгеле.

Бибимəмдүдəнең əтисе Зиннəтулла хəзрəт тə шигырьлəр 
язган. Яраткан беренче баласы, сөекле кызы Бибимəмдүдə ва-
фатына багышлап язылган мəрсиясен (кайгылы шигырь, нек-
ролог) Өчиле халкының шактые күңелдəн белгəн.

Элек мəдрəсə шəкертлəре шигырь дəфтəрлəре тотканнар. 
Бер-берсенең дəфтəренə шигырьлəр язганнар. Кайберсе үз шигы-
рен, икенче берəүлəр башка калəм əһеллəренең мəгънəле шигырь 
юлларын истəлеккə калдырганнар. Тукайны күреп белүчелəрнең 
истəлеклəренə караганда, ул үз шигырьлəрен бүлəк итеп урна-
штырган. Рифмалы итеп тапкыр җавап бирүдə, такмак, җыр һəм 
сатирик куплетлар чыгару остасы булып танылган Габдуллага 
шигырь юллары яки куплетлар язу авыр булмагандыр. «Мотый-
гыя» мəдрəсəсендə укыганда «Əшгарь мəҗмугасы» («Шигырь 
җыентыгы») төзегəнлеге билгеле. Бу – 1902–03 еллар.

Аннан соң шунысы да мəгълүм булсын: элекке мəдрəсə лəр дə 
Көнчыгыш əдəбиятының шактый əсəрлəре (ə алар шигъри телдə 
язылган), Борынгы һəм Урта гасыр татар əдəбияты үрнəклəре 
өйрəнелгəн, укылган. Борынгы һəм Урта гасыр татар əдəбияты 
исə – шигъри əдəбият. Бездə беренче повесть һəм романнар, драма 
əсəрлəре 19 нчы гасырның икенче яртысында гына күренə баш-
лый. Булгандыр элек тə проза жанрына караган əсəрлəр (роман-
нар, повестьлар), лəкин алар сакланмаганнар. Казан шəһəрендə 
Колшəриф хəзрəтлəре туплаган зур китапханə язмышы бүгенгə 
кадəр билгеле түгел. Нинди генə китаплар булмагандыр анда! 
Əмма 1552 ел гарасаты аларны җир белəн тигезлəгəн...

Мотыйгулла хəзрəт – «Мотыйгыя» мəдрəсəсенең хуҗасы – 
(атаклы җырчы Галия Кайбицкаяның əтисе) мəдрəсəдə гаруз 
дəресе, ягъни шигырь төзелеше фəнен укыта. Шəкерте Габдул-
лага гарəп, фарсы, төрек шигырьлəре кануннарын ул өйрəткəн.

1900 елда Уральскига Мирхəйдəр Чулпаный исемле ша-
гыйрь килеп чыга. Габдулла үз гомерендə беренче мəртəбə 
тере шагыйрь күрə, хəтта аның белəн якыннан таныша, дусла-
ша. 1902–1903 елларда, «Мотыйгыя» мəдрəсəсендə Габделвəли 

Əмрулла дигəн бер төрек шəкерте укый. Ул шигырьлəр язган, 
Габдулла белəн дуслашкан. Шигырьлəрен дусты Габдуллага 
матур итеп яттан укый торган булган. «Менə шул кешегə, миңа 
дөньяга карарга күземне ачкан өчен, гомерем барында рəхмəт 
укыйм», – дип яза соңрак Тукай.

19 нчы гасыр азагында Уральск шəһəрендə «Пушкин йор-
ты» ачыла. Бу йорт киң җəмəгатьчелекне рус классикларының 
тормышы һəм эшчəнлеге белəн таныштыру эшлəре алып бар-
ган. 1899 елда Пушкин, 1902 елда Гоголь, Некрасов, Жуков ский, 
Успенский юбилейларын үткəрəлəр. Бу чаралардан Тукай читтə 
калмаган булырга тиеш.

Көнчыгыш əдəбияты һəм Борынгы, Урта гасыр татар 
əдəбиятының энҗе-мəрҗəннəре белəн якыннан таныш булган 
Тукайга югарыда санап кителгəн һəм башка сəбəплəр, шартлар 
аның шагыйрь булып китүенə нигез булып тора.

«Шагыйрь» шигыре

Əдəбиятчылар Г. Тукайның матбугатта басылып чыккан 
беренче шигыре итеп 1905 елда язылган «Гыйлемлек бакча-
сында күңел ачып йөрик» дип башланган исемсез шигырен 
атыйлар.

Татарларның бөеклеге, даны сигез кат күклəргə китсен;
Мəңге, һəрвакыт бу миллəтне Ходаем бəхетле итсен.
Газеталар, журналларны көннəн-көнгə, кат-кат күбəйтик,
Мəгариф мəйданында без, татарлар, ат уйнатыйк, – 

дип, иң беренче басылган шигырендə үк халкыбызны фəн, 
мəгариф өлкəлəрендə уңышлар яуларга чакыра, туган миллəтенə 
зур өметлəр баглый. 19 яшьлек егет əле үзен шагыйрь дип 
исəплəми.

Шигырь бабында юк миндə мəһарəт,
Фəкать бу тугърыда кыйлдым җəсəрəт, ягъни,
Шигырь язарга миндə осталык юк,
Тик əле кыюлык итеп кенə яздым, – 

ди икенче бер шигырендə.
Əлбəттə, Тукай 19 яшькə кадəр язмый тормаган. Тукайчы-

лар аның 1900 ел башыннан əкренлəп калəм тибрəтүе турын-
да əйтəлəр. 1905 елда аның унлап əсəре дөнья күрə. Шундый 

җитди шигырьлəр язу һəм матбугатка чыгару өчен байтак 
əзерлек кирəк.

Г. Тукай үзе шагыйрьлеккə югары бəя бирə, аны «Сəмави сүз» 
(«Күк сүзен») сөйлəүче итеп күз алдына китерə. Аның фикеренчə, 
чын шагыйрь, ихлас шагыйрь бары тик дөресен генə язарга тиеш. 
Ул куркып калмаска, тормыш ваклыкларыннан өстен торырга, 
ирекле булырга, халкының «ачы хəсрəт көен» көйлəргə тиеш.

Калəм кулда була торып, яшь шагыйрьгə,
Мəгълүмдер ки, курку белəн өркү хəрам, –

дип, калəмне, калəм сүзен зур көчкə тиңли. Шагыйрь шигърият-
кə уен-көлке чарасы итеп түгел, бəлки, кешелəрне тəрбиялəү, 
тормышны матурлау, җəмгыятькə тəэсир итүнең көчле коралы 
буларак карый.

Тукай шигърияткə тугры булып кала. Өстенə, үзе əйткəнчə, 
яла, нахак сүзлəр, көнчелеклəр яуса да, юлына һəр төрле 
киртəлəр корылса да, ул яза, дөресен яза! Кемнəргəдер ярарга 
тырышу, ялагайлык, мескенлəнү аңа хас сыйфатлар түгел. Уры-
ны белəн «əче телле», туры сүзле Тукай булып кала.

Очырмакчы булсам былбыл күкрəгемнəн,
Əллə ничек! – мыр-мыр итеп мəче чыга! – ди.
 – Шагыйрь үзе, тəне картайса да, күңеле япь-яшь, җаны 

көчле булып кала, ди «Шагыйрь» шигырендə. Ə бер шигырендə, 
шагыйрь икəнсең,

Баш имə, зур син, бу түбəн җанлылар дөньясына;
Падишаһ син! Бик кирəксə баш исен дөнья сиңа! – 

дип, шагыйрьне əдəбият дөньясының падишаһы, дип атый.
Тукай, гомере буе, туры Тукай булып кала. Ул тормышка 

җайлашмый, өстен катлаулар, бай түрəлəр алдында баш ими. 
Нəрсə уйлаганын һич рияланмыйча əйтеп бирə. Ул үзенең ша-
гыйрьлек вазифасын əнə шулай намусы кушканча башкара.

1913 нче елның мартында, гомеренə йомгак ясап, «Кыйтга» 
шигырен яза:

Көчлəремне мин кара көннəргə саклый алмадым,
Көннəремнең һичберен дə чөнки ак ди алмадым.
Булды юлда киртəлəр, эттəн күбəйде дошманым,
Чөнки залимнəрне, өстеннəрне яклый алмадым.
Кайтмады үч, бетте көч, сынды кылыч – шул булды эш:
Керлəнеп беттем үзем, дөньяны пакьли алмадым.

3. Тукай иҗатында халык, аның язмышы, 
гражданлык лирикасы

Узган тапшыруда Тукайның матбугатта басылган бе-
ренче шигыре – «Гыйлемлек бакчасында күңел ачып йөрик» 
дип башланган исемсез шигырен телгə алган идек. Калəм то-
тып, əдəбият дөньясына атлаган яшь кеше, гадəттə, табигать 
күренешлəрен тасвирлый, туган авыл, туган җир турында һəм 
мəхəббəт турында яза. Ə Тукайның матбугатта басылган берен-
че шигырьлəрендə үк халык язмышы, аның килəчəге, килəчəген 
тəэмин итүче шартлар – мəгариф, фəн өлкəсендə уңышлар яу-
ларга чакыру, миллəткə зур өметлəр баглау төп урынны ала.

1905 елда язылган «Дустларга бер сүз» шигырендə, 
миллəтнең хəлен җиңелəйтү өчен, кулга-кул тотынышып 
эшлəргə, көрəшергə өнди. Алга киткəн миллəтлəрдəн үрнəк 
алып, «егла-тора алга таба атлыйк», ди. Хөррият, азатлык, ди 
шагыйрь, үсеш, алга китү юлыннан барырга мөмкинлек бирə-
чəк. Мəдəният мəйданында ат уйнату, безнең мəнфəгатьлəрне 
кайгыртучы депутатлар сайлап, Петербургка җибəрү, башка-
лада үзебезгə кирəклəрне сорау тиеш. Без «дөнья оҗмахына» 
керергə тиеш. Лəкин бу эшне муллаларга йөклəргə ярамый, 
чөнки: «Дин эшендə башчы иттек без аларны».

«Яхшы булыр тапшырсак без дөньяларны
Абразауный егетлəргə тəмам имди», – 

ди.
«Иттифак хакында» (ягъни берлəшү, 1905) шигырендə ша-

гыйрь халыкны иң зур көч дип таный. Һəр көнне үзгəрə барган 
дөньяда йоклау тиеш түгел! Бердəнбер дөрес юл – иттифак, ягъ-
ни үзебезне һəм көчебезне берлəштерү, ди. Шигырь берлəшергə 
чакыру белəн тəмамлана:

Ачыйк иттифакка юл,
Ушбудыр иң тугъры юл.

«И калəм» шигырендə шагыйрь, дөньядан артта калуыбыз-
ның төп сəбəплəреннəн берсе итеп, наданлыгыбызны атый. 
Бəхет һəм якты килəчəгебез нигезе – белем, дигəн фикерне əйтə.

Чакырып яз укырга, уку кыйммəтен тəкъдир ит;
Наданлыкның начарлыгын, аңлат агу икəнен, – 

ди.

Г. Тукайның 1911 елның мартында шагыйрь С. Рəмиевкə яз-
ган бер хатында мондый юллар бар: «Мин поэт (шагыйрь) кына 
түгел, мин дипломат, политик, общественный деятель дə бит. 
Минем күз күпне күрə, колак күпне ишетə...». Чын шагыйрь, 
халык шагыйре əнə шундый булырга тиештер, нəкъ Тукай ке-
бек!

Тукайның «дипломат, политик, общественный деятель дə» 
икəнен раслый торган ике шигыренə тукталып китик.

1907 елны Петербургта Дəүлəт Думасы утырышлары  ның 
берсендə милли төбəклəрдəн килгəн мөселман депутатлары үз 
халыкларының авыр тормыш хəле, мəктəплəрнең мөшкеллеген 
əйтеп чыгыш ясыйлар. Лəкин уң депутатлар һəм реакцион мат-
бугат мөселманнарның бу хəлен аңларга телəмилəр, киресенчə, 
«əгəр сезгə Россиядəге тəртиплəр ошамаса, Төркиягə китегез» 
дип кычкырыналар. Г. Тукай моңа каршы «Китмибез» шигыре 
белəн җавап бирə. Безнең хəлне Солтан җиренə, ягъни Төркиягə 
китү юлы белəн генə яхшырту мөмкин түгел. Чөнки һəркем үз 
җирендə бəхетле тормыш төзергə тиеш. Ə безнең ата-бабалары-
быз күп гасырлардан бирле шушы җирлəрдə яшəгəн. Безне бу 
җиргə кодрəтле Тəңребез үзе бəйлəгəн, монда туганбыз, монда 
үскəнбез. Димəк, əҗəлебез дə монда булырга тиеш. Безнең бөек 
максатыбыз – ирекле мəмлəкəт (дəүлəт) булдыру. Шагыйрь 
сүзне Думада безне Төркиягə куарга телəгəн депутатларга 
аларның үз теллəрендə мөрəҗəгать итеп тəмамлый: «Если луч-
ше вам, туда сами пожальте, господа!», ягъни, «анда яхшырак 
икəн, үзегез шунда рəхим итегез, əфəнделəр!» – ди.

1913 елда Романовлар нəселенең Россия белəн патша-
лык итə башлавына 300 ел тулуны бик зурлап бəйрəм итəргə 
əзерлəнəлəр. Зур юбилей бит! Əле хəзер дə нинди дə булса юби-
лей, дата алдыннан халык өметлəнеп югарыдыгылардан нидер 
көтə. Ул вакытларда да шулай булгандыр. Г. Тукай шушы юби-
лей уңаеннан «Олуг юбилей мөнəсəбəте илə халык өмитлəре» 
шигырен яза. Шагыйрь татар халкының тарихын һəм язмышын 
күз алдыннан уздыра. Төньяктан (шимальдəн), ягъни Рус 
дəүлəте башкаласы ягыннан ак болыт күренсə (бу очракта хəбəр 
килсə), без өметлəндек, безгə бəхет китерүче хəбəр түгелме, 
«мəңге михнəт, мəңге рəнҗешлəр бетəр» дип өметлəндек, ди. 
1552 елдан бирле узган 361 елны шагыйрь əнə шулай «мəңге 

михнəт, рəнҗешлəр чоры» дип атый, аның бетүенə өмет итə. 
Патша хəзрəтлəре, олуг юбилей уңаеннан, бəлки, халыкка 
җиңеллек китерə торган, күз яшен киптерергə китерүче «Ма-
нифест» чыгармасмы, дип өмет итə. Лəкин өметлəр акланмый. 
Ə бит татар халкы «рус җирендə əсəрле, эзле; тарихында бер дə 
тапсыз көзге».

Без сугышта юлбарыстан көчлебез,
Без тынычта аттан артык эшлибез.
Шул халыкныңмы хокукка хаккы юк?
Хаклыбыз уртак ватанда шактый ук! – 

дип, татар халкының да урыны түрдəн булырга тиешлеген кискен 
итеп куя. Əмма патшаның җиңеллек китерүче əмерен көтү буш 
хыял гына шул!

Бу шигырь 1913 елның февралендə, шагыйрьнең үлəренə 
ике ай калгач язылган. Бу аның гомер сəгатьлəренең соңына 
кадəр туган халкы турында сызлануын күрсəтə. Президент 
тарафыннан чыгарылган Указ белəн Халык шагыйре исеме 
бирелмəсə дə, Тукайны халык үз шагыйре итеп таныды! Чөнки 
аның шəхси тормышы да, туган халкының язмышы да бертөсле 
булды. Халык көен көйлəде, халык җырын җырлады! Халык 
алманы шалканнан аера белə ул!

Мескен халык, мескен хаклык булмый,
Мескен шагыйрь була дисеңме?
Батыр дигəн сүзгə рəттəн куйыйк
Тукай дигəн горур исемне!
Якты йолдыз булып атылган ул,
Зəгыйфь чəчəк булып сулмаган.
Туры Тукай, моңлы Тукай булган – 
Бөек булган, боек булмаган!

(Ш. Гали)

4. Тукай иҗатында табигать, туган җир

Мəктəп елларында беренче тапкыр Тукайның «Туган 
авыл» шигыре белəн танышканнан соң, Тукай безнең авыл ке-
шесе түгелме икəн, дигəн үтə самими хис туган иде. Əнə бит 
ничек белеп язган ул:

Тау башына салынгандыр безнең авыл,
Бер чишмə бар, якын безнең авылга ул...

Безнең авыл да тау башына салынган. Ə тау астында тал-
лар, өянкелəр əйлəндереп алган Салкын чишмə күле җəелеп ята. 
Күлнең төбеннəн салкын чишмə бəреп тора, шуңа күрə күлне 
Салкын чишмə күле дип атыйлар, ди иде өлкəннəр.

Аулыбызның ямен, суы тəмен белəм,
Шуңа күрə сөям җаным-тəнем белəн.

Мин дə бит үз авылымны җаным-тəнем белəн сөям. Кая 
гына барсам да, аның табигатен, кешелəрен, хəтта урамда ча-
булап йөргəн кəкре койрыклы этлəренə кадəр сагынып кайтам. 
«Шүрəле»се белəн танышканнан соң, Тукай, һичшиксез, безнең 
авылныкы, дигəн фикер ныклап урнашты күңелемдə. Үзеннəн-
үзе хəтердə кала торган, бер караганда гади, əмма образлы 
шигырь юллары əнə ничек тезелеп китə.

Урманында кып-кызыл кура җилəк тə җир җилəк,
Күз ачып йомганчы, һичшиксез, җыярсың бер чилəк!
Бик хозур! Рəт-рəт тора, гаскəр кеби, чыршы, нарат;
Төплəрендə ятканым бар хəл җыеп күккə карап.

Нəкъ безнең авыл урманын язган бит! Күз ачып йомган-
чы безнең урманнарда гына җыеп була җилəкне! Нарат урма-
ны эченə сыенып диярлек утырган авыл тагын кайда булсын 
безнең авылдан башка!

Мондый хислəр бер миндə генə тумагандыр ул вакытларда. 
Күплəр кичергəндер мондый халəтне. Меңлəгəн кешенең хис-
тойгыларын уятып, аларның күңелендə йөргəн сагыну, җирсү, 
ярату хисен болай итеп чын шагыйрь генə бирə ала. Менə бу 
инде шагыйрьнең осталыгы, шигъри сүзнең тəэсир көче, клас-
сика!

Рəссам табигать күренешлəрен буяулар ярдəмендə җан-
ландырса, калəм иялəренə бу очракта сүзлəр ярдəмгə килə. 
Тукайның табигать турындагы шигырьлəре сүзлəр ярдəмендə 

ясалган картиналар алар. Шул ук «Туган авыл», «Чыршы», «Җир 
йокысы», «Кышка бер сүз», «Яз галəмəтлəре», «Җəй көнендə», 
«Җəйге таң хатирəсе» шигырьлəренə буяу һəм пумалаларыңны 
ал да рəсем яса. Лəкин телəсə кем Тукай шигырьлəрен рəсем 
итеп төшерə дə алмас, мөгаен.

Тукай шигырьлəрендə туган ягыбызның табигате, матур-
лыгы, байлыгы һəркем горурланырлык итеп бирелə. Табигать 
тасвирлары аша шагыйрь халкын табигатьнең, туган җирнең 
кадерен белергə, сакларга өнди, горурлык хислəре, патриотизм 
хислəре тəрбияли. Чөнки Туган җир ул синең кендек каның 
тамган, тəпи атлап киткəн җиреңнəн башлана. Туган җир, Ту-
ган ил – ул син туган йорт, синең нигезең! Ярат син аны, сакла 
син аны! Синең авылыңны, синең төбəгеңне, синең шəһəреңне, 
синең илеңне читлəр килеп күтəрмəс, ярдəм итмəс. Аларга 
бу җирлəр һəм аның байлыгы гына кирəк! «Пар ат», «Туган 
җиремə», «Туган авыл» шигырьлəре балаларыбызның дога уры-
нына ятлый торган шигырьлəре булса иде! Туган җирлəреннəн 
аерылып киткəннəр дə:

Кая барсам, кайда торсам, нишлəсəм дə,
Хəтеремдə мəңге калыр Туган җирем, – 

дип əйтерлек булсын иде!

5. Тукай һəм балалар əдəбияты

«Бəйрəм вə сабыйлык вакыты» шигырендə Тукаебыз бо-
лай ди:

Сабый вакытын сагынмакта һəр шагыйрь дə,
Ачы, тəмле хыялдыр бу һəр шагыйрьгə.

Шагыйрь һəм язучылар арасында балалар турында, бала-
ларга багышлап язмаганнары юктыр яки бик сирəктер. «Без – 
барыбыз да балачак иленнəн!» – дигəн гыйбарə дə бар бит əле. 
Олыгайгач, һəммəбез дə балалык елларын сагынып искə ала-
быз. Иң рəхəт, ваемсыз, бəхетле чаклар булган бит ул еллар! 
Балачак шуклыклары, маҗаралары һəркем күңелендə матур 
хатирəлəр булып калган. Хəзер без аларны, уенын-чынын бергə 
кушып, бераз гына төрлəндереп, арттырыбрак балаларыбыз-
га, оныкларыбызга сөйлибез. Шулай итеп, истəлеклəргə бире-
леп булса да, балачак дөньясына экскурсия ясап алабыз. «Без 

дə төшеп калганнардан түгел идек», – дигəн кебек, балалар 
алдында бераз мактанып алабыз. Үзебезчə балаларыбызны 
тəрбиялəргə тырышабыз, үгет-нəсихəт биргəн булабыз, үзебез 
эшлəгəн ялгышлардан сакларга омтылабыз. Калəм əһеллəре исə 
бала күңеленə əдəби, образлы сөйлəм аша тəэсир итə. Аларның 
да төп максаты – балаларны тəрбиялəү.

Г. Тукайның 1982 елда Татарстан китап нəшриятында 
ба  сыл ган «Сабыйга» дигəн җыентыгы бар. Əти-əнилəр өчен 
дə, балалар бакчаларының тəрбиячелəре өчен дə, укытучылар 
өчен дə бик кирəкле ярдəмлек ул. Бишек җырларыннан баш-
лап, шигырь белəн язылган əкият-поэмалары да кертелгəн 
һəм эчтəлеге белəн саллы гына китап. Бала күңелен аңлап, 
балалар теле белəн язылган, бала күңелендə кала торган, тиз 
хəтергə сеңə торган рифмалы тезмəлəрне бүтəн шагыйрьлəрнең 
əсəрлəре белəн бутый алмыйсың. Алар үзлəре үк: «Без – 
Тукайныкы!» – дип кычкырып торалар.

Тукайның балалар өчен язган шигырьлəрендə əдəп-əхлак 
һəм хезмəт тəрбиясе беренче планда тора. Чөнки кечкенəдəн 
əдəп-əхлакка ия бала ата-анасын, əби-бабасын, туганнарын 
ярата, хөрмəт итə, зурлый. Тəрбияле, тəртипле, тəүфыйклы 
бала – ата-ананың гамьсез килəчəге. Кечкенəдəн хезмəт яра-
тып, һөнəргə өйрəнеп үскəн бала – ата-анасының да, миллəтнең 
дə, җəмгыятьнең дə ышанычлы таянычы. Тырышлыктан, 
хезмəттəн башка бернəрсəгə дə ирешеп булмый.

Шагыйрь «Эш» шигырендə балаларны Кояштан үрнəк 
алырга чакыра. Əнə бит Кояш иртə таңнан караңгыгача эшли: 
җир йөзен яктырта, җылыта, үсемлеклəрне үстерə.

Син кояштан үрнəк алсаң, иҗтиһад итсəң һаман,
Күп арасында кояш күк ялтырарсың бер заман! – 

ди шагыйрь.
Əмма һəр нəрсəгə дə яшьли өйрəнергə кирəк шул.
Тырыш яшьлəй, зурайгач җайсыз ул,
Картаеп каткач буыннар эш белү уңайсыз ул! 

(«Кызыклы шəкерт»).
Əле шунысы да бар:

Яшьлегеңдə күп тырышсаң, эшкə бирсəң чын күңел,
Каршыларсың картлыгыңны бик тыныч һəм бик җиңел! 

(«Эшкə өндəү»).

Бу фикерлəрне тыңлаганнан соң, бик күплəр: «Тукаең да, 
үзең дə белеп сөйлəмисең! Эшлəп, кем баеган да, кем рəхəт 
күргəн? Əрсез, оятсыз, усал, хəйлəкəр, ялагай булсаң, урлаша 
белсəң, эшлəмичə дə яшəп була. Бəхетең булсын. Ялкауны-
кы, көчленеке замана!» – дип, бəхəскə керерлəр. Балалары-
бызга менə шундый тəрбия биреп, без, ата-аналар, əби-бабай-
лар үзебезгə баз гына казыйбыз. Менə шушы «киңəшлəрне», 
«дəреслəрне» (бу сүзлəр куштырнаклар эчендə) тыңлап үскəн 
балалардан килəчəктə иң əүвəл үзебез иза чигəчəкбез. Җиңел 
килгəн бəхетнең, малның, тормышның гомере озын, ахыры 
хəерле булмый. Моны тормыш үзе əледəн-əле раслап тора.

Авыр хезмəтлəрнең берсе – уку. Əмма уку кирəк. Пəйгам-
бəребезнең бер хəдисендə «Бишектəн лəхеткəчə» диел гəн бит, 
ягъни кеше гомер буе укырга, өйрəнергə, эзлəнергə тиеш. Ле-
нин бабайның мəшһүр «Укырга, укырга һəм укырга!» лозунгы-
сы шушы хəдискə нигезлəнгəн дип язалар бит хəзер!

Өч наданга алмашынмас – бер язу белгəн кеше,
Мəгърифəт эстəр, иренмəс һич – кеше булган кеше.

Шагыйрь, үзе əйткəнчə, ягъни татарларның бөеклеге, даны 
сигез кат күклəргə китсен өчен, белемле булырга, хезмəт яра-
тырга, эшлəргə кирəк. Наданлык, хəерчелек кешене мескен 
хəлгə төшерə. Мескен, хəерче миллəт кемгə кирəк тə аның нин-
ди дəрəҗəсе булсын!

Менə аның «Бəхетле бала» шигыре.
Бəхетле шул баладыр, кайсы дəресенə күңел бирсə,
Мөгаллимне олуг күрсə, белергə кушканны белсə.
Сабакка калмаса соңга, борылмый барса уң-сулга,
Уенга салмаса ихлас – менə бəхете аның шунда!
Кечелəргə итеп шəфкать, үзеннəн зурларга юл бирсə,
Бəхетсезлəрне кимсетми, егылганнарга кул бирсə.

Алты юллык шигырьгə əдəп-əхлак тəрбиясе дə, хезмəт 
тəрбиясе дə сыйган. Алда китерелгəн шигырь юллары, əлеге 
шигырьнең һəр юлы мəкаль булып та йөри ала. Гомумəн, Ту-
кай иҗаты афоризмнарга (хикмəтле сүз) искиткеч бай! Аларны 
җыеп тупласаң, бер җыентык чыгарырга була.

6. Тукай һəм балалар əдəбияты (дəвамы)

Балаларның Тукай иҗаты белəн танышуы аның атаклы 
«Туган тел» шигыре белəн башланадыр дип уйлыйм. Үземнең 
дə беренче тапкыр ятлаган шигырем «Туган тел» булды. Əле дə 
хəтерлим: беренче класска барасы елның җəендə əни ятлатты 
бу шигырьне.

 – Укырга баргач, укытучы апаң, берəр шигырь белəсеңме, 
дип сораса, чатлатып сөйлəп бирерсең шушы шигырьне, – дигəн 
иде. Əле шунысы да хəтеремдə: без укыячак «Туган тел» 
китабының иң беренче битендə иде бу шигырь!

Туган тел турындагы иң матур шигырь, иң җылы, гади 
дə, шул ук вакытта үлемсез шигырь дə ул. Һəр татарның күңел 
түрендə, йөрəгендə сакланырга тиешле шигырь.

«Туган тел» шигыренең дүртенче строфасын күп еллар 
китапларда, дəреслеклəрдə бастырмадылар. Имеш анда, Ходай 
турында искə алына:

И туган тел, синдə булган иң элек кыйлган догам:
Ярлыкагыл, дип, үзем һəм əткəм-əнкəмне, Ходам!

Казакъ əдибе Мохтар Ауэзов Тукай иҗатын бик яхшы 
белгəн һəм яраткан. Дүртенче строфаның бирелмəвен 
белгəч, ачуланып: «Нишлисез сез? Мин ул шигырьне бала 
чагымнан ук яттан белəм. Ничек инде соңгы ике юлны кисə-
сез?» – дигəн.

Бала – ата-ананың догачысы да бит əле! Балаларның телəк-
лəре тизрəк кабул була. Ата-анасы исəн чакта да, бакыйлыкка 
күчкəч тə, аларның гөнаһларын ярлыкауны сорап телəк телəүче, 
искə алып, хəер-сəдакасын бирүче, дога кылучы да бала булыр-
га тиеш. Тукай əнə шундый искиткеч гуманлы караш үткəргəн 
əлеге дүртьюллыкта. Лəкин атеизм тарафдарларына бу юллар 
ошап бетмəгəн булса кирəк. Шөкер, хəзер һəр бала, һəр татар бу 
юлларны курыкмыйча сөйли ала!

Тукайның балалар өчен язылган шигырьлəре – үзлəре бер 
тəрбия мəктəбе! Тукай шигырьлəрендə табигатьтəге, тормышта-
гы һəр нəрсə җанлана. Һəр җан иясе дə кешелəр кебек: уйный, 
көлə, шатлана һəм кайгыра. Аларның да үз тормышлары бар. 
Һəммəсе яшəү өчен, тормышта үз урынын табу өчен көрəшə. 
«Бала белəн күбəлəк», «Бичара куян», «Карлыгач», «Фатыйма 

белəн Сандугач» һəм башка шигырьлəре аша шагыйрь һəр җан 
иясенə хөрмəт белəн карарга өйрəтə.

1912 елны Тукай Петербург шəһəренə килə. Ике атналап 
була ул анда. Мəктəптə укучы татар балалары белəн дə очраша. 
Язучы, тукайчы-галим И. Нуруллинның шул вакыйганы ча-
гылдырган «Ирек тəме» хикəясе бар. Шагыйрь белəн очрашуга 
килгəн балаларның берсе «Фатыйма белəн Сандугач» шигы-
рен бик матур итеп яттан сөйли. Шигырьдə Фатыйма исемле 
бер кыз бала читлектəге Сандугач янына килеп: «Читлегең 
дə əйбəт, ашарыңа-эчəреңə дə бар, бүлмəң дə җылы. Ə син 
сайрамыйсың», – ди. Сандугач балага җавабында:

Аһ, минем сайрар җирем урман иде,
Анда һəртөрле кызык тулган иде.
Мин бу җирдə нигə шатлык күрсəтим?
Анда өч баш кошчыгым калды ятим.
Һəм мине анда тагын дустым көтə,
Сагына ул, саргая ул, ут йота.
Белмисеңме, син, читен мəхбүслек (ягъни тоткынлык) ул,
Булса да алтын, һаман да читлек ул, – 

ди.
Бала, кошчыкны кызганып, аны иреккə очыра: сөйгəне, ба-

лалары янына озата.
Шигырь укылып бетүгə, бер малай мышык-мышык елый 

башлый. 
– Нигə елыйсың? – дигəч:
– Минем дə читлектə ике песнəгем бар иде. Читлек ишеге 

ачык калган да, мəче аларны тотып ашаган... Мин аларны азат 
итəргə өлгерə алмадым...

Тукай яшен сөртеп маташучы Хəсəн янына килеп, 
малайның иңбашына кулын салды.

– «Өч хакыйкать»не хəтерлисеңме, мелла Хəсəн? «Үткəн 
эш кире кайтмый, хет үкен син, үл, ела. Килəчəккə сабак бу-
лыр. Гомерең алда əле. Меңне азат итəрсең. Кошларны гына да 
түгел...», – ди.

«Кошларга» шигыре
Тукайның алты куплетлы «Кышкы кич» шигыре бар. Баш-

тагы өч строфада җылы өйдə рəт-рəт тезелеп утырган бер кай-

гы-хəсрəтсез балалар, кышкы кичнең озынлыгын да сизмичə, 
əнилəре сөйлəгəн əкиятне авызларын ачып тыңлыйлар. Ə тышта 
ачы җиллəр исə, өй түбəсендəге саламнарны тар-мар китерə. Суы-
клыктан, очар кошлар оча алмый. Ə җылы өйдə, мич каршында 
утырган балаларга рəхəт! Алга таба шагыйрь абый болай ди:

Төшсен лəкин исегезгə кайсы вакыт:
Һəркемгə дə бирелмəгəн мондый бəхет;
Ятим калган сабыйлар бар, бəхетсезлəр,
Ата-анасы вафат, җирсез һəм йортсызлар.

Үзегез рəхəттə яшəгəч, бөтен кеше дə шулайдыр дип уй-
ламагыз. Дөнья бу! Бəхетсезлəр турында да онытмагыз, алар-
дан көлмəгез, кимсетмəгез. Ярдəм итегез, һич булмаса, җылы 
сүзлəр əйтеп юатыгыз, ди. Кеше хəленə керə белү, кешелəргə 
ярдəмчел булу сыйфатлары да кечкенəдəн тəрбиялəнергə тиеш, 
ди шагыйрь.

Тукай балаларда миллəтнең килəчəген күргəн. Əле Ураль-
скида вакытта ук (1906–07) «Əлгасрелҗəдит» журналында ба-
лалар өчен проза белəн язылган 76 мəсəле басыла. 1909 елда 
77 мəсəлне эченə алган «Энҗе бөртеклəре» (Казан) җыентыгын 
чыгара. Мəсəллəрнең нигезендə исə əхлак тəрбия се, үгет-
нəсихəт ята.

Тукайның иң яратып аралаша торган даирəсе дə балалар 
булган. Бары алар белəн ачылып сөйлəшкəн. Инде танылган 
шагыйрь «Əльислах» (Казан) газетасы редакциясе урнашкан 
йортның ишегалдында малайлар белəн кузна уйнарга яраткан. 
Гəүдəсе белəн үсмеррəк балалардан күп аерылмый торган Габ-
дулла бу вакытта бөтенлəй бер балага əверелə. Пиджагын са-
лып ташлап, изүен чишеп, кайвакыт исə яланаяк калып, ихлас 
күңелдəн хəрəмлəшə-хəрəмлəшə уйный.

 – Хəрəмлəшəсең бит, дисəлəр: «Аның бөтен кызыгы да 
шунда!» – дип көлеп җавап кайтара торган булган. Кызып ки-
теп, урамга да чыгып уйныйлар икəн. Откан кузналарын, коча-
гына төяп кереп, иптəшлəре алдында мактана.

Ташаяк ярминкəсенə барып, бала-чага белəн бергə, агач 
атка атланып, карусельдə əйлəнүе дə хак. Бу шуклыгы исə бала-
чакта калган күңел җəрəхəте белəн бəйле булырга тиеш.

Шагыйрь үзе, балачагы никадəр авыр булса да, шул чорла-
рын сагынып искə ала.

Тəңре! Чигерче яшемне, синнəн сорыйм;
Телəгемне синнəн сорамый кемнəн сорыйм;
Бəйрəм көнне генə сабый булып торыйм,
Рəхəтлəнеп, сикереп, көлеп, уйнап йөрим, – 

ди «Бəйрəм вə сабыйлык вакыты» шигырендə.
Нигə, дим, изге мəктəптəн, сабый чаклардан айрылдым?
Нигə мин кечкенə Апуш түгел, зуп-зур Тукай булдым? – 

ди «Гомер юлына керүчелəргə» шигырендə.
Һəр татарның китап шүрлегендə Тукайның башка китапла-

ры белəн бергə, аның балалар өчен җыентыклары да урын алса 
(ə андый җыентыклар дистəлəрчə), ата-аналар, əби-бабайлардан 
балаларына зур бүлəк, мирас булыр иде.

7. Тукай иҗатында дин

«Бөтенлəй сафлана күңлем; укыйм иман, булам мөэмин»

Совет чорында Тукайдан атеист ясап бетерделəр. Имеш, ул 
дингə каршы булган, динчелəрне, муллаларны яратмаган, алар-
дан ачы итеп көлгəн. Мисал итеп «Ишан» шигыре китерелə.

Күзен йомган, муен бөккəн, башына чалма чорналган;
Кибəн чалма кибəк башта; ишан булган имеш хайван!

Мəктəп дəреслеклəрендə аның «Сорыкортларга» шигыре 
дə бирелə.

Һөҗүм кирəк ишаннарга – сорыкорт, гөмбə башларга;
Бетер, сындыр, кырып ташла, мəгальурра вə билбанзай!
Ашап яткан сорыкортка кадалдым мисле хəнҗəр мин;
Боларның мəслəге – безне талау бит, бер дə коткармай.

Публицистик язмаларында, сатирик əсəрлəрендə дə дин 
əһеллəренə агулы укларын кадап-кадап ала; Ишми ишан, Зəйни 
ишан кебеклəргə дə ару гына элəгə (соңгылары турында хəзер 
уңай фикерлəр шактый əйтелə һəм языла). Шагыйрьнең 1912 
елда язылган «Дин вə гавам» («Дин вə халык») шигырендəге 
беренче ике юлы да Тукайны дингə ышанмаучы итеп күрсəтүгə 
мисал итеп китерелə.

Дин хəзер иске, аварга торгучы чергəн дивар,
Аз гына, уйнап кына бармак белəн төртсəң – авар.

Ə бит алга таба Тукай болай дип дəвам итə:

Билгеле: һəрбер агачлар да корырга башлыйлар,
Былбыл урнына оя тоткач башында каргалар!

Тукай – җиде буын муллалар затыннан. Ул бер дə атеист 
булмаган! Ул ислам динен, Корьəнне бик яхшы белгəн. Гарəп, 
фарсы, төрек теллəрен камил белгəн. Намазын укыган. На-
маз дигəннəн... 1988 елны укучылар белəн Тукай-Кырлайга 
бардык. Тукай музеенда булдык. Экскурсовод ханым безне 
бүлмəлəр буйлап йөртеп, байтак мəгълүмат бирде. Стенага 
Тукайның Газизə апасы киемнəре янына чигүле ашъяулык та 
эленгəн. Чигүле ашъяулык дигəнебез намазлык булып чык-
ты. Газизə апасы аны энесенə бүлəк иткəн булган. Шунда бер 
укучыбыз: «Тукай намаз да укыганмыни?» – дип куйды. Экс-
курсовод ханым авыз кырые белəн генə елмайды да бик җəелеп 
китмичə: «Əйе», – дип кенə җавап бирде һəм экскурсияне дəвам 
итте. Əле ул вакытта, үзгəртеп корулар чоры башланса да, Со-
вет, партия заманы иде бит.

Тукай, дини мəсьəлəдə телəсə кем белəн бəхəскə кереп, 
Корьəннəн аятьлəр китерə. Үзара сөйлəшкəндə дə фикерен 
Корьəн аятьлəре белəн раслый торган булган.

Тукай динсез-дəһри булмаган; ул надан муллаларны, дин-
не үзенə калкан итеп, пəрдə итеп файдаланган динчелəрне, 
динне кəсеп итүчелəрне яратмаган, агулы укларын шулар-
га аткан.

Татарда Шəһер Шəрəф (атаклы Шəрəфлəрнең берсе) дигəн 
гарəп мəдəнияте тарихы белгече булган. Ул Тукай белəн еш 
очрашкан, аралашкан. Əңгəмəлəренең берсендə шагыйрь 
мондыйрак фикерлəр əйтə: «Яшьлек берлə əллə нəрсəлəр 
язылган, кайсыбер шигырьлəремне күрəсем дə килми. 
Халыкның дини яки милли хис-тойгы ларына тукына тор-
ган нəрсəлəрне бер дə яратмыйм».

Аңарга каршы мин: «Син милли шагыйрь бит, дини 
хис лəргə дə шулкадəр əһəмият бирəсеңме?» – дип сорагач, 
Тукай: «Дөньяда динсез бер миллəт тə юк. Бөтен миллəтлəр 
динле булганда, без генə динсез булып кала алмабыз. Мин 
һəрвакыт дин берлəн миллиятнең һəр икесенə дə тигез 
əһəмият бирү тарафдарымын», – дип җавап бирə. («Тукай ту-
рында истəлеклəр», 1986, 105 нче бит).

Прозабызның Тукае (бу метафора хəзер еш очрый) Гаяз 
Исхакыйның мондый фикере бар: «Əүвəл əхлак бозыла, икен-
че дин бетə, өченчедəн ул халык үзе бетə». Билгеле: əхлак 
бозылмасын өчен дин кирəк. Ə дини тəрбия кеше күңеленə 
кече яшьтəн, хəтта туганчы ук салынырга тиеш. Бала кешесе 
Аллаһның барлыгын, берлеген белеп үсəргə тиеш. Тукай «Таян 
Аллага» шигырен балаларга атап яза.

Əй бəһале, əй кадерле, əй гөнаһсыз яшь бала!
Рəхмəте бик киң аның, һəрдаим таян син Аллага!
Йə, Ходай, күрсəт, диген, ошбу җиһанда якты юл;
Ул – рəхимле; əткəң-əнкəңнəн дə күп шəфкатьле ул!

Тукайның «Алла гыйшкына», «Васыятем», «Иһтида» (ту-
ры юлга керү), «Шиһаб хəзрəт» шигырьлəре дə дини темага 
язылган.

Шагыйрьнең «Ана догасы» əсəрен укыган саен күңелем 
тула. Аналарның бөеклеген раслаучы əсəр. Төн. Авыл тып-тын. 
Хəтта этлəр дə өрми. Халык йоклый. Фəкать авыл кырыендагы 
бер өйдə генə сүнми тора бер ут.

Əнə шул өй эчендə ястүеннəн соңра бер карчык,
Намазлыкка утырган бар җиһаннан күңлен арчып.
Күтəргəн кул догага, яд итə ул шунда үз угълын:
Ходаем, ди, бəхетле булсайде сөйгəн, газиз угълым!
Тамадыр мискинəмнең күзлəреннəн тамчы-тамчы яшь;
Карагыз: шул догамы инде Тəңре каршына бармас!

Менə шулай итеп ялгыз ана кайдадыр бəхет эзлəп зима-
гурлыкта йөргəн баласы өчен өзелеп-өзелеп Ходайга ялвара. 
Аның исəн-сау булуын, бəхетле булуын, бəла-казалардан имин 
булуын тели. Əле зимагур малай, газиз угыл бу вакытларда 
кайларда, нишлəп йөридер, карт анасы турында уйлап карый 
микəн?!

Үзе өчен түгел, баласы өчен исəнлек-саулык, бəхет, тəү  -
фыйк телəп Ходайга күз яшьлəре белəн бары Ана гына ялвара 
ала. Телевизор экраннары аша, 10 кешенең башына җиткəн ма-
ньяк улын кичерүлəрен сорап, идəнгə тезлəнеп, башын бəрə-
бəрə ил халкына күз яшьлəре белəн бары Ана гына ялвара 
ала! Аналар телəге, аналар догасы гына безне бəла-казалардан 
саклый. Ана – бөек. «Анаң, аннары анаң, аннары тагын анаң; 
соңыннан гына атаң; «Җəннəт аналарның аяк астында» кебек 

хəдислəр үзлəре үк Аналарның бөеклеген раслый. Тукаебыз 
гади генə авыл карчыгын да ана буларак бөеклеккə күтəрə.

«Васыятем» шигыре мондый юллар белəн тəмамлана:
Əһле тəкфир (ягъни мине кяфер, динсез дип əйтүчелəр) бер 

гаҗəплəнсен, күреп актык сүзем: Күр, нə рəсмə тулган иман берлə 
Корьəн садремə! (күңелемə).

Харис хəзрəт Салихҗанның Тукай һəм аның иҗатында дин 
мəсьəлəлəре турында бик эчтəлекле китабы бар. Кызыксынган 
кешелəргə шул китапны алып укырга тəкъдим итəм.

«Таян Аллага» шигыре.

8. Кайдан алсын шигъре шагыйрь, булмаса илһамчысы... 
(Тукай иҗатында мəхəббəт)

1. Ф. Əмирхан бер мəкалəсендə болай дип язган: «Тукайның 
бөтен мəҗмугаи əшгарен (шигырь җыентыкларын) күздəн 
кичергəндə, андагы лирикага фəкыйрьлек күзгə бəрелми кала 
алмый».

«Бу очракта, лирика дигəндə, Ф. Əмирхан мəхəббəт ли-
рикасын күздə тота һəм əлеге ярлылыкны Тукайның хатын-
кыздан качуы, бер кызны эчтəн сөеп тə, мəхəббəтен белдерми 
йөрүе белəн аңлата», – ди Ибраһим Нуруллин.

Тукайны күреп белгəн, аның белəн аралашкан кешелəр, 
чыннан да, шагыйрьнең хатын-кызлардан качуын, алар булган 
җирдə үзен бик киеренке тотуын, аларга күтəрелеп тə кара-
мыйча, кайчан чыгып китəрлəр инде болар, дигəн кебек уты-
руын яки берəр хатын-кыз заты бүлмəгə килеп керсə, ашыгып 
чыгып китүе турында язып калдырганнар. Ф. Əмирхан 
истəлеклəренең берсендə мондый хəл искə алына. Бервакыт 
Тукай «Əльислах» газетасы идарəсенə Ф. Əмирхан янына йо-
мыш белəн килə. Дустының хатын-кызлар белəн утырганын 
белеп, керми китə. Күпмедер вакыттан соң яңадан килə. Кыз-
лар һаман чырык-чырык көлешəлəр. Фатих Əмирханның да 
тавышы ишетелгəли. Өченче баруында да керми киткəн һəм 
иртəгесен Əмирханны битəрлəп алган. «Хатын-кыз белəн 
ни сөйлəп утырмак кирəк? Көненə өч мəртəбə сəгатьлəп-
сəгатьлəп кирəксез, мəгънəсез сүз сөйлəп утырудан ничек 
туймаска кирəк!» – ди. Ə Ф. Əмирхан хатын-кыз белəн арала-

шырга яраткан, җиңелчə флирттан да качмаган. Шунлыктан 
аның янында кызлар еш кунак булган.

Оялчанлыкмы, хатын-кыз таифəсен яратмыйча тарсынуы-
мы, кыюсызлыкмы, сəерлегеме бу шагыйрьнең? Сəбəп бүтəндə 
булырга тиеш. Бу турыда язучы-галим И. Нуруллин менə нəрсə 
ди:

 – Тукай бик яхшы белə: аның шигырьлəрен бик яратып 
укыйлар. Шигырьлəреннəн чыгып, үзен зур итеп, мəһабəт 
итеп, чибəр итеп күз алдына китерəлəр. Шагыйрь белəн күзгə-
күз очрашкач исə, яшь кызның яисə чибəр ханымның йөзендə 
ихтыярсыз алдану, көткəнен таба алмау тойгысы чагылып 
үтми калмый. Сизгер һəм горур Тукайга ул карашлар пычак 
кебек кадала. Ə инде хатын-кызлар йөзендəге əлеге кимсетүле 
кыяфəтне күргəлəгəч, ул, билгеле, үзенең «мин»леген саклау 
йөзеннəн, танышудан кача башлаган, – ди.

Замандашларының истəлеклəренə караганда, Тукайның 
портреты болайрак: кечкенə гəүдə, үзе ябык, аксыл чырай, 
җитмəсə, бер күзенə ак төшкəн. Казанга шагыйрь булып 
əйлəнеп кайтканда (бу 1907 ел), аңар инде 21 яшь. Лəкин үсмер 
малай кыяфəтле кешене шагыйрь Тукай булыр дип берсе дə 
башына китерми. Г. Камалның Тукай белəн беренче очрашуы 
вакытында алган тəэсире болайрак: «Солидный гəүдəле Тукай 
турында исəплəп йөргəндə, шəкерт кыяфəтле бер малайның, 
ул Апуш мин булам, дигəн сүзлəре миңа бик начар тəэсир 
итте», – ди.

Ф. Əмирхан янына Тукайны Борһан Шəрəф алып килə. 
«Кыскарак буйлы, чандыр гəүдəле бу кунакның йөзе əүвəл ка-
рашта аны баласымак итеп күрсəтə», – дип яза əдип. Ул да аны 
бер шəкерт кисəге дип уйлый. С. Рəмиев тə беренче очрашуда 
аны «шыксыз гына бер малай» дип тасвирлый. Алга таба бо-
ларга тагын Казанга кайткач көчəя башлаган үпкə авыруы да 
өстəлə. Үзенең тышкы кыяфəтеннəн, авыру булуыннан Тукай-
да, хəзергечə əйтсəк, комплекслылык, ягъни тышкы кыяфəте 
ягыннан үз-үзен түбəн бəялəү, читенсенү, кимсенү сыйфатлары 
да булган.

Ə төскə-биткə ул үзе болай ямьсез булмаган. Шул ук 
С. Рəмиев истəлеклəрендə мондый юллар да бар: «Мəрхүмнең 
йөзе коңгырт иде. Бəдəне зəгыйфь кенə булса да, əгъзалары бер-

берсенə бик туры килеп тора. Бер күзенə ак төшкəн булса да, 
йөзенең килешлəре белəн ямьсез түгел, бəлки, уртача матур, 
биек маңгайлы; борыны килешле вə һəрдаим тулы булып ачы-
лып торган зур күзле иде...

Бу көнгəчə сатылып йөри торган открыткалардагы рəсеме 
бер дə Тукайның үзе түгел, – ди (С. Рəмиев. «Беренче очрашу-
лар»).

Тукай гыйшык утында янганмы? Сөйгəнме? Сөйсə кемне 
сөйгəн?

Габдуллада беренче «гыйшык уты» Уральскида кабын-
ган булса кирəк. Аның, мəсəлəн, мəдрəсə күршесендəге бер 
карчыкның үзеннəн ике-өч яшькə олы кызына күз тотып 
йөргəнлеген ихтимал итеп сөйлилəр. Бу мəхəббəт артык җитди 
булмаган, күрəсең, сизелерлек эз калдырмаган.

Шулай да бу чорда шагыйрьнең хатын-кыз таифəсенə кара-
та мөнəсəбəтен белдергəн берничə шигыре бар.

«Хур кызына» шигыре

Тукайны Мəҗнүн (мəхəббəттəн тилергəн) дəрəҗəсенə 
җиткергəн гыйшкы турында Галимҗан Шəрəф, Тукай вафа-
тыннан соң бер ел үткəч язып чыга. Тукайның мəгъшукасын 
(сөеклесен) З. туташ дип бирə.

З. туташ – Чистай шəһəрендə тəрбияле гаилəдə туып-үскəн 
Зəйтүнə Мəүлүдова. Аларның гаилəсе 1907 елда Казанга күчеп 
килə. 14 яшьлек бу кыз ярыйсы гына укымышлы, матур əдəбият 
белəн яхшы таныш. Тукайның язганнарын яратып өлгергəн. Бил-
геле, Казанга килеп тə, Тукай хəтле Тукайны күрми йөрү яшь 
кыз өчен гафу ителмəслек бер эш булып тое ла. З. Мəүлүдова 
үзенең истəлеклəрендə Тукай белəн беренче очрашып-таны-
шуы турында бик кызыклы гына итеп язып калдырган. Очрашу 
1908 елның март аенда (бу вакытта кызга 15 яшь) «Əльислах» 
газетасы идарəсендə була. Берничə кыз, бөтен кыюлыкла-
рын җыеп, Ф. Əмир ханның энесе Ибраһим Əмирханга ияреп, 
идарəгə керəлəр.

 – Мин иң элек Фатих абый белəн күрештем. Фатих абый: 
«Кызлар, шагыйрь Габдулла Тукаев белəн таныш булыгыз», – 
диде.

Тукай кара пинжəк, юллы ак күлмəк, кара галстуктан, үзе 
яланбаш иде. Чəче озын да, артык кыска да түгел. Ул күрешкəндə 
безгə бер генə караш ташлады, аннан кулларыбызга текəлеп кенə:

 – Исəн-сау йөрисезме? – дип куйды. Соңыннан күзлəрен 
дə күтəреп карамады.

(А. Расих »Ишан оныгы» роман-истəлегеннəн).

Халыкта, бер күрүдə гашыйк булу, дигəн сүз бар. Тукай 
кызга бер күрүдə гашыйк булган. Шул утырыштан соң бер зур 
үзгəреш, Зəйтүнə туташның исеменə кадəр бер ихтирам күренə. 
Хəтта ул башкаларның аңарга аз гына ихтирамсызлыкларын да 
күтəрə алмый.

Зəйтүнə Мəүлүдованың истəлеклəренə караганда, Ка-
занда яшəгəндə Зəйтүнə Тукай белəн берничə тапкыр очраша. 
Мəдрəсə ташлап чыккан шəкертлəр файдасына ясалган əдəбият 
кичəсендə кыз белəн шагыйрь арасында җылы гына əңгəмə, 
аралашу була. Тукай хəтта кыз алдында ачылып китə.

Əлбəттə, шагыйрь кеше үзенең мəхəббəт хислəрен белдер -
ми кала алмый. Ф. Əмирхан, Тукайның шигъри җыентыкла-
рын да лирикага фəкыйрьлек күзгə бəрелми калмый, дигəн иде. 
Ə 1908 ел – Тукай иҗатында мəхəббəт шигырьлəре сан ягын-
нан һич тə фəкыйрь түгел икəнен раслый. «Əльислах» газета-
сында Тукайның мəхəббəт темасына берничə шигыре басыла. 
Əмма шигырьлəрен я «Шүрəле», я «Мəҗнүн» имзасы белəн 
чыгара.

«Тукай белəн икенче очрашуыбыз Екатеринская ура-
мында булды. Безнең яннан гөрлəп трамвай узды. Олы апам 
Рабига: «Трамвай тəрəзəсеннəн бер урыс башын селкеп 
узды, – диде. – Сезгə түгелме?» Бəдриҗиһан апамның күзлəре 
үткен, ул карау белəн: «Тукай, – диде. – Мин аны күрмəсəм дə, 
сəламлəп баш идем», – дип яза З. Мəүлүдова истəлеклəрендə. 
Озак та үтми, шагыйрьнең «...гə» (Зəйтүнə) дигəн шигыре 
«Шүрəле» имзасы белəн басылып та чыга. Бу шагыйрьнең 
сөйгəненə, ягъни Зəйтүнəгə багышланган беренче шигыре.

1908 елның җəй башында Зəйтүнəлəрнең гаилəсе кабат 
Чистайга кайтып китə. Китəсе көнне кызлар (Зəйтүнə һəм аның 
апасы) «Əльислах» редакциясенə барып, Тукайны үзлəре янына 
чакырып чыгаралар. Китү хəбəрен ишеткəч, шагыйрь башын 

аска иеп: «Бик жəл», – ди. Саубуллашырга пристаньга төшəргə 
вəгъдə биреп калса да, Тукай сүзендə тормый.

«Əльислах»ның 34 нче санында (1908 ел, 17 июнь) Мəҗнүн 
имзасы белəн (бу имзаны Тукай тик шушы шигырьгə генə куя) 
«Кызык гыйшык» шигыре басылып чыга.

Ф. Əмирханга язган хатында (Ф.Ə. бу вакытта Серновод-
скида ял итə) мондый юллар бар:

 – «Əльислах»та «Кызык гыйшык» шигырен яраттыгыз-
мы? Керпе үзенең кабыгына кереп яшеренгəн төсле, мин дə 
сөю хакында берəр нəрсə язсам, ялган имзалар астына сыгынам 
(«Бер шигырь язсам да, ялган кул куям»).

Монда да Тукай юморга таяна. Коенырга карар иткəн берəү, 
чирканчык алудан куркып, чилəк белəн суны җилкə аркылы 
гына түгеп җибəрə дə «əл дə тəнгə тимəде» дип шатлана.

Мин моны яздым, бу – гыйшкым миследер;
Чөнки гыйшкым минем нəкъ шуның төследер.
Шагыйрь акылыннан шашар дəрəҗəдə сөя, лəкин хислəрен 

тышка чыгармый. Сөйгəненнəн шүрəле төсле кача, юлда очра-
са да, күрмəгəнгə салыша; ут йотып янса да, сер бирми; очраш-
канда да, күкрəк тулы ялкын булса да, сүз сөйли салкын гына.

«Мəхəббəт» шигырендəге: 
«Əмма лəззəтле дə соң яшьрен газап, яшьрен яну!
Бар микəн, белмим, моның миннəн бүтəн аңлаучысы! – 

дигəн юлларын акыл белəн генə түгел, йөрəк белəн дə аң-
лыйсың.

«Мəхəббəт» шигыре

Зəйтүнə Казаннан киткəч, Тукайга кинəт кояш сүнгəн, 
дөньяның яме киткəн кебек тоелган. Бу мəхəббəтен күплəрдəн 
яшерсə дə, 1912 елның көзендə дусларының берсенə Зəйтүнəне 
һаман яратуы, оныта алмавы турында сөйлəгəне билгеле.

Шул ук вакытта ул канəгать тə: ярый əле китте, белми кит-
те! Ул шəһəрдə яшəгəн чакта, үзен күргəндə эчтə янган ялкын-
ны тышка чыгармый асрау гаять кыен иде.

Дуслары сизəлəр: шагыйрь борчыла, кичерə. Шəхси тор-
мышында тəртипсезлеклəр дə арта төшə. Болай ярамый, берəр 
чара күрергə кирəк. Чара дигəннəре – Тукайның кемлеген 

аңлый торган һəм тормышын тəртипкə салырлык бер кызга 
өйлəндерү. Андый кыз табыла. Сөйлəшəлəр, ризалыгын ала-
лар. Ф. Əмирханның анасы Рабига абыстай ярдəмендə кызның 
анасын да ризалаталар. Яшəр өчен фатир да табыла. Дусла-
ры җыелышып кыскач, Тукай күнгəндəй була. Ничə күнеп, 
ничə кирели Тукай. Нəтиҗəдə, Тукайны өйлəндерү барып 
чыкмый.

Шагыйрь бер ханымнан немец теле дəреслəре ала баш-
лый. Максаты: яраткан шагыйре Гейнены оригиналда укырга 
өйрəнү. Бу ханым да Тукайны үз кулына алырга телəге бар-
лыгын шактый ачык сиздерə. Моны белеп алган Тукай, əлеге 
ханымның күзенə бөтенлəй күренмəс була, хəтта укуын таш-
лый. Озакламый шагыйрьнең «...га» дигəн исем белəн бер 
шигыре басыла. «Син шагыйрьгə барма, син аңа əрəм. Шагыйрь 
җырлый, дисең. Җыр тыңлау күңелле дисең.. Кош кибетенə ба-
рып, бер былбыл сатып ал да, читлеккə куеп сайрат», – дигəн 
мəгънə салынган шигырьгə.

Тукай өйлəнү, гаилə коруны инкарь иткəнме? Юк! «Һəр-
кемгə өйлəнү тиеш, яратышсаң, əгəр гаилəңне тəэмин итə 
алсаң», – ди ул бер киңəш сораган танышына. Һəммə кешегə 
тиеш... əмма Тукайга түгел! Чөнки Тукай бар нəрсəдəн дə 
хөрлекне өстен күргəн. Беренче планга үзен, гаилəне түгел, 
миллəт, халык, əдəбият, шигъриятне куйган. Шигърият күгендə 
йөзгəн мəгърур бөркет койма өстенə көч-хəл белəн очып менə 
торган өй тавыгы хəлендə калырга телəрме?!

Инде тагын берничə сорау туа. Ни өчен шагыйрь үзенең 
көчле мəхəббəтен Зəйтүнəгə аңлатырга телəмəгəн? Ул бит 
Тукайга кияүгə чыгарга ризалык биргəн теге кыз да, немец 
теле укытучысы да түгел. Ул бит аның мəхəббəте! Ни өчен 
сөйгəненнəн качкан? Үзе əйткəндəй, «печать проклятия» – бер 
күзенə төшкəн ак яки төс-кыяфəтенең, буй-сынының, үзе уйла-
ганча, бик шəптəн булмавы сөйгəне белəн аңлашырга комачау 
иткəнме? Шундый сораулардан соң, тукайчы И. Нуруллин бу 
мəсьəлəгə үзенең карашын белдереп:

 – Еш авырый торган Габдулланың... чəче агарганчы 
яшəмəячəгенə, гомеренең үзе уйлаганга караганда кыскарак 
булачагына күзе җиткəн. Эш бу рəвешле тора икəн, ни өчен 
гөнаһсыз яшь кызны (җитмəсə, җандай сөйгəн кешеңне!) 

үзеңə бəйлəп, тормышын, килəчəген харап итеп ташларга! 
Тəрбиясе, холкы, җəмгыятьтə һəм əдəбиятта тоткан урыны 
аны бик күп гадəти кешелəргə насыйп була торган шəхси 
бəхеттəн баш тартырга, үз кулы белəн читкə тибəрергə 
мəҗбүр итте. 

(И. Нуруллин «Габдулла Тукай», Казан, 1979, 156 нчы бит).

Аһ, ничек! Без яр идек: син мин идең, мин син идем;
Тик хəзер берсе дə юк – калды истəлек кенə!

Г. Тукай. «Сөеклемнең кабер ташында»

9. И матур! Мин янмас идем – яндыручы булмасаң;
Таммас иде җиргə яшьлəр – тамдыручы булмасаң!

Шагыйрьне мəхəббəт утларына салган, беренче һəм соң-
гы мəхəббəте булган Зəйтүнə Мəүлүдова турында тулырак 
мəгълүмат бирəсем килə. Бик күп еллар З. Мəүлүдова турын-
да төпле, тулы мəгълүмат булмый. Ə ул бердəнбер улы өчен 
истəлеклəр язып калдырган икəн. Зəйтүнəнең улы – галим, 
берничə роман, повестьлар, хикəялəре белəн танылу алган 
язучы, Г. Тукай премиясе лауреаты Атилла Расих. Əнисенең 
язмаларын да кулланып, «Ишан оныгы» дигəн роман-истəлек 
язды. Ул əсəр китап булып Татарстан китап нəшриятында 1996 
елда басылып чыкты. А. Расихның кызы, Зəйтүнəнең оныгы 
Фəридə (ул да шагыйрə икəн) əбисенең шəхси əйберлəрен һəм 
кулъязма истəлеклəрен Казандагы Тукай музеена тапшыра.

Алда əйтелгəнчə, З. Мəүлүдова – Чистай кызы. Кайбер 
чыганакларда Зəйтүнəне бай сəүдəгəр яки заманы өчен шак-
тый культуралы гаилəдə туып-үскəн кыз дип бирсəлəр дə, 
З. Мəүлүдова истəлеклəрендə үзенең фəкыйрь генə вак һөнəрче 
гаилəсендə тууы турында яза. Əтисе Хəйдəр, вакытында 
мəдрəсəдə укыган, шактый белемле булган. Лəкин кул хезмəте 
белəн яшəүне артык күрə. Куллары һəр эшкə ятышлы була. Шу-
лай да күбрəк пыяла кую белəн шөгыльлəнə. Шуңа күрə аны 
Пыялачы Хəйдəр дип йөрткəннəр. Ул көзге дə коя белгəн, мич 
тə чыгарган.

Кызганычка каршы, кызның əтисе бик иртə үлеп китə. 

Биш бала əнилəре Шəмсеҗиһан кулында кала. Иң олысы Ша-
кирга 14–15 яшь, төпчеклəре Зəйтүнəгə алты яшьлəр тирəсе 
була. Əнилəре ике улын малайлыкка, олы кызы Рабиганы бер 
бай туганнарына асраулыкка бирə. Ике кызы: Бəдриҗиһан 
белəн Зəйтүнə генə əнисе янында кала. Шəмсеҗиһан 
апа яшьтəн кул эшлəре белəн шөгыльлəнгəн: бүреклəр, 
кəлəпүшлəр теккəн, калфаклар, намазлыклар, эскəтерлəр 
чиккəн, кызларын да шул һөнəрлəргə өйрəткəн. Шəмсеҗиһан 
бай туганнарына барып, аларның керлəрен, идəннəрен юу-
дан да тайчанмаган, кунак килгəндə, аш-су əзерлəү эшлəрен 
дə башкара торган булган.

Зəйтүнə бик зиһенле бала булып үсə. Белемгə тартыла. Ка-
занга килгəч, апасы Бəдриҗиһан белəн русский-татарский шко-
лага укырга йөрилəр. Казаннан киткəч, ике кыш Югары Курса 
авылында туган апасының кызлар мəктəбендə (тамак хакына) 
дəреслəр бирə. Абыйларының ярдəме һəм үзенең тырышлыгы, 
зирəклеге аркасында Иж-Бубый мəдəрəсəсендə укып, өчьеллык 
программаны бер кышта үзлəштереп, таныклык алуга ирешə.

Казанга килгəн елны аңа – 14, ə Тукай белəн танышканда 15 
яшь була. Зəйтүнəдə кыюлык та бар, чибəрлеге дə сөбханалла! 
Куе кара чəчле, матур йөзле, уртача буйлы бер туташ булган ул.

«Татар матбугатында Тукайның берəр шигырен лəззəтлə-
неп укуга, түземсезлəнеп, икенчелəрен көтə идем, – дип яза 
Зəйтүнə үз хатирəлəрендə. – Шундый тирəн мəгънəле, га-
дел һəм күркəм юлларны язган кешенең үзен күрəсем килде, 
аның үз шигырьлəрен ничек укуын ишетəсем килде... Миндə 
аның белəн танышу телəге туды. Һəм мин апам белəн шундый 
мөмкинлекне эзли башладык».

Истəлеклəрендə Тукай белəн биш тапкыр очрашуы турын-
да яза. Чистайга кайтып киткəч тə, бəйлəнешлəр берара өзелми. 
1908 елның августында шəһəргə «Сəйяр» труппасы килə. Ту-
кай Габдулла Кариев аша Зəйтүнəгə һəм Бəдриҗиһанга конт-
рамаркалар (билет) җибəрə. 1910 елны «Сəйяр» труппасы кабат 
Чистайга килə. Тукай Г. Кариев аша Зəйтүнəгə күп сəламнар 
җибəрə, үзе дə Чистайга килеп чыгарга уйлый. Лəкин бу эш 
булмый кала. Шул килүендə Г. Кариев Зəйтүнəгə Тукайның 
фоторəсемен бүлəк итə.

Бервакыт Курсада укыткан кышында Зəйтүнəгə бер якын 

танышыннан хат килə. Анда: «Фатих абый (Ф. Ə.) сине язучы 
Тукаевка димлəп хат язган. Без, үзенə яз, дип, синең адресыңны 
җибəрдек», – диелгəн була. Шуннан соң озак та үтми, Зəйтүнə 
Ф.Ə.нан хат ала. Лəкин Ф. Əмирхан хатында Вафа Бəхтияров 
дигəн кешенең («Əльислах»ның рəсми редакторы) кызны үзенə 
соратуын əйткəн. Хатның бер почмагына «Тукай да сине оныт-
мый» дип язып куйган. Бу хатны укыганнан соң кызның кəефе 
кырыла, хатка да җавап бирми.

Тукай хəтле Тукай үзенə багышлап шигырьлəр язар дип 
яшь кыз уйлап та карамый. «...гə» дип исемлəнгəн шигырен дə, 
«Кызык гашыйк» шигырен дə апасы Бəдриҗиһан белəн газета-
дан табып укыйлар. «Əнием ул вакытларда шигырьлəрнең үзенə 
карата язылганлыгын башына да китерми. Тукайның əниемə 
булган мəхəббəте кайнар һəм сəер, əмма яшерен була», – дип яза 
Зəйтүнəнең улы, язучы Атилла Расих. Чөнки Зəйтүнə Тукай аңа 
Мəҗнүннəрчə гашыйк булыр дип уйлый да алмый. «Үземчə, ул 
миңа, укуга дəртле, шат күңелле миллəттəшем, дип, агаларча, 
дусларча гына карады. Мин бик яшь идем шул ул чак», – ди.

Хатирəлəренə караганда, Зəйтүнə үзе дə Тукайга битараф 
булмаган. Баштарак, ул миңа абыем кебек кеше, аның миңа ка-
рау ихтималы юк, бары аның белəн якыннан таныш буласым 
килə, дип кенə йөрсə дə, кыз күңелендə дə өмет чаткылары, 
мəхəббəт очкыннары кабына. Моны сизеп алган иптəш кызла ры, 
болай да дөрлəп торган күңел ялкыннарына, бик исе китəдер 
инде сиңа Тукайның, дип керосин сибəлəр. «Мин тиле үземне 
лаеклы кешегə исəплəп йөрим тагын. Тукай минем кебек ярлы 
мишəр кызына карамаса, монда гимназистка яки курсисткалар 
беткəнмени?» – дип уйлый кыз.

Хатирəлəреннəн тагын бер өзек: «Бик дустанə сөйлəшкəн-
дə, апам эчке серлəрен əйтеп, үзенең Фатих абый (Ф. Ə.) белəн 
бергə булуын, минем Тукай белəн бергə булуымны хыялланып 
куя иде. Андый чакларда, үзебезнең хыялдан үзебез оялып, кеше 
сизмəсен тагын, дигəндəй як-ягыбызга карана идек. Аннары – 
тагын:

Бүген күргəн өч егетнең җем-җем итə кигəне,
Фатих алма, Ибрай хөрмə, Тукай кура җилəге, – 

дип тə җибəрə идек», – ди.
(А. Расих «Ишан оныгы», 1996, 100 нче бит).

2. 1913 ел җитə. Əлегə Зəйтүнə əнисе белəн Чистайда яши. 
Белемен арттыру өстендə эшли, кул эшлəре белəн шөгыльлəнə. 
Аны инде берничə мəртəбə кияүгə дə сорап килəлəр. Лəкин 
кыз, укыйсым бар, дип аяк терəп карыша. Əнисе дə, кыз яшь 
əле, ул да китсə, мин бөтенлəй ялгыз калам, дип яучыларны 
кире җибəреп тора.

Табигать уянган, яз шатлыгы кичергəн бер мəлдə, Казан нан 
«Тукай вафат» дигəн дəһшəтле хəбəр килеп төшə. Хатирəлəрендə 
Зəйтүнə болай яза: «Тукай үлгəнен ишеткəч, бик еладым, бик 
борчылдым. Əкрен генə йөткерə башладым, бик ябыктым. Əни 
мине Гөлсем апага ияртеп, профессорга күренеп кайт, дип Ка-
занга җибəрде. Иң элек, килгəч тə зиярəткə чаптым. Тукайның 
кабере кергəч тə капканың уңъягында. Зур гына бер калайга 
«Шагыйрь Габдулла Тукаев» дип язылган. Мин кабер янында 
Корьəн укып бик озак елап утырдым».

Шуннан соң озак та тормый, абыйсы Шакирның чакыруы 
буенча, Зəйтүнə һəм əнисе бөтенлəйгə Чистайны калдырып, 
Троицк шəһəренə күчеп китəлəр. Зəйтүнə монда килгəч, 
«Сөембикə» кызлар мəктəбендə укыта, ул вакытта Троицки-
да яшəгəн тел галиме Гыйбад Алпаровтан дəреслəр дə ала. 
Кыз шəһəрнең алдынгы карашлы яшьлəре белəн таныша, 
спектакльлəргə йөри. Шундый спектакль кичəлəренең берсендə, 
танышларыннан берəү кызга, синең белəн Зəйни ишанның 
уртанчы улы танышырга тели, дип килеп əйтə. Танышып, 
сөйлəшеп китəлəр. Егет кызга үлеп гашыйк була һəм озакламый 
аңа үзенə кияүгə чыгарга тəкъдим ясый. Əлбəттə, атаклы Зəйни 
ишан улын чистайлы ятимə карчыкның гүзəл кызына өйлəндерү 
ягында түгел. Гаилə үз ишлəре белəн туганлашу ягында. Əмма 
егетнең талəбе катгый: я шул кызны алып бирəсез, я беркемне 
дə алмыйм, башымны алам да өйдəн чыгып китəм! Зəйтүнə дə 
яратмаган, күңеле тартмаган кешегə кияүгə чыгу ягында түгел. 
Кыз никадəр генə каршы торса да, насыйбы булгандыр, ахыр 
чиктə ишан килене булырга ризалык бирə. Никях, туй 1914 елның 
кышында була. Зəйтүнə истəлеклəрендə, туй алды вакытларын 
болай сурəтли: «Мин хəзер үз телəгем белəн яшəүдəн өмет өзгəн, 
мəңгелек каторгага хөкем ителгəн кеше кебек һəрнəрсəгə ил-
тифатсыз карый торган кешегə əйлəндем. Ул кеше белəн ничек 
яшəрмен, аны сөя алырмынмы? Юк, юк, миңа тизрəк үлəргə дə 

Тукай белəн бергə булырга, бары шул гына, – ди (А. Расих «Ишан 
оныгы», 1996, 139 нчы бит).

Лəкин тормыш дəвам итə. Күрəчəкне күрми, гүргə кереп 
булмый, дилəр бит. Зəйтүнə ишан улы Кадыйр белəн яшəп 
китə, язмышына күнə. Тормышта күп авырлыклар күрə, аеруча 
революциядəн соң. Бер угыл таба. Ул, алда əйтелгəнчə, язучы, 
галим – Атилла Расих.

Ишан улы, ишан килене, ишан оныгы булу бу гаилəне 
əле утка, əле суга сала, бик күп сынауларга дучар итə. Лəкин 
Зəйтүнəнең тырышлыгы, үҗəтлеге, максатчанлыгы, тəвəккəллеге 
аркасында гаилə авырлыкларны җиңə. Зəйтүнə аркасында, диел-
де, чөнки ишан улы Кадыйр бик тормыш итүгə, дөнья көтəргə 
яраклы, русча əйткəндə, «практичный» кеше булмый.

Бөек Ватан сугышына кадəр Кадыйр Зəйнулла улы Рəсүлов 
Мөслим районы, Симəк авылында укытучы булып эшлəп ала. 
«...Əти француз теле курсларына керде. Аны тəмамлап, Мөслим 
районында Симəк дигəн авылда француз теле укытты, шул 
ук вакытта чит теллəр институтында читтəн торып укырга 
тотынды», – ди язучы «Ишан оныгы» китабында (255 нче бит).

Зəйтүнə Мəүлүдова укытучы булып эшли. 1950 елда Казан 
шəһəрендə вафат була.

«Бер рəсемгə» шигыре.

10. Г. Тукай – фəлсəфəче

 – Татар шагыйрьлəре, сəнгатьчелəре иҗатына, тормышы-
на хас биш сыйфатның берсе – фəлсəфə, – ди «Нурга төренгəн 
Тукай» язмасында Р. Батулла. Һəм бу төшенчəгə мондыйрак 
аңлатма бирə.

«Фəлсəфə – акыл иялəренə хас, бөек суфиларча фикерлəү; 
моңа кадəр без күргəннəрне иҗатта күрсəтə белү; моңа кадəр 
башыбызга да килмəгəн төшенчəлəрне ачып салу; моңа кадəр 
канун-кагыйдə дип йөргəннəребезнең хата икəнлеген исбатлау 
куəсе» («Урыннары җəннəттə булсын», 2007, 9 нчы бит).

Бу тема – студентлар яки аспирантлар өчен зур фəнни 
эш темасы була ала. Лəкин минем максатым – Тукайның 
берничə шигырен генə алып, аларның фəлсəфи һəм тəрбияви 
үзенчəлеклəренə бераз тукталу.

Менə аның «Баскыч» шигыре (1910). Шигырь, махсус ба-
лалар өчен язылмаса да, мəктəп дəреслеклəренə дə кертелə иде. 
Чөнки анда кеше бала вакытыннан ук аңлап үсəргə тиешле тор-
мыш закончалыгы бирелгəн.

Өй буена кырыклап басмасы булган гаять зур, авыр һəм 
озын баскыч сөялгəн. Басманың һəр рəте кирəк, һəммəсе дə бер 
хезмəт башкара. Лəкин «югары басма тиңлəшми түбəнге бас-
малар берлə».

Югары басма мəгърур: «Мин югары, сез түбəн», – ди.
Ничек гали (бөек) минем урным, түбəнгелəр күрəм сез?» – ди.
Бер адəм килде дə шул чакта əйлəндерде баскычны:
Түбəнге басмалар менде, югарысы түбəн төште.

Тормышның үзе бит бу! Тормыш та баскыч кебек! Асты-
өскə əйлəнеп тора. Шуңа күрə, бервакытта да мактанма, үзеңне 
зурга куйма, бүтəннəрне түбəнсетмə. Дөнья бу! Ходай Тəгалə, 
бəндəмə сəламəтлекне, дəрəҗəне, байлыкны аны сынар өчен би-
рермен, дигəн, ди.

Шуңа күрə бу нəрсəлəрне күтəрə белергə кирəк! Күтəрə 
белмəсəң, баскыч яки «Телəнче» шигырендəге карт хəлендə 
калу озак түгел.

Кыш, буран, салкын һава. Сызгыра җил, ыжгыра. Шул ва-
кыт мəсҗет катында дөм-сукыр бер карт тора. Кулында кап-
чык. Җəй дими, кыш дими – урыны мəчет капка төбе. Үткəн 
бер кешедəн, бер тиен булса да бирегез, дип телəнə. Бу юлларны 
укыганда күңел тетрəнə, картны кызгану хислəре көчəя. Бу бит 
кемнеңдер кадерлəп үстергəн газиз баласы булган, кемнеңдер 
əтисе булгандыр. Кая аның балалары? Ни өчен əтилəрен шушы 
көнгə калдырганнар? Ходайдан да курыкмыйлар микəн! Шулай 
тетрəнеп укыганда, түбəндəге юлларга килеп төртелəсең.

Əйтсəм əйтим инде сезгə: бу кеше бик бай иде;
Эчкəне балдан, шикəрдəн, ашлары тик май иде.

Менə ничек икəн! Заманында бу карт телəнчебезнең дан-
шөһрəтлəре Казан, Ханкирмəн, Əстерханга кадəр таралган 
булган икəн. Ул кибетлəр, мин сиңа əйтим, андагы хисапсыз 
маллар! Ул тройка атлары, фəйтуннар! Төлке толыплар, тун-
нарга төренеп тройка атларда выжылдап кына узып китəр иде! 
Хəзрəтлəр, үзеннəн түбəн бай дуслары аның янында юргалап 
кына йөрилəр иде! Һəр сүзе закон иде! Ə хəзер?

Кайда бай хəлендəге җаннан сөекле дуслары – 
Кайда качкан барчасы: Гайнүклəре, Əхмүшлəре?

Ул көн саен хəер сорашып басып тора торган мəчетнең 
имамы, кайчандыр картның якын дусларыннан берсе булган. 
Əмма «күрми хəзрəт бу картны, тик кырын күзне сала».

Ə шулаймы? «Акча барда бар да дуст шул, бар да яр;
Акча исе чыкмый торса, бар да яныңнан таяр!»

Шулай, акчаң, дəрəҗəң, сəламəтлегең булганда барысы 
да була. Ярлар да муеныңа сарылырга гына тора. Байлыгың 
гына булсын! Хəзерге көндə телевизорны ачсаң, шундый бай 
абзыйларның нилəр кыланганын күрсəтəлəр ярты программа 
буена. Фильмнары да бер калыптан сугылган.

Яшь гомерлəр үтеп китəр, артыннан картлыгы да бастырып 
килə бит аның. Кеше тормышында иң нык игътибар, кайгырту, 
хөрмəт кирəк чор – картлык чоры. Син гаилəңə, якыннарыңа 
гына кирəк. Картайган көнеңдə кадер-хөрмəттə яшисең килсə, 
моңа үзеңне яшьтəн үк əзерлə, телəнче бабай көненə каласың 
килмəсə, тормышның кадерен бел, авырын да, җиңелен дə 
күтəрə бел, адəм баласы! «Бу дөньяда иң зур бəхет – бəхетле 
картлык», – дип юкка гына җырламыйлар шул!

Шигырь 1907 елда язылган. Мəңге искерми торган, һəр за-
манга туры килə торган шигырь. 21 яшьлек егет гомер иткəн 
аксакаллар нəтиҗəсен ясап куя!

2. Тормыш, яшəеш турындагы фикерлəрен Тукаебыз 
«Нəсихəт» шигырендə дəвам иттерə.

Əйлəнə көпчəк кеби байлык вə шөһрəт, мəртəбə:
Син бүген бай, бəлки шайтаннан да ярлы иртəгə.

Лəкин хəерчелəр, телəнчелəр, мескеннəр, мохтаҗлар янын-
нан битараф кына үтеп китмəгез. Капкаңа килсə, ачуланып кире 
борып җибəрмəгез.

Күрмəгез бер яклы дип сез бу вафасыз дөньяны;
Ул ике яклы: аның бардыр илəк һəм күн ягы.

Шуңа күрə аларга ярдəм итегез. «Булса бир, булмас исə, 
җайлап сөйлə булмаганын», – ди шагыйрь. Лəкин ак сакаллы 
Хозыр Ильяс барын да онытмагыз, ди. Бəндəлəрне сынар өчен, 
юлчы яки хəерче кыяфəтендə күренүче пəйгамбəр барын беле-
гез, ди. Бəлки сезгə, хəер сорашып яки хəл алырга, җылынып, 
чəй эчеп чыгарга дип Хозыр Ильяс кергəндер...

Кайчагында дөньяда яшисе килмəгəн чаклар була. Кая ба-
рып бəрелергə, ни эшлəргə белмисең. Эчең тулы борчу, сагыш! 
Əйлəнə-тирəң тулы проблема! Кемгəдер эч-зарыңны бушата-
сың килə. Əти-əниеңне борчыйсың килми. Туганың, кардəшең 
янына бару кирəк тə бит! Җан тартмаса да, кан тарта, дилəр. 
Лəкин, ни гаҗəп, бу очракта без таныш, дус дип исəплəгəн 
кешегə ачылабыз. Якын дуслар бик сирəк, йөзгə-меңгə бер генə 
очрый, дилəр, югыйсə! Бераздан, ник ачылдым көненə төшеп, 
үкенəбез. Яңадан бу ялгышны кабатламам, дип, үз-үзебезгə сүз 
дə бирəбез. Тик... Тукайның менə шул турыда фəлсəфə иткəн 
«Ачы тəҗрибə авазы» дигəн шигыре бар.

Сөям кайчакта бер-бер иптəшемне,
Аңар мин күрсəтəм күздə яшемне.
Кыйлам аңа изһар 
 (ачып салам, күрсəтəм) кайгы-моңымны.
Сөйлим бер-бер барымны һəм югымны.
Күренə ул мəхəббəтле күземə,
Куяр төсле бəһа һəрбер сүземə.

Менə шул вакытта шагыйрь колагына бер аваз килə: 
«Ышанма, дөньяда һəркемдə ялган!»

Аның тик тышкы ягын син күрəсең,
Мəхəббəтле əһəмият бирəсең.
Тышыннан кызгану күрсəтсə дə ул,
Эчендə нəрсəлəр ятканы мəҗһүл (билгесез).
Кара йөз ул, кара эч ул һаман да,
Мəхəббəт һəм кешелек юктыр анда.

Авазның чын хакыйкатьне төшендерүен аңлаган ша-
гыйрь:

«Аваз!» дим, ишетелəсең əйтче, кайдан?
Фəрештə кычкырамы яки шайтан?
Җавабында аваз: «Син рəнҗемə, ди,
Минем исемем – ачы, карт тəҗрибə, ди.

Ачы, карт тəҗрибə авазында никадəр хаклык барына күңеле 
белəн 100% ышанса да, һаман аны тыңламый адəм баласы!

Бу дөньяда, табигыйдер, кеше буш булмый дошманнан;
Шулай анысы: вəлəкин, и Ходаем, сакла дуслардан. 

(Г.Т. «Вак-төяк»)

Минем үземə Тукайның «Тормыш» шигыре бик ошый. Бу 
шигырь минем өчен «юл күрсəтүче йолдыз» булды дисəм дə 
хата булмас. Тормыш – юлбарыс кебек канэчкеч, ди шагыйрь. 
Лəкин син шул юлбарыска каршы тора бел, көрəш. Бергə-бер 
булганда көрəшергə була. «Көрəшмəк куркыныч, күп хəллəре 
бар, вəли, җиңгəч, ганимəт маллары бар». Ягъни, яхшы нəтиҗəсе 
була. Кемнəн дə, кайдан да булса ярдəм булыр əле, дип ышанып 
ятма, үзең тырыш: «Өмет итмə булышмакны лаимнəн», ягъни 
саран, түбəн җанлы кешелəрдəн, шəйтаннан ярдəм көтеп ятма. 
Бəхет тавына үзең мен (əмма кемнəрнедер таптап, сытып, изеп, 
кемнəргəдер тəлинкə тотып, алдап-йолдап түгел). Менə, минем 
аркада кеше булды, аңа мин ярдəм итмəсəм, бу дəрəҗəлəргə, бу 
бəхеткə ирешə алмый иде, дип артыңнан сөйлəп йөрмəслəр, ди. 
Тагын да саллырак яңгырасын өчен шагыйрьнең үз сүзлəрен 
китерəм:

Димəс һичкем: «Минем аркамда менде,
Хəзер юньлəп сəлам дə бирми инде!»

3. Тукайны тиз ышанучан кеше булган, дилəр. Еш кына, 
беркатлыланып, үзе əле ныклап белеп тə бетермəгəн кешелəргə 
ачылып китə. Шуның аркасында, «чиле-пешле» кешелəр кругы-
на да элəгеп ала. Мондый ситуациялəргə бигрəк тə Казанга 
килгəч юлыга. Адым саен очрап торган ялган, гаделсезлеклəр, 
тормыштагы каршылыклар, җəмгыятьтəге тигезсезлеклəрне 
күргəн шагыйрь төшенкелеккə дə бирелə. Кайда хаклык? Кайда 
дөреслек? Бармы ул? «Чын вə ялган» шигыре шулай бəргəлəнгəн 
вакытларында язылгандыр.

«Əүвəл дөньяда җир юк, су гына булган, ди. Чын белəн 
Ялганга Тəңредəн бирелгəн бер көймə. Бер-берсенə кара-кар-
шы утырып йөзəлəр, ди болар шул көймəдə. Бервакыт болар 
ызгышып, сугышып киткəннəр.

Көчле кулы берлə Ялган Чынны бер суккан, ди дə:
Чын батып киткəн, ди чыкмаска җиһанга мəңгегə.

Игътибар итегез, шагыйрь Ялганны көчле куллы, ди. 
Чыннан да, ялганның кулы көчле. Ул кешелəрне, туганнар-
ны ыгы-зыгы китерə, язмышларны чəлпəрəмə итə, кешене 
төрмəлəргə һəм кабергə кертə, хəтта иллəр арасында сугыш-
лар чыгара.

Фəлсəфи тирəнлеккə ия, уйлануларга этəрə торган шигырь-

лəре бик күп шагыйрьнең. Укыйсың да, яшь кенə егеткə каян 
килде икəн шул кадəр акыллы фикерлəр, дип куясың. Бик яшь-
ли тормыш юлына кереп киткəн, үзе əйткəндəй, «тормыш белəн 
көрəшə-көрəшə» үзенə-үзе юл салган, мөстəкыйльлекне сөйгəн 
кеше булган ул. Халык тормышын, Корьəнне, хəдислəрне бик 
яхшы белгəн. Дөньяви белемгə дə, логик фикерлəү сəлəтенə 
дə ия булуы, əдəбият-сəнгать əһеллəренə бик кирəк булган 
күзəтүчəнлек кебек сыйфатлар Тукайны аксакалларча фикер 
йөртүгə китергəндер.

Еш кына кылган гамəллəребез өчен үкенеп, үз-үзебезне 
ашыйбыз. Үкенүдəн файда юк икəнен дə белəбез, югыйсə. Ту-
кай бу турыда ни ди икəн? Моңа җавап «Киңəш» шигырендə 
бирелə.

Шуңа күрə, чыгышымны шагыйрьнең «Киңəш» шигыре 
белəн тəмамлыйм.

Чикмə гамь шул нəрсəгə: синнəн гомернең еллары
Алган аны бер дə бирмəскə – очырган җиллəре.
Тормышыңның агымында инде ул киткəн агып;
Кайгырудан файда юктыр – булмый инде кайтарып.
Түкмə күз яшь: ярдəмендə һəр заманда Алла бар;
Ал җəсəрəт (кыюлык), алга омтыл, һич ялыкмый алга бар!

«Өмид» шигыре.

11. Тукай – əүлия шагыйрь

Иҗат əһеллəренə хас тагын бер сыйфат – ул əүлиялык. 
«Əгəр дə шəхес иҗаты белəн үз кавеменнəн сизгеррəк, акыллы-
рак булып, алда халыкны ни көткəнен юрый алса, əсəрлəрендə 
шуңарга ишарəлəр ясаса, һич югында болай барсагыз, сезне 
алда һəлакəт көтə», – диеп кисəтə алса, ул əүлиялар рəтендə бу-
лыр» (Р. Батулла).

Алдагы чыгышларда Тукайның əүлия шагыйрь икəнле-
ген раслаган мисаллар китергəн идек инде. Шагыйрь хөр-
рият, азатлык, иттифак (берлəшү), гыйлемле, культуралы 
булу – миллəт өчен, аның яшəве, үсүе, килəчəге өчен төп шарт-
лар дигəн иде. Менə аның «Ике юл» шигыре:

Ике юл бар бу дөньяда: бере будыр – бəхет эстəү;
Икенче шул: гыйлем гыйшкында булмак – мəгърифəт эстəү.

Синең кулда: телəрсəң, мəгърифəтле бул, бəхетсез бул;
Вə яки бик бəхетле бул, ишəк бул, мəгърифəтсез бул.

Шагыйрь белемне, гыйлемне иң зур байлыкларның берсе 
дип атый. Матди байлык бүген бар, иртəгə юк. Байлык тоткан 
саен кими, ə гыйлем, киресенчə, арта гына бара. Аны хəтта 
карак та урлый алмый. «Адəм баласы көмеш, гыйлеме булса, 
алтын», – ди халык.

Шул ук фикерлəр «Хиссияте миллия» (милли тойгылар) 
публицистик язмасында дəвам иттерелə. Шагыйрь үз зама-
нындагы мəдрəсəлəрнең уку-укыту системасын тəнкыйть итə. 
Ул яңача укыта торган, дөньяви, ныклы белемнəр бирə торган 
милли мəктəплəр булдыру ягында. Укуның ни өчен кирəклеген 
кат-кат əйтə.

«Укымак – дөреснең ялганны, яктының караңгыны, туры-
ның кəкрене, сафлыкның бозыклыкны җиңүлəренə иң үткен, 
иң кирəкле коралдыр».

«Укымак – фикерлəрне күктəн җиргə җибəрмəк».
«Укымак – үткəннəрдəн кичеп, якты килəчəк тугърысында 

пəйгамбəрлек итмəк».
«Укымак – үзеңне һəр нəрсəне белергə һəм һəр телəгеңə 

ирешергə вə бөтен дөньяга солтан булырга лаек дип танымак-
тыр».

Лəкин уку «утызар ел мəдрəсəдə ятып, бер татар баеның 
эштəн чыккан кызына өйлəнеп, соңра шул байның асрау ма-
лае булып тору» дигəн сүз түгел, ди. Укуыңның үзең өчен дə, 
миллəтең, халкың өчен дə файдасы тиярлек булсын, ди.

«Миллəт абразауный кешелəргə... мохтаҗ. Миллəт аталар-
га, аналарга, мөгаллимнəргə һəм мөгаллимəлəргə, мөрəббилəргə, 
мөрəббиялəргə (тəрбиячелəр), талантлы, сəлəтле, булдыклы 
кешелəргə мохтаҗ. Безнең миллəт тə Пушкиннарга, граф Лев Тол-
стойларга, Лермонтовларга мохтаҗ», – ди шагыйрь. Шуңа күрə 
укырга, алга киткəн миллəтлəрдəн, халыклардан үрнəк алырга 
чакыра. Миллəтне алга чыгаруда шагыйрь яшьлəргə ышана.

Йөрмəсен бəгъре өзек миллəт киеп кашсыз йөзек, – 
Без аның бик зур фəхерле (мактанычлы), 
                чын бриллиант кашлары! – 

ди «Татар яшьлəре» шигырендə. «Тырышыңыз, карендəшлəр, 
шəкертлəр, тырышыңыз! Бөтен өмидебез, бөтен үтенеч һəм со-

рауларыбыз тик сезгə генə юнəлгəн», – дип тəмамлый «Милли 
хислəр» язмасын.

2. Г. Тукайның əле тагын «Безнең миллəт үлгəнме, əллə 
йоклаган гынамы?» дигəн публицистик язмасы бар. «Һəртөрле 
мөхəррирлəр вə ярты мөхəррирлəр миллəтемез үлгəн вə яки 
йоклаган дип язалар», – ди ул. – Йокының да чиге була. Əгəр 
миллəтебез үлгəн икəн, аның баш очында кəгазь кисəге бул-
ган газеталар чыштырдатып кына аны уята, аңа җан кертə 
алырбызмы? Миллəтебез үлмəгəн дə, йокламаган да. Баш-
ка миллəтлəрнең кисəктəн генə югары күтəрелеп китүлəренə 
тəкать тота алмаган хəлдə һуштан язган. Аны һушка китерү 
өчен миллəткə əдəбият гөл сулары сибик; авызына берлəшү су-
лары салыйк; музыка, рəсем сəнгатен үстерик, миллəтнең күзен 
ачыйк; тырышыйк, тырмашыйк – алга барыйк. Халыкның 
аңын томалап ятучы надан, карагруһчы дин əһеллəрен куып 
җибəрик, ди.

Тукайның иң зур, көчле фикере тел, туган тел мəсьəлəсенə 
карый. «Туган тел» шигыре телгə мəдхия, туган тел, ана теленə 
гимн булып яңгырый.

Г. Тукай 1910 елның 15 апрелендə Казанның Шəрык клу-
бында «Халык əдəбияты» лекциясен укый. Шагыйрь халык 
иҗаты, аеруча җырлар турында шəхси фикерлəрен сөйли. Ха-
лык бу чыгышны бик яратып кабул итə. Чыгышын ул түбəндəге 
юллар белəн тəмамлый: «Кечкенəдəн күңелемə урнашкан 
җырулар сөюемнəн миндə туган телемезне сөю тугъды. Əгəр 
миңа җырулар ярдəм итмəсə, мин туган телемезне сөймəк кеби 
бер олугъ нигъмəткə, байлыкка ия була алыр идеммени! Яшəсен 
халык əдəбияты, яшəсен Туган тел!» Һəм шуннан соң Тукай 
«Туган тел» шигырен укый. Миллəтнең, халыкның иң зур рухи 
байлыгы халык авыз иҗаты һəм тел булуын, аларның буыннар-
дан буыннарга тапшырылырга тиешле мирас икəнлегенə кат-
кат басым ясаган.

Шушы ук язмасында газета-журналлар теленең чуар-
лыгын, төреклəшү процессын тəнкыйть итə, «үзара төрекчə 
сөйлəшеп маймылланучы шəкертлəр»не дə чагып ала; əкренлəп 
газеталарның татарча языла, китапларның татарча чыга башла-
вына куануын да белдерə. «Без татарлар һаман да татарлар бу-
лып калдык. Төреклəр – Истамбулда, без – монда!» – ди.

«Туган телем бабамнардан – 
Иң бай мирас, васыять.
Тарихына язылмаган
«Үлем» дигəн əкият».

(Шагыйрь Əмир Мəхмүдов.)

12. «Җандай күрəм мин искелəрнең җырларын» 

(Тукай һəм җыр сəнгате)

«Мин кечкенəдəн үк җырчы идем. Кайда ишетсəм дə, 
җырлау тавышын салкын кан белəн тыңлый алмый идем. 
Мəдрəсəдə хəлфəлəр, кече атна кичлəрдə, бер кадак симəнкə, 
ярты кадак чиклəвек алып ясаган мəҗлеслəрендə дə мине 
онытмыйлар иде. Мин самавыр артына утырып, алар кушкан 
көйлəрне җырлап бирə идем... Мəдрəсəдə үк мине җырчы дилəр 
иде», – дип язган Г. Тукай.

«Мотыйгыя» (Уральск) мəдрəсəсе шəкертлəре, ел саен, яз 
көннəрендə Чаган елгасы белəн Урал елгасы кушылган җиргə 
пикникка чыга торган булалар. Мондый чараларда Габдул-
ла бик актив. Утырышыр өчен матур урын табып, самавыр 
куеп, ашъяулык җəеп чəйлəр эчкəннəн соң, күңел ачу баш-
лана. Уен-көлке, җырлашу... Габдулла иптəшлəренə кушы-
лып та, үзе генə дə җырлаган. Гадəттə, көлкеле, шаян җырлар 
җырлап, иптəшлəренең күңелен күтəрə, көлдерə торган булган. 
Шагыйрьнең сабакташы Шəриф Каюмов үзенең истəлегендə 
яшь Тукайның менə бу куплетны яратып җырлавын əйтə:

Скрипкам тари-тари, тари булса да ярый,
Безгə кызлар лəкмəс инде, карчык булса да ярый.

«Тукай укудан, эштəн бушаган арада мəдрəсə идəне буй-
лап йөреп, көйлəп, «Мөхəммəдия»не укырга ярата. Ашханəгə 
юынырга төшкəндə, ашханə буенча җырлап йөри. Биредə 
ул татарның милли көйлəрен – «Кара урман», «Зилəйлүк», 
«Тəфтилəү» көйлəрен җырлый иде. Дөрестəн дə, җырны ул сөеп 
башкара иде», – дип дəвам итə Ш. Каюмов.

Ул кубызда да бик матур уйнаган. Шул ук Шəриф Каюмов 
болай дип искə ала: «Чыннан да, Тукай кубызда матур итеп уй-
ный иде. Башкорт халкының курай тавышларын чыгарып, Урал 

елгасының агышына, ак мамык кебек агарып торган сирəк бо-
лытларга карап уйный».

Замандашларының истəлеклəренə караганда, «зуп-зур-
Тукай» булгач та җырдан аерылмаган ул. Шагыйрь Сəгыйть 
Сүнчəлəй Казанга килгəч, Тукай белəн берничə тапкыр очра-
ша. «Күп кеше белəн тыныша алмаган Тукай белəн без иптəш 
идек. Төннəрендə күбесенчə сөйлəшми-лыкылдамый утыра 
идек. Тик утыра идек. «Сөйлəшмик, ди торган иде яки җырлый 
иде», – ди «Тукай турында истəлек» язмасында.

Җаек мəдрəсəсендə укыганда ук дəртлəнеп халык җырла-
рын җыя башлый ул. Җəйге ялга киткəн иптəшлəренə дə «өй 
эше», ягъни үз төбəклəрендəге əкиятлəр, җырлар, гомумəн, ха-
лык авыз иҗаты əсəрлəрен язып алып килүлəрен сорый. Җырлар 
гына тупланган «Җырлар дəфтəре» барлыкка килə. Бу дəфтəр 
1946 елда гына табыла һəм шул ук елда басылып та чыга. Анда 
утызга якын саф татар телендəге җырлар теркəлгəн була. Бу 
җырлар килəчəктə шагыйрь өчен шигъри мəктəп булгандыр. 
Фольклорга мəхəббəт аның иҗатын, телен халык сөйлəменə 
якынайта. Аның иҗатына чын мəгънəсендə халыкчанлык хас.

Г. Тукай иң беренче чиратта халык авыз иҗатына, аеруча 
җыр сəнгатенə нигезлəнеп иҗат иткəн. «Халык җырлары безнең 
килəчəктə мəйданга килəчəк əдəбиятыбызга, бер дə шөбһəсез 
нигез булачак», – дип ышанып əйткəн.

Əйе, Тукайның шигырьлəре җырлап тора. Тукай үзе исəн 
чагында ук аның «Тəфтилəү», «Əллүки», «Зилəйлүк», «Ту-
ган тел» җырлары халык арасында тарала, җырлана. Тукай 
вафатыннан соң, бигрəк тə совет власте елларында шагыйрь 
сүзлəренə байтак җырлар иҗат ителə. Композиторлардан 
Җ. Фəйзи, З. Хəбибуллин, Алмаз Монасыйпов, Р. Яхин, М. Има-
шев һ.б. иҗат иткəн җырлар халык арасында популярлык каза-
на. «Шүрəле», «Су анасы», «Кисекбаш» балетлары Тукай исе-
мен, татар исемен дөньяга танытты. Ə композитор Заһидулла 
Яруллинның «Тукай маршы» – Тукай шəхесенə карата иң зур 
һəйкəллəрнең берсе.

Г. Тукай сүзлəренə берəр җыр.   
«Кем белер кадереңне?» – М. Рахманкулова башка-

руында.

13. Театр яктылыкка, нурга илтə (Г. Тукай һəм театр)

1905–1907 еллар революцион күтəрелешендə татарларның 
оешкан төстə катнашуларының бер төп сəбəбе – форсатны 
милли азатлыкка ирешү өчен файдалану була. Бу еллардагы ха-
лык күтəрелеше идарə машинасын җимерүгə ирешə алмаса да, 
аны шактый какшата. Шуның нəтиҗəсендə, күпмедер дəрəҗəдə 
ирек бирелү белəн үк, татарлар яши торган барлык төбəклəрдə 
дə шактый үзгəрешлəр, яңалыклар күзəтелə. Мəсəлəн, Пе-
тербург, Казан, Оренбург, Уральск, Уфа шəһəрлəрендə татар 
телендə дистəлəгəн газета-журналлар чыга башлый. Мəктəп-
мəдрəсəлəр яңача укытуга юнəлеш ала башлыйлар.

Татар яшьлəре, зыялылар театр булдыру уе белəн яна. Та-
тарча театр куелуга омтылышлар элегрəк тə була. Мəсəлəн, 
Касим (хəзерге Рязань өлкəсе) шəһəрендə 1900 елда ук ике көн 
рəттəн театр уйнала. Казанда беренче татарча спектакльне 1903 
елның 30 декабрендə «Мөхəммəдия» мəдрəсəсе яшьлəре уйный. 
Ул Г. Камалның «Бəхетсез егет» драмасының беренче варианты 
була. Аны бик яшерен уйныйлар. 1906 елның 21 апрелендə Уфа 
яшьлəре Гаяз Исхакыйның «Өч хатын белəн тормыш» əсəрен 
клубта куярга рөхсəт алалар. Моны җəмəгатьчелек алдында 
яшеренмичə куелган беренче спектакль дип санарга мөмкин.

1906 елның 22 декабре татар профессиональ татар теат-
рына нигез салынган көн дип тарихка кереп кала. Бу көнне 
Г. Камалның төрекчəдəн тəрҗемə ителгəн «Кызганыч бала» 
спектакле уйнала. Ни өчен татар драматургларының əсəрлəре 
уйналмаган бу көнне? Югыйсə, Г. Ильяси, Ф. Халиди, Г. Камал, 
Г. Исхакый һ.б.ларның дистəлəгəн сəхнə əсəрлəре бар. Лəкин 
губернатор тəрҗемə əсəрлəр генə уйнарга (бу очракта рус 
яки чит ил драматургларының əсəрлəре) рөхсəт бирə. Безнең 
яшьлəребез монысына да шатланып риза. Əкренлəп татар 
драматургларының əсəрлəрен дə репертуарга кертеп җибəрə-
лəр. Рөхсəт алынган бит инде!

Баштарак «Яшьлəр» исемле труппа төзелə. 1907 елда Орен-
бургта оешкан «Сəйяр» исемле артистлар төркеме 1910 елны 
Казанга бөтенлəй күчеп килə. Шуннан соң профессиональ татар 
театры тарихы башлана. Бу хəл татар мəдəнияте тормышында 
бик əһəмиятле вакыйга булып əверелə.

Театр һəм Тукай арасында нинди бəйлəнеш бар соң? 
Театр – Тукай уйлавынча, зур бер милли казаныш. Театрга, 
аның килəчəгенə зур өметлəр баглаган ул. Театрның искит-
кеч тəрбияви роль уйнавын əйткəн. Үзенең мəшһүр «Театр» 
шигырендə: «Халыкка дəресе гыйбрəттер театр, күңелдə йок-
лаган дəртне уятыр», – ди.

Тукайның яратып, ачылып аралаша торган даирəсе бала-
лар һəм артистлар булган. «Тукай артистларны якын күрə һəм 
сəхнəне ярата иде», – дип искə ала беренче татар артисткасы 
С. Гыйззəтуллина-Волжская. Ул замандагы татар артистла-
ры ачлы-туклы килеш театр дип яшилəр. Барысы да гадилəр, 
җитмəсə, патриотлар. Бары-югы уртак. Шау-гөр килеп арала-
шалар, барысы да бертигез, гаеп итеш юк! Тукай аристократлар, 
байлар арасында үзен бик киеренке тота торган була, андыйлар 
белəн аралашырга яратмаган, дилəр. Ə артистлар – үз кешелəр!

Тукайның дуслары да театр дип җан ата. Мəсəлəн, «Сəйяр» 
труппасын оештыручы Г. Кариев белəн Тукай Уральскида 
«Мотыйгия» мəдрəсəсендə укыган, якын дуслар булганнар. 
Ф. Əмирхан, Г. Камал, С. Рəмиев татар театрына нигез салуда 
зур эш башкарганнар.

Казанга килгəч, труппа Тукай яшəгəн «Болгар» номер-
ларына урнаша. Тукай яшəгəн 40 нчы бүлмə «Сəйяр» номе-
ры белəн бер коридорда. Тукай кичлəрен «Сəйяр» номерына 
керə. Анда Г. Камал һəм артистлар белəн бергə шаяртып, төрле 
көлкеле сүзлəр сөйлəп вакытын үткəрə. Татар театр труппасына 
«Сəйяр» исемен дə Тукай кушкан, дилəр. Бервакыт артистлар 
бүлмəсенə кергəч, Тукай труппаның белдерүлəрен укый. «Кы-
рым-Кавказ мөселманнарының мəхəббəтен үзенə җəлеп иткəн 
мөселман артистлары ширкəте», – дип укый да, тыны беткəн 
кыяфəттə: «Уф-ф-ф! Сузсаң, Мəскəүлəргə җитə ишаннарның 
чалмасы, дигəндəй, дилбегə буйлык театрыгызның исеме», – ди. 
Берəр кыскарак исем кирəклеге турында сүз була. Г. Кариевтан 
Тукай: «Театрыгызда ничə кеше?» – дип сорый.

Г. Кариев, минем белəн җиде, дип җавап бирə. Тукай: «Алай-
са сез əнə теге, күк йөзендəге Җидегəн йолдыз кебек туктаусыз 
хəрəкəттəге сəйярларга тиң икəнсез. Əллə сезгə дə Сəйяр дип 
əйтəбезме?» – ди. Барысы да бу исемне күтəреп алалар һəм те-
атр «Сəйяр» исеме белəн яши башлый.

Тигез күрə бөтен җанны театр, кирəк кол бул, 
         кирəксə император.
Мөкатдəс ул, бөек ул, гали зат ул, тəмам хөр ул, 
    вə бик киң ул, азат ул.
Вə ул дəрел голүм (белем йорты) дарел əдəптер 
        (əдəп йорты),
Холыкларны төзəтмəккə сəбəптер, – 

ди «Театр» шигырендə шагыйрь.
Аның бу сүзлəре очраклы гына язылмаган. Ул аларны 

тирəн кичереш белəн, бик уйлап язган. Инде Тукайлар театр 
дип янып йөргəн заманнар артта калды. Бүгенге көндə татар 
илендə һəм аннан читтə дə дистəлəгəн театрларыбыз эшлəп 
килə. Үткəнебезне, бүгенгебезне күрсəтеп, халыкны тəрбияли, 
көлдерə, уйлата, елата. Дөрес, бүгенге көндə театрларга да ар-
тистларга да бик җиңел түгел. «Сəхнə җене» кагылганнар гына 
мондый авырлыкларга түзə ала, килəчəккə ышаныч белəн, өмет 
белəн карый ала торгандыр, нəкъ «Сəйяр»чылар кебек. 

«Театр» – җыр (М. Имашев көе).

14. Г. Тукай – социаль контрастлар шагыйре

1. Тукай иҗаты турында сөйлəгəндə, аның социаль кон-
трастларны оста һəм белеп бирүен əйтмичə һич булмый. Ту-
кай индивидуалист шагыйрь түгел, ул чын мəгънəсендə халык 
улы.

Шагыйрьнең 1909–1910 еллар лирикасында шəхси һəм ин-
тим кичерешлəр өстенлек алса да, ул соц. контрастлар темасы-
на да урын бирə башлый. Менə аның «Яратырга ярый» исемле 
шигыре.

Яратырга ярый кышны, вəлəкин зəмһəрире бар,
Киемсез калтырап торган мескене, фəкыйре бар.
Яратырга ярый җəйне: матур ул, анда зур ямь бар.
Вəлəкин таш бинасы юк фəкыйрьлəргə җəһəннəм бар.
Яратырга ярый дөнья: матур кырлар, матур таулар;
Яратмыйм мин вəлəкин һич, сəбəп шул: ибне адəм бар.

Дөньяны яратмыйм, ди шагыйрь, чөнки анда адəм бар. Бе-
ренче карашка сəер тоелган бу сүзлəрнең мəгънəсен алдагы ике 
строфа ачып бирə. Кыш матур, лəкин төлке толып киеп, рысак-



319

ларда выжлап узып китүче байлар өчен. Җəй тагы да матуррак, 
əмма бөкрəеп йөк ташучы яисə кəкре урак белəн əлсерəп иген 
уручылар өчен түгел. Тигезлек булмаганга, берəүлəр икенчелəр 
хисабына яшəгəнгə, җəбер-золымга тулы ирек бирелгəнгə ша-
гыйрь дөньяны сөйми. «Күгəрчен» шигырендə ярлы, хокуксыз 
халык – күгəрчен, ə залимнəр – лачын сыйфатында бирелə.

Көче күп, тырнагы үткен, явыз ул,
Зəгыйфьлəрне ашар, канлы авыз ул.

«Кярханəдə» (завод-фабрика, һөнəрханə) шигырендə эшче 
халкының бик авыр хезмəте сурəтлəнə. Авыр хезмəт эшченең 
җелеген суырган.

Аргайгандыр үзе, саргайгандыр йөзе,
Бөкрəйгəндер биле, нурсызланган күзе.

Тукай соц. контрастлар темасына 1911–1913 елларда, моңар-
чы булмаганча, зур игътибар бирə. Менə аның «Сайфия» (1911) 
шигыре. Сайфия – дача дигəн сүз. Шигырь «Иделдə сəяхəтем 
хатирəсе» дигəн аңлатма белəн башлана. Тукай 1911 елның 
апрелендə пароходка утырып Идел буйлап сəяхəткə чыга. Мак-
саты: су юлы буйлап Əстерханга төшү һəм Сəгыйть Рəмиевтə 
кунак булу, кыргыз арасына кымызга бару.

Пристаньнарның берсендə тəкəббер бай пароходтан төшə. 
Багажын күтəргəн носильщикларны иярткəн килеш, шундый 
ук вəкарь, шундый ук олысымак кыяфəтен саклап, як-якка күз 
дə салмыйча, ярга чыга да, каршыларга килгəн фаэтонга менеп 
утыра.

Ярда торган ач халыкка йөз дə бормый, туп-туры,
Юргалый ул шунда тиз-тиз, кайда бай сайфиясе. 

Байның дачасы экологик чиста урында – авылда. Лəкин 
авыл ач, хəерче, мохтаҗ. Җимерек өйлəр арасында кукраеп бер 
«кəйфия», ягъни байның күңел ача, ял итə торган зур йорты 
тора. Мескен, изелгəн мужиклар, бу мəһабəтне күреп, җан ачы-
сы белəн, «во как!» дилəр.

«Золым» шигыре.

2. 1911 елда ил өстенə яңа афəт – дəһшəтле ачлык килə. Кресть-
яннар чəчкəн орлыкларын да җыеп ала алмаганнар. Таза ирлəр, 
яшь егетлəр эш эзлəп читкə агылалар. Кайберлəре тəрəзəлəренə 
аркылы-торкылы такта кадаклап, гаилəлəре белəн кузгалалар. 

Шəһəр урамнары, базар тулы хəер сорашучылар. Кешелəр урам-
да очраштымы, ике сүзнең берсе – ачлык турында. Əле бит кыш 
керде генə. Яңа өлгергəнче халык нишлəр? Тукаебыз халык 
өстенə төшкəн бу афəткə əрнеп, «Көзге җиллəр» шигырен яза.

Көзге төн. Мин йоклый алмыйм. Өй түрендə җил елый.
Җил еламый, ач үлемнең куркусыннан ил җылый.
– Иң сөекле эшче əүладым бу ел ач калды, дип, – 
Изге, шəфкатьле анабыз – мəрхəмəтле җир елый.

«Көзге җиллəр» шигырендə шагыйрь ачлыктан тилмергəн 
халыкны кызгану һəм кызгандыру максатын гына куймаган. Ул 
шушы афəтнең социаль сəбəплəренə ымлый торган контраст-
ларга да укучының игътибарын юнəлтə.

Куйса монда корткалар төшкəн тешен алтын белəн,
Бер телем икмəк дип, анда назлы нечкə бил җылый.

Əйе, Җир балалары арасында да тигезлек юк. Шушы 
дəһшəтле ачлыкта берəүлəр төшкəн тешен алтын белəн куй-
дырса, икенче берəүлəр ачка тилмерə. Никадəр контрастлык!

Үзенə эш чыкканга куанып, чираттагы корбаны янына аш-
кынып килеп җитə торган Газраил дə, «бер сынык юктан гына 
үлгəн таза ирлəр күреп» хəтта тетрəнеп калган.

«Җан алырга кызганудан анда Газраил елый», – ди ша-
гыйрь.

Кайвакыт гап-гади пейзаж шигырендə дə соц. контрастка 
ымлый торган юллар килеп керə. Мəсəлəн, «Буран» шигыре. 
Табигать күренеше булган буранны бөтен төгəллеге белəн тас-
вирлый шагыйрь.

Тик кенə торганда капланды томанга бар һава;
Кар оча, кар себерелə, кар котырына һəм кар ява.
Кар бəрə йөзгə рəхимсез, күз ачып булмый карап;
Һəр кара нəрсə бүре һəм һəр маяк булды карак.

Шагыйрь шаяртып, əллə Каф тау арты җеннəре ычкындымы 
икəн, əллə Ходайның бихисап зур мендəре тишелдеме икəн, ди, 
буранның ни дəрəҗəдə көчле икəнен күрсəтеп. Лəкин соңгы ике 
юлдагы көтелмəгəн чагыштыру белəн шигырен йомгаклап куя.

Сукранам мин, кар арасыннан карый да ай көлə.
Мин фəкыйрь, михнəттə гүя, – чарлагыннан бай көлə.

1909 елда язылган «Сəрлəүхəсез» (исемсез шигырь) шигы-
рендə:

Кузгатмакчы булсаң халык күңеллəрен,
Тибрəтмəкче булсаң иң нечкə кылларын –
Көйлəү тиеш, əлбəт, ачы хəсрəт көен,
Кирəк түгел мəгънəсе юк көлке, уен.

Шагыйрь икəнсең, халык өстенə, гади халык өлешенə 
төшкəн тарихи-иҗтимагый авырлык драмасын аңла, əдəбиятта 
шуны беренче булып күрсəт, ди. Аның үз иҗаты да шул чакы-
руына тулы җавап бирүне изге максат итеп куйды.

15. Тукай мөтəрҗим (тəрҗемəче) шагыйрь генəме?

Г. Тукайның шигырь җыентыкларына күз йөртеп чыксаң, 
шактый гына тəрҗемə һəм ияреп язылган шигырьлəр очратасың. 
Шагыйрь үзе дə аларның тəрҗемə шигырьлəр икəнен җəялəр 
эчендə бирə, кем шигыреннəн тəрҗемə иткəнен дə күрсəтə. 
Əлбəттə, болар турыдан-туры, сүзгə-сүз, юлга-юл тəрҗемəлəр 
түгел, ə ирекле тəрҗемəлəр.

«Фикер» газетасының 1905 елның 26 ноябрь санында «Мө-
тəрҗим Габдулла Тукаев» имзасы белəн «Мужик йокысы» 
шигыре басыла. Əсəр рус шагыйре А. В. Кольцовның «Что ты 
спишь, мужичок?» дигəн шигыреннəн ирекле тəрҗемə. Татар-
да матбугат туганчы ук, байтак əсəрлəр язса да, Тукай үзенең 
«Мужик йокысы» шигырен беренче əсəре итеп күрсəтə. Моның 
сере шул: шигырь саф татар телендə иҗат ителгəн. Чөнки «Фи-
кер» газетасы баштан ук: «...газета халис казанча, урам вə га-
вам теленə дə язылачактыр», – дип белдерə, бөтен илгə шундый 
игълан тарата. Шунлыктан шагыйрь дə казанча, халык телендə 
яза. Болай язу аның үзенə дə ошый. Моңа кадəр корама телдə 
язылган, басылган шигырьлəрен хəтта «онытырга» да риза.

Рус əдиплəреннəн аеруча А.С. Пушкин, М.Ю. Лермон тов, 
П. Майков. И.А. Крылов, Плещеев, В. Жуковский, Ива  нов-
Классик, Позняков, Л.Н. Толстой, Көнбатыш Европа əдə-
бия  тын нан Шекспир, Гёте, Гейне, Байрон, Кнут Гамсун һ.б. 
исемнəре, алардан тəрҗемəлəр Тукайның шигырь җыентыкла-
рында, мəкалəлəрендə шактый очрый. Бу мисал үзе генə дə 
Тукайның ни дəрəҗəдə рус һəм Көнбатыш əдəбияты белəн 
дə якыннан таныш булуын күрсəтə. Əле В.Г. Белин ский, 
Пи  са рев, Добролюбов мəкалəлəрен дə укып үзлəштерə ул. 

Ф. Əмирхан тəкъдиме белəнме яки яраткан шагыйре Гейнены 
оригиналда укырга кызыкканмы – Тукаебыз Мария Карловна 
исемле немец хатынына тел өйрəнергə дə йөри башлый.

Моңарчы исеме дə ишетелмəгəн Уральск каласыннан ки-
леп, ике ел да үтми, татар шигъриятендə беренчелекне дəгъва 
итə башлаган шагыйрьгə, əдəбият мəйданына аңардан алдарак 
аяк баскан бик күплəрнең ачуы, көнчелеклəре килə. Гадəттə, 
сəлəтсез яки урта кул исəплəнгəн бəндəлəр шундый юлга баса.

Ачу килмəслекме? Китап арты китабы чыга, күз ачып йом-
ганчы сатылып та бетə, нəширлəр аны үзлəре эзлəп килə, гоно-
рар мəсьəлəсендə дə алга чыга. Тукайның исеме – һəркемнең 
авызында. Авыл мужикларына чаклы шигырьлəрен ятлыйлар...

«Ичмаса, кыяфəте булса икəн! Язганы да аһ итəрлек түгел 
бит. Күбесе Пушкин яисə Лермонтовтан тəрҗемə», – дип 
төкерек чəчə дошманнар. Алар бик астыртын эш йөрткəннəр, 
аның турында гайбəтлəр таратканнар, шəхесен кимсетə тор-
ган имеш-мимешлəр җибəргəннəр, арада сүз йөртеп дуслары 
белəн бозылыштырырга тырышканнар. Дошманнарның аеруча 
яратып кулланган тактик алымнарының берсе, əлеге дə баягы, 
Тукайның шагыйрьлеген инкарь итеп, мөтəрҗим, ягъни гади 
бер тəрҗемəче итеп калдыру. Шагыйрьнең Пушкин, Лермон-
тов һəм башка шагыйрьлəрне тəрҗемə итүен, ияреп язуын, ал-
дынгы рус культурасына мəхəббəт белдерүен – үз миллəтенə 
мəхəббəт юклык итеп, руска сатылу, халкына хыянəт итеп 
күрсəтергə тырышалар. Шагыйрьнең шəхесен кимсетə торган 
уйдырмаларын мең данə тиражлы газета-журналларда тарата-
лар. 1908 елда Оренбургта чыгып килүче «Чүкеч» җурналының 
бер санында Тукайга атап икенче бер шагыйрьнең «Мөтəрҗим 
шагыйрьгə» исемле шигыре басыла.

Син дə Пушкин, Лермонтовның, бозгалап шигырьлəрен,
Шатланамсың түшне киереп, мин дə бит шагыйрь, диеп.

Тукай горур булып кала, бу шигырьгə җавап бирми. Бе-
раздан, кыюланып китеп, шул ук автор тагын бер шигырен 
бастыра. Тукайны нилəр генə дип мыскылламый ул! Бу юлы 
инде Тукай түзеп кала алмый – «Җавап» исемле шигырен язып 
ташлый.

Шигъре Лермонтов вə Пушкин – олуг саф диңгез ул,
Хəзрəте Пушкин вə Лермонтов, Тукай – өч йолдыз ул.

Син дə шул диңгез ярында, и агу йоткан көчек!
Теллəрең сузган буласың – җитми, җитми, кит күчеп.
Кит хəзер, лəкин китəрдə, сал колак бу сүзгə бер:
Барчы, эт, гомрең буе шул күктə өч йолдызга өр.

Əмма шигырь революциядəн соң гына Тукайның кулъяз-
малары арасыннан табылып басыла башлый. Ник аны шагыйрь 
дөньяга чыгармаган? Бу сорауга шагыйрьнең «Сəфилгə» кар-
шы язарга телəгəн калəмгə» (сəфил – түбəн, вөҗдансыз кеше) 
шигыре җавап бирə.

Юк, маташма, и калəм! – калсынчы шундый юк белəн;
Борча атмак көлкедер тау-таш ватарлык туп белəн.
Сипмə конфетти аның төсле сəфиллəр өстенə:
Ул хəзерлəнгəн атарга йөзгə каршы чүп белəн.

Каршы җавап белəн чыгу Сафил өчен, русча əйткəндə, 
«с лишком большая честь» булачак. Шунлыктан, Тукай җавап 
сүзе белəн чыкмаган булса кирəк.

Язмамны И. Нуруллинның «Габдулла Тукай» китабыннан 
өзек белəн йомгаклыйм.

«...түбəн җаннарның бəйлəнүлəренə Тукайның бер дə исе 
китми башлаган, күңеле тəмам тынычланган дисəк, əлбəттə, 
хата булыр. Ул бит кеше җанлы кеше, җитмəсə, гаять юка тире-
ле. «Сафил»лəрнең һаман дəвам иткəн һөҗүмнəре аны барыбер 
борчыган... Лəкин Тукай миллəткə хыянəт итүдə гаеплəүчелəргə 
аз гына да исе китмəгəн кыяфəт биреп, рус халкының бөек ул-
ларына мəхəббəтен һаман белдерə, тəрҗемə итə, файдалана. 
«Кыйтга» исемле шигырендə болай дип белдерə:

Аузын эт япмас, фəкать уйнар гариб (үз иленнəн 
    аерылган) сазым минем,
Мокътəсиблектə (ияреп язуда) 
Жуковский – зур остазым минем», – ди.

16. Шат яратса да җиһанга ят яраткан Раббысы!

1907 елны Уральскидан Казанга килеп төшкəндə Тукай 
күңелендə бəйрəмчə хислəр өстенлек итə. Ул бит хəзер туган 
ягында, татарның мəркəзе Казанда. Солдатка барудан да ко-
тылды. Инде Казанда төплəнеп калсаң да була. Иҗат итəргə, 
аралашырга дуслар күп булачак. Аннан соң монда əдəби мохит 
бөтенлəй икенче! Ф. Əмирхан, Г. Камал, С. Рəмиевлəр үзлəре 
генə дə ни тора! Татар телендə чыгучы газета-журналлар күпме! 
Татар театры эшен башлап җибəрде. Казан кайный, Казан гөрли. 
Əмма Казан шагыйрьне ничек каршы ала соң? Кочак җəеп түгел. 
Əлбəттə, Уральскида һəм Казанда чыгучы газета-журналларда 
басылган шигырьлəре буенча аны белəлəр. Иҗаты белəн таныш-
лык яхшы. Хəтта үз сүзен əйтə ала тоган талантлы шагыйрь килə 
əдəбиятка дигəн сүзлəр дə йөри. Р. Фəхретдин, Тукайның вакыт-
лы матбугатта басылган шигырьлəре белəн танышып бара тор-
гач, «татарның Мəгаррие булачак егет бу» дигəн фикер əйткəн 
(Əл-Мəгарри – гарəпнең борынгы бөек шагыйре). Ə үзен... хəтта 
танымыйлар да. Бер шəкерт яки мəхдүм дип кенə уйлыйлар.

Ə Уральскида аның дəрəҗəсе зур була.. Мəдрəсəдə яхшы 
укучы. Гарəп, фарсы һəм төрек теллəрен бик яхшы белə. Хəтта, 
дəрестə хəлфəлəрнең, хəзрəтнең дə хаталарын төзəтеп уты-
ра. «Без урамда хəзрəт, хəлфəлəрне очратсак, кулларыбызны 
күкрəккə куеп, сəлам биреп үтəбез. Ə алар Тукайның үзенə «Габ-
дулла əфəндегə сəлам!» дип исəнлəшеп китəлəр. Тукайның шун-
дый дəрəҗəле булуына без, шəкертлəр, бик соклана идек», – ди 
истəлеклəренең берсендə Гали Хикмəтуллин исемле сабакта-
шы. Шагыйрь буларак та дəрəҗəсе зур. Аны укыйлар, аны та-
нып та, болай да белəлəр. 1906 ел урталарыннан башлап 1907 
елның көзенə кадəр, ягъни бер елдан артык вакыт эчендə, 50лəп 
шигъри əсəр, «Шүрəле» поэмасы, 50гə якын мəкалə һəм фелье-
тон язылган. Тукай һəрьяктан караганда да беренче скрипканы 
уйный. Яшə дə яшə инде шушы Уральскиеңда! Əмма «рəхəт 
булса да торган җир, сагындыра Туган ил!»

Габдулла Казанда кала. «Болгар» номерларыннан бер 
бүлмə ала. Эш тə таба. «Əльислах»ка хезмəт итə, «Китап» исем-
ле кечкенə нəшриятка экспедитор булып урнаша... һəм калəмен 
дə ташламый.

Тукай кешелəргə авыр якыная, аның белəн чын дус-
лык мөнəсəбəтенə керү җиңел булмаган. Əмма Тукай белəн 
Ф. Əмирхан арасында дуслык чагыштырмача тиз урнаша. 
Казанга килгəч, беренче тапкыр күңел капчыгын да Тукай 
Əмирханга чишə. 1908 елның язында була бу. «Мин үзем килеп 
элəккəн кругымнан разый түгел. Мин Казанга килгəннəн бир-
ле соң дəрəҗəдə эшлексезлəндем. Минем бүлмəдə көне-төне ва-
кытларын кая куярга белмəгəн кешелəр җыелып яталар...», – ди. 
Казанга килүенə бер ел тулгач, Ф. Əмирханга язган хатында 
(Ф. Ə. бу вакытта Серноводскида дəваланып ята) мондый юллар 
бар: «Торам-торам да: «Ярабби! Ятимлеклəр, фəкыйрьлеклəр, 
ачлыклар, авылдан-авылга сатылып йөрүлəр, рəхимсез татар 
байларында хезмəт итүлəр, татар мəдрəсəсендə черүлəр ара-
сында да саклап килдекем талант очкыны шушы исреклəр, ис-
рек иптəшлəр арасында бер дə кабынмаслык булып сүнəрмени 
инде?» – дим.

Тукай үзе килеп элəккəн чиле-пешле яшьлəр кругыннан 
ризасызлыгын əнə шулай белдерə. Баштарак, заманы өчен шак-
тый билгеле булган кешелəр белəн аралашу Тукайга ошый. 
Алар шагыйрьгə Казанның алдынгы яшьлəре булып күренə. 
Күп белəлəр, эрелек юк, күңеллəрендəге – теллəрендə. Бүлмəгə 
шаулашып килеп керəлəр дə өстəлдəге кəгазьлəрне, китаплар-
ны идəнгə себереп төшереп табын əзерлилəр. Өстəлгə шапыл-
датып шешə утыртып куялар. Китə кызып мəҗлес. Кечкенə 
бүлмə балта элəрлек төтен белəн тула. Аннары тотыналар карта 
уйнарга. Килгəн мəлгə Тукайның да күңелендə бəйрəм настрое-
ниесе. Үзлəрен эре тота торган затлар җыелган мəҗлеслəрне 
җаны-тəне белəн сөйми торган Тукайга бу компания кулай бу-
лып тоела. Əмма... Тора-бара мондый «бəйрəмнəр»нең җайсыз 
яклары да үзен сиздерə башлый. Укыйсы, өйрəнəсе, язасы бар... 
ə мөмкинлек юк. Тукайның киң күңеллелегеннəн, беркатлы-
лыгыннан, юмартлыгыннан файдалана əлеге компания. Ту-
кай өйдə булмаса да аптырап тормыйлар. Керəлəр, утыралар, 
тагын мəҗлес, тагын кəеф-сафа. Тукай номерын бервакытта 
да биклəп йөрмəгəн. Кем тели – шул керə, кирəк əйбер бул-
са (кəгазь, калəм, кара савыты, савыт-саба) алып чыгалар да 
кертергə оныталар. Шулай итеп, мəҗлес яратучылардан качып 
та котылып булмый. Мондый тормыш Тукайның саулыгы, 

фикри үсеше һəм иҗаты өчен тулаем алганда зарарлы була. 
Ф. Əмирхан һəм тагын берничə иптəше Тукайга сүз белəн дə, 
эш белəн дə ярдəмгə килəлəр. Ф. Əмирхан аны үз араларына 
алырга тырыша. Ə Əмирханның тирəлеге Казанның милли 
аристократиясе, яңа карашлы байлар, университет тəмамлаган 
интеллигенция, галимнəр дə юк түгел. Əмма Тукай ул даирəгə 
сыя алмый. Чөнки Тукай бу даирəнең кыланмышларын кабул 
итə алмый; фəлсəфəсен, йөзгə ясалма елмаю чыгарып, тыныч 
кына тыңлап тора алмый. Фатих, Галиəсгар, Сəгыйть дуслары 
янында да кайвакыт үзен хөр сизə алмый. Кала һаман шул үзе 
котылырга телəп тə котыла алмаган круг. Чөнки болар янында 
сүзне үлчəп сөйлисе юк, ни əйтсəң дə бата, хəтерлəре калса да, 
зарар юк.

Шулай да шушы бер ел эчендə (1907–1908) Тукай калəме 
тик ятмый. Эштəн соң, «дус»ларыннан арынып торган арада, 
алар калдырып киткəн төтен эчендə Шагыйрь алтмышка якын 
шигырь, ике əкият-поэма чыгара. Ике җыентыгы, «Печəн ба-
зары яхуд Яңа Кисекбаш» сатирик поэмасы, ике дистəгə якын 
мəкалə һəм фельетоны дөнья күрə.

Каршылыклар белəн көрəшə-көрəшə яза Тукай! Теле дə 
ачы, туры сүзле! Аның талантыннан көнлəшүчелəр арта. Тукай 
теленең ачысын татыганнар да өстəлə болар сафына. Җитмəсə, 
тəрҗемəче шагыйрь генə бит ул, дип җанына тиялəр.

Күп җыланнар сызгырып читтəн карыйлар бəхтемə.
Борыла-сырыла бəдбəхетлəр үрмəлилəр тəхтемə.
Аз кеби баскан бу золмəт тормышым йортын минем,
Түзмилəр бит бер генə яктан ачылган яктыма,
Үзлəре... сүздəн түбəннəр, күзлəре тездəн түбəн;
Эт кебек һаулап яманым, күз йомалар яхшыма, – 

дип яза əрнеп, «Дошманнар» шигырендə.
Əйтелгəннəргə донослар, цензура кысуы һəм охранканың 

бармак янавы да өстəлə. Язганнарыннан гаеп эзлəү, китапла-
рына арест салу, үзен җавапка тартуга кагылышлы эшлəр баш 
калкыта. Аеруча бу хəллəр 1911 елдан башлана. Лəкин донослар 
нəтиҗəсендə, охранканың Тукай шəхесенə һəм иҗатына сага-
еп каравы 1908 елдан ук күзəтелə. Шагыйрьнең сəламəтлеге дə 
көннəн-көн какшый бара. Иптəшлəре докторларга күренергə куш-
салар да, Тукай аларны тыңламый. Шулай да, бервакыт док торга 

барып карый һəм аннан үлеп бетеп кайта. Доктор дигəне бик ту-
пас, мəгънəсез кеше булып чыга, күрəсең. Җүнлəп тикшереп тə 
тормастан, Тукайның килəчəген ямьсез сурəттə күрсəтə торган 
диагноз куя. Үтə дə вəсвəсəчел Тукайга бу җитə кала. Бүлмəсенə 
кайтып ава да биклəнеп ята. Замандашларының истəлеклəренə 
караганда, муенына элмəк салу фикеренə килə, хəтта, бу ниятен 
тормышка ашыруга омтылыш та ясаган. «Шул төнне мин җит-
меш мəртəбə үземне-үзем үтерергə уйладым... Көчем җитмəде... 
Лəкин үлмəгəн белəн дə сау калмадым. Өмет бетте, кан бозыл-
ды, кеше җылытырга түгел, үземне җылытырлык та кан калма-
ды. Хəятка өмет беткəч, барысы да бетте. Менə шуннан соң мин 
акрынлап үз-үземне үтерү юлына керештем. Өч ел булды, менə 
шул хəл дəвам итə...», – ди үзенең бер язмасында шагыйрь. Бу 
хəл 1910 елның март ахырларында булырга охшаган дигəн фикер 
əйтə тукайчы-галим И. Нуруллин.

Ə 15 апрельдə Тукайның «Катиле нəфескə» (үз-үзен 
үтерү чегə) шигыре басыла. Үз-үзен үтергəн кешегə мөрəҗəгать 
итеп, бəхəслəшеп, бу эшнең төзəтелмəслек зур ялгыш, хəтта 
җинаять икəнлеген исбат итəргə тырыша һəм шигырен болай 
дип тəмамлый:

Газап китми кабердə тəн черүдəн;
Бүрек ташлап котылмыйлар бүредəн.

Бүлмəдə биклəнеп ята торгач, Тукаебыз əкренлəп суынган, 
баштагы фикереннəн арынган булса кирəк. Тукай əкренлəп үзен 
кулга алган. Аның бит миллəткə хезмəт итəргə дигəн вəгъдəсе 
бар. Барлы-юклы гомерен үз кулы белəн өзсə, халкы ни əйтер!

«Тукайның шəхси тормышы булмады. Ул халкы өчен яшəде, 
ул – халыкның бары тик бер кечкенə кисəкчəсе. Ул үлү белəн 
дөнья бетми. Халык кала, халык яшəячəк. Халык белəн бергə 
аның уйлары, борчулары, кайгы-сөенечлəре, изге телəклəре 
яшəячəк. Язганнары кешелəрдə азмы-күпме изге тойгылар уята 
икəн, шул тойгылар буыннан-буынга күчəчəк, əсəрлəре яңадан-
яңа буыннарга тураерга, яхшырырга, кеше булырга ярдəм 
итəчəк». (И. Нуруллин «Габдулла Тукай», 1979, 292 нче бит).

Менə шушы уйлар Тукайга яңадан тормышка кайтырга 
көч биргəндер.

...Тел яшергəн Тарих кына белə
Бар кыйлганын аның, күргəнен.

Ə шулай да булгалаган бит илгə
Игелеклелек кылу үрнəге.
Бу Тарихта мəшһүрлəрне куйсаң,
Ул яшəгəн хəлгə, урынга, – 
Байтагының шаулы даны түгел,
Чыкмас иде, бəлки, тыны да!
Яшəрен һəм үлемсезлеген
Дəлиллəүгə мохтаҗмы халык?
Шиклəнүче булса, кара, тикшер,
Бер бəгырен – Тукаен алып!... 

(Р. Фəйзуллин)

17. Ваксынмау

Тукайның 1912 елда язылган «Ваксынмыйм» дигəн шигы-
ре бар.

Син үзеңчə изге эш эшлим дигəндə халкыңа,
Əллə нинди былчырык баулар салалар гаклыңа.
– Бу заман шундый заман, дип, бу вакыт мондый вакыт,
Син үзеңне дөньяда безнеңчə йөрт, безнеңчə тот.
Мин сыялмыйм андый шартлар, фани дөнья вактына,

Бүгенге чыгышымда Тукаебызның кайбер үзенə кенə хас 
сыйфатларына да тукталып китəргə телим. Əдəбият-сəнгать 
əһеллəре, аеруча шагыйрьлəр, бераз сəеррəк, дөньяга икенче 
күзлектəн карый торган кешелəр алар.

Тукайның да шундый сəер гадəтлəре, иптəшлəрен гаҗəп-
лəн  дерə торган яклары булган. Менə аның кием-салымга 
мөнəсəбəте. Ни элəкте, шуны киеп йөри. Галстук, ак яка, ман-
жетларны җене сөйми. Иптəшлəре, кием-салымга игътибар ит, 
син бит билгеле шəхес, шагыйрь, дип əйткəлəп торалар, лəкин 
Тукай колагына да элми.

И. Нуруллин Тукайның кием-салымга тəкəллефсез бу-
луын болай аңлата: «Бу аның, барыннан да элек, тормышның 
көндəлек ыбыр-чыбырына аз игътибар итеп, рухи яшəеш белəн 
яшəвеннəн килə. Икенчедəн, хөрлек сөюче шагыйрьнең кешене 
кол итə, вакландыра ямьсезли торган тəртиплəргə, гадəтлəргə, 
йола һəм тəкəллефлəргə, шул исəптəн модага иярүчəнлеккə кар-
шы үзенə күрə бер баш күтəрүе бу». 

Тукай мода белəн киенергə яратучы, тыштан ялтыраучы 
«кием калыплары»на нəфрəт белəн караган, хəтта. Бервакыт 
«Əльислах» редакциясенə европача фырт киенгəн бер егет килеп 
керə. Үзен шактый эре тотып, фəлсəфə сата башлый. Тукай, чыра-
ен сытып, тыңлап тора да, əче сүз əйтеп куя. Тегесе дə җавапсыз 
калмый. Шагыйрь чыгып китə һəм бераздан əйлəнеп тə керə. 
Иптəшлəре шаркылдап көлеп җибəрəлəр. Көлмəслекме? Тукай 
җиңенə, газетадан кисеп, ярты аршин киңлегендə «манжет» так-
кан, муенында – шул ук газетадан кисеп алынган киң «ак яка» 
һəм мунчала галстук. Гəүдəсен уклау йоткандай туры тотып, юк 
таягын уйнаткан булып, бер йөреп күрсəтə дə: «Я, мин фəлəн 
фəлəнов (теге егетнең исемен атый) булдыммы инде?» – ди. 
«Улмы? Ул...» дигəн эпиграммасында мондый сүзлəр бар:

Ул зыялыдыр, белəмсез, мəгърифəт, хикмəт сата,
Манжет алган ун тиенгə, биш тиенгə ак яка.
Тукайның тагын бер гадəте – мəчелəр, этлəр белəн булашу. 

Ул «Əльислах» урнашкан йортның зур, мəһабəт мəчесе белəн 
сəгатьлəр буе мəшгуль була. Мəче, эт балаларын номерына алып 
кайтып ипи-сөт белəн сыйлый. Иҗатында, шигырьлəрендə эт-
мəчелəрнең еш очравы бу төр хайваннарга мəхəббəте белəн 
аңлатыла булса кирəк. Хəтта балалар өчен «Мияубикə» исемле 
поэма да яза.

Ниһаять, акча һəм байлык дигəн нəрсəгə мөнəсəбəте.
Уральскидан Казанга килгəч, яңа танышларыннан берсе, 

аның Уральскида күпме эш хакы алганлыгы белəн кызыксы-
на.

– 20–25 сум чамасы, – ди Тукай.
– Казанда андагы кадəр эш башкарсагыз, ике-өч өлеш ва-

зифа бирерлəр иде, – ди танышы.
Шагыйрь, бер дə уйлап тормыйча, ихлас күңелдəн əйтеп 

куя:
– Тамак туярлык, бер дəрəҗəдə мəгыйшəт итəрлек булгач, 

акчаның нигə кирəге бар? Акчаның нигə кирəге бар? Тукай-
дан гына чыгарга мөмкин шундый сүз!

Лəкин акчасыз да яшəп булмый. Акчаның нигə кирəге бар 
дисə дə, Тукай акча җиткерə алмаганга зарлангалый, нəшир лəр-
гə, редакторларга акча сорап (үтенеп түгел, горурлык кушмый) 
язу җибəрə. Ə бит Тукай, Казанга килгəннəн соң ике ел эчендə, 

иң зур гонорар ала торган «өчлек»нең берсе була (шуның берсе – 
Ф. Əмирхан). Китап артыннан китап чыгара. Нəширлəр Тукай-
ның һəр язганын элəктереп алырга гына торалар. Мəсəлəн, 
«Печəн базары, яхуд Яңа Кисекбаш» поэмасын өлгер һəм җитез 
Гыйльметдин Шəрəф, бик тиз арада 5 меңле тираж белəн бас-
тырып та чыгара. Ул заман өчен 5 мең данə гаять күп! Шул 
тираж бер ай эчендə сатылып та беткəн! Үзе салкын, дымлы, 
тараканлы һəм күселе 40 нчы бүлмəдə яшəгəнче, бер дигəн 
йорт яки фатир сатып алып, муллыкта, рəхəттə яшəргə тулы 
мөмкинлеге булган, югыйсə, Тукайның. Гаилə карыйсы юк. 
Тормышка талəплəре дə зур түгел. Эшлəп алганы артыгы белəн 
җитəргə тиеш... Əмма Тукайның кесəсендəге акча торна булып 
кычкыра. Кергəн тизлек белəн үк чыгып та китə. Тирəсендə 
ялманып йөрүчелəр дə җитəрлек. Бурычка алалар, кире кай-
таручы гына юк. Тукайның дусты шагыйрь С. Рəмиевнең акча 
сорау рəвеше: «Бер сум гына бирəсең инде. Кайтарып алырмын 
дип уйлама тагын!»

Тукай кием-салым, азык-төлек алганда да сатулашмый. 
Китапны да ташып кына тора. Алары да бик тиз генə кеше ку-
лына күчеп бетə, əлбəттə, бушка!

Безнең татар шагыйрьлəренең язмышы шундый, күрə сең! 
Үзлəрен фəкать иҗатка һəм халкына багышлаган шагыйрь-
лəрнең кайсының тормышы бал да май булган соң! Кол Гали, 
Мөхəммəдъяр, Акмулла, С. Рəмиев, Такташ, Җəлил, Ф. Кəрим, 
М. Əгълəмнəрне генə атау да җитə. Иң яхшы əсəрлəрен я 
мохтаҗлыкта, я сугышта язганнар алар. Тукай да хезмəтчелəр 
тотып, яхшы йортларда, муллыкта, рəхəттə яшəсə, бөек Тукай 
дəрəҗəсенə ирешə алмаган булыр иде, мөгаен!

Кем кием, алтын-көмешлəр,
Мал җыюдан ямь таба – 
Алтын төсле бер чебен ул,
Чүп базыннан тəм таба.

15 гасырда яшəп иҗат иткəн 
үзбəк шагыйре, фикер иясе, 

дəүлəт эшлеклесе Галишер Нəваи.

18. Ни əйтмəс бəндəлəр, кермим бəхəскə, 
Яман-яхшымны бик белəм үзем дə

Гомəр Хəйям – Иран шагыйре.

Соңгы елларда, сөйлəр сүз беткəнгəме, əллə сенсация ясау 
максатыннанмы, күп кенə шəхеслəрнең шəхси тормышларында 
казынулар бара. Тукаебыз да бу җəһəттəн игътибарсыз калма-
ды. Тəмəке дə тарткан, аракы да эчкəн, имеш, шикле урыннарга 
да йөргəн һ.б., һ.б. Акчасын шуның ише нəрсəлəргə туздыргач, 
ничек җитсен ул!

Дөрес, сəламəтлеге кушмаса да, Тукай тəмəке тарткан. Бу 
аның əле Уральскида яшəгəндə, шəкерт чагында ук өйрəнгəн 
«һөнəре». Яшь кешенең нинди дə булса бер хикмəт ясап тирə-
юнендəгелəрне шаккаттырасы, егетлəнəсе килгəн чоры була. 
Бу – шул чорның җимеше булса кирəк.

Шигырьлəре арасыннан күңел ачу, эчкеле мəҗлеслəр ту-
рында язган бер-ике шигырен мисал итеп китерəлəр дə, менə 
бит, үзе үк хəмердəн баш тартмаганын яшерми, дип бəхəскə 
керəлəр. 11–12 нче гасырларда яшəп иҗат иткəн Иран шагыйре 
Гомəр Хəйям робагыйларының берсендə болай ди:

Миңа яшь кыз, шəраб, җыр булса җиткəн,
Ə оҗмахларны калдыр үзеңə, Раббым.

Ягъни шагыйрь өчен илһам чыганагы – мəхəббəт, шəраб. 
Шулай булганда гына күңелдə шигырь-җыр туа. Бусы да 
шагыйрьлəрнең бер сəер гадəтедер, бəлки!

Замандашларының фикерлəренə күз салыйк əле. «Тукай 
өстендə торып кыстамыйча, бер рюмка аракы эчми. Мəҗлеснең 
ахрына кадəр утырып та, акылын җуяр хəлдə булмый. Аз сөйли, 
кешене күп тыңлый, кычкырып көлми».

«Мин бервакытта да Тукайның үзе телəп, үзе башлап 
эчкəнен күрмəдем».

Əйе, Тукай сыраханəлəргə, арзанлы трактирларга да бара 
торган булган. Замандашлары аның бу гамəлен сүз тыңларга, 
кешелəрне күзəтергə, хəзергечə əйтсəк, тормышны өйрəнергə 
телəве белəн аңлаталар. Бу фаразның дөреслектəн ерак торма-
вы шагыйрьнең Сəгыйть Сүнчəлəйгə язган бер хатыннан да 
күренə (1911, 1 январь). Юмор катыштырып, ул болай ди: «Кич 

белəн күрше мəйханəгə кереп, тиречелəр, извозчиклар, жулик-
лар белəн катышам».

Тукай кая гына барса да, халык тормышын шулай җентек-
лəп күзəткəн, халык тормышын өйрəнгəн, əсəрлəренə тема һəм 
фикер туплаган.

«Чиле-пешле» кешелəр даирəсенең Тукайга зур уңайсыз-
лыклар тудырганы турында əйткəн идек инде. Лəкин болар, 
бер яктан, Тукай өчен информация чыганагы да булганнар. Бу 
егетлəрнең күбесе газеталарда эшли. Утыра торгач, теллəре 
чишелеп китеп, чын да, уйдырма да булган Казан гайбəтлəрен 
сибепме-сипкəннəр. «Ə бит Тукай тирлəп-пешеп чаба торган 
репортер түгел. Физик мəгънəдəге хəрəкəтчəнлек һəм җитезлек 
аңарда бик аз. Тормышы, тышкы вакыйгаларга шактый ярлы 
булып, редакция бүлмəлəреннəн һəм гостиница номерларын-
нан күп читкə чыкмый», – ди тукайчы И. Нуруллин. Тукайның 
тормыш юлын өйрəнүчелəр шагыйрьнең Казан хəллəреннəн 
искиткеч хəбəрдар булуына таң калалар. «Чынлап та, аның 
халык җырларыннан файдаланып язылган сатирик куплетла-
ры, эпиграммалары, сатирик шигырь һəм поэмалары, фелье-
тоннары һəм сатирик парчалары бергə тупланган тəкъдирдə 
Казанның 1907–1913 нче еллардагы тормышын тулы чагыл-
дырган энциклопедия хезмəтен үти алыр иде», – дип дəвам 
итə И. Нуруллин.

Бала-чагалар белəн кызып-кызып кузна уйнаулар, Таш -
аяк ярминкəсенə барып карусельдə əйлəнүлəр, хатын-кыз 
таифəсеннəн ераграк торырга тырышуы – болар да Тукайның 
иптəшлəрен гаҗəплəндергəн сыйфатлары.

Тукайның характеры да үзенчəлекле булган. Истəлеклəрдə 
Тукайны аз сүзле, сүзен бик үлчəп кенə, яки вакыты белəн үлчəп 
тə тормыйча сөйли торган төртмə холыклы итеп бирəлəр. Ял-
ган сөйлəү, алдау гадəте юк. Һəрнəрсəне ачыктан-ачык сөйли. 
Турыдан əйтə, рияланмый, икейөзлəнми. Яратмаган яки таныш 
булмаган кешелəр белəн сөйлəшү түгел, ачык йөз дə күрсəтми. 
Принцип һəм идея ягыннан һичкемне, хəтта дусларының 
да хəтерен саклап тормаган. Үзе бик əче телле. Лəкин үзенə 
əйткəнне бик авыр күтəрə. Ачуы килгəн кешесе белəн хəтта ат-
налар буе сөйлəшми. Лəкин үзе яраткан кешелəр белəн еш кына 
ачылып китə, сөйлəшə, сөйлəнə, көлə-көлдерə.

Үзен белдеклегə санаган бушкуыкларны иллə дə яратма-
ган Тукай. Аның ишелəрдəн ачы итеп көлə яки эпиграмма аша 
чеметə.

Тукай үзе, эчке дөньясы турында, бигрəк тə авыруы турын-
да сөйлəргə яратмаган. Ə бит аңарда көчле туберкулез, җитмəсə, 
соңга таба бизгəк чире дə өстəлə.

Язарга яки сөйлəргə туры килгəн очракта, авыруын мə-
зəклəштереп, юмор кушып сөйли. Менə аның бер язмасыннан 
өзек: «Бизгəк, мин иртəнге чəйне эчеп бетерер алдыннан (сəгать 
беренче яртыда), көтелгəн кадерле кунак шикелле, миңа рəхим 
итеп, тəнемдə күпме тамыр бар исə, һəммəсен селкетеп, мине 
хəрəкəттəге поезд шикелле итə иде. Бу дерелдəү никадəр кəеф 
җибəргеч нəрсə булса да, мин аңар игьтибар бирмичə, чəемне 
дерелдəгəн кулым белəн ясап эчə бирə идем». Бизгəктəн учлап-
учлап аспирин эчеп кенə бераз хəл алган. Гомумəн, аспирин 
Тукайның соңгы гомерендə аерылмас юлдаш була. Тагын бер 
сыйфаты: доктор дисəлəр, сырт йоннары тырпая; медицинага 
ышанмый, врачларны имче карчыкларга тиңли. Үзе авыруының 
барлыгын һəм җитди икəнен белгəн, лəкин бу турыда врач авы-
зыннан ишетеп, канын бозарга телəмəгəн.

Мин кызыкмыйм һич кешенең малы, милке, бəхтенə,
Кайда ул, хəтта кызыкмыйм падишаһлар тəхтенə.
Көнче күз салмыйм кешенең йорт-җиренə, нигезенə.
Бер дə янмый күзлəрем атлар, сыер һəм үгзенə.
Һич кызыктырмый мине шəп файтоны һəм арбасы.
Əйдə тик сөрсен сафа! – дим, иткəч ихсан Алласы!

Г. Тукай. «Тəүбə вə истигъфар».

19. Г. Тукай иҗатында юмор һəм сатира

Җамал Вəлиди дигəн галим Тукай турында болай ди: 
«Уральскида чагында ук берсе лирика, икенчесе, сатира дип 
атала торган ике канат үсеп чыкты да, Тукайны шигърият 
күгенə күтəрде».

Əгəр тапшыруларыбызда Тукай иҗатында юмор һəм сати-
ра, аның роленə аерым тукталмасак, бик үк дөрес булмас.

Тукай – юморист һəм, барыннан да бигрəк, көчле сатирик. 
Тукай шигырьлəре арасында җиңелчə юмор белəн язылганнары 

Уральск чорыннан ук күренə. Менə аның «Татар кызларына» 
шигыре (1906 ел). Шигырь исеменнəн соң аска, җəялəр эченə 
(сөям дə, сөймим дə, яратам да, яратмыйм да) дип куйган.

Сөям сезнең сызылган кашыңызны,
Тузылган сачеңезне, башыңызны.
Сөям сезнең əдəп-инсафыңызны,
Егет кулы тиюдин сафыңызны.

Калфаклы татар кызларын хур кызларыннан да өстенрəк 
күрə шагыйрь.

Ишан хəзрəт билет бирсə бəңə гəр,
Аның ла җəннəткə керсəм бəрабəр.
Бəнем каршымда хур калфак кимəзсə,
Бəңа: – Җаным, исəнме? – димəсə, – 
Диям: – Əстəгъфирулла, анда кермим!

Татар кызларының күркəм сыйфатларын санаганнан соң, 
үзе яратмаган якларын да əйтə. Шуларның берсе – наданлык. 
Алдарга оста остабикəлəрне дə яратмыйм, ди. Алар, гыйлем 
бирəсе урында, сезне бозаулар, сарык бəрəннəре торган бүлмəдə 
укытып маташкан булалар, балаларын караталар, идəннəрен 
юдыралар. Сез җиһанда бер сатлык товар, хокуксыз. Болай хо-
куксыз булырга сез хайваннар түгел, хокукка хаклысыз, хəтта 
бик хаклы, ди. Юмор белəн башланса да, шигырьнең ахры əрнү 
белəн тəмамлана. Гомумəн, Тукай шигырьлəрендə юмор белəн 
сатира җитəклəшеп йөри кебек. «Мəдрəсəдəн чыккан шəкертлəр 
ни дилəр?», «Безне урынсызга яманлыйлар», «Тотса мəскəүлəр 
якаң», «Печəн базары, яхуд Яңа Кисекбаш» һ.б. əсəрлəре моңа 
мисал була ала.

«Авыл хатынының бала тибрəткəндəге өмидлəре», «Авыл 
җырлары»ның биш көлтəсе дə, «Кəҗə белəн Сарык», «Шүрəле», 
«Су анасы», «Алтын əтəч» əкиятлəре җиңелчə юмор белəн суга-
рылган. Гомумəн, Тукайның балалар өчен язылган əсəрлəренə 
юмор хас. Мəхəббəт шигырьлəреннəн «Утырышу», «Кызык 
гашыйк», шулай ук «Тешлəре ямьсез матурга», «Сөбханалла», 
«Кəҗə тугрысында», «Өйлəнү – түгел сөйлəнү», «Егет илə кыз» 
кебек юмористик əсəрлəре үзешчəннəр концертларында, шулай 
ук конферансьелар репертуарында озак еллар яңгырады.

«Печəн базары, яхуд Яңа Кисекбаш» (1908) поэмасы басы-
лып чыкканчы, «Əдəбият-сəнгать түгəрəге»нең бер утырышын-

да Тукай бу поэмасын үзе укый. Поэманы беренче мəртəбə 
шагыйрьнең үз авызыннан ишетүче һəм беренче рецензенты 
буларак, Ф. Əмирхан: «Тукаевның бу əсəрен һəм «Яшен» жур-
налында көлке шигырьлəрен укый торгач, аңа татар галəменең 
иң оста юмористы диясем килə башлады», – ди.

«Кисекбаш»тан бер өзек.

20. Ни өчен Тукай иҗатында сатира зур урын ала? 

Моның берничə сəбəбе бар.
1905 ел давылы шаулап узды. Ул кешенең куəтен, бердəм 

көрəшнең нəтиҗəсе барлыгын да күрсəтте. Лəкин əлегə кеше 
азатлык, бəхеткə ирешə алмады. Шулай да революция яшене 
халыкның дошманнарын ачыграк күрергə ярдəм итте. Аларның 
берсе – һəр яңалыкка, прогрессның һəр адымына каршы торучы 
феодализм калдыклары – иске фикерле руханилар, сəүдəгəрлəр. 
Яңа заман фонында аларның яшəешлəре, дəгъвалары комедия-
чел төс алды. Аяк чалып комачауламасыннар өчен, иң элек əнə 
шуларны көйдереп ташларга кирəк. Моның өчен əдəби коралның 
иң кулае – сатира. Яңа заман яңа көчле сатирикларны талəп итте. 
И. Нуруллин əйткəнчə, «үт сыекчасы белəн яза торган калəмен» 
эшкə җигеп, Тукай сатирикларның алгы сафына баса.

Революциядəн соң, кара реакция чоры башлана. Бу вакытта 
Тукай Казанда инде. Əле кичə генə «Хөррият өчен җан фида» 
дип шаулаган бик күплəр, бүген кирегə йөгерəлəр, посып ка-
лырга аулаграк җир эзлилəр, җылы оя табып, шунда посып калу 
ягын карыйлар. Күбесе я сəүдəгə ябыша, яисə эш хакы зуррак 
булган хəвеф-хəтəрсез урын эзли. Əзме-күпме калəм тибрəткəне 
баерак, хəллерəк газета-журналга сыенырга тырыша, я булмаса 
күбрəк акча китерə торган нəрсəлəр язарга керешə.

Сатучылык итə бездə мөхəррир,
Əдип исеме аңа тагылыр-тагылмас.

Кайберəүлəр исə, тук яшəргə мөмкинлек бирə торган итеп 
өйлəнү ягын карыйлар.

Əгəр басса дөнья һəм муеннарда бурыч тулса,
Убырлы карчыгыңны да алырлар, акчасы булса.

Тукай бу хəллəргə аптырый, фикерлəрен əнə шулай сатирик 
куплетлар, шигырьлəр белəн белдерə. Кемнəр-кемнəр, ə менə 

Г. Камал, С. Рəмиев кебеклəр дə демократик идеалга хыянəт 
итеп, берсе «Йолдыз», икенчесе, кибеттə əйбер төреп сатарга 
гына яраклы (Тукайның үз сүзлəре) «Бəянелхак» газетасында 
секретарь. Якын дуслары Боһан Шəрəф, Кəбир Бəкер, алтынчы 
Рəмиевлəрнең чакыруын кабул итеп, Оренбурга юл тоталар.

Безнең урам аркылы, ага суның салкыны,
Тарта Казанның яшьлəрен Рəмиевлəр алтыны, – 

дип аларны чагып ала Тукаебыз.
Тукайның көчле сатирик һəм юморист икəнлеген аның пуб-

лицистик язмалары тагын бер кат раслый. Менə монда инде, 
Тукаебызның үзе əйткəндəй, «агызында чукмар кеби теле» 
булуына тəмам ышанасың. Аеруча, Казанда чыгып килүче 
«Яшен», «Ялт-йолт» кебек сатирик журналларда басылган 
фелье тоннары, мəкалəлəре Тукайның туры сүзле һəм əче телле 
булуын, принцип һəм идея мəсьəлəсендə хəтта дусларының да 
хəтерен саклап тормаганын күрəсең.

«Яшен» журналы үзенең тууы һəм тиз арада «утлы вулкан-
га» əверелүе белəн Тукайга бурычлы. Тукай «Яшен» һəм алга 
таба аны алыштырган «Ялт-йолт» журналларында бик яратып 
эшли, аларга үзенеке кебек итеп карый, бик күп хезмəт куя. Та-
тарстан китап нəшрияты тарафыннан 1985 елда чыгарылган 
биш томлыкның дүртенче томында Тукайның əлеге журнал-
ларда һəм «Əльислах»та дөнья күргəн иң көчле публицистик 
язмалары һəм фельетоннары тупланган.

Яз язу, лəкин кызыкма шөһрəткə син;
Бик төренмə иртəгүк ертык булыр чүпрəккə син.
Тапмасам шөһрəт, сизəлмəслəр, димə күңелемдəген,
Зур тəрəзə бар, – дип аңла дөньяга күкрəктə син.

(Г. Тукай. «Шөһрəт».)

21. Тукай – журналист һəм публицист

1905–1907 еллардагы революциядəн соң татарлар яши тор-
ган барлык төбəклəрдə дə вакытлы матбугат барлыкка килə. Та-
тар телендə беренче гəзит 1905 елның 2 сентябрендə Петербург-
та чыга. Ул – «Нур» дип атала. Шул ук елның 29 октябрендə 
Казан шəһəрендə «Казан мөхбире» («Казан хəбəрлəре»), октябрь 
азагында Җаекта «Фикер» газетасы дөньяга чыга. Нəкъ бер ай-

дан Казан шəкертлəре яшерен рəвештə «Əльислах» (реформа) 
гəзитен чыгара башлыйлар, ə 1907 елның сентябреннəн аңа да 
рəсми төстə чыгу өчен рөхсəт бирелə. Казанда бер-бер артлы 
«Йолдыз», «Азат», «Азат халык» «Таң йолдызы» газеталары 
аваз сала. Оренбург, Җаек, Əстерхан кебек шəһəрлəрдə яшəүче 
татарлар да газета-журналлар чыгаруда калышмый. Гомумəн, 
якынча исəп белəн генə дə 1917 елгы революциягə кадəр татар-
лар яшəгəн төбəклəрдə 300дəн артык төрдə газета-журнал чык-
кан.

1905–1907 елгы революция Тукайны да ирекле матбугат, 
ирекле фикер дөньясына алып керə. Əлеге елларда иҗат иткəн 
күпчелек əсəрлəрендə калəм, фикер, матбугат азатлыгына дан 
җырлый. Бу азатлык – милли культура һəм иҗат чəчəк ату өчен 
иң кирəкле, беренче шарт дип ышана.

«Революция башында ук Уральскида Камил Мотыйгый 
оештырган татар вакытлы матбугатын Тукай катнашлыгын-
нан башка күз алдына китереп булмас иде», – ди əдəбият га-
лиме Гали Халит. «Уралец» типографиясен сатып алганнан 
соң, К. Мотыйгый шунда «Фикер», «Əлгасрел җəдит» (гасыр 
яңалыгы), «Уклар» дигəн газета-журналлар чыгара башлый. 
Тукай бу органнарның – наборщигы, фальсовщигы, коррек-
торы гына түгел, ə төп авторларының берсе һəм, хəтта, редак-
торы да. Бигрəк тə татарча беренче юмористик журнал булган 
«Уклар»ны тулысынча əзерли һəм редакциялəп килə. Шул жур-
нал үрнəгендə ирекле матбугатның нинди булырга тиешлеген 
күрсəтергə тели. Шагыйрьне 1905 елгы революция идеялəренə 
ышанычта булган ирекле матбугат язмышы борчый. Шуңа 
күрə, социаллар юлын тоткан «Əльислах» газетасында җиң 
сызганып эшкə тотына. Лəкин газетаның кереме такы-токы.

68 номер чыккач, цензура кысу һəм акча кытлыгы сəбəпле, 
1908 елның җəенə «Əльислах» яшəүдəн туктый. Шуннан соң, күп 
тə үтми, Г. Тукай, Г. Камал белəн берлектə, «Яшен» исемендəге 
көлке журналы чыгара башлый. «Тукай «Яшен»не бөтенлəй 
үзенеке итеп карый, аңа байтак хезмəт куя иде», – ди Галимҗан 
Шəрəф истəлегендə. Тик унынчы саныннан соң, «Яшен» дə 
мəйданнан китə. Əмма Тукай һəм аның белəн фикердəш яшьлəр 
реакция алдында чигенергə телəмилəр. 1910 елның мартын-
нан «Яшен»нең дəвамы – «Ялт-йолт» журналы чыга башлый. 

«Ялт-йолт» та, «Яшен» кебек үк, Тукай җитəкчелегендə чык-
кан һəм аның рухы белəн сугарылган. Кыю фикерле бердəнбер 
татарча көлке журналы булып таныла «Ялт-йолт». Г. Тукай 
шулай ук 1912 елның көзендə чыга башлаган «Кояш» газета-
сында (фактик редакторы Ф. Əмирхан.), шул ук елда мəйданга 
килгəн «Аң» журналы (редакторы Əхмəтгəрəй Хəсəни) белəн 
дə хезмəттəшлек итə.

Тукайның публицистик язмалары да, башлыча, югарыда 
исемнəре аталган газета-журналларда басыла. Шулай ук «Йол-
дыз», Əстерханда чыгып килгəн «Идел» газеталарында да яз-
малары бирелə. Тукай шулкадəр күп яза ки, шактый язмала-
рын псевдоним белəн бирə. Менə аларның берничəсе: Габдулла 
Тукаев, Г. Тукай, Г. Т., Шүрəле, Гөмберрт, Миллəтче, Мин яз-
мадым, Имзасыз да Яраретдинов, Фəйлəсүф, Фəйлəсүфлəр, 
Шəп кеше, Мөхəррир мин түгел, Салам торхан, Счет төймəсе 
һ.б. Кайбер язмаларын бөтенлəй имзасыз бастырган. Гомумəн, 
Тукайның 50дəн артык псевдоним белəн язуы билгеле.

Тукайның публицистик язмалары белəн танышканнан соң, 
нечкə юмор, үтергеч сатирага тап буласың. Аңардагы сүз бай-
лыгы, аңардагы сүз уйнату осталыгы!

Тукай кулы, Тукай калəме уйнаган язмалар арасында 
ниндилəре генə юк! Əдəби-публицистик язмалар, мəкалəлəр 
һəм əдəби тəнкыйть мəкалəлəр, рецензиялəр, фельетоннар, пам-
флетлар... Аның инициативасы белəн булдырылган белдерү-
игъланнар, сатирик сүзлеклəр, мəзəклəр сəхифəлəре.

Публицистик язмаларында ул беркемне дə аямый. Кемнəр 
генə элəкми аның калəм очына. Бер генə яңалык та, кимчелек 
тə Тукай күзеннəн читтə калмый.

Тукай татар əдəбиятында тəнкыйть булырга тиеш, дип 
саный. 1907 елда бу турыда «Тəнкыйть – кирəкле шəйдер» 
дигəн махсус мəкалə дə яза. Тəнкыйтьчегə зур талəплəр дə куя. 
Тəнкыйть итүченең кем очрады шул булуы ярамый, ди, «үзлəре 
дə əдəбият галəмендə күп ат уйнаткан тəҗрибəле вə əхлаклы 
адəм булуы» талəп ителə, ди. Тəнкыйть гадел булырга тиеш, ди. 
Бөек шагыйребез үзенең замандашлары Г. Исхакый, Г. Камал, 
М. Гафури, С. Рəмиев, Н. Думави, Г. Ибраһимов иҗатларына 
карата да үз фикерлəрен белдерə. Аларның əсəрлəрендə үзен 
канəгатьлəндергəн яклар турында кинəнеп язса, кимчелеклəрен 

Тукайга хас булганча, кылычтан үткен тел белəн ярып сала.
Гомумəн, булачак калəм əһеллəренə һəм бүгенге көндə 

калəм тибрəтүчелəргə, журналистларга шагыйрь С. Хəким əйт-
кəндəй, «Тукайдан өйрəн дə өйрəн!»

22. Г. Тукай – мөгаллим

Тукаебыз дөньяда 27 ел гына яшəсə дə, үзеннəн соң мил-
лəтенə гаять зур мирас калдырган. Үзенə гомернең аз би-
релгəнен сизгəндəй, һəр өлкəдə үз сүзен əйтеп калырга ашык-
кан. Алдагы чыгышларның берсендə, Тукайның С. Рəмиевкə 
язган хатыннан бер өзек китергəн идек: «Мин поэт (шагыйрь) 
генə түгел, мин дипломат, политик, общественный деятель дə 
бит. Минем күз күпне күрə, колак күпне ишетə». Əйе, Г. Тукай 
шагыйрь, дипломат, җəмəгать эшлеклесе, журналист һəм пуб-
лицист, тəнкыйтьче, фольклорчы гына түгел, мөгаллим-педа-
гог та булган. Бүгенге чыгышыбызда, шагыйрьнең педагогик 
эшчəнлегенə дə бераз тукталып китəрбез.

Тукай тумыштан ук укытучы җанлы кеше була. Заман-
дашларының истəлеклəреннəн күренгəнчə, 1903–1904 елларда 
Уральскида («Мотыйгыя» мəдрəсəсе) үзе дə дүрт ай балалар 
укытып ала. Тукай аерым шəкертлəргə өйдə урысча өйрəтү 
дəреслəре дə бирə. Шул вакытта мəдрəсəлəрдə хакимлек иткəн 
механик ятлау алымнарына каршы чыгып, шəкертлəрнең 
уку материалларын аңлап үзлəштерүлəренə ирешə, аларның 
мөстəкыйль эшлəрен оештыра.

Г. Тукай шулай ук берничə дəреслек авторы да.
Шагыйрь 1909 елда башлангыч мəктəплəр өчен «Яңа 

кыйраəт» («Яңа уку китабы») исеме белəн дəреслек-хресто-
матия төзи. Ə 1910 елда бөтенлəй яңа тəртип белəн эшлəнеп, 
бик күп яңа фəнни вə əхлакый мəкалəлəр вə шигырьлəр кер-
телеп, камиллəштерелгəн икенче басмасын чыгара. 1913 елда 
укытучыларның Уфада җыелган киңəшмəсендə ул иң яхшы 
дəреслеклəрнең берсе дип таныла һəм мəктəплəр өчен төп уку 
китабы итеп кабул ителə. Дəреслек 1918 елга кадəр ел саен бас-
тырыла.

Беренче уңышы белəн рухланып, Тукай 1910 елда икен-
че бер яңа дəреслек бастырып чыгара. Ул «Мəктəптə милли 

əдəбият дəреслəре» дип атала һəм татар мəдəнияты тарихында 
əдəбияттан беренче уку китабы була. Тукай яңа дəреслегенə дə 
сүз башы яза һəм укытучыларга методик киңəшлəр бирə.

«Яңа кыйраəт» дəреслегенə кергəн язмалар балалар аң-
ларлык телдə язылган. Автор язмаларында белемгə омтылыш, 
кызыксыну тəрбияли, əдəп-əхлак мəсьəлəлəрен алгы планга 
куя.

«Баланың ата-анасын сөюе» хикəясендə баланың ата-
анасына ихтирамы, кечкенəдəн үк кайгыртучан булып үсүе ке-
бек сыйфатлары сурəтлəнə.

«Шəмсетдин исемле ун яшьлек малай бер байга көтүчелеккə 
яллана. Бай аны айга алты сум бəһа куеп эшкə ала. Лəкин бала 
байдан айлык хезмəт хакын атна саен бүлеп бирүен үтенə. Атасы 
авырып урын өстендə ята икəн. «Шул сəбəпле һəр атна саен аңар 
ризыкланыр өчен акча алып кайтып бирəсем килə», – ди бала.

Бай кешегə бала Шəмсетдиннең атасына бу кадəр саф 
мəхəббəт кылуы бик ошый, акчасын атна саен биреп баруы 
өстенə, ул аның айлык хезмəт хакын да арттыра».

Дəреслектə табигать белеменə караган язмалар да урын 
алган. «Кояш», «Һава», «Су», «Җир» язмаларында гади һəм 
аңлаешлы итеп табигать күренешлəренə аңлатма бирелə. «Ел-
ның дүрт фасылы» язмасында яз, җəй, көз, кышка үзенчəлекле 
тас вирламалар бирə.

Уральск шəһəрендəге «Мотыйгия» мəдрəсəсендə бергə 
укыган иптəше Гайнетдин Туприевка 1909 елда Казаннан 
Уральскига язган хатында мондый юллар бар: «Безнең яшь гом-
ремезне бушка əрəм иткəне өчен мəдрəсəсенə, бөтен шундагы 
схоластикасына лəгънəт укыйм. Уйлап торам да: «Ну укыткан-
нар икəн безне!» – дип куям.

Имеш, без дə курс бетереп, студент булып чыкканбыз. 
Имеш, безне дə мəгыйшəт (тормыш, яшəеш дигəн сүз) белəн 
көрəшергə коралландырып чыгарганнар!» (Г. Тукай. «Əсəрлəр», 
1986, 5 том, 92 нче бит). Тукаебыз схоластикага корылган 
мəдрəсəлəрне, андагы укытуны тəнкыйтьли. Яңача укыта, бе-
лем бирə торган мəктəплəр кирəклеген əйтə. 

«Мəктəп» шигыре.

Мəкаль бардыр: «Урыс байса, авылында саладыр дəү чиркəү;
Татар байса, хатын асрый, була хатыны өчəү-дүртəү.
Гүзəл тəфсир кыйлынса, бу мəкальдəн ушбудыр матлап (телəк):
«Урыс байса, сала чиркəү, вə лəкин əүвəле мəктəп», – 

дип, татар байларына укларын кадап ала.
Җыеп кына əйткəндə, Тукаебызның миллəтебезне белемле, 

зыялы, алдынгы итеп күрəсе килгəн. Заман талəплəренə туры 
килə торган мəктəплəр, алдынгы карашлы белемле укытучы-
лар, яхшы дəреслеклəр һəм алдынгы методика белəн генə бо-
ларга ирешеп булачагына басым ясаган.

23. Г. Тукай һəм Дəрдемəнд

Татар əдəбиятында Дəрдемəнд псевдонимы белəн иҗат 
иткəн шагыйрь булган. Ул – Закир Рəмиев. «Үзенең искиткеч 
нечкə тойгылы, тирəн мəгънəле шигырьлəре белəн танылган 
шагыйрь Дəрдемəнд Урал тауларында алтын казытучы бер про-
мышленник, яхшы ук бай бер капиталист иде», – дигəн язучы 
Фатих Кəрими. Агалы-энеле Шакир һəм Закир Рəмиевлəрнең 
20дəн артык алтын приискалары булган. Анда яхшы йортлар 
салдырганнар, яхшы атлар җиккəннəр, байлыкта яшəгəннəр. 
Ф. Кəрими болай дип дəвам итə: «Лəкин алтынчы бай З. Рəмиев 
китап сөюче, күп укучы, белемнəн тəм табучы, нечкə тойгы-
лы, моңсу шигырьлəр сөйлəүче «Дəрдемəнд» булып калган. 
Ул башта ук үзенə Дəрдемəнд (кайгылы, моңлы, хəсрəт чигүче 
мəгънəсендə) дигəн исем сайлап ала. Ахырга кадəр шул имза, 
шул исем белəн яза».

Дəрдемəнд – үзенə аерым бер шəхес һəм талант. Бер үк ва-
кытта зур байлык иясе һəм чып-чын шагыйрь. Ике тəлинкəле 
үлчəүне күз алдына китерик. «Бер тəлинкəсендə – Дəрдемəнд 
шигырьлəре, икенче тəлинкəсендə – Дəрдемəнд-Закир Рəмиев-
нең алтыннары... Кайсы баса? Шигырьлəре баса», – дип язган 
иде шагыйрь С. Хəким.

«Бездə, бер үк вакытта миллионнарча сум байлыкка һəм 
югары дəрəҗəдə шигъри талантка ия булган бүтəн калəм əһеле 
юк», – ди əдəбият галиме Ф. Галимуллин. Бертуган Рəмиевлəр 
матди байлыкларының шактый өлешен миллəтебезне аң-белем-
ле, мəдəниятле итүгə тоталар. Шушы ике туган берлəшеп, 1902 

елда ук Эчке Русиядə татар телендə гəзит чыгарырга ниятлилəр. 
Лəкин ул вакытта патша хөкүмəте моңа рөхсəт бирми. Алар 
максатларына 1906 елда гына ирешəлəр. Шул елны Оренбургта 
«Вакыт» исемендə газета (редакторы исеме алда телгə алынган 
язучы Ф. Кəрими) һəм 1908 ел башыннан «Шура» журналы чы-
гара башлыйлар. Редакторы – Ризаэтдин Фəхретдин.

Рəмиевлəр газета һəм журналны сыйфатлы итеп чыгару-
га акчаны кызганмаганнар. Журналистларга, эшчелəргə ак-
чаны яхшы түлəгəннəр. Мəсəлəн, «Шура» журналының ре-
дакторы булган Риза Фəхретдиннең, «Вакыт»ның редакторы 
Ф. Кəриминең айлык жалованьесы 130 сум булган. Моны 
күплəр министр жалованьесы дип йөртəлəр. Ə Мəскəү, Пе-
тербург шəһəрлəрендə чыга торган популяр рус газеталары 
редакторлары аена 70–80 сумнан артык жалованье алмый-
лар. Үзлəре белəн язышучы авторларга да гонорарны яхшы 
түлəгəннəр. «Язучы, шагыйрьнең тормышы тəэмин ител-
ми икəн, аның иҗаты да тəэмин ителми», – дия торган бул-
ган Дəрдемəнд.

Дəрдемəнд сирəк-сирəк кенə үзенең шигырьлəрен «Шура» 
журналында, кайчакта «Вакыт» газетасында бастыра. Шул 
шигырьлəре белəн татар əдəбияты дөньясында таныла.

Дəрдемəнд белəн Тукай – ике зур шагыйрь – бер-берсен 
күреп белмəгəннəр, очрашып сөйлəшүлəре турында хəбəрлəр 
юк. Əмма бер-берсенең иҗаты белəн газета-журналлар аша та-
ныш булганнар.

1908 елны Тукайга Оренбургтан тəкъдим була. «Əле Орен-
бурдан да мине чакырып хат килде. «Вакыт» гəзитендə, «Шура 
«журналында эшлəргə. 40 тəңкə айга жалуние бирəлəр. Лəкин 
мин хəзергə анда бара алмыйм. Оренбур язучылары илə газе-
та аркылы бераз чəкəлəшеп алган идек». (Апасы Газизəгə яз-
ган хатыннан, 27 март, 1908 ел). Əйе, мондый чəкəлəшү була. 
«Əлгасрелҗəдит»нең бер санында, Тукай əле Казанга килгəнче, 
«Гъ.Т.» имзасы белəн «Мөтəшагыйрьгə» (ягъни шигырь язып 
маташучы) дигəн шигырь басыла.

Тегермəн əйлəнə; əйлəнсə дə тартылмыйдыр ярма;
Мəшəкатьлəнмə бушка көчлəнеп, юл уртасын ярма.
Һөнəрлəр күп җиһанда, син дə моннан башка сəнгать тап;
Чабатаң берлə, нинди мəнфəгать бар соң, əдəп таптап?

Тырышма нафилə җиргə (вакты) гаҗизеңне икърарга:
(тырышма бушка, кирəксезгə көчсезлегеңне, аптыравыңны  
     үзең үк икрар итəргə).
Сиңа соң сандугачча сайрамак мөмкинме, и карга!
Шагыйрь булып маташма, зинһар, кермə шагыйрь 
     битлегенə син,
Кисəрлəр койрыгыңны, кермə былбыл читлегенə син.

Шигырьдə вакыт сүзе бар һəм ул сүз җəялəр эченə алын-
ган була. «Вакыт» газетасы нəширлəреннəн берсе булган 
Дəрдемəнд бу шигырьне үзенə каршы язылган дип уйлый һəм 
«Вакыт»ка кушымта рəвешендə чыгарылган «Əдəбият кап-
чыгы» исемле җыентыкта «Шагыйрьгə» шигырен бастыра. 
Дəрдемəнд искиткеч зыялы, белемле, сабыр, тактлы һəм акыл-
лы кеше буларак, Тукайның иҗатына зур бəя бирə. Аны ша-
гыйрь, яңа былбыл дип атый. Вак-төяк такмаклар язып, ала 
каргалар рəтенə төшүдəн кисəтə, талантына бəрабəр темаларга 
мөрəҗəгать итəргə киңəш бирə.

Ф. Кəрими фикеренчə, Дəрдемəнд һөҗү (сатира) итəргə, 
нидəн дə булса көлəргə яратмый. Һөҗүви шигырь язуны ул бер 
мутлык, гөнаһ эшлəү дип карый. Моны əллə кайда бер сирəк 
кенə эшлəп куйса да, соңыннан аның вөҗданы газаплана. Хəтта, 
соңга да калмый, шигырьнең ахырында ук үзенең күңеле ях-
шылык телəгəнен аңлатып куя. Мəсəлəн, Тукайга җавап итеп 
язган һөҗүенең ахырында ул:

Матур гөллəргə бул былбыл,
Нəзакəт багына сакчы, – 

дип, аның шулай булырга телəвен белдерə.
«Шагыйрьгə» шигыренə каршы Тукай «Йолдыз» газета-

сында җавап сүзе белəн чыга. «Аңлашу» дигəн язмасында (1907, 
12 июль) үзен хаксызга гаеплəүлəренə каршы килə. «Бəнем 
Мөтəшагыйрьгə» шигырен язуым асла «Вакыт» гəзитəсенə 
юнəлтеп түгелдер. Шул шигырьне язганда, «Вакыт» гəзитəсе 
минем хəтеремə дə килгəне юктыр. Миңа «Вакыт» гəзитəсен 
кимсетергə бер дə юл юктыр. Чөнки «Вакыт» гəзитəсе əшгарь 
мəҗмугасы (шигырь җыентыгы) түгел. «Үзенең кайбер газета-
журналларда, аерым алганда «Борһане тəрəккый»дə чыгучы 
(Əстерханда 1906–1910 елларда чыккан татар газетасы) чиле-
пешле шигырьлəргə эче пошуын, бу шигырьнең шундый эч 

пошулар сəбəпле ихтыярсыз язылган булуын əйтə. «Вакыт» 
гəзитəсе үз сүзен кире алсын!

Ни өчен Тукай «Вакыт» һəм «Шура»ның чакыруын 
кабул итмəгəн, алар белəн язышырга телəмəгəн соң? Төп 
сəбəп – чəкəлəшеп алу гынамы? И. Нуруллин болай ди: «Тукай-
ны Оренбургка китүдəн, башлыча, «Вакыт» белəн «Шура»ның 
политик юнəлеше тыеп калган». Чөнки бу басмалар – либераль 
буржуазиянең төп органы. Тукай Уральскида чакта ук револю-
цион-демократик байрак астына баскан иде».

«Монда «Əльислах» ходка китсə, көлке журналы да чыкса, 
үземнең кальбəн сөйгəн гəзитə вə идеямə хезмəт итəр идем», – ди 
Тукай Ф. Əмирханга язган бер хатында.

Реакция башлангач, «Урал», «Азат халык», «Таң йолдызы», 
«Тавыш», «Фикер» кебек революцион-демократик юнəлештəге 
газеталар бер-бер артлы ябыла башлый. Болар кулыннан төш-
кəн революцион-демократик байракны күтəреп алган бердəнбер 
газета булып «Əльислах» кала. Шуңа күрə Тукай төп эш урыны 
итеп «Əльислах»ны сайлый. Үз идеялəренə, тоткан юлына туг-
рылык саклап, финанс ягыннан үтə фəкыйрь, жандарм идарəсе 
һəм цензура җентеклəп күзəткəн, җитмəсə, миллəтнең үз эчендə 
реакцион көчлəр төрлечə һөҗүм итеп торган газетада эшлəүне 
хуп күрə шагыйрь. Менə бусы инде Тукайча!

Заман агышы нилəр бирсə дə ал син,
Җамың тот, шаһ кебек тəхетеңдə кал син.
Азат та, кол да бертигез Ходайга,
Яшəү җамын эчеп түнтəр дə сал син.

(Гомəр Хəйям)

23. Г. Тукай һəм Ф. Əмирхан

Ялгыз булганмы Тукай? Юк, бəхеткə...
Казанда таянган Фатих, Сəгыйтькə...
Гаязга дəшкəн: «Кайтчы!» – дип. Сыйган бит
Берьюлы ничə арыслан тəхеткə!

Рəдиф Гаташ

«Тукай турында истəлеклəр» дигəн язмасында шагыйрь 
Сəгыйть Сүнчəлəй болай ди: «Тукай бер кешене дə дус дип ата-
мады. Иптəш дисə гаҗəп түгел. Күп кеше белəн тыныша алма-
ган Тукай белəн без иптəш идек (миңа биргəн китапларында 
«иптəшем Сəгыйтькə» дип яза иде)». С. Сүнчəлəй шулай дисə дə, 
Тукаебыз Г. Кариев, С. Рəмиев, Кəбир Бəкер, Г. Камаллар белəн 
якыннан аралашкан, аңар татар большевигы Х. Ямашевның 
идея йогынтысы көчле булган. Артык аралашу булмаса да, Ту-
кай аны бик хөрмəт иткəн. Лəкин барыннан да бигрəк Тукай 
өчен иң зур таяныч, тугрылык саклаучы, баш хəрефтəн язы-
лырлык ДУС дип əйтерлек кеше Фатих Əмирхан булган. Олуг 
мөхəррир, бөек язучы, классик əдип буларак татар əдəбиятында 
зур урын билəгəн шəхес буларак та билгеле ул.

Ф. Əмирхан Тукай белəн бер үк елда, ягъни 1886 елның 
13 гыйнварында туган. Туган җире Казанның Яңа бистə дигəн 
урыны, мулла гаилəсе. Балачагы Яңа бистəдə узган, Казанның 
атаклы «Мөхəммəдия» мəдрəсəсендə укый, шул ук вакытта рус 
классына йөреп, аны 1901 елда уңышлы тəмамлый. Тумыштан 
зирəк. «Мөхəммəдия»дə иң яхшы укучыларның берсе. Ярым-
яшерен башкарыла торган эшлəрнең, мəсəлəн, кулъязма газе-
та яисə журнал чыгару, əдəби кичəлəр үткəрү, спектакльлəр 
куюның үзəгендə. Əтисе Зариф хəзрəт – билгеле һəм дəрəҗəле 
кеше, Казанның атаклы муллаларыннан берсе. Ул Казанның 
могтəбəр байларыннан, дус-иш муллаларыннан, бигрəк тə 
«Мөхəммəдия» мөдире Галимҗан Барудидан сүз ишетеп тора: 
тый улыңны, хəзрəт, урыс булып бетте. Фетнəче, шəкертлəрне 
аздыра. Патшага каршы бара торган студентлар шайкасына 
кергəн һ.б. һ.б.

1905–1906 уку елында, мəдрəсə тəртиплəренə протест 
йөзеннəн, 100гə якын шəкерт «Мөхəммəдия»не ташлап чыга. 

Алар арасында Фатих та бар. Олы улының ата-бабалары эшен 
дəвам иттерүен, ягъни дин юлыннан китүен телəгəн ата, алга таба 
улының социалистлар мəслəген алга сөрүчелəр сафына кушы-
луын өнəми. Ата белəн бала арасында зур конфликт барлыкка 
килə. Ахыр чиктə, ата, кызып китеп, улына ишек күрсəткəн. Ул 
исə ишекне шапылдатып ябып чыгып киткəн. Мөстəкыйль яши 
башлаган егеткə башта җиңел булмый. Əмма Фатих төшенкелек-
кə дə бирелми. Рус телен өйрəнүен дəвам итə. Əтисе Зариф хəзрəт 
улына бер тиен дə акча бирми. Фатих исə биш-алты баланы рус-
ча укытып алган акчасын репетиторга түли. Бераздан Фатихны 
Мəскəүгə «Тəрбиятель əтфаль» журналына секретарь итеп чакы-
ралар. Шулай итеп ул Мəскəүгə китə.

Тукайдан аермалы буларак, Əмирхан югары даирəлəрдəн 
качмаган. «Москвадагы татар вə рус аристократларыннан, хəтта 
бюрократларыннан əллə ничаклы гаилə белəн таныштым», – ди 
ул. Төс-кыяфəт, буй-сын бар, кыюлык һəм тапкырлык та 
җитəрлек. Зəвык белəн киенə. Гардеробын еш алыштырып тора. 
Сүзгə дə оста. Йөремсəк, бик аралашучан.

1907 елның җəен ул Казанда үткəрə. Əтисе белəн ике арада-
гы киртə дə əнисе Рабига абыстай тырышлыгы белəн əкренлəп 
юкка чыга. Яшьлəр арасында элек тə игътибар үзəгендə бул-
ган Фатих бу җəйдə дə билгеле бер даирəнең төше, җаны була. 
Иптəшлəре белəн дачаларда, табигать кочагында ял итə, күңел 
ача.

Тукайдан аермалы буларак тагын бер сыйфаты – хатын-
кызлар белəн флиртовать итəргə ярата. Ул һəрвакыт матур кыз-
лар чолганышында. Лəкин күңелле минутлар артында фаҗига 
посып торган икəн. 1907 елның 15 августында трамвай юлын 
аркылы чыкканда, Фатихны паралич суга: аяк куллары йөрмəс, 
бер күзе күрмəс була.

Казанның татар төбəге шау-гөр килə. Аеруча Печəн база-
ры əһеллəре тантана итə. «Зариф мулланың урыска сатылган 
чукынчыгын каһəр сукты!» «Кызыл авызга остаз бəддогасы 
төште!» – ди алар.

Дəваланулар нəтиҗəсез калмый... Куллар хəрəкəткə килə, 
күзе элекке хəленə кайта. Əмма аяклар йөрми. 21 яшьлек егет 
гомерлеккə гарип кала, гомер азагына кадəр коляска белəн генə 
хəрəкəт итə.

Тиктормас, һəрвакыт игътибар үзəгендə булган, аралашу-
чан шат күңелле Фатихка кояш сүнгəн кебек тоела берара. Лəкин 
егет бу хəлдəн чыгу юлын таба. Элек тə якыннары һəм дуслары 
арасында «теленə шайтан төкергəн» дип бəялəнгəн Фатих ку-
лына калəм алып яза башлый. Җиң сызганып, «Əльислах» газе-
тасы белəн җитəкчелек итə. Һəр санның баш мəкалəсен яза, сан 
саен бер-ике фельетон, рецензия, сан аралаш диярлек хикəя... 
Җитмəсə, газетаның финанс ягын кайгырту да аның өстендə.

Тукаебыз Казанга килеп төшкəн 1907 елның көзендə Фа-
тих Əмирханның хəллəре менə шулайрак була. Ф. Əмирхан 
Тукай белəн октябрьнең беренче атнасында Яңа бистəдəге үз 
өйлəрендə танышкан. Əмирхан белəн Тукай арасында дуслык 
чагыштырмача тиз урнаша һəм ул соң чиккəчə дəвам итə. Ту-
кай Əмирханга ышана, аның сер сыярдай кеше икəненə инана. 
Казанга килгəч, беренче күңел капчыгын да ул Əмирханга бу-
шата. Үтə күзəтүчəн зирəк Фатих Тукайда сирəк очрый торган 
зур талант күрə. Татар мəдəнияте һəм шигъриятендə тоткан 
урынын бүтəн һəркемгə караганда да дөресрəк аңлый, тирəнрəк 
күрə.

«Əльислах»та бергə кайныйлар. Ф. Əмирхан Тукайны 
күтəреп ала, язганнарын тоткарлыксыз үткəрə, һəр китабына 
югары бəя биреп, рецензия яза. «Менə шул газета тирəсендə 
без Тукай белəн тəмам танышып җиттек вə бик тиз арада 
бер-беребезгə шəхси ихтирам саклаша башладык», – ди Ф. 
Əмирхан.

Тормыш булгач төрле хəллəр була. Бу ике зур шəхес еш 
кына бəхəслəшəлəр, кызып та китəлəр. Үпкəлəшүлəр дə булып 
тора (күбрəк Тукай үпкəлəгəн), ара-тирə – кычкырышканнар 
да. Икесе дə көлəргə оста. Берсенең тел энəсе гаять нечкə һəм 
нəфис, ə икенчесенеке юанрак һəм тупасрак. Лəкин Фатихның 
үпкə саклый торган гадəте юк. Ул Тукайның кырыс холкын 
аңлый. Беренче булып аңа кул суза.

Ф. Əмирхан Тукайның яклаучысы да, саклаучысы да була. 
Ул аңа рухи ярдəм, кирəк булганда матди ярдəм дə күрсəтə. 
Юкка гына, Əмирханны Тукайның Фурмановы (Д. Фурманов – 
В. И. Чапаевның комиссары) димəгəннəр. 

Ф. Əмирхан негатив (тискəре) күренешлəргə битараф бул-
маган. Шуларның берсе – татарның алдынгы карашлы дип 

исəплəнгəн яшьлəре арасында эчкечелеккə каршы көрəш юлы-
на басуы. 1905 елгы революциядəн соң татарларда да алмашы-
ну, европалашу процессы башлана. Яшьлəр борынгылардан 
килгəн гореф-гадəтлəрне нəфрəтлəнеп кире кагалар, Рус-Евро-
па мəдəнияте казанышларыннан файдалана башлыйлар, хəтта 
аларны үзлəренə үрнəк итеп куялар, тышкы яктан мəдəнилəшүгə 
күбрəк игътибар бирəлəр. Модалы кием-салым, озын итеп чəч 
үстерү... Атаклы рус язучысы Ф. Достоевскийның «красота 
спасет мир» гыйбарəсен үзлəренə шигарь итеп алалар. Ə бит 
Достоевский «духовная красота» дигəн, ягъни рухи матур-
лык, рухи байлык. Ə рухи яктан мəдəнилəшү исə мəшəкатьле, 
күп вакыт, көч сорый. Эчке культурага ирешергə өлгермəгəн 
бер төркем яшьлəр, картларга үч итеп, артыграк «европала-
шып» китəлəр: үзлəрен кирəгеннəн артык хөр тота башлыйлар, 
эчемлек белəн дуслашалар. «Əльислах» яшьлəре тирəсендə дə 
шундый бер круг оешып ала. Берничə байбəтчəдəн тыш, бу 
кругка Солтан Рахманколый, Вəли Апанаев, Ибраһим Кулиев, 
Фəхрелислам Агиевлар керə. Алда əйтелгəнчə, бу компания 
Тукайны да үз эченə ала. Хəтта Тукай номеры кəеф-сафа кору 
урынына əйлəнə.

Ф. Əмирхан исə гомере буе исерткечкə дошман була. Үзе 
эчмəү генə түгел, татар яшьлəре арасында эчүчелекнең җəелə 
баруына каршы кулыннан килгəнчə көрəш тə алып бара. 
Сəлəтле яшьлəрнең, эш эшлисе вакытларын бушка уздырып, 
саулыкларына зарар китерүлəре, Тукай кебек зур талантның 
алар арасына элəгеп харап булу куркынычы турында уйлау, 
энесе Ибраһимның да, Тукай əйтмешли, «чиле-пешле» кешелəр 
кругына кереп китүе эчкечелеккə каршы көрəшкə этəргəндер. 
Тукайны, энесе Ибраһимны ул бу төркемнəн араларга тырыш-
кан. «Əльислах»та басылган «Яшьлəр колагына бер лəүхə (сүз)» 
мəкалəсендə: «...яшьлəр – миллəтнең, халыкның килəчəге. 
Шуңа күрə алар һəр җəһəттəн, аерым алганда, əхлак ягыннан 
үрнəк булырга тиеш», – ди

«Əмма ни генə булса да, бу ике бөек шəхес бер үк идеал белəн 
яшəгəннəр, шул идеал хакына кулга-кул тотынып барганнар, бер-
берсенə хөрмəт саклаганнар. Олы дуслык булган ул. Бу дуслык 
Тукай өчен, аның иҗаты өчен рəхмəт яңгыры һəм кояш җылысы 
булган кебек, Əмирханга да аз файда китермəгəндер». (И.Н.)

1912 ел азагы һəм 1913 ел башларында Ф. Əмирхан һəм 
Тукай «Амур» номерларында күрше бүлмəлəрдə яшилəр. 
Тукайның сəламəтлеге көннəн-көн кирегə тəгəри. Бик еш һəм 
озак ютəлли. Бер стена белəн генə аерылып торган Əмирхан 
бүлмəсенə Тукайның һəр хəрəкəте, хəтта сулыш алуы да ише-
телеп тора кебек. Газаплы авыру кочагында калып, үлем көтеп 
яткан Тукайны əрнүле бер кызгану белəн кызгана ул. Дустының 
санаулы көннəр кичергəнен йөрəге һəм күңеле белəн кабул итə 
алмый газаплана. «Мə, Тукай, ал минем таза үпкəлəремнең бер-
сен. Берəр үпкə белəн дə дөньяда торырбыз əле», – дип кычкы-
расы килгəн шикелле булды, ди истəлеклəрендə. Иртəгə боль-
ницага китəсе дигəн көннең кичендə (25 февраль) Тукай Фатих 
бүлмəсенə керə.

 – Мин иртəгə Клячкинга керəм. Мин киткəндə син торма-
ган булырсың. Моннан соң күрешмəсəк... хуш инде.

Фатих Əмирхан, докторлардан ишетеп, шагыйрьнең ай, 
ай ярым гомере калганын яхшы белсə дə, гадəт буенча əйтелə 
торган сүзлəр белəн болай ди: «Тиз терелеп чык, тиз күрешик. 
Тукай ишеккə таба китə башлап, кинəт борыла да: «Юк, тиз 
күрешмик əле, син озаграк яшə!» – ди дə тиз генə чыгып китə.

1913 нче елның 2 апрелендə шагыйрьнең гомере өзелə. 
4 апрельдə бөтен Казан халкы Тукайны соңгы юлга оза-
та. Истəлеклəрдəн күренгəнчə, Ф. Əмирхан җеназаны капка 
төбеннəн генə үкси-үкси озатып калган. Тукайдан соң калып 
ул 13 ел яши. Тукай кебек гомере буе ялгыз яшəп, өйлəнмəгəн 
килеш, 40 яшендə үпкə авыруыннан вафат була.

Чыгышымны əдəбиятчы-галим И. Нуруллинның «Фатих 
Əмирхан» китабыннан (1988) өзек белəн тəмамлыйм.

«Һəр елны без 26 апрельдə шигырь бəйрəме үткəреп, Ту-
кай каберен чəчəклəргə күмəбез. Ник шунда берочтан Фатих 
Əмирхан каберен дə бизəп китмəскə? Бу ике бөек шəхес аерыл-
гысыз ич: «Тукай дидеңме – Əмирхан күңелгə килə, Əмирхан 
дидеңме, Тукай искə төшə. Чəчəклəр китерегез аңа, кешелəр! 
Үзенə һəм иҗатына булган мəхəббəтнең билгесе булсын ул 
чəчəклəр. Халкыбызның күңеле киң, йөрəге олы. Китерегез аңа 
чəчəклəр! Фатих Əмирхан шунда лаеклы урын алсын».

24. Г. Тукай һəм Галимҗан Ибраһимов

Үз чорында ук Г. Тукай иҗатына битараф булмаганнар. 
Һəр əсəре, һəр китабы җəмəгатьчелекнең игътибарын җəлеп 
иткəн, аларны укыганнар. Язганнары белəн килешкəннəр яки 
бəхəслəшкəннəр, аңар ачуланганнар, аның белəн ызгышканнар. 
Менə бер тəнкыйтьче Тукайның һəр китабына дип əйтерлек, 
мактаудан битəр, тəнкыйтьлəү өстенлек алган рецензиялəр яза 
башлый. Бер күзəтү мəкалəсендə, Тукайның 1911 елгы иҗатын 
күздə тотып, шагыйрьне сүнгəн шəмгə охшата. Тукай үлеп 
бер ай үткəч басылып чыккан китабында «Тукай шагыйрьме, 
түгелме?» дигəн мəсьəлə күтəрə һəм бу сорауга кистереп җавап 
бирмəсə дə, Тукайны чын шагыйрь итеп танымавын сиздерə. 
Бу кеше – язучы Галимҗан Ибраһимов. «Татар шагыйрьлəре» 
исемле күлəмле язмасында (1913) Тукайны хəтта шагыйрь итеп 
таныйсы килмəвен əйтə. Тукай үлеменнəн соң ук (бу вакытта 
язучы Киевтə) «Талант трагедиясе» дигəн күлəмле генə язма-
сында да Тукайга карата шактый тискəре фикерлəр əйтə.

Г. Ибраһимовның Тукай хакындагы «Актык сəлам» исемле 
мəкалəсеннəн күренгəнчə, 1910 елның ахырларына кадəр алар 
ярыйсы гына дус яшəгəннəр. Тукай аңа өмет белəн караган, язучы 
да шагыйрьне ихтирам иткəн. Менə бервакыт Г. Ибраһимов 
Тукайның «Мəктəптə милли əдəбият дəреслəре» китабына ре-
цензия яза һəм «Йолдыз» газетасына илтə. Газета редакторы 
Һади Максуди шагыйрьнең ачулану ихтималын əйтеп кисəтү 
ясаса да, Г. Ибраһимов рецензияне бастыруны сорый. Мəкалə 
басыла. Шул көнне Г. Ибраһимов Тукай номерына барган. Ту-
кай янында берничə калəм əһеле була. Рецензия турында да сүз 
була. Бəхəслəшеп алалар. Тукай дəшми генə тыңлап торганнан 
соң, «син»нəн «сез»гə күчеп: «Сез бик инсафлы язгансыз. Сезнең 
ул фельетоныгыз (рецензиягез дими) – минем хакта первый от-
рицательный мəкалə», – ди. Алга таба Тукайның «Мияубикə» 
поэмасы басылуга ук, Г. Ибраһимов тагын тəнкыйть мəкалəсе 
белəн чыга. Тукай белəн аралар тəмам бозыла. Хис-тойгыларга 
бай булган, үзе дə романтик табигатьле 23 яшьлек Галимҗан 
Ибраһимов бу елларда күбрəк поэзия турында яза. Үзенең язма-
ларында, бер-ике чыгарылма белəн татар поэзиясен бөтенлəй 
диярлек бетереп ташлый. Баштагы язмаларда чыгарылма эчен-

дə Тукай бар əле. Лəкин яшь тəнкыйтьче алга таба күрə: мат-
бугатта күбрəк Тукайга игътибар бирəлəр. Ə кайда С. Рəмиев, 
кайда Дəрдемəнд? Кайда гаделлек? Бу хатаны кичекмəстəн 
төзəтергə кирəк! Халыкка шигырьнең, поэзиянең нəрсə икəнен 
аңлатырга кирəк! Шулай итеп, Г. Ибраһимов агымга каршы 
ташлана һəм «Тукайны мактау хорын бераз сүрелдерергə карар 
итə» (И.Н.) В.Г. Белинский поэзияне икегə – идеаль поэзия һəм 
реаль поэзиягə бүлеп караган. Идеаль поэзия төшенчəсе эчендə 
романтизм беренче урынны тота. Русның атаклы тəнкыйтьчесе 
хезмəтлəре белəн таныш Г. Ибраһимов та (ул аны үзенең остазы 
итеп саный) татар əдəбиятын шулай ук икегə бүлеп ташлый. 
Лириканы бөтенлəе белəн идеаль поэзиягə, ə эпик əсəрлəрне 
реаль поэзиягə калдыра. Аның поэзия дигəне – нəкъ менə ро-
мантизм лирикасы.

«Татар шагыйрьлəре» дигəн күлəмле язмасында ул өч 
шагыйрь иҗатына туктала: С. Рəмиев, Дəрдемəнд, Г. Ту-
кай. Саф романтик С. Рəмиев, Дəрдемəндлəргə ул бик югары 
бəя бирə, ə Тукайга аеруча зур талəпчəнлек күрсəтə. «Кем ул 
шагыйрь? – дигəн сорауга, – ул – хиссият колы булырга тиеш», 
ди. Тукайның бары тик «хиссият колы» гына булмавы, аның 
мəхəббəт лирикасына азрак урын бирүен ошатмый. «Бу дөньяда 
шагыйрьнең игътибарын җəлеп итəрлек ике генə нəрсə бар: 
берсе – мəхəббəт, икенчесе – табигать. Һəр шагыйрь ямь вə ма-
турлык каршында тез чүгеп, табигатьнең җамалын (матурлык) 
сайрый, һəр шагыйрьнең Зөлəйхасы була, ул аңа табына, күбесе 
исə буны хəят чишмəсе итеп тота, шигырьлəренə илһамны 
шуннан ала», – ди. Г. Ибраһимов хəтта халык мəнфəгатьлəре 
турында язуны шагыйрьлеккə кимчелек китерə торган як дип 
карый.

Шулай итеп, Г. Ибраһимовның Тукайны хəтта шагыйрь 
итеп таныйсы да килми. «Əйе, баштагы иҗатында романтизм нан 
азат булмаса да, тулаем алганда, Тукай реалист иде. Иҗатының 
соңгы чорында аның реализмы, романтизмның уңай сыйфат-
ларын үзенə сеңдереп, яңа баскычка күтəрелде», – ди əдəбият 
галиме И. Нуруллин.

Г. Ибраһимов бəясенə Тукайның замандашлары битараф 
калмый. Мəсəлəн, Фəтхи Бурнаш, бу фикерлəргə каршы чыга, 
Г. Тукайны шагыйрь буларак югары бəяли. Җамал Вəлиди «Та-

тар шагыйрьлəре»нə язган рецензиясендə Тукайны яклап чыга. 
«Тукаев шигырьне Аполлон вə аның җирдəге табынучыла-
ры өчен сөйлəми иде. Ул халык илə бергə, халык өчен, халык 
йөрəгеннəн сөйли иде», – ди. Лəкин Г. Ибраһимов алга таба да, 
байтак еллардан соң да, үз фикерлəреннəн ваз кичми: «...моннан 
ун-унике ел элек ничек булса, əле дə шул көенчə калды», – дип 
бөек шагыйрьгə карата тискəре мөнəсəбəттə калуын белдерə.

Шагыйрь С. Хəким болай ди: «Галимҗан ашыккан, артык 
ашыккан... Икесе дə зур шəхес. Араларына кермим. Тукай да, 
Галимҗан да усал. Тукай җавапсыз кала торган кеше түгел. 
Шəхси яратып бетермəүлəр язганнарыннан күренеп тора... 
Галимҗанның Тукай турындагы мəкалəлəрен халык кабул 
итмəде. Халык Тукайга бөтенлəй икенче төрле бəя бирде... Ха-
лыкка күбрəк ышанырга кирəк икəн. Халык үз улын кимсетергə 
ирек бирми. Дөреслек – халык ягында».

25. «Очты дөнья читлегеннəн...»

Язучы Р. Батулла «Нурга төренгəн Тукай» язмасында та-
тар шагыйрьлəре һəм сəнгатьчелəре иҗатлары-тормышлары 
белəн биш сыйфатка ия, дигəн иде. Менə ул атаган сыйфат-
лар: илаһи куə, фəлсəфə, əүлиялык, фидаилык (каһарманлык, 
ватанпəрвəрлек, ил-халык өчен үзеңне корбан итəргə əзер булу, 
үзеңне корбан итү) һəм соңгы бишенчес – фаҗигале соң.

«Алдагы дүрт сыйфаты булган кешенең шəхси тормышы 
гаять катлаулы, кыен һəм, гадəттə, фаҗига белəн тəмамлана. 
Аны җəберлилəр, кыерсыталар, үл түзми, үз-үзенə кул сала 
яки аны үтерəлəр, яки үтертəлəр; ул ялгызлыкта, юксыллыкта, 
чит-ят илдə, ватаныннан еракта, горбəттə үлəргə мəҗбүр, – ди. 
Русларның Пушкины, Лермонтовы, татарның шул ук Кол Га-
лие, Мөхəммəдъяры, Кол Шəрифе, Җəлиллəре шушы язмыш-
ка дучар булмадылармы? Чит-ят илдə, Ватаныннан еракта ял-
гызлыкта үлмəсə дə, Тукай үз илендə үлде, дөресрəге, үлəргə 
мəҗбүр ителде, ди. Моның белəн килешми мөмкин түгел.

Якты дөньяның бөтен караңгы якларын күреп, азмы-күпме 
яктысыннан да өлеш алып, бик аз, бары 27 ел яши алды Тукай. 
Лəкин шагыйрь М. Җəлил əйткəндəй,

Билгелəми гомер озынлыгын
Еллар саны, картлык җитүе.

Шул 27 елның җиде елы тулы канлы иҗатка багышлана. Ул 
бит чиста шагыйрь генə түгел. Əдəбият-сəнгать, журналистика 
һəм публицистика өлкəсендə дə «ат уйнаткан» кеше. Һəм əле 
ничек кенə итеп! Күплəр гомере буе язып та Тукай дəрəҗəсенə 
җитə алмаска мөмкин. Əйе, Тукай кебек талантлар дөньяга пач-
калап түгел, берəмлəп кенə килə.

Моннан алдагы тапшыруларыбызда Тукайның 1912 еллар 
азагына кадəрге тормышы, иҗаты, эшчəнлеге белəн танышкан 
идек. Менə тарих мəйданына 1913 ел аяк баса. Безнең бөек Ту-
каебызны мəңгелектəн мəңгелеккə алып китəчəк ел.

Əле 1912 елның язында Тукай, Петербургка баргач, гоме-
рендə икенче тапкыр докторга күренə. «Туберкулезның соңгы 
дəвере, бер үпкəсе череп беткəн. Икенче үпкəсенең дə яртысы 
гына калган. Тын ала торган əгъзаларының дүрттəн бере белəн 
генə тын алып тора», – ди доктор Тукай танышларының берсенə. 
Ə Тукайның үзенə өметлəндергеч сүзлəр əйтə. Докторның 
сүзлəре Тукайга канатлар куйган кебек була. Сəламəтлеге 
соң дəрəҗəдə беткəн булуга карамастан, 1912 елның көзеннəн 
һəм 1913 ел башында ул күп эшли. «Кояш» газетасы, «Аң» 
журналының мəйданга килүе дə Тукайны эшкə, иҗатка рух-
ландырган. Шигырь һəм публицистик язмаларын ул əлеге газе-
та һəм журналда бастыра.

1912 елның җəендə Казанда «Амур» мөсафирханəсе ачыла. 
«Амур»ның ике кечкенə бүлмəсенə «Кояш» газетасы урнаша. 
Шагыйрьнең дусты Ф. Əмирхан да шунда яши һəм эшли баш-
лый. Шул елның көзендə Тукаебыз да «Амур»га күчеп килə. 
«Болгар» номерларының суыгы тəмам җелегенə үткəнлектəн, 
яңа урында җылы бүлмəгə урнашып булмасмы дигəн уй 
китергəндер аны монда. Аннан соң Ф. Əмирханга якынрак бу-
лырга тырыша.

Тукай «Җан азыклары» җыентыгын матбугатка əзерли. 
Язмыш шуклыгыдырмы, 1912 елның ноябрь башларында чык-
кан китапның тышлыгына «Габдулла Тукаев. «Җан азыклары». 
(соңгы шигырь мəҗмугасы). Нəшире «Мəгариф» китапханəсе. 
Казанда» дигəн сүзлəр языла.

1913 елның кышында Тукайның авыруы көчəя. Гомеренең 

көннəн-көн кими барганын Тукай сизгəн. Нəширлəрдəн ала-
чак 500 сум акчасын ике баланы стипендия биреп укыту өчен 
тотарга кушып телдəн васыять тə əйтə. Кайбер кешелəрнең 
киңəшлəре буенча, ул Кырымга бару фикеренə дə килə. Ə якын 
иптəшлəре, һавалар рəтлəнгəнче Кырымга баруны кичектереп 
торырга, анда барганчы берəр шифаханəгə кереп беркадəр хəл 
җыярга киңəш итəлəр. Иптəшлəре аны, 26 февральдə, Казанның 
иң яхшылардан саналган Клячкин шифаханəсенə, аена 150 сум 
хак түлəп урнаштыралар. Тукай монда да тик ятмый: заман-
нан артта калмас өчен вакытлы матбугатны күзəтеп бара (читтə 
чыккан газета-журналларны да, рус телендəге вакытлы матбу-
гатны да карап барганы билгеле). Калəмен дə ташламый. «Уян-
гач беренче эшем» дигəн мəкалəсе дə больницада языла һəм 
14 нче март санында «Кояш» газетасында басыла. Килəчəк 
буыннарга мирас итеп калдырачак шигырьлəрен тазартып, 
чүп-чарлардан арындырып калырга ашыга. «Тиз арада үзем 
браковать итмəгəн вə үзем яраткан шигырьлəрдəн җыеп, 400 
сəхифəле зурлыгында рəсемле бер мəҗмуга чыгарырга карар 
бирдем», – ди əлеге мəкалəсендə. Газета-журнал редакциялəре 
белəн бəйлəнештə тора, записка-хатлар алыша. Гомеренең 
соңгы сəгатьлəре якынлашканын күңеле белəн сизсə дə, ру-
хын төшерми. Нəшир, журналист һəм педагог Шиһап Əхмəров 
үзенең «Габдулла əфəнде Тукаевның авыруы» дигəн истəлеген-
дə болай яза: «...ул тəн кешесе түгел, рух иясе иде; аның кар-
шында җисмани авыру – авыру түгел, ул аңар илтифат итми; ул 
фəкать рух саулыгына, вөҗдан сафлыгына гына əһəмият бирə 
иде. Шуның өчен ул үзенең авыруын дəвалауга зур əһəмият бир-
ми иде. Ул һаман тырыша, һаман яза. Ул үлəргə ике көн калгач 
кына үзенең иң куəтле коралын – калəмен кулыннан ташларга 
мəҗбүр булды», – ди.

31 мартта шагыйрьнең хəле кинəт начарлана. Температура-
сы күтəрелə, пульсы ешая, тын алуы авырлаша. Иртəгесен дус-
лары Казанның танылган терапевты Лурияне алып килəлəр.

– Хəле өметсез. Күп булса, өч көн торыр, хəтта алайга да 
бармас. Чиратлашып янында куныгыз, – ди доктор. 2 апрельгə 
каршы төндə хəле бераз яхшыргандай була. Əмма бу, мае 
беткəн лампаның гөлт итеп бер яктырып алуы кебек кенə бу-
лып, төштəн соң шагыйрьнең хəле авырая. Үлəренə бер сəгать 

калганда да, «Аң» журналына биргəн шигырьлəренең коррек-
турасы белəн кызыксына. 2 нче апрельдə кичке 8 сəгать 15 ми-
нутта Тукайның гомер кылы шартлап өзелə.

4 апрель көнне татар телендəге барлык газета-журналлар 
диярлек Тукайга багышлап чыгарыла. Бу көнне нəшриятлар, 
редакциялəр, китап кибетлəре ябыла. Мəдрəсəлəрдə укулар 
туктатыла.

4 апрельдə бөтен татар дөньясы шагыйрь белəн саубулла-
ша. Тукайны соңгы юлга озатырга бөтен Казан җыела дияр-
лек. Халык ташкыны урамнарга сыймый. Тукай һəм Сəйдəшне 
озат кандагы кебек халык ташкынын Казан хəтерлəми. 5–6 мең 
кешенең озатып калуы – үлемсезлеккə илтə торган юл ул!

Тукай 20 нче йөз башында бездə иң күренекле сүз остала-
рының берсе булып танылды.

Тукайны татар халкы гына түгел, барлык төрки халык-
лар диярлек үз шагыйре итеп саный. «Тукайны фəкать та-
тар халкының шагыйре дип кенə əйтү җитми. Тукай үзбəк 
халкы арасында да билгеле һəм танылган шагыйрь», – ди 
үзбəк поэзиясенең классигы Гафур Голəм. Казакъ əдибе Мох-
тар Ауэзов, үзбəк Хəмзə Хакимзадə, таҗик Садертдин Айни, 
азəрбайҗанлы Сөлəйман Рөстəм, кыргыз Аали Токымбаев, 
төрекмəн Берды Кербабаев, чуваш Педр Хузангай һ.б. калəм 
осталары Тукайны үзлəренең остазлары дип саный. Тукай 
шигъриятенə югары бəя бирүчелəр арасында А. М. Горький, 
С. Есенин, Александр Фадеев, Луи Арагон, Павло Тычина да 
бар.

Безгə Тукайны өйрəнергə дə өйрəнергə əле. Без Тукай 
ту  рында бик аз белəбез. Күп булса, мəктəп программасына 
кергəн дистəдəн артык шигырен, «Шүрəле» əкият-поэмасын, 
«Су анасы», «Кəҗə белəн сарык» əкиятлəрен... Тагын «Исемдə 
калганнар»ы. Ə бит Тукай турында шактый гына мəгълүматлар 
тупланган җыентыклар, галимнəребезнең хезмəтлəре байтак. 
Тукай – татар дөньясында əсəрлəре иң күп басылган шагыйрь. 
Аның шигырьлəре рус теленə, төрки халыклар теллəренə 
күплəп тəрҗемə ителгəн, җыентыклары чыккан. Күренекле ка-
закъ язучысы Сабит Муканов 1917 елда Тукай китабын кулга 
төшерə. 50 елдан артык, укып торырга да бирмичə, күз карасы 
кебек саклаган. Чөнки курка: китап кире кайтмас.

Татар халкы шагыйрь Тукаен алдагы 200, 300, 500 елдан 
соң да онытмасын, зурласын иде. Əнə бит үзбəклəр Галишер 
Навоиларын, əзəрбайҗаннар Низамиларын, иранлылар Гомəр 
Хəйямнарын, грузиннар Шота Руставелиларын гасырлар 
дəвамында укыйлар, өйрəнəлəр, алар белəн горурланалар. Ба-
лалары һəм оныкларына алар турында сөйлилəр, шигырьлəрен 
дога урынына өйрəтəлəр. Бу олуг шəхеслəрнең исемнəрен 
үзлəренең визит карточкасы урынына кулланалар. Безнең Ту-
каебыз да алардан ким булмаска тиеш!

Танылган театр тəнкыйтьчесе Габдрахман Кəрам болай 
дип язып калдырган: «Тукаев чын мəгънəсе белəн шагыйрь һəм 
халык шагыйре булып калачактыр. Аның шигырьлəре буын-
нан-буынга калып, миллионнарча балаларыбыз тарафыннан ят-
ланачак вə аның шанлы исеме мəңгегə онытылмаячак». Амин, 
шулай булсын иде!

